
   Улатти алри шăпăрне алăк патнелле печĕ, умĕнчи пукана хыттăн шаклаттарса сĕтел çумнерех лартрĕ. Вара сак айĕнчен чылаях пысăк чăматан туртса кăларчĕ. Ун ăшĕнчи хăмлана урайне тăкрĕ, çийĕнчи тусанне «кĕпе виллипе» шăлса тасатрĕ. Улатти сăн-пичĕ хаяр. Çамки картлана-картлана илет. Шупка кăвак куçĕсем çилĕллĕн çуталаççĕ. Хăй патне пынă çичĕ çулхи ывăлне вăл, ним туман çĕртенех, кăшкăрса пăрахрĕ:

— Кай-ха кунтан. Мĕн чăлханса çӳретĕн!

Вăл тĕпелте хăй арăмĕ качча килнĕренпех ларакан арчана уçрĕ те унти кĕпе-йĕме ним йĕркесĕр пăлхатма пуçларĕ. Вара арча тĕпĕнчен пысăк çыхă илчĕ. Ку кивĕ михĕ ăшне чиксе хунă, кантрапа урлă-пирлĕ çыхнă хутсен купи иккен. Улатти çав хутсене майла-майла чăматана чикме пуçларĕ.

— Мĕн тăватăн эс, Улатти? Ăçта каятăн? — ахлатса ыйтрĕ кравать çинче выртакан арăмĕ. Пуçĕ çине Елян пысăк тутăр пĕркеннĕ.

— Каймалла-ха. Ытлашши мăшкăллаттарса пулмасть. Унсăрăн ĕнсе çинех хăпарса ларĕç. Çитет!

— Ачасем валли пăтă çакса ямаллаччĕ. Мĕн пулать-ха капла. Çимесĕрех выртаççĕ-çке кĕçĕр...

Улатти Елян сăмахне итлемерĕ. Хăй патне мăрлатса пынă кушака тĕксе ячĕ те чăматана татах хутсем вырнаç-тарчĕ.

— Пĕрре, иккĕ, виççĕ, тăваттă... — шутларĕ Улатти. — Пурĕ çирĕм çиччĕ вĕсем. Çирĕм çиччĕ! Мана Верховнăй Главнокомандующи çирĕм çичĕ хут тав тунă. Кам илнĕ-ха ун чухлĕ хут Анаткасра? Вăт шăхличсем! Тупăннă тата. Мана кукуруза çумлама тухман тенĕ. Штрафланă. Укçа кирлĕ пулнă ĕнтĕ вĕсене. Ман укçа кирлĕ пулнă. Паратăп. Улатти веçех пама вĕреннĕ. Лараççĕ унта. Çын курман çĕрте пĕрре лайăх шăхăртса ямалла вĕсене!

Улатти чăматана чăнкăр-чанкăр тутарса пилĕк орденне, вун пĕр медальне, тĕрлĕрен значокĕсене чикрĕ. Медалĕсенчен хăш-пĕрисем кăвакарсах, тутăхсах ларнă. Вăл вĕсене халиччен нихçан та тытса пăхман пулас. Юлашкинчен чăматанне питĕрчĕ те алла тытрĕ.

— Ăçта сӳтĕлсе çӳрет çак Улатти! Нихçан та çын йĕрки çук вара, — каллех пысăк тутăрне сирсе пăхрĕ Елян.

Улатти сак çинче ним шарламасăр ларакан ачисем патне пычĕ.

— Айтăр-ха пурте тумланăр.

— Мĕн хăтланать ĕнтĕ. Ăçта илсе каять ачасене çĕр хута? Тулăкĕ çук вара çакăн, — терĕ арăмĕ çаплах кравать çинчен тăмасăр.

Ачисем часах тумланчĕç.

— Кайрăмăр, шăкăр-макăрсем. Эсир манран пĕр шит те а юлар. Ну, эпир часах таврăнатпăр, Елян. Клуба Алексеев килнĕ тет-ха. Колхозри партком секретарĕ. Ун патне кайса килем.

Чăматан йăтнă Улатти виçĕ ачине ертсе пылчăклă урам тăрăх анаталла вĕçтерчĕ. Хирĕç пулакан çынсем ун çине темле ăнланаймасăр, тĕлĕнсе пăхса юлчĕç.

Сулхăн çил вĕрет. Йăмрасем çилĕллĕн чашкăра-чашкăра илеççĕ. Чылай катăлнă уйăх хăпарать. Çывăхри тăкăрлăкрах хĕрсен хаваслă юрри янăраса кайрĕ. Пĕр пахчара темле ыйха маннă кайăк чив-чив! чив-чив! тесе такама чĕннĕн илтĕнет.

Улатти клуба çитрĕ те тӳрех кĕнеке вуламалли пӳлĕме васкарĕ.

— Пирĕн пеккисен кĕме юрать-и кунта? — ыйтрĕ вăл темле парăнман сасăпа, çирĕппĕн. Вара ачисемпе, чăма-танĕ-мĕнĕпе кĕчĕ. Ывăлĕсем алăк патне çума-çумăн тăчĕç. Хăй тăп-тулли çын ларнине пăхмасăрах тĕпеле иртрĕ те чăматанне сĕтел çине хучĕ.

— Пирĕн парти пухăвĕ пырать-ха кунта, — пĕлтерчĕ ăна партком секретарĕ Алексеев.

— Пĕлетĕп, çавăнпа килтĕм те эпĕ, — терĕ Улатти, вара чăматанĕнчен орденĕсене, медалĕсене, Верховнăй Главнокомандующи тав тунă хучĕсене пĕр купа туртса кăларчĕ. — Акă курăр, кам вăл — Улатти! Патшалăхшăн тăрăшнă-и вăл, тăрăшман-и?

Ун хыççăн Улатти кашни медальпех, орденпах паллаштарма пуçларĕ.

— Ку Мускавшăн, ку Ленинградшăн, ку Варшавăшăн, ку Кенигсбергшăн, ку Берлиншăн, ку Прагăшăн, ку Будапештшăн...

— Владимир Петрович, эпир вĕсене кайран курăпăр. Халĕ пуху-ха пирĕн. Эсĕ коридорта кăштах лар, — йăпатрĕ ăна Алексеев.

— Çук, çук. Эпĕ кĕтме пултараймастăп. Манăн киле çитсенех çак шăкăр-макăрсем валли çăмах яшки пĕçермелле. Ыран çăкăр хывмалла, ачасен кĕпине çумалла. Хăвăрах пĕлетĕр, лешĕнчен пулмасть вĕт манăн. Урлă выртана тăрăх çавăракан çын пулĕ-ши унран? Эх, калама та кирлĕ мар. Акă курăр-ха, ку ордена эпĕ Орел хирĕнче илтĕм. Фердинандсем, пантерăсем... Гаубицăллă тупă патĕнче пулнă эпĕ. Пĕлетĕр-и, гаубицăллă. Фердинандсене те парăнман. Мана халь парăнтарасшĕн. Шиш! Салтак парăнмасть вăл. Эх, Эльба патĕнче!..

— Маттур салтак пулнă эс, Улатти, — сăмах хушрĕ Алексеев хăйĕн çамки çине усăнса анакан сарă çӳç пайăр-кисене çӳлелле шăла-шăла илсе. — Эсĕ тăшмансене маххă паман...

— Паман çав. Нихçан та тăван яла сутман, çĕршыва сутман. Улатти вăл фашистсене Берлин урамĕнче аркатнă. Улатти ун чухне кирлĕ пулнă. Ăна — ме! — орденсем панă. Вилме кайнă чухне уншăн нимĕн те хĕрхенмен. Халĕ ав Улатти ниме тăман çын пулчĕ иккен.

— Мĕн çинчен каласшăн эсĕ? Мĕн пулнă? — ăнланаймарĕ партком секретарĕ.

— Ĕçе тухманшăн радиопа каланăччĕ ун ятне. Çавăн пирки вăл, — пĕлтерчĕ сĕтел çине ӳпĕнсе кăшт куларах ларакан бригадир.

— Тĕрĕс, Пракка! Питĕ тĕрĕс! — ун умнех пырса тăчĕ Улатти. — Инкек инçе мар вăл, çумри енчĕкрех. Пурăнса пăх-ха ман пек. Вутă хут, çăкăр пĕçер, арман авăрт, колхоза тух. Пурне те ху ĕрселен. Мĕн тути калать вăл. Эпĕ Эльба патĕнче! Кам çĕмĕрчĕ фашистсене? Кам хăтарчĕ тамăкран? Улатти! Çак сирĕн умăрта тăракан Улатти! Тихăн Петрин Улаттийĕ! Улатти пек çынсем халĕ кирлĕ мар ĕнтĕ сире. Малтан кирлĕ пулнă та... Çапла çав... Пурăнса курнă, пĕлетпĕр.

—Улатти, колхозра йĕркеллĕ ĕçлес пулать. Вара пурте хисеплĕç, — каллех сăмах хушрĕ Пракка.

— Эпĕ, мĕн, кăмака çинче выртатăп-и? — тарăхса кайрĕ Улатти. Авă ман ачасем ретпе тăраççĕ. Пĕринчен тепри пĕчĕккĕ. Вĕсене эс пырса пăхатăн-и? Çук çав, çын ачине никамăн та пăхас килмест. Вĕсене ман хамăнах пăхмалла, тăрантармалла, тумлантармалла. Арăм çук ĕнтĕ вăл. Виçĕ çул урай та шăлаймасть. Никам та пĕлмест ман пурнăçа. Эй, çын пурнăçĕ мĕн тума кирлĕ çынна. Эсир пухура калаçатăр ĕнтĕ, çапла-çапла тумалла, çынсен пурнăçне лайăхлатмалла тетĕр. Питĕ лайăх калаçатăр. Чăнах, пуплешме аван хăнăхнă эсир. Ах, çавна çак пухуран тухсан та манас марччĕ...

— Апла тăк, — сиксе тăчĕ Пракка, — йĕркеллĕрех, çын манерлĕ шухăшласа пăхар-ха.

— Эпĕ, мĕн, халиччен çын манерлĕ шухăшламан-и? Çапла пуль çав. Эльба патĕнче, Берлинра çынах пулнă эпĕ. Мана ун чухне çын тесе шутланă...

— Чарăн-ха эс, — пӳлчĕ ăна утарçă Хритун.

— Ма чарăнас манăн, Хритун пичче. Лере, Эльба патне çĕмĕрттерсе пынă чухне, никам та «чарăнăр» темен-çке пире. «Айтăр! Малалла! Вперед!» тенĕ. Халĕ чарăнас пулать иккен.

— Чарăнас пулать çав. Аншарли сыпма та чарăнмалла, — терĕ Пракка.

— Эй, юлташăм. Пурăнан пурнăç пуртă аври тăршшĕ çеç мар. Çынна ытлашши вĕрентсе ан калаç. Хăвăн пурнăçунта та ун пекки килсе тухĕ. Эпĕ чĕре çуннипе ĕçетĕп. Мĕн тăвас манăн? Çăкăр хывас-и, ачасен кĕпине çăвас-и? Кукуруза çумлама тухас-и е арăма больницăна илсе каяс-и? Çурмаран çурăлса икĕ çын пулăттăм, ун пек тума май çук. Авă ачасем. Пурте шăкăр-макăр...

— Ачусене те манатăн çав хăш-пĕр чух, — хĕрелсе кайсах каларĕ Пракка. — Ĕçсе лартатăн та, эй, кайрĕ вара, урам тăрăх яртлаттарчĕ Улатти. Эльба та Одер... Одер та Эльба... Килте хуть те пуçхĕрлĕ унта. Çын йĕркине кĕрес пулать, Улатти! Салтак чысне упрамалла. Колхоза йĕркеллĕ тухмасан çемйӳне выçă лартатăн вĕт, юлташ.

— Итлеместĕп те эп сана, Пракка тусăм, — хучĕсене чăматана чикме пуçларĕ Улатти. — Кашниех сас палли вĕрентет. Ăна эпир вăтăр çул каялла вĕреннĕ. Çемйӳне выçă лартатăн тет тата. Эпĕ хам çемьене нихçан та выçă лартса курман-ха. Лартсан та санран кивçен ыйтма шутламастăп. Тупăннă тата...

Партком секретарĕ Улаттипе ним калаçма та аптраса тăчĕ. Вăл çак çирĕп пӳсиллĕ, сарлака хулпуççиллĕ, сарă çӳçлĕ, пĕркеленчĕк питлĕ çынна темиçе те тĕл пулнă. Анчах унпа йĕркеллĕ калаçма тӳр килмен унăн. Мĕнле çак çын кăмăлĕ? Мĕнлерех ун чун-чĕри? Еплерех калаçмалла унпа? Хальлĕхе пĕлме йывăр пулчĕ-ха çаксене. Çапах та Алексеев ку çын уçă кăмăллине, ырă чĕреллине малтанах туйса илчĕ. Вăл Улатти паттăр, хăюллă çын иккенне те курчĕ. Çак колхозник хăйĕн ăшĕнче, чун-чĕринче мĕн пуррине пĕтĕмпех уççăн каласа парать. Унăн хăй юлташĕсенчен, ял-йышран пытармалли нимĕн те çук. Алексеев ăшшăн кулкаласа илчĕ те:

— Владимир Петрович, эсĕ, мĕн, хăв ятна радиопа асăннăшăн тарăхатăн-и? — терĕ.

— Çавăншăн çав, Иван Алексеевич. Ним шухăшламасăр-тумасăрах пыраççĕ те радиопа кĕрлеттерсе яраççĕ. Эпĕ ун пек лĕпĕр-лĕпĕр хăтланнине тӳсме пултараймастăп. Улатти ятне хурлама намăс вĕсене! Вăт çавăн çинчен çеç килсе калас терĕм сире, Алексеев юлташ. Юриех килтĕм эсир пуррине пĕлсе. Атту чун тӳсеймест. Тертлен-тертлен те, ме сана!... Ну, каям-ха эпĕ. Ачасене яшка пĕçерсе памалла.

Алексеев унпа калаçма хатĕрленсе çитнĕччĕ ĕнтĕ, анчах Улатти чăматанне питĕрчĕ те алла тытрĕ, алăк патнелле утрĕ.

— Айтăр, ачамсем.

— Чипер кайăр, Владимир Петрович. Эпир санпа курса калаçăпăр-ха. Юрать-и? — терĕ партком секретарĕ.

— Ырă сăмахушăн тавтапуç. — Алăк патне çитнĕ Улатти тепĕр хут тĕпеле иртрĕ те Алексеев юлташа чăматанне çĕре лартсах алă пачĕ, кĕтмен çĕртен питĕнчен чуптуса илчĕ. Кăмăлĕ çемçелнипе йĕме хăтланчĕ. Вара ачисене ертсе васкасах тухса кайрĕ.

Акă Улатти пылчăклă урам тăрăх килелле хăпарать. Паçăрхи тарăху темле кăшт иртнĕ пек, çилĕ шăраннă пек туйăнать ăна. «Аван каларăм-ха, — шухăшларĕ вăл. — Каламасăр, пĕлччĕр, курччăр. Вăт хирĕç нимех те чĕнеймерĕç-ха. Ăçтан чĕнен унта. Непуç, вĕсенчен хăш-пĕри-сем вăрçă шăрши-маршине те пĕлмеççĕ пулас. Пăх-ха,

Хритунĕ тата! Хăй мĕнех ĕçлет-ши вара? Утарта хурал ларнине ĕç тет-ши вăл? Эпир пĕр ĕçлесен тăрăнса ӳкиччен, çан-çурăм лачкам шыв пуличчен ĕçлетпĕр. Пирĕн йăхра тӳр пилĕксем çуралман. Ĕçме чарăн тет тата, пĕтмен япали! Санне ĕçеççĕ пуль. Эсĕ мана çур кун тилмĕрсен те пĕр черкке парас çук. Çынна пĕр черкке ĕçтерес пулсан çакăнса вилетĕн. Эй, çынсем пирĕн ялта! Вĕтĕр-шакăрсем, пĕтнĕ çынсем кăна. Аван каларăм-ха. Лай-йăх! Партком секре-тарĕ хăй те нимех те чĕнеймерĕ. Тепĕр чух калаçăпăр тет. Штош, калаçатпăр. Ман пек тертленес пулсан Алексеев хăй те виçĕ кунранах пĕлĕт курăнмиччен ĕçсе лартать. Ай, кăвас çăртарасчĕ ăна, çăкăр хывтарасчĕ, ачисен кĕпине çутарасчĕ. Çав вăхăтрах тата колхозра ĕçлеттересчĕ. Кукăрăлать вăл. Пĕлсех тăратăп, кĕвенте пек кукăрăлса ларать. Хăйсем çаплах çынна сас палли вĕрентеççĕ. Ухмах теççĕ пуль пире. Ну, этемсем!»

Улатти тӳсеймерĕ, сасăпах кулса ячĕ. Çывăхри тăкăр-лăкра çамрăксем халĕ те хаваслăн юрлаççĕ. Катăлнă уйăх йăмрасен тăррине улăхнă. Хиртен сулхăн сывлăш кӳ-кӳ капланса килет. Çăлтăрсем çамрăк чухнехи вăхăта аса илтереççĕ. Эх, такамшăн та хаваслă-çке çамрăк вăхăт! Ун чухне Улатти вăйлă та хĕп-хĕрлĕ сăн-питлĕ каччăччĕ. Вăл питех те кăмăллă хĕре — Еляна, юратрĕ. Вĕсем мăшăрланчĕç те инçене-инçене, Мурманск хулине, тухса кайрĕç. Авланнă хыççăнхи чи савăнăçлă уйăхсене çурçĕрти пулă промыслинче ĕçлесе ирттерчĕç. Темле хăвăрт, сисĕнмесĕр иртрĕç çамрăк чухнехи кунсем. Вĕсен илемне курса та ĕлкĕреймен пек, вĕсен савăнăçĕпе киленсе те курман пек туйăнать.

«Эх, этем нумай та, çын сахал, — çаплах тарăхма пăрахаймарĕ Улатти. — Хăш-пĕрисем куçа-куçăн, ăшшăн, ыррăн калаçас вырăнне радиопа кăна ĕрлешме пуçларĕç. Унта-кунта каймалла пулсан та хут татки пырса тыттараççĕ. Вуласа пăхатăн вара: çавăнта-çавăнта çав сехетре çитмелле тесе çырнă. Анчах радиопа хут таткин чунĕсем çук çав. Халиччен епле лайăх пуплеттĕмĕр эпир: «Улатти, пирĕн пата каçса лар-ха», — тетчĕ кӳршĕ çынни. Эх, хаваслансах каяттăн вара. Кăшт ăна-кăна ыйтса пĕлсен сисместĕн те, сĕтел çине хăймаллă çĕнĕ сăра витри хăпарса ларатчĕ. Тепĕр чухне тата: «Улатти, мунча хутнă эпир. Мунча кĕме пырăр», — тетчĕç. Каяттăнччĕ кӳршĕ мунчине. Лайăх çапăнса, хĕрелсе тухатăн, çамкаран тар шăпăртатса юхать. Кил карти витĕр тухнă чухне кӳршĕ арăмĕ чӳречине уçсах ларать: «Улатти, кĕрсе тух. Мунча çинчен пĕрер черкке парам! Эреххи нумай мар та. Пĕрер черкке тупăнĕ», — тесе чĕнет. Хуллен, васкамасăр, кăшт турткаланса кĕретĕн ун патне... Халĕ çук. Хăвăнпа çур сăмах калаçмасăрах — штраф. Çапах та Алексеев манпа тĕл пулма шутларĕ-çке. Тен, чăнах та, аван çын пуль вăл Иван Алексеевич. Килĕштеретĕп эп ăна. Вăрçмарĕ, кӳрентермерĕ. Куçĕсем ăшшăн пăхрĕç. Лайăх калаçăп-ха эпĕ унпа. Пĕтĕм пурнăç çинчен тĕпĕ-йĕрĕпе сăтăрттарса парам».

Улатти ачисем киле чупсах кайрĕç. Вĕсем хапхана кăриклеттерсе кĕчĕç те ĕнтĕ. Çак вăхăтра йăмрасем хушшипе такам асăрханса утни курăнчĕ. Акă вăл çывăхах çитрĕ. Хăй катка йăтнă иккен. Ку кӳршĕ хĕрарăмĕ Хреççи пулчĕ. Улатти тĕлне çитсен вăл чарăнчĕ те хуллен:

— Ара, Улатти, сирĕн пысăкрах катка çук-и çак. Мана пысăкрах катка кирлĕччĕ, — терĕ.

— Мĕн тума кирлĕ сана?

— Эй, ан калаç-ха, Улатти. Чăнах çук-и сирĕн? — çурăмĕ çинчи каткана çĕре лартрĕ Хреççи. — Ку ав пĕчĕкрех.

— Çук çав. Кăшăлĕсем татăлнă. Мĕншĕн çав териех кирлĕ вара?

— Ара, пĕлместĕн пуль. Чиркӳ праçникĕ çитет-çке.

— Эй, çитин. Мана нимле праçник те кирлĕ мар-ха. Манăн килте кашни кунах праçник.

— Ара, епле тӳсетĕн эс, Улатти. Хĕрхенетĕп сана.

— Хĕрхенекенсем нумай вĕсем, Хреççи. Пулăшакан-сем çук.

— Ара, çапла пуль çав, çапла пуль. Хам та тахçанах шутлатăп: пĕрре çавсем патне пырса ачисен кĕпи-йĕмне йăлтах çуса парасчĕ тетĕп. Тем амакĕ, ниепле те ал çитмест.

— Çапла пуль çав.

— Ара.

Хреççи умри тĕреклĕ арçын çине куçне мăч-мăч хупкаласа ăшшăн-ăшшăн пăхрĕ. Ахальтенех кăшт кула-кула илчĕ, аллисемпе саппун пиçиххине тӳрлеткелерĕ. Улатти вăл тем каласшăн пулнине часах сисрĕ те:

— Мĕн пĕлтересшĕн эс мана? Айта пĕлтер, — терĕ.

— Мĕн пĕлтерĕн-ха сана. Эс авланнă. Ача-пăчаллă çын.

— Ара çамрăк чух улах ларнине аса илтĕм-çке. Эсĕ ун чухне, тем пирки, Елян çумне мар, ман çума ытларах лараттăнччĕ.

 — Пулнб пуль, Хреççи, тем те пулнă пуль.

Ара, пурнăçу йывăртарах килсе тухнишĕн кулянатăп-çке. Елянăн ав, тем пек чипер, çап-çута çыннăн, чирлесе выртмалла пулчĕ. Чир никама та тиркесе тăмасть. Темле çурăлман каска пек çынна та тытать те пусса ӳкерет.

— Ан та кала, Хреççи. Айта ут ху çулупа.

— Ара, ан васкат-ха эс.

— Айта кай, — Улатти çĕрте ларакан каткана илчĕ те Хреççи çурăмĕ çине хума хăтланчĕ.

— Чим-ха, чим! Ялан вăрçтарасшăн вара çак. Улахра та çĕрĕпех тарăхтарса ларатчĕ. Пĕр тесен, нимех те мар-ха ку. Йытăпа йытă хытă вĕрсе паллашать, çынпа çын вăрçса паллашать теççĕ.

— Çук, эпĕ санпа мĕн чухлĕ вăрçнă пуль. Çапах паллашаймарăм. Эй, эсĕ мăнтăрлансах пыратăн-çке. Епле ун хулĕсем! — Улатти хăрах аллипе Хреççие хулĕнчен чăмăртаса илчĕ.

— Мĕншĕн мăнтăрланас мар-ха ман? Апат çиетĕп, шыв ĕçетĕп. Хĕнеме упăшка çук.

Улатти Хреççипе халап яма, шӳт тума ачаранпах юратать. Анчах вĕсен хушшинче юрату таврашĕ нихçан та палăрман. Калаçнă та — пĕр-пĕрин çинчен маннă, шӳт тунă та — ирттерсе янă. Хальхинче вара, те килте яланах йывăр шухăш, ĕç, тарăху чуна канăç паманран, Улаттин кĕçĕр пĕр самантлăха та пулин Хреççипе такăлтатса тăрас, пурин çинчен те манас килчĕ. Вăл киле таврăнса яшка пĕçерме те васкамарĕ. Тĕрĕссипе, кĕçĕр пĕçернĕ яшкана ун ачисем пурпĕр кĕçĕрех çиес çук ĕнтĕ. Вĕсем çывăраççĕ. Çав яшкана Улатти хăй те ырана валли хатĕрлесе хума çеç шутланă, мĕншĕн тесен ыран ĕçе кайиччен яшка пĕçерсе аппаланма вăхăт çук унăн. Улатти каткана Хреççи пуçне тăхăнтарас тесе айкашкаларĕ те хӳме çумне, йăмра айне, тĕттĕм вырăна йăтса кайрĕ.

— Ара, ăçта каятăн? Ара, — хыçалтан ыткăнса пычĕ Хреççи.

Улатти каткана вырттарса ун çине хăпарса ларчĕ.

— Кил, сан валли те вырăн пур кунта, — чĕнчĕ вăл Хреççие.

— Ара, лайăх мар-çке капла, — мăнтăр ӳт-пĕвĕпе Улатти çумне вырнаçрĕ Хреççи.

Тăкăрлăкра çаплах хĕрсем юрлани илтĕнет. Йăмра çулçисем хушшинчен катăлнă уйăх курăнать. Каçхи лаша кĕтӳçисем хирте икĕ хутчен умлăн-хыçлăн пушă шартлаттарчĕç. Хреççи пичĕ умĕнченех темле нăрă нăй-й! туса вĕçсе иртрĕ, хӳме çумне çăт-çат! çапăнса таçта çухалчĕ.

Улатти хăй урине темскер çеп-çемçе лекнипе сасартăк хăраса вăранчĕ. Якăлт сиксе тăчĕ те куçне йăваласа унталла-кунталла пăхма пуçларĕ. Кравать вĕçĕнче, çемçе утиял çинче, кушак темле мăрлатса урлă-пирлĕ хускалкалать. Мĕн амакĕ пулнă-ха ăна? Чирленĕ-ши? Эй, япала! Кушакĕ çăвăрлама тытăннă иккен. Улатти кушака аллипе тĕкрĕ:

— Пĕрис! Анса кай! Вăт пĕтменскер!

Кушакĕ анмасть, унăн утияла тирĕннĕ чĕрнисем çăтăр-çăтăр тăваççĕ. Улатти ăна çапах та утиялтан туртса уйăрчĕ те кăмака хыçне кайса ячĕ. Тул çутăлса килет. Улатти сак çинчи ачисем тапса çĕре ӳкернĕ аçама илчĕ те урисене хутлатса, пĕр-пĕрин çине улăхтарса çывăракан, шăннипе тĕршĕнсе выртакан шăкăр-макăрсене тепĕр хут витрĕ. Вара икĕ витре илчĕ те шыв ăсма тухса утрĕ.

Урамри пылчăк кушăхнă. Кăнтăр енчен ăшă та чылаях канăçсăр хавас çил вĕрет. Йăмра тăрринчи кураксем те вăраннă иккен. Чĕпписемпе крак! та крак! туса тем çинчен кăшкăрса калаçаççĕ.

Улатти шыв ăсса таврăнчĕ те алкумĕнчен пĕр савук сап-сарă шултра сĕлĕ ăсса тухрĕ, чăххисене йыхăрма пуçларĕ. Пĕр-икĕ хутчен чип-чип тесенех тĕклĕ ураллă чăпар чăхпа пилĕк шурă чăх мăйĕсене тăсса чупса килчĕç. Улатти вĕсене тырă сапса пачĕ те каллех йыхăрчĕ:

— Чип-чип-чип! Ăçта мурта-ха автанĕ? Ну, çак пĕтмен автана! Ав Микихверсен картишĕнче авăтни илтĕнет. Унта каçса кайма ĕлкĕрнĕ те иккен. Тем тумалла ĕнтĕ ăна, те йытта усранă пек кăкарса усрамалла.

Автана вăрçа-вăрçа Улатти яшка пĕçерме çакрĕ. Арăмĕ, халĕ те кравать çинче выртаканскер, упăшкине хĕрхенчĕ. «Мĕн тăвăн ĕнтĕ, мана пулах пĕр канăç та курмасть-çке, мăнтарăн. Ах, çак путсĕр чире! Ăçтан гупăнчĕ-ши вăл? Мĕнле те пулин тасаласчĕ унран. Ачасене тăлăха хăварас марччĕ», — пăшăлтатрĕ Елян.

Улатти сасартăк пӳртре темшĕн ытла та шăппине, темскер çитменнине туйса илчĕ. Пăхкаларĕ-пăхкаларĕ, нимех те пĕлеймерĕ. Кăшт тăхтасан тин стена çумĕнчи сехечĕ чарăнса ларнине курчĕ. Ун тукмаккине улăхтарма ас туман иккен. «Ай-ай, вăхăт нумая каймарĕ-ши?» — хыпаланса ӳкрĕ Улатти, вара васкасах ачисене тăратрĕ:

— Айтăр тăрăр-ха, Ванюк! Тăрăр, Петĕр. Апат çимелле. Тăрăр, атту сивĕнсе каять.

Ачисем кăшт пуçĕсене çĕклекелесе пăхрĕç те каллех витĕнсе выртрĕç.

— Тăрăр-ха. Яшки пит тутлă. Сивĕниччен çийĕр. Виçĕ ывăлĕ тăрса ларчĕç, унтан пурте пит çума тухса кайрĕç.

Апат çисе тăрансан Улатти ачисене тумланма хушрĕ.

— Айтăр пурте хире каятпăр. Кукуруза çумлама. Унсăрăн ав Пракка вăрçать. Кăтартар-ха эпир ăна. Улатти çемйи мĕнле иккенне пĕлтĕр вăл. Çынран кулма шутланă. Эй, санне пырса ĕçлеççĕ пуль унта. Кĕтсех тăр...

Елян çакна илтсен пуçне аран çĕклерĕ те:

— Кăкшăмра уйран пурччĕ унта. Ачасем валли илсе кай, — терĕ.

Часах Улатти ачисене кĕшĕлтеттерсе хире илсе тухрĕ. Акă вĕсем Çĕнкас çулĕ çине пăрăнчĕç. Йăрăм-йăрăм тĕксĕм пĕлĕтсем хушшинчен хĕвел ылтăн пайăркисене тăсса ячĕ. Ай, хитре-çке хĕвел тухнă вăхăтра анлă уй-хирте утса пыма. Сывлăш уçă. Ыйхи сирĕлсех çитмен ыраш пучахĕсем хуллен хускалса илеççĕ. Çав пучахсем ирех ĕçе васкакан çынсене: «Эй, салам сире! Салам!» — тенĕ пекех туйăнаççĕ. Çул урлă çамрăк мулкач çури васкамасăр йăкăл-йăкăлт сиксе каçать. Айлăмра путене уй-хирĕн чи кĕске те чĕрене чи çывăх юррине юрласа илет: пĕт-пĕлтĕк, пĕт-пĕлтĕк. Çав юрă мĕнлине каласа пĕлтерме те çук: вăл ăшă, ырă, хаваслă, тунсăхлă, телейлĕ...

Ыраш пуссин вĕçне çитни сисĕнмерĕ те. Умра — тем анлăш кукуруза хирĕ. Унăн çуррине çум курăксенчен тасатнă. Унта çамрăк та парка кукуруза çулçисем çилпе çăтăл-çатăл тукаласа лараççĕ. «Пире тăшмансенчен хăтарчĕç. Эпир ирĕкре», — тенĕ пекех чӳхенеççĕ вĕсем. Леш енчи сар чечеклĕ пусă вара таçтанах ялкăшса, çиçсе курăнать. Унти чечексем мухтанчăклăн чалăрса пăхаççĕ. Улаттипе ачисем унта çитрĕç те çум çумлама тытăнчĕç. Пĕр-пĕринпе нимех те калаçмасăр, пурин çинчен те мансах ĕçлерĕç вĕсем. Улатти сар чечеклĕ чалак курăксене темле тарăхса, хаяррăн турта-турта кăларчĕ. Мĕн мурĕшĕн тапса тухнă-ха çакăн чухлĕ çум курăк? Аксан та кун пек лайăх шăтас çук вĕт, шеремет. Çапла вара, пурнăçра кирли, пахи тепĕр чухне аксан та шăтмасть, кирлĕ марри вара ахалех ашкăрса тухать. Улатти çум çумланă май каллех Праккана тарăхрĕ. Çав тĕрĕс мар актарнипех çурăма авас пулать ял çыннисен. Çав эсремет тĕп-тĕрĕс тăваткалсем тутарма тăрăшман. Мĕн чухлĕ калаçрĕç, çырчĕç. Кукурузăна тĕрĕс тăваткалсем туса акмалла терĕç. Акă курăр халь. Мĕнле акнă-ха ăна? Ăçта ун тăваткалĕсем? Мекĕрлен халь, çумла. Пĕр çын тракторпа кĕрлеттерсе пырассине — çĕр çын тасатмалла. Вăт Пракка! Улаттие мар, ăна хăйне радиопа лайăх çунтарас пулать. Çакăнта çум курăксене çумласа кăларнă тăкака унран — Якур Праккинчен, шыраса илмелле. Эх, пурăнатпăр пурнăçа. Вырттарса хĕнемелле пире. Ухмахсем эпир. Хамăра хамăр çарататпăр.

Улатти пĕр хурхухне тăпăлтарма тăчĕ, лешĕн туни пăт! татăлчĕ те, тымарĕ пĕр хускалмасăрах юлчĕ. Тарăхнă Улатти тăпрана аллипе сирсе хурхух тымарне чакаларĕ. «Ай, путсĕр тымар! Нимĕнпе те тухмасть», — тӳсеймерĕ Улатти, çĕре выртрĕ те ăна шăлпа çыртса туртрĕ. Вара тем вăрăмăшскере тăпăлтарса кăларчĕ-кăларчех. Акă арçын ура çине çĕкленчĕ. Çăварĕнче — вăрăм тымар. Питĕнчен шултра тумламлă тар юхать.

— Айтуру, Улатти! Мĕн хыпнă эс çăварна? — кулса ячĕç çум çумлама килнĕ хĕрарăмсем.

— Эй, тамаша! Мĕн тăршшĕ! Йытă çĕр мулкачне сĕтĕрсе кăларнă пекех.

— Кăна асăнмалăх килех илсе кай ĕнтĕ.

— Киле мар. Правление илсе кай. Пракка бригади хирте мĕн тери чаплă хурхух ӳстернинчен район тĕлĕнтĕр.

Хĕрарăмсем ахăлтата-ахăлтата малалла утрĕç. Кукуруза хушшине ретĕн-ретĕн тăрса саланчĕç. Кам — катмакпа, кам — ахалех.

Çакăн хыççăн кăнтăрлаччен ун пек-кун пек сăмах-юмах тек пулмарĕ. Кашниех хăй вырăнĕнче ĕçлерĕ.

Çум çумлакансем кăнтăрлахи апата пурте Эртемен çăлĕ патне çерем çине пухăнчĕç. Улатти çӳхе пиншакне сарса хучĕ те хутаçĕнчен çăкăр, пĕçернĕ çăмартасем кăларса хучĕ. Унпа юнашар ларакан Татюк термоспа вĕри шыв илсе килнĕ иккен. Вĕри шыв çине тинкĕле юрчĕ те сĕтпе çиме пуçларĕ.

— Эй, техника темерĕн! — кулса илчĕ Улатти. — Пăх-ха, тăхлачсем те термоспа çӳреççĕ. Чăннипех калатăп, пурнăç малаллах каять пирĕн. Эй, самана. Эльба патĕнче чух...

— Чăнах, ăс çитернĕ Татюк аппа. Ай-ай, пĕрер кашăк сыптарса пăх-ха. Тутлă-и тинкĕли? — ун патне кĕпĕрленсе пычĕç хĕрсем.

— Килĕр ара, килĕр, — чĕнчĕ Татюк, — ăшă пăтă ăша лăплантарать. Эсир те çисе пăхăр, — терĕ вăл унтан Улатти ачисене те.

Анчах хĕрсен çиесси-мĕнĕ пулмарĕ.

— Ан кансĕрлĕр, апатланма парăр çынна! — терĕ вĕсене Сентре Униçĕмĕ, халиччен çынпа калаçсах кайман вăтанчăк каччă.

— Мĕн тетĕн çак эс, хăлха илтеймерĕ, — пырса тăчĕ ун патне сарă çӳçлĕ, сарă куç харшиллĕ, чĕкеç шатриллĕ Лисук. Униçĕм хĕр юри юптарса калаçнине тавçăрса илеймерĕ пулас. Хыттăн:

— Ан кансĕрлĕр çынна тетĕп, — терĕ.

— Мĕнле çынна?

— Татюк аппана. Çавна та ăнланаймастăн-и?

— Эй, япала! Ăна калатăн пуль-çке, — ытти хĕрсене чеен куç хĕссе илчĕ Лисук. Вара хăяр çисе ларакан Униçĕме мăйĕнчен тытса каялла ӳкерчĕ. — Айтăр Униçĕме кăтăклатпăр, хĕрсем. Вăл яланах кăтăк çук тесе мухтанать. Ниушлĕ кăтăкне тупаймастпăр? Килĕр-ха! Часрах!

Хайхи Униçĕм каçса кайса кулма тытăнчĕ. Тĕпĕртетет. Урипе тиха евĕр тапкалашать. Пĕр аяк çинчен тепĕр аяк çине кăлтăрмач пек çаврăнать.

— Ай-ай! Кайăр кунтан. Пурне те вĕлеретĕп. Шуйттан пуçĕсем! Кайăр! Çитет ĕнтĕ! Мĕскер эсир! Ай-ай! Улатти пич-че! — кăшкăрчĕ Униçĕм, вара каллех ахăлтатма, каçса кайсах кулма тытăнчĕ.

Çак вăхăтра Эртемен çăлĕ патне Пракка юлан утпа вĕçтерсе çитрĕ. Вăл ĕрĕхкелесе пыракан лашине темле мăнаççăн тпру! тесе чарчĕ те, хĕрсем ăна курса Униçĕм патĕнчен кула-кула тарчĕç. Лешĕ:

— Шуйттан хĕрĕсем! Путсĕрсем! Никам та качча илес çук сире. Акă курăр, ват хĕрсем пулса юлатăр! — тесе çухăрашрĕ.

— Эй, аплах ан хурла-ха хамăр бригада хĕрĕсене. Пăх-ха вĕсем çине: хурăн пек яштака, хурама пек пиçĕ, пилеш пек хĕрлĕ, вĕрене пек кăтра, çĕмĕрт пек çепĕç, — тем пирки çав тери ытарлăн калаçма тăрăшрĕ Пракка.

— Катăркаç пек кутамас, йĕкел пек йӳçĕ, шăтăклă мăйăр пек кĕрпеклĕ вĕсем, — пушмакне çырма хĕрринчен кайса илсе тăхăнчĕ Униçĕм.

Бригадир лаша çинченех малалла калаçрĕ:

— Ну, паян миçе çын-ха кунта?

— Паян-и? Шутларăм — шучĕ тухмарĕ, сурăм — сĕчĕ тухмарĕ, — кулса ячĕ Лисук.

— Паян çын çителĕклех. Ав Улаттисем хăйсемех тăваттăн, — тинкĕле чашăкне çума çăл кутне утрĕ Татюк.

— Эппин, Улаттисем тăваттăн? Ку аван вара. — Лашине Улатти ларакан тĕлелле уттарчĕ Пракка. — Ну, пурнăçсем мĕнле, Владимир Петрович?

— Япăх.

— Мĕншĕн япăх тата?

— Эс ăна та пĕлместĕн-и?

— Пĕлместĕп, — Улаттие куçран сăнаса пăхрĕ Пракка.

— Апла пулсан пушшех начар.

— Пулĕ, пулĕ... Ну, тĕрĕссипе калаç-ха. Чылай çумларăр-и? Хăвăн пая хăçан çумласа тухатăн? Икĕ кун сана срок. Икĕ кунтан çак анлă хирте пĕр çум курăкĕ те ан курăнтăр. Эй, илтрĕр-и, хĕрсем? Илтрĕн-и, Татюк аппа?

— Тем калатăн эс? Пире лайăх ĕçленĕшĕн преми парас тетĕн-и? Эй, лашуна пăван çисе ярать. Эй, ухмах пăвансем! — Аллинчи пиншакĕпе лаша хырăмĕ çумĕнчи пăвана хыттăн çапрĕ Лисук. Çӳрен лаша тăпăртатса сиккелесе илчĕ, Улатти ачисем патнех çитсе ӳкетчĕ. Çакна курса Улатти пичĕ темле пысăк картсемпе пĕркеленчĕ. Куçĕсем метеор пек йăлтăр çуталса пăхрĕç. Унăн çак лаша çинче ларакан çынна темшĕн юратас килмерĕ. Темшĕн чуна тарăхтарнă пек, мăшкăлланă пек туйăнчĕ ăна çак юлан ут. «Пăх-ха, тăван çĕр тăрăх хăй урипе утма ӳркенекен пулчĕ мар-и Пракка?» - шухăшларĕ Улатти. Вăл тӳсеймерĕ:

— Итле-ха, Пракка, эс пире çакăнта ахалех пăшăклатăн. Так ахалех, — тесе хучĕ.

— Мĕнле пăшăклатăн? Мĕншĕн ахалех?

— Ара, так пустуй вĕт. Кукурузăна тĕрĕс тăваткал туса акнă пулсан культиваци тумаллаччĕ те пĕр-ик хут — ĕçĕ те пĕтетчĕ. Çуркунне çывăрмалла пулман, Пракка тусăм.

— Эй, эсĕ тата! — хĕрелсе кайрĕ Пракка. — Эсĕ çеç пĕлетен пуль. Тупăннă!

— Э-э, тĕрĕссине каласан кăмăла каймасть-им! — сиксе тăчĕ Улатти. — Сан айăпна пула укçа тăккалатпăр. Санăн ăслă пуçна пула.

— Эсĕ ху ăçта пулнă ун чухне? Эсĕ те пирĕнпе пĕрлех хирте ĕçленĕ мар-и?

— Эпĕ мĕн пĕлетĕп сирĕнне. Эпĕ пĕчĕк çын.

— Халь пĕлетĕн-çке.

— Мĕн, эпĕ бригадир-и? Сана панă пек, уйăхне çĕр тенкĕ тӳлеççĕ-и мана? Эсĕ пире ертсе пыратăн. Эсĕ пирĕн кĕтӳçĕ. Санăн астумалла пулнă...

— Ай-ай, пит лайăх пуплетĕн. Пĕтĕм айăпа çын çине тӳнтересшĕн. Чее эсĕ!

— Эсĕ ху чее!

— Çук, пĕртте çын çине йăвантармастăп. Эпĕ астуса ĕлкĕреймен пулсан эсĕ мĕншĕн-ха шăлна çыртса çӳренĕ. Çийĕнчех каламалла пулнă. Унсăрăн мĕнле-ха?

— Ан пăркалан ĕнтĕ, Пракка. Ун пек хӳрене вылятма юрать-и? Эх, пирĕн юлташсемччĕ фронтра. Çулăм чунлă. Çук, сан пек марччĕ вĕсем. Эльба хĕррине çитсен... Нуккă, ан-ха лаша çинчен. Çынсемпе çакăн пек калаçаççĕ-и? Çынсемпе тикĕс вырăна тăрса, пĕр шай тăрса калаçаççĕ. Кӳр, лашине хам тытса тăрам.

Пракка лаша çинчен анчĕ те чăпăрккине умри пысăк чул çине хучĕ.

— Çапла, Владимир Петровчă, пурнăçра пĕр-пĕрне ура хума кирлĕ мар, пулăшса пымалла. Унсăрăн...

— Эй, мĕншĕн çăвар тутине сая ярать-ши. Пулăшмалла тет. Ай-ай, лайăх пулăшрăн эс мана кăçал. Пĕр кун арăма Больницăна илсе кайса килме лаша кирлĕ пулчĕ. Миçе пытăм сан пата? Виçĕ хутчен пырса ыйтрăм. Ĕнер радиопа... пĕлетпĕр сире.

— Ну, ун пекех ан калаç-ха, Улатти.

— Калаçатăп.

— Пустуй чăркăшатăн.

— Э-э, пустуй тет тата!

Калаçу чылай хĕрсе каятчĕ пуль те, анчах Улатти хăйпе юнашар ретсенчи хĕрарăмсем чылай мала çумласа кайнине курчĕ те кукуруза хушшинелле утрĕ. Вăл сăмаха тăруках çапла татни бригадира та шухăша ячĕ пулас, хăйĕн лаши патне Пракка васкамасăр, пуçне усса утса пычĕ, виç-тăват утăм ăна йĕвенĕнчен çавăтса кайрĕ, унтан тин утланса ларчĕ те ял еннелле уттарчĕ.

Праккасен килĕ аслă урамра. Вĕсен çиелтен шап-шурă шуратнă чул çурчĕ ялти чи хитре çуртсенчен пĕри тесен те йăнăш пулмĕ. Урамалла крыльца тухать. Крыльца тăрринче çурлапа мăлатук çиçсе тăрать. Пракка авланман-ха. Салтака кайса килнĕренпе пĕр-ик çул иртрĕ пулин те хусаххăнах пурăнать. Килĕнче çемйи пысăк мар вĕсен. Хăй те ашшĕпе пĕртăван аппăшĕ кăна. Ун аппăшне хут çине Дмитрий тесе çырнă. Хăйпе калаçнă чухне ăна яланах Мĕтри, Мĕтри пичче теççĕ. Анчах хăй çук чухне, хăй илтмен чухне Марье-Мĕтри, пичи теççĕ (темшĕн пичче мар вара!).

Марье-Мĕтри утмăлтан иртнĕ ĕнтĕ. Çапах ун сăн-пичĕ самаях чĕррĕн, çивĕччĕн курăнать. Хĕрлĕ сăнĕ те шупкалса çухалман. Вăл мĕншĕн Марье-Мĕтри пулса тăнине малтанах пĕлтерсе хурар-ха. Эх, ун çинчен шухăшласан каллех иртнĕ тĕксĕм, йывăр пурнăçа аса илме тивет. Анашăн, çĕршĕн çуннă-çке хресчен! Çĕр унăн телейĕ, савăнăçĕ пулнă. Çĕр ăна хĕненĕ, асап кăтартнă. Çĕршĕн... тăван çĕршĕн миçе çын ĕмĕрĕ вăхăтсăр татăлман-ши? Миçе çын чун-чĕрийĕ аманса юлман-ши уншăн. Марье-Мĕтри амăшĕн малтан яланах хĕрсем çуралнă пулнă. Хĕрсем — çĕр тивĕçмен чунсем. Ах, яланах хĕр çуралнинчен хăрушши мĕн пулнă-ши ĕлĕкхи саманара! Çавăнпа, мĕн тăвас, юлашки хĕрĕ çуралсан Урук (Марье-Мĕтри амăшĕ) çĕр çине выртсах макăрать. Ачине никама та кăтартмасть. Ывăл çуралчĕ тесе калама тытăнать. Çапла Дмитрий тесе çырса хураççĕ ун ятне. Хайхи ача ӳсет. Çитĕнет. Унăн кăкăрĕ сарăлать.

Мĕн тăвас тетĕн, ĕмĕр тăршшĕпех Марье-Мĕтри, пичи ятне илтмелле пулнă унăн.

Марье-Мĕтри пĕчĕкренех çĕр тути-масине пĕлсе ӳснĕ çын. Уншăн çĕр — хуйхă та, савăнăç та, телей те. Çавна пулах ĕнтĕ Марье-Мĕтри «çĕр» сăмаха ачалла çĕкленсе, хĕпĕртесе калать. Шăллĕ вйрçăра вилсен вăл унăн ывăлне Праккана та çĕре юратма вĕрентсе ӳстерме тăрăшрĕ. Халĕ Пракка çитенсе çын пулчĕ ĕнтĕ, бригадир. Пурпĕрех Марье-Мĕтри хăй тăванне вĕрентмелли, ăс памалли тупать-тупатех. Тепĕр чухне Пракка: «Ку çумăр мĕн тума кирлĕ-ха халь. Уссăрах çăвать», — тесе персе ярать. Марье-Мĕтри ăна тӳрех пӳлет: «Ку çумăр çав тери кирлĕ. Хирте шăрăхпа ĕрченĕ хурт-кăпшанкăсене пĕтерет», — тет. Тепрехинче вара Пракка çумăр çуманшăн тарăхать. Пичи ăна лăплантарать: «Ку вăхăтра çумăр кирлех те мар-ха. Ыраш шăркана ларнă», — тесе хурать. Пулать пурнăçра, темле ăс памалли те килсе тухать.

Марье-Мĕтри юлашки кунсенче хăй çывăх тăванĕ ӳрĕк-сӳрĕк çӳренине, тем шухăшланине те сисет. Мĕн пулма пултарнă-ха Праккана? Кулса çеç тăраканччĕ, халь сăмаха пăт-пат перкелет те килтен вăшт анчах тухса каять. Тен, ĕçре мĕншĕн те пулин тарăхма лекнĕ-ши? Çук, ун пек-кун пек пулсан сас-хура илтĕнмелле. Тен, ача-пăчан урăххи те тупăнать пуль. Ăçтан пĕлен, хĕрĕ те кӳрентерме пултарнă. «Ытла та çивĕч çав хĕрĕ, ытла та...» — шухăшларĕ пичи.

Кĕçĕр Пракка киле ирех таврăнчĕ те апат çыртнă-çыртманах алкумĕнчи чăлана тухса выртрĕ. Ыйхă килнипе выртмарĕ вăл. Унăн чунне темскер хĕсрĕ, ыраттарчĕ. Бригадир ĕçĕ! Мĕн тери канăçсăр ĕç вăл. Мĕн чухлĕ унăн пуç ватмалли, шухăшласа илмелли. Авă Улатти кăна миçе тĕрлĕ шухăша ямасть пуль. Чăнах, кукурузăна тĕрĕс акман вĕсем. Ун пирки Улатти сăмахне ниепле те хирĕçлеймĕн. Ун пирки, тен, Улатти кăна мар, ытти колхозниксем те çаплах шутлаççĕ пуль ĕнтĕ. Бригадира кӳренеççĕ. Çавна пула уссăр тĕрмешетпĕр теççĕ. Ара, мĕнле пулчĕ-ха çуркунне? Эй, мĕн каласси! Пракка хăй астусах тăраймарĕ механизаторсене! Вăл пурне те шанчĕ, ĕненчĕ, хăйĕнчен ытларах пĕлекен çын пек шутларĕ. Çук тепĕр чухне ытлашши шанма та юрамасть иккен. Миккана пулах ят тиврĕ ăна. Куç уçăлать. Малашне ăслăрах пулăпăр.

Кунсăр пуçне... Кунсăр пуçне Улаттие штрафлани тĕрĕс пулчĕ-и-ха? Пĕр енчен пăхсан, Улаттие кăшт «чĕпĕтсе илни» усăллă пек те туйăнать. Тӳрлентĕр. Колхозшăн, çемйишĕн ытларах тăрăштăр. Эрехпе ан иртĕхтĕр. Тепĕр енчен вара... тепĕр енчен арăмĕ чирлĕ, ачисем вак. Еçлекенни хăй пĕчченех. Çапла усалпа ыррин чиккине тупма ансат мар. Пурнăçра тепĕр чухне ырринех усал теме пулать. Бригадирăн, комсомолецăн ыррипе усала лайăх уйăрса илме вĕренмеллех.

Пракка çаплах шухăшлать, шухăшлать. Урамри хĕрсем шавлаççĕ, кулаççĕ, юрлаççĕ. Акă такам купăсне тăсса ячĕ. Илемлĕ-çке йăмраллă ялти купăс сасси! Илемлĕ-çке унăн ăшă, ырă, хаваслă кĕввисем! Ăна илтсен кирек кам чун-чĕри те сăрлатса, хускалса илет. Ăна илтсен халех тумланса уйăхлă, çут çăлтăрлă урама ыткăнса тухас килет. Ахаль те шухăшлă Пракка чун-чĕрине хĕрсен юрри, купăс сасси татах пăлхатрĕ. Вăл минтер çине ӳпне выртрĕ те тахçан вуланă сăвă йĕркисене аса илчĕ:

Лутка çине ларăттăм, Анаталла кайăттăм. Савни ăçта пурăнать, Эп те çанта пулăттăм.

Кăштах вăхăт иртсен купăсçă купăсне тăсса анаталла кайрĕ. Хĕрсем шавласа ларчĕç-ларчĕç те сасартăк шăпăрт пулчĕç. Ниушлĕ халех вăйă саланчĕ? Пракка ассăн сывласа илчĕ. Унччен те пулмарĕ, темле чул таткисем Пракка çывăракан алкум стенине шăкăрт! та шакăрт! кĕрĕс! туса перĕнме пуçларĕç. Кам мурĕ ашкăнса çӳрет тата? Пракка шăппăн итлесе выртрĕ. Чулсем каллех килсе кĕрĕслетрĕç. Ун хыççăн хĕрсем хуллен ихĕл-ихĕл кулни илтĕнчĕ. Ну, ашкăнса çӳреççĕ те мурсем. Урама тухманшăн хăтланаççĕ ĕнтĕ. Бригадир пурпĕрех хăй кунта выртнине палăртмарĕ. Хайхи хĕрсем алкумĕн урам енчи пĕчĕк чӳречинчен (унта пуç та кĕреймест) кăшкăрма пуçларĕç: «Пракка! Ыйхă чăпти! Пракка! Ыйхă чăпти!» Бригадир хĕрсене тарăхмаллипех тарăхрĕ:

— Мĕн аташса çӳретĕр эсир? Кайăр кунтан!

— Каймастпăр! — кула-кула кăшкăрчĕ Лисук, вара чӳречерен йăмра хуллипе пăлхатма пуçларĕ.

— Ну, путсĕрсем! — йăмра хуллине туртса илсе шăтăр-шатăр хуçса пăрахрĕ Пракка.

Урамра татах пăшăлтатрĕç, чупкаларĕç, кулчĕç. Пракка, вырăн çине тăрса ларнăскер, куçне уçмасăрах çӳçне сăтăркаласа илчĕ, тепĕр хут ассăн сывларĕ. Çак самантра хайхи ун пичĕ çинех темле насуспа шыв чашăл-л! тутарса сапрĕç.

— Ой-ой! Эсир! — кăшкăрса ячĕ Пракка.

Хĕрсем пушмакĕсене шăкăр-шакăр, çăт-çат тутарса тара пачĕç. Бригадир шăлаварне хăпăл-хапăл тăхăнчĕ те майка вĕççĕнех урама вирхĕнсе тухрĕ. Йăмрасем хушшинчен вăрттăн пăхкаласа тăракан хĕрсене хăвалама пуçларĕ. Акă пĕрне тытса ӳкерчĕ, теприне... Анчах Лисук ун пек çăмăлпах çĕре персе анаканни пулмарĕ. Вăл çирĕп аллисемпе Праккана хăйне ярса тытрĕ. Вĕсем тĕркĕшрĕç-тĕркĕшрĕç, нихăшĕ те пĕр-пĕрне парăнмарĕ. Ку çеç те мар, Лисук ытлашши чăрсăрланакан бригадира питĕнчен хытах çатлаттарса çупрĕ. Хĕрсем паçăрхинчен те вирлĕрех ахăлтатрĕç.

— Вăт, усала ан вĕрен, — каска çине кайса ларчĕ Лисук. Ытти хĕрсем те ун çумне вырнаçрĕç. Пракка вĕсене хирĕç пырса тăчĕ. Чылайччен тăчĕ вăл. Хăйне вырăн туса парасса, «кил, лар» тесе чĕнессе кĕтрĕ. Çапах та чĕнекенсем пулмарĕç.

Самай вăхăтран хĕрсем сасартăк вăш тăчĕç те килĕсем еннелле васкарĕç. Пракка ним тума та аптăрарĕ. «Лисука ăсатма каяс-и? Каяс мар-и? Калаçĕ-ши вăл манпа, калаçмĕ-ши? Эй, мĕн пулса мĕн килет». Бригадир Лисук хыççăн чупрĕ.

— Ан васка-ха. Кĕт пăртак, — чĕнчĕ вăл хĕре. Çакна илтсен Лисук тата хытăрах утрĕ.

— Чим-ха, пĕр сăмах каламалли пур сана. Тархасшăн, тăр-ха ĕнтĕ пĕр минут.

— Эй, мĕн туса çӳретĕн эс ман хыçран? Ну, мĕн каласшăн, кала.

— Калатăп.

— Часрах. Эпĕ кĕретĕп, — хапха умнерех утрĕ хĕр.

— Мĕншĕн кăшкăрса пуплетĕн çак манпа? Мĕн пулнă сана, Лисук?

— Сывă пул. Эпĕ кĕретĕп, — хапха шашулккине пусма тăчĕ хĕр, анчах тем шутпа çапах та пусмарĕ. Пракка вăл юри тилмĕртнине туйса илчĕ пулас, Лисука аллинчен ярса тытрĕ. Хальхинче Лисук ун аллинчен вĕçерĕнме шутламарĕ. Вĕсем уйăхлă урам тăрăх тăвалла çума-çумăн ерипен утса кайрĕç.

Акă вĕсем ял хĕрринчи хурама патне çитрĕç. Çак хурама Анаткасри чи çӳллĕ те капмар йывăç. Ăна, ваттисем каланă тăрăх, никам та лартман. Ĕлĕк ку тĕлте вăрман пулнă. Çав вăрмантан тăрса юлнă çав хурама. Ялтан ăçта та пулин кайнă чухне çак хурама тăрри те курăнми пулсан чун-чĕре тунсăхлать, темскер çухатса хаварнă пек туйăнать. Яла таврăннă чухне кирек хăçан та чи малтанах çак йывăç тăррине куратăн. Вара чуна ăшă пулса каять. Ларать çав хурама! Вăл улшăннине нимĕн чухлĕ те сисместĕн. Лисукпа Пракка пĕчĕкçĕ чухне те çакăн пекехчĕ вăл. Унăн сарлака турачĕсем урам вĕçне йăлтах хупăрласа хунă темелле. Пĕр енчи турачĕ Хритун мучи пӳрчĕ умнех, тепри вара Хритунпа урам урлă Кирле лупасĕ çумне усăннă. Çак хураман хулăн тымарĕсем çул урлах мăкăрăлса выртаççĕ. Вĕсем çийĕн урапа кăптăр-каптăр туса аран каçса каять. Çил-тăвăлтан, аçа-çиçĕмрен ним хăрамасăр паттăррăн сарăлса ларать çак йывăç! Кĕркунне вăл шухă çилпе мăнаçлăн, пĕр канмасăр кашлать. Çак йывăç çумне пырса тăрсан хăвна ху тахçанах паллакан çын патне пырса тăнăнах туятăн. Вăл çилпе кашлани те санпа ху лайăх пĕлекен, хăвна ăнланакан, килĕштерекен çын калаçнă пекех илтĕнет. Çак хурама ялти ĕçсене пурне те курать, пĕлет. Хальхине кăна мар, тахçанхи-тахçанхине те пĕлет. Çавăнпа Лисук унăн ăшă хуйăрĕ çине таянса тăма, унăн калаçăвне итлеме юратать. Хурама сассинче пурнăç вăрттăнлăхĕ пытарăнса тăрать тейĕн.

— Çак хурама миçере-ши? — ыйтрĕ хĕр.

— Кам пĕлет ăна. Касса тункати çинчи çаврашкасене шутласан çеç чухлама пулать.

— Çук, ку хурамана касма юрамасть. Вăл ял илемĕ! Ял мăнаçлăхĕ!

— Тĕрĕс, — килĕшрĕ унпа Пракка, — пирĕн ял илемне ӳстерсех пымалла. Пирĕн ял — ку таврари чи илемлĕ, чи хитре ял пултăр. Ун илемне курса пурте савăнччăр. Вăл хитре сад пек, аслă вăрман пек пултăр.

— Эй, эсĕ лектор пекех калаçатăн-çке, — терĕ Лисук колхозра малашне тума палăртнă ĕçсем çинчен каччă юриех çĕкленӳллĕ калаçма тăрăшнине сиссе.

— Ĕненетĕн-и, пирĕн колхоз чи вăйлă колхоз пулать акă, — терĕ вара малалла Пракка. — Пирĕн уй-хирте тыр-пул вăрман пек, апла çеç те мар — тайга пек кашласа ларĕ. Ун ăшне кĕрсе кайсан виçшер кун аташса çӳрĕн.

— Аташса супнă, ывăнса çитнĕ, сухалĕ ӳссе кайнă бригадира вертолетпа тупса тухаççĕ те çав ятпа савнăçлă митинг туса ирттереççĕ, — пушшех хытăрах кулчĕ Лисук.

— Э-э! — хăйне хăй сисмесĕрех кăшкăрса ячĕ йĕкĕт.

— Вăт, э-э! Пулать вара, — малаллах калаçрĕ хĕр, — эсĕ таврăниччен арăму санран уйрăласси çинчен хаçатра пĕлтерӳ пичетлесе кăларсан. Ай, çитетчĕ вара кулăш.

— Аплах хăвăрт пĕлтерӳ памастăн ĕнтĕ. Кĕтетĕн.

— Эй, мĕн тума кĕтес сана.

— Мĕн, ним чухлĕ те юратмастăн-и вара?

— Çук.

— Пачах-и?

— Пачах.

Праккана хĕр çакăн пек калани килĕшсех каймарĕ. Паллă ĕнтĕ: кирек хăш каччăн та хăйне «юратап-çке» тенине илтес килет. Мĕн тери кăмăллă, ырă çав ăшă сăмаха илтме. Ăна эсĕ ĕмĕр тăршшĕпех манмастăн. Темле йывăрлăх тухсан ху савакан хĕр «юратап-çке» тенине аса илетĕн те, чуна çăмăлрах пек, вăй хушăннă пек туйăнать. Лисук çав сăмаха каламарĕ. Юрĕ-çке. Лисук кăмăлĕ мĕнлине Пракка чухлать. Ку хĕр ун пек сăмаха йăпăр-япăр персе ярас çук. Вăл çав сăмаха каличчен Праккана нумай тарăхтарĕ-ха, унăн чун-чĕрине пайтах çунтарĕ.

Пракка уйăх çутинче кĕмĕллĕн ялтăртатса курăнакан шуç, шифр витнĕ çуртсен тăррисене, аякках тăсăлакан уй-хире тинкерчĕ. Вăл бригада ĕçĕсем çинчен аса илчĕ.

Ялта лăпкă. Ялакки çăл шывĕ çӳллĕ валак çинчен шурă чуллă çырана шапăр-шапăр туса юхни илтĕнет. Таçта такам хапхийĕ хуллен кăрик! туса уçăлчĕ. Пĕр-пĕр хĕр е каччă вăйăран таврăнчĕ ĕнтĕ. Унччен те пулмарĕ — хурама çине темле кайăк чаштăр-р! пырса ларчĕ, çуначĕсене çăт-çат çапкаласа илчĕ. Лисук шартах сикрĕ, Пракка çумнерех тĕршĕнчĕ. Хĕр лăпланса çитнĕччĕ-и, çитменччĕ-и — çӳлте хыттăн тĕв-вик! тĕв-вик! кăшкăрма тытăнчĕ. Эй, тăмана чăхсене хăратса çӳрет иккен. Хĕрпе каччă çав тăмана хăш тĕлерех тесе пăхнă май сисмен те: тăкăрлăкран темскер йăтнă çын тухрĕ. Кам-ха ку? Мĕн йăтса çӳрет вăл çĕр хута? Праккапа Лисук ăна асăрхарĕç те йывăç çумнерех тĕршĕнчĕç. Лешĕ те вĕсене асăрхарĕ пулас. Пĕр кана унталла-кунталла пăхкаласа тăчĕ, вара вĕсен еннеллех утрĕ. Акă çывхарсах çитет. Палласчĕ-ха ку этеме. Йывăç патне çитеспе хайхи палламан çын çурăм çинчи каткине пуçĕ çине тăхăнтартрĕ лартрĕ. Камне ниепле те пĕлме çук. Пракка ăна чĕнсе пăхма шутларĕ:

— Кам эсĕ? Мĕн туса çӳретĕн?

— Эп-эп-эп. Çӳретĕп-ха, — катка ăшĕнчен темле янăраса, улшăнса илтĕнчĕ ун сасси.

Лисук чăтаймасăр кулса ячĕ. Катка тăхăннă çын темскер мăкăртатса, пăм-пăм! тутарса малалла утрĕ. Пракка вăл çын хăш урамалла пăрăнса кам патне кĕнине пĕлесшĕнччĕ, çавăнпа пăхкаласа тăчĕ. Çак самантра хурама тăрринче каллех тĕв-вик! тĕв-вик! турĕ. Лисук шарт сиксе каччă çумнерех пăчăртанчĕ. Лешĕ ăна пилĕкĕнчен çепĕççĕн ыталарĕ. Халĕ Пракка пурин çинчен те: çăлтăрсем çинчен те, уйăх çинчен те, бригадăри ĕçсем çинчен те, пуçне катка тăхăннă çын çинчен те манчĕ.

Эй, юрату! Сывă пултăр хаваслă, телейлĕ юрату!

Лисука ăсатса хăварнă хыççăн Пракка тӳрех килнелле утрĕ. Уйăха пĕлĕтсем хупăрларĕç. Çăлтăрсем те çукпа пĕрех. Сулхăн çил кăна халĕ те канма шутламасть. Улмуççи турачĕсем çийĕн правур чупкаласа çӳрет. Пракка килне аслă урампах каясшăнччĕ. Тӳртерех пултăр тесе çырма хĕррипе утрĕ. Ялакки çырми — чылай тарăн çырма. Унăн варринче — çӳллĕ йăмрасем. Хĕррисенче нимех те çук, тĕлĕ-тĕлĕпе шурă, тĕлĕ-тĕлĕпе хĕрлĕ тăпра ишĕлсе тăрать. Шурă тăпраллă вырăнсем авă тĕттĕмре те пир сарнă тĕлсем пек курăна-курăна каяççĕ. Çак çырма-çатраллă вырăнта улмуççисем лартсан, чиесем чĕртсен мĕн тери ырă пулмалла! Хăнăхни пĕтерет ял çыннисене. Хăнăхнă халичченхи пек пурăнма. Çавăнпа вырăнтан хăнк та сикес килмест.

Пракка хăйсен пахчине çырма енчи калинккерен кĕчĕ. Çак калинккене пичи çырмаран шыв йăтма тунăччĕ. Ав чултан пĕчĕк картлашка купаланă. Пракка пичийĕ çулла пахчари хӳшĕрех выртсатăрса пурăнать. Кунта — уçă сывлăш, кайăксен чĕвĕл-чĕвĕл сасси, йывăçсем тӳлеккĕн пăшăлтатни. Кăнтăрла шăрчăксем сикеççĕ, шурă, хĕрлĕ, симĕс, кĕрен лĕпĕшсем вĕçеççĕ. Çавăн пек чухне Марье-Мĕтри хăйĕн кун-çулне аса илме юратать.

 «Иртрĕ-çке ĕмĕр, хĕрарăм пуçăмпа хĕрарăм тумĕ тăхăнса кураймарăм, кăкăр çумне ача тытаймарăм», — тет вăл час-часах хăйпе хăй калаçса.

Пичи, революциччен арçын тумĕпе çӳренĕскер, çав тума кайран та хывмарĕ. Арçынсемпе ĕçлесе хăйне ялан арçынла тыткаланăран сăмах-юмахĕ те кăшт арçынланнă унăн. Анчах чун-чĕри, хĕрарăмăн ăшă, таса, çепĕç чун-чĕри, ăшра çаплах сыхланса юлнă. Эх, мĕн каласси ĕнтĕ. Чун чунах вăл. Çурхи хаваслă хитре каçсенче куççуль юхтарни те сахалах пулман. Тӳснĕ. Халĕ çамрăклăх иртнĕ ĕнтĕ.

Анчах çак вăхăтра хăйĕн пурте — пĕтĕм çамрăклăхĕ, телейĕ иртсе кайнине пĕлсен этем чунĕ сасартăк вутри пек çунма тытăнать, вăл калама çук ыратать, асапланать.

Пракка сукмак тăрăх улмуççисен хушшипе хуллен туратсене сиркеле-сиркеле утса пыратчĕ, кĕтмен çĕртенех такам калаçнине илтрĕ. Каччă чарăнса тăчĕ. Унталла-кунталла пăхкаларĕ. Никам та курăнмасть. Çил вĕрнĕ май каллех ун хăлхине çын сасси пырса кĕчĕ. Чим-ха, хӳме енчен илтĕнет-çке ку. Тен, пичи хăй тĕллĕн мăкăртатать пуль, тĕлĕкре калаçать пуль. Каччă каллех картишнелле утрĕ. Хӳшĕ патĕнче шăкăлтатни тата уççăнрах илтĕнчĕ ăна. Вăл иккĕмĕш хут чарăнчĕ. Ак тамаша! Пичи пĕччен мар иккен. Такам ют çын пуплешет унта.

— Çапла, пурнăç юхан шыв пек юхать. Сисместĕн те. Санпа çак хурăнсене лартни ĕнерхи пек çеç туйăнать. Чăнах. Ай-яй-яй... — терĕ вăл ӳсĕркелесе илсе.

— Ан та кала. Хам та тĕлĕнетĕп, — çинçе сасăпа калаçрĕ Марье-Мĕтри.

— Ун чухне каларăм эп сана. Астăватăн-и?

— Мĕн çинчен? Э-э, ăна-çке эс. Астумасăр.

— Ма пымарăн-ха ун чухне манпа. Чĕнтĕм, чĕнтĕм сана?

— Ăçтаччĕ-ха? Чĕннине астăватăп.

— Мелекесе-çке. Вут татма каяр терĕм. Ун чухне Мелекесе вут татма каятчĕç.

Пĕр касă чăрсăр çил шавласа килчĕ те, сăмахсем татăкăн-татăкăн кăна илтĕнкелерĕç. Унтан пачах илтĕнми пулчĕç.

Çил лăплансан сăмахсем татах йĕркеллĕн юхса килме тытăнчĕç.

— Çапла çав, вăхăчĕ ухмахла пулнă. Самани... — паçăрхинчен те хытăрах ӳсĕрчĕ палламан çын.

 «Чим-ха, — шухăшларĕ Пракка, — ку хамăр кӳршĕсем-çке. Ахваниç мучи. Калаçса ларма килнĕ ĕнтĕ. Ыйхисем килмеççĕ пуль ватăсен. Ларччăрах шăкăлтатса. Вĕсен хăйсен юрри-кĕвви». Вара сасă туса вĕсен сăмахне татас мар терĕ; яланах чĕриклетсе, çухăрса уçăлакан пахча хапхи патĕнчен пăрăнчĕ те картишне хӳме урлă каçса кĕчĕ. Вăл хӳме çинчен сиксе ансанах сурăхсем тĕр-р! туса лупас айнелле чупрĕç, картиш варринчи хурсем какаласа илчĕç.

Тепĕр кунне бригадăри арçынсем Ара çырми урлă çĕнĕ кĕпер хывма, хĕрарăмсем утă тавăрма кайрĕç. Праккан иртенпех унта та кунта чупмалла пулчĕ. Пилорама патне пырса икĕ автомашина хăма тиеттерсе ячĕ, унтан чул кăларакансем патне кайрĕ. Бульдозер çырма хĕрринчи тăпрана хырса тасатать. Ун хыççăн çиеле тухса юлнă чула çич-сакăр çын кăлара-кăлара купалаççĕ. Вĕсен хушшинче Улаттипе Сентре Униçĕмĕ те пур.

Кăнтăрла тĕлне Пракка утă тавăракансемпе калаçрĕ. Кунта ĕç пит ăнсах пымасть иккен. Бригадăри хĕрарăмсенчен нумайăшĕ курăнмасть.

— Ăçта вара пирĕн çынсем? — тĕлĕнсе ыйтрĕ Пракка.

— Пĕлместпĕр, — терĕ Татюк. — Килте çĕр улми çумлаççĕ пуль.

— Мĕнле халь килти çĕр улмипе аппаланмалла? — çилленсе кайрĕ Пракка. — Пăх-ха эсĕ вĕсене! Пуçра пур-ши вĕсен, çук-ши? Çумăра кайсан ку утă йăлтах хуралса каять вĕт. Пурăнаççĕ пурнăçа!

— Пахчари, килти çум курăксене хăçан тасатмалла вара? — ыйтрĕç хĕрарăмсем. — Çумăр çусан килти ĕç те пулмасть-çке...

— Хреççи мĕн туса çӳрет тата? Мĕншĕн паян та курăнмасть? — унталла-кунталла тинкерчĕ Пракка.

— Эй, Хреççие кĕт-ха эс. Вăл колхоз ĕçĕ çине тахçанах ал сулнă, — терĕ каллех Татюк.

— Мĕнле ал сулнă?

— Эй, мĕн тума кирлĕ ăна колхоз. Вăл унсăрах юрласа çеç пурăнать. Чиркĕве каять те çылăх каçарттарать. Унтан таврăнать те каллех çылăх тума васкать. Вара татах чиркĕве...

— Чăнах, ăçтан укçа тупать-ха Хреççи?

— Эй, çавна та пĕлместĕн-и эс?... Пĕр четвĕрчĕ виç тенкĕ-çке. Темле этем картне кĕртеймеççĕ ăна. Ĕçе тухмасан та юрать, эрех тусан та — никам та шарламасть... Бригадирĕ те мăш та тумасть...

Пракка текех тӳссе тăраймарĕ. Тарăхнипе унăн куçĕ çуталса илчĕ, тути мăк-мак тукаласа сикрĕ. Чунĕ тарăхрĕ. Ара, пĕтĕм ял халăхĕ тар тăкнă чух Хреççи шăппăн кăна сулхăнра выртать иккен. Вăт япала! Чиркӳпе сăмакунра мĕнле çыхăну пур-ха? Чиркӳ таса чунлă пулма вĕрентет, сăмакунĕ вара — асма, усалланма, харкашма. Мĕн шутлать-ши кун пирки Хреççи?.. Çук, Хреççипе йĕркеллĕ калаçса пăхмаллах. Капла юрамасть, юрамасть. Пракка хиртен васкасах ялалла уттарчĕ.

Яла çитсен вăл тӳрех çырма хĕрринчи самай кивĕ пӳрт патне васкарĕ. Çак пӳртре пурăнать ĕнтĕ Хреççи. Вăл хăй хуçалăхĕнчи ĕçсене тума та ӳркенет пулас. Пӳрт тăрри пĕр тĕлтен çĕрсе шăтнă. Пракка хапха умне çитрĕ. Пăрса пăхрĕ шашулккине — уçăлмасть. Тата хытăрах пăрчĕ — çав-çавах уçăлмасть. Хреççи хапхине питĕрсех таçта тухса кайнă-ши?

— Хреççи! Христина Агафоновна! Хреççи аппа! — кăшкăрчĕ бригадир.

Хирĕç сасă пулмарĕ. Таçтан, те кĕлет айĕнчен, йытă çури тухрĕ те хапха патнелле хӳрине сулла-сулла чупса пычĕ, хура сăмсине хăма çурăкĕнчен кăларса пăхрĕ. Пĕр хутчен хам! терĕ, вара каллех кĕлет патнелле лĕпĕстетрĕ. Пракка чунĕ татах тăвăнса килчĕ. Ăçта çӳрет ку пĕтмен этем! Ниушлĕ каллех чиркĕве лăпăстатнă? Тупăннă тата турра ĕненекен! Хăй турра ĕненмен çынран çĕр хут çылăхлă пуль. Бригадир шухăшласа тăчĕ-тăчĕ те колхоз лаши витисем патнелле утрĕ. Çул çинче ăна Хреççипе кӳршĕллĕ пурăнакан Урук кинемей тĕл пулчĕ.

— Пирĕн еннелле килсе курас терĕн-и? — ыйтрĕ кинемей.

— Путсĕрсене пула чупатăп çав. Ну, этемсем! Çуллахи ăшă çанталăкра та хире тухмаççĕ. Мĕн шутлаççĕ-ши вĕсем? Ăс пур-ши вĕсен е пĕр тумлам та çук-ши? — тарăхса калаçрĕ Пракка.

— Кам çинчен калатăн эс? Мĕн пулнă?

— Кам çинчен пултăр. Паллă ĕнтĕ.

— Мĕн каллех çук-и-мĕн килте? — тĕпчерĕ кинемей сăмах Хреççи çинчен пынине тавçăрса илсе.

— Çук çав. Пĕр тустарас тенĕччĕ. Хапхине питĕрнĕ.

— Эй, килтех пулмалла-ха вăл. Тем кала та — килтех. Каç Улатти ларатчĕ ун патĕнче. Сыпкаланă пулас-ха вĕсем. Хреççин сурăхĕсене те кĕтĕве хам хурăм паян.

— Чăнах килте выртать-ши вăл? Чиркĕве кайман-ши?

— Эй, килĕнчех пулмасăр. Питĕрĕнсе ларать ĕнтĕ... Тарăхнă бригадир Хреççи патне каялла вĕçтерчĕ. Хальхинче хапха патне пымарĕ вăл, хӳме урлă каçса кĕме шутларĕ. Алкум çумĕнчи икĕ шиттинчен икĕ аллипе ярса тытнăччĕ — такам ĕ-ĕк! ĕ-ĕк! тенĕ сасă илтĕнчĕ. Мĕне пĕлтерет-ха ку: çын сасси-ши, сурăх е качака ӳсĕрет-ши? Унччен те пулмарĕ, каллех хыттăн ĕ-ĕк! ĕ-ĕк! турĕ. Ара, ку алкумĕнчен илтĕнет-çке. Такам пырне татас пек мекĕрленет. Апла тăк алкумĕнче кам та пулин пур.

Пракка хӳме урлă хуллен каçса кĕчĕ те алкум алăкне ерипен шăкăр-шăкăр тутарчĕ. Хреççи тепăр хут ĕ-ĕк! ĕ-ĕк! текелесе илчĕ те алăк патне пычĕ.

— Эпĕ-ха, уç, — терĕ Пракка сасне улăштарса.

— Кам эс? — пĕлесшĕн пулчĕ лешĕ.

Бригадир алăка каллех ерипен шăкăр-шăкăр тутарса илчĕ. «Кам-ши ку? Мĕн ăспа çӳрекен çын-ши? — шухăшларĕ Хреççи. — Паллах, вăрттăнлă-мĕнлĕ çӳрекен çын ĕнтĕ. Унсăрăн кун пек ерипен шăкăртаттарас çук. Темме тĕлсĕр çӳреççĕ мурсем. Мухмăрпа пуçа çĕклесе те пăхас килмест, никампа та калаçас шухăш çук».

Пракка алăка çаплах ерипен шăкăр-шăкăр тутарса сас парать.

— Пĕчченех эп. Арçын таврашне кĕртместĕп. Тухса кай! — кăшкăрчĕ Хреççи.

Хăй çав вăхăтрах: «Эрех илме килмен-ши ку? Каплах кăшкăрса хамран пистерес марччĕ-çке», — тесе пăшăрханчĕ. Вара питĕркĕч тимĕре кăр-р туртса шутарчĕ те алăка уçрĕ. Хăй умĕнче бригадир тăнине курсан Хреççи ах! тесе кăшкăрса ячĕ, каялла чакрĕ. Пракка алкумне кăшт анчах кĕрсе тăчĕ. Мухмăрлă хĕрарăм тем каласшăнччĕ, анчах кăмăлĕ çаплах пăтранчĕ пулас.

— Ĕ-ĕк! Ĕ-ĕк!

— Эсĕ капла килте пĕччен выртса вилме те пултаратăн вĕт, шуйттан çăпати! — çилленсе кайрĕ бригадир.

Хреççи майĕпен тӳрленсе ларчĕ.

— Тӳссе пулмасть капла. Тăварласа ĕçес пуль кăштах. Унсăрăн вĕлерĕ те, — терĕ те вăл тăнк-танк! тăнк-танк! пускаласа пӳртелле утрĕ, шкапри хура кĕленчерен пĕр стакан эрех тултарчĕ, ăна тăварласа аран-аран ĕçрĕ.

Хреççи бригадира та эрех пама хăтланчĕ, лешĕ аллипе сулчĕ. Хыттăн:

— Лартсах хур! Кирлĕ мар! — терĕ. Унтан çирĕппĕн çапла ыйтрĕ: — Ну, малашне мĕнле пурăнма шутлатăн, Хреççи аппа? Кала-ха...

— Мĕнле пурăнас? Халичченхи пекех лăпăртатса пурăнăпăр. Майĕпен...

— Çук, халичченхи пек юрамасть.

— Ара, юрамасан — юрамасть пултăр. Ара...

— Паян мĕншĕн ĕçе тухмарăн?

— Ара, хăвах куран-çке. Чирлерĕм. Мĕнле чир теççĕ-ха. Ĕк-ĕк чирĕ теççĕ-и? Ĕнер, тем ухмахне, выç варлах лӳксе лартнă та. Касать вĕт ăша! Кăкăр айĕнчен хăйăрать кăна.

— Ку чир вăл — кахалсен, путсĕрсен чирĕ. Ытлашши ан тарăхтар, Хреççи. Тӳсейместĕп. Асту!

— Ара, вăрçмалла ĕнтĕ мана, вăрçмалла. Ах, хамах ухмах çав. Ĕçме юрать-и манăн? Пĕр черкке те ĕçме юрамасть. Чĕре те хавшакланса кайрĕ те. Пирĕн йышшисен сывлăх пур-и вара.

— Ан кутăнлан, Хреççи. Эсĕ хушăн пулсан халь тесен халь çирĕм-вăтăр çухрăма чупса çитетĕн. Пăрах ун пек чееленме.

— Ара, калать тата. Пирĕнтен, ним пĕлмен çынсенчен, чееленесси пулать-и? Тухмалла-ха колхоза. Питĕ тухмалла. Юрĕ, Пракка, тухăпăр.

— Миçе хутчен çуса кăларса янă эс мана. Ну, чĕлхе-çăвар.

— Ывăлăм, эсĕ аван çын пулаканччĕ-çке. Эпир, ара, сирĕн аннӳпе епле туслă пурăннă. Ах, нихçан та манас çук эп ăна. Пĕррехинче колхоз пуçланичченех пулчĕ ку. Эпир, Чее Санькки, Якав Клавйи, эпĕ тата сан аннӳ, Çĕн Кавала кĕрĕшсе тырă вырма кайрăмăр. Тырă вырма тытнă хуçи хыт кукарччĕ. Яшкине, иçмасса, çич-сакăр çăмах та ямасть пуль. Тинке тухатчĕ вĕсемпе. Хăвăрăлса çитрĕмĕр. Вара епле те пулин часрах киле каяс тесе анине хăвăртрах вырса пĕтерме чăнларăмăр. Çĕр выртса выратпăр.

— Ун чухне ав выртса вырнă тетĕн. Халĕ кăнтăрла та пытанса выртатăн. Мĕнле-ха капла?

— Ывăлăм, эй, аплах ан кала-ха. Ял çынни-çке. Пур-пĕрех пĕрле пурăнмалла. Çапла, çĕр выртса выратпăр. Сĕнтĕр çĕрĕ чиккинче. Пĕррехинче, сĕм тĕттĕм каçхине, юлташсем харлаттарма пуçларĕç. Эпĕ çаплах ыйха каяймасăр выртатăп. Хайхи, унччен те пулмарĕ, таçта, Сĕнтĕр масарĕ енче, такам хыттăн тан! тан! тан! тутарса шаккани илтĕнчĕ. Мĕн амакĕ-ши ку тетĕп. Пĕр хускалмасăр çаплах итлетĕп. Хайхи çăва çинче ăй-ăй! ăй-ăй! ăй-ăй! тесе вил туй юррине çухăрашма пуçларĕç. Унта пĕчĕк ача сасси те, ват çын сасси те, хĕрарăм сасси те, арçын сасси те пур. Юррин вара кĕвĕ латти çук. Пĕр сыпăклă кăна кăшкăрашаççĕ.

— Ачапчасем хăратас тенĕ ĕнтĕ сире. Эй, айвансем! Çавна та чухлайман.

— Çук, çавăнта çур çĕр тĕлĕнче кам ачи-пăчи çӳретĕр-ха. Хайхи Якав Клавйине тĕке-тĕке вăрататăп. Вăл пит хăрасах каймастчĕ. Чăнах, ăй-ăй! ăй-ăй! тенине вăл та илтрĕ. Унтан пурте вăрантăмăр та тарма пуçларăмăр. Чугун çул урлă каçнă чух хăйăр тăрăх япăр! япăр! шуса анатпăр. Ниепле те хăпарма çук. «Единство» хаприки патнех анса выртрăмăр вара. Савăт çути лекекен тĕле. Ара...

— Чарăн, Хреççи, хăвăн лăпăр-лапăр сăмахупа. Эпĕ ĕçлеме тухма чĕнетĕп, вăл вил туй юмаххи ярать...

— Ара, тĕрĕссипех куртăм çавна. Пĕр пĕрчĕ те суймастăп.

— Юрĕ, çиттĕр санпа пустуй палкама. Паянтан пуçласа кун пек лăпăртатса пурăнма чарăн. Капла пурăнсан ял кулать, Хреççи.

— Ара, кулаççĕ те пуль, ывăлăм. Кулакан çынна чарма çук ĕнтĕ. Ара, пĕр кулма тытăнсан питĕ кулас килет вăл. Çапла, ĕлĕк апат çиме ларсан атте пире: «Ан кулăр!» — тетчĕ. Эпир вара, сĕтел хушшинчи ачасем, хамăра хамăр сисмесĕрех тих! тих! тăваттăмăр. Унтан пурте ахăлтатса яраттăмăр та сĕтел хушшинчен тухса тараттăмăр.

— Эрех тума та паянтан пуçласа пăрах. Асту, ыррипе хăтăлаймастăн. Лекетĕн! — кирли çинчен калаçма тăрăшрĕ Пракка.

— Ара, хăтăлассипе хăтăлмасси те, лекесси те ялтан килет ĕнтĕ вăл, сирĕн пек пуçлăхсенчен. Ара, эреххине эп çеç тумастăп та. Шăнса килсен шăмшака çемçетсех ярать-çке, шельмă. Сых ятне кăштах та пулин тытас килет-çке ăна.

— Тек тăватăн пулсан хамах милицие пĕлтеретĕп. Чăннипех çапла. Пирĕн бригадăра ун пек путсĕрсем ан пулччăр. Çакна ан ман, Хреççи.

— Манмăпăр ара. Чăнах, каланине ма манас-ха ăна. Çын çавна калама юриех килнĕ те-ха... Çапах та, ывăлăм, эрехпе тыттарма ытлашши ан васка. Ара, ялпа ял пурăнмалла. Паян пĕри пĕрне такăнтарсан, ыран тепри тепĕрне такăнтарсан япала пулать-и? Вара ялта пурте пĕр-пĕринпе çапăçса, харкашса пурăнма пуçлĕç. Пирĕн çынна усал тумалла мар, ырă тумалла.

— Айта тумлан, Хреççи. Тӳрех утă тавăрма.

— Пыратăп, ывăлăм. Эсĕ манпа чăрманса ан тăр. Санăн мансăрах ĕç нумай пуль. Сывлама та çук пуль.

— Асту, халех пыр.

— Юрĕ, ачам, халех...

Пракка тухса кайрĕ. Вăл кайсан Хреççи унталла-кунталла пăхкаларĕ те хапхана тухса питĕрчĕ, алкум алăкне те сăлăп хурсах кĕчĕ.

— Аран ăсатса ятăм шеремете, — кулам пекки турĕ Хреççи. — Ара, нимпе те тухса каймасть. Темле те йăпатса пăхатăп, пурпĕр хăйĕннех перет. Утă пухмалла иккен. Каккуй утă шухăшĕ кунта. Инкек. Улаттипе чылай пуплешсе ларнă пулас. Хытах сыпнă курăнать. Ай-ай! Унăн арăмĕнчен çавах çын пулас çук. Темле пурăнкалать Улатти. Ах тур, хăй сарă, хитре, пысăк. Ун пек арçынпа пĕрре йăпанни мĕне тăрать пуль. Ара...

Хреççи сасартăк мăкăртатма чарăнчĕ, унăн йĕкел пек сăмси çӳлелле каçăрăлчĕ, пичĕ пĕркеленчĕ. Вăл паçăрхи пекех хыттăн ĕ-ĕк теме пуçларĕ.

Хреççи Улаттисем патне юлашки вăхăтра час-часах çӳреме тапратрĕ. Пырать те урай сĕрсе каять, кĕпе-йĕм çуса парать. Тепĕр чухне Улатти ачисем валли алсиш-чăлха çыхать. Хреççи пырса çӳренĕшĕн Улатти арăмĕ — Елян кăмăллă. Ара, хĕрарăм хĕрарăмах çав. Вăл килсен кил-çурт хăтлăрах пек туйăнать. Хреççин чĕлхи-

çăварĕ те яка. Вăл калаçни, ял хыпарĕсене пĕлтерни чирлĕ çыннăн кăмăлне çавăрса ярать.

Паян Хреççи Улаттисене мунча хутса пама шутларĕ. Акă вĕсем Улаттипе иккĕшĕ вут çураççĕ. Хреççи пурттине тытса тăрать, лешĕ ахлатса тукмакпа çапать. Хурама кĕрешĕ ытла та кăра иккен. Сийлĕ-сийлĕ. Ниепле те çурăлмасть. Пуртă тăршши кĕрсе кайиччен çапсан та питĕ ерипен чĕлт-чĕлт текелесе çеç тăрать.

— Ара, Улатти! Ан пер-ха тукмакпа. Алла ыраттаратăн! — кăшкăрчĕ Хреççи.

— Эс аллуна лĕнчĕрех тыт.

— Ара! Ай! Пурпĕрех чĕтретет.

— Чим-ха, апла пулсан пурттине кăларам. Пăрăн-ха кăштах...

Улатти пурттине силлерĕ, хайăркаларĕ, туртрĕ. Инкек япали! Вырăнтан та хускалмасть. Вара тукмак илсе пуртă аврине çӳлелле çапма пуçларĕ. Анчах пуртти хускалмарĕ. Улатти тата хытăрах çапма та шутланăччĕ — аври хуçăласран хăрарĕ.

— Эй, пурнăç пĕр ăнмасан çапла-çке вăл, — çамки çинчи шултра тар тумламĕсене çаннипе шăлса илчĕ Улатти.

— Мĕн пирки апла калатăн-ха эсĕ? — Улатти çывăхнерех пычĕ Хреççи.

— Пĕр кун сан пата пырсан кĕçех капкăна çакланаттăм вĕт.

— Арăму сисмерĕ пулĕ те...

— Çук, вăл мар. Тавтапуçах мана катка çĕклеттерсе ятăн. Хурама патне çывхаратăп. Унта Праккапа Лисук тăра параççĕ. Мĕнле иртсе каяс-ха. Палласан кам патĕнчен тухнине тӳрех тавçăрса илеççĕ-çке. Вара пуçа катка тăхăнма лекрĕ. Вăт Эльба.

— Ха-ха-ха! — кулса ячĕ Хреççи. — Паллаймарĕç эппин.

— Çук, паллаймарĕç.

Улатти тукмакпа тĕлсĕр çапнипе пуртă аврине шатăрт хуçса пăрахрĕ. Пуртти хурама каски çумнех юлчĕ.

— Эй, эсремет япали! Унсăрăн та вутă çитет-çке. Тепĕр чухне çурăпăр, — чикарккă авăрлама тытăнчĕ Улатти.

Хреççи çурнă пуленкесене йăтса пахчари мунча еннелле утрĕ.

Кун çумăрлăрах. Вăхăт-вăхăтпа йĕпхӳ те пĕрĕхкелет. Тӳпене тип-тикĕс тĕксĕм пĕлĕт карса илнĕ. Курăксем те, йывăç тураттисем те йĕп-йĕпе. Кун пек кунсенче Улатти мунча хутма, çакăн пек табак туртса ларма çав тери юратать. Май килсен пĕрер черкке аншарли сыпса ярсан та пăсмĕччĕ те. Çук çав. Тупма хĕнрех ăна. Хреççирен тилмĕрсе пăхсан кăна.

Мунча пулсан Улатти чи малтанах ачисене ертсе кайрĕ. Кашнинех лапка çине вырттарса хурăн милĕкĕпе ик-виçшер хут çапрĕ вăл. Лешсем вĕри тесе кăшкăрчĕç, тапаланчĕç, лапка хăми хушăкĕнчен кăна сывларĕç. Улатти пурпĕрех чарăнмарĕ.

— Лăппи-лаппи лапка айне, çын сăмаххи чул çине, çулçă пек сарăл, хăмла пек хăпар. Пысăк, тĕреклĕ пул, — такмакласа çапрĕ вăл.

— Ай-ай! Çитет! — кăшкăрчĕç ачисем.

— Мунчара лайăх çапăнас пулать. Пĕр кирĕк те ан юлтăр. Атту кайран çĕрĕпе кăтăр-кăтăр хыçса выртатăр ак.

— Ай-ай! Ай! — лапка çинчен шуса анчĕç ачисем. Улатти вĕсене пуç тăрăх виç-тăватă алтăр сивĕ шыв ячĕ,

лешсем вара пахчана васкаса тухрĕç. Хăйсен çурăмĕсем хĕп-хĕрлĕ, унта ем-ешĕл милĕк çулçисем çыпçăннă.

Кăшт тăхтасан Улатти ачисене тумлантарса киле ячĕ. Ачасем çакна çеç кĕтнĕ курăнать, васкасах тухса чупрĕç. Çуллахи мунчана юратмасть çав ача-пăча.

Улаттин тинех канлĕн çăвăнма майлă вăхăт çитрĕ. Ах, чăваш мунчи! Стенисене, тӳпе хăмисене тĕтĕм хуратнă, тутлă шăршлă мунча! Кунта пĕрре кăна халтан кайиччен ахлатса çапăнни мĕне тăрать! Мунчана Улатти пĕчĕкренех килĕштерет. Унăн тутлă шăрши ăна Орел таврашĕнчи окопра выртнă чухне те, Эльба патне çитсен те аса килетчĕ. «Ах, киле таврăнса пĕр тăраниччен мунча кĕресчĕ. Ах, çан-çурăма вĕри милĕкпе мĕн вăй çитнĕ таран ислетесчĕ», — тетчĕ вăл.

Çак вăхăтра мунча алкумĕнче витре хăлăпĕ чăнк-чанк туни илтĕнчĕ.

Улатти шăпăрт пулчĕ.

— Улатти, сана шыв çитет-и унта? Ара, — чĕнчĕ Хреççи. «Вăт Эльба», — шартах сикрĕ Улатти, хăй тăруках сас

памарĕ, кăшт тăхтасан тин:

— Çитет, — терĕ.

— Лапка çинчи хурана ямалла мар-и? Вĕриленсе тăтăр.

— Пур-ха унта.

— Ара, мунчари савăт-сапара шыв яланах тăп тулли тăтăр вăл. Кĕрсе ярам-ха, — терĕ Хреççи, вара кĕтмен çĕртенех алăка яри уçса ячĕ те мунчана тулли витрепе кĕрсе тăчĕ. Улатти хăвăртрах кĕтесе пăрăнса тазпа хупăрланса ларчĕ.

— Ай, хăратса çӳретĕн тата, — терĕ вăл темле ты-тăнчăклăн.

— Ара, ăшă шыв ан татăлтăр теп-çке. Хăрама эп те çынах, упа-кашкăр мар, — чул çинчи хурана та, чугуна та шарлаттарса шыв ячĕ Хреççи. Унта ытлашши те пулчĕ пулас. Мунча чулĕ ăшши янă чухнехи пек хаплатса илчĕ. Вĕри пăс тухса тулчĕ. Хреççи пурпĕрех тухса каймарĕ-ха. Милĕкĕсене тыткаласа пăхрĕ. Хăйĕн питĕнчен шăпăртат-сах тар юхать. — Ара, ку милĕксене лайăх пĕçермен-çке эс. Ара, мĕнле çапăнатăн ку шăпăрпа? — Улатти еннелле çаврăнса пăхмасăр калаçрĕ Хреççи. Вара алăка кăшт уçрĕ те пĕр-ик алтăр ăшши ярса милĕксене тепĕр хут пĕçерчĕ.

Тарланă хĕрарăмăн кĕпи çан-çурăм çумне çыпçăнса ларчĕ. Унăн пĕвĕ-сийĕ лайăх палăракан пулчĕ. Улатти çакна аванах курчĕ. «Çан-çурăмĕ аптрасах та каймасть амак пуçĕн!» — шухăшларĕ Улатти Хреççи çине вăрттăн пăха-пăха илсе. Лешĕ вĕри милĕксене юриех Улатти еннелле вăш пăрахрĕ те алкумне тухрĕ, алăка шакăрт хупрĕ.

— Таса кĕпӳсене илсе килнĕ-и эсĕ? — ыйтрĕ Хреççи пăртак тăрсан.

— Илсе килнĕ, — терĕ Улатти, анчах кăшт шухăшласа тăчĕ те васкасах калаçма пуçларĕ. — Эй, эсĕ, Хреççи! Тухса каймарăн-и-ха Хреççи?!

— Кайман-ха, — кăшт аяккараххăн илтĕнчĕ хĕрарăм сасси.

Улатти мунча алăкне пăртак уçрĕ те:

— Кашта çинче, алкум хыçĕнче, кăвак кĕпе çакăнса тăрать. Çавна илсе кил-ха тархасшăн. Ним те астуман, — терĕ.

Хреççи кайсан Улатти çемçе милĕксемпе халтан кайиччен çапăнчĕ. Вара мунча урайне ахлатса анса ларчĕ. Тумланма та вăхăт çитет ĕнтĕ. Анчах ма васкас? Паян пурпĕрех ĕçе каймалли-мĕн çук-çке. Самай вăхăтран Хреççи килчĕ. Хăрах аллинче шурă шуç витре. Унта хăймаллă сăра иккен. Тепĕр аллинче кăвак кĕпе. Чим-ха, çав кăвак кĕпе мĕншĕн мăкăрларах тăрать. Хреççи сăрине мунча алкумĕн сакки çине лартрĕ те кăвак кĕпепе чĕркенĕ çур литр эрехне кăларчĕ. Çакна алăка кăшт уçса тăракан Улатти аванах курчĕ. Унăн чунĕ çĕкленсе кайрĕ.

— Турă эсĕ маншăн. Турă эс, Хреççи! — савăнчĕ Улатти. Вара темле ĕçлĕ çын пек хуллен: — Кĕпене кĕрсе каштаран çак-ха. Кăшт нӳрлĕрех пулас-ха вăл, — терĕ. — Хамăн пĕрре те хускалкалас килмест. Хал пĕтрĕ.

Хреççи мунчана кĕрсенех ăна Улатти ик аллинчен те хыттăн пăчăртаса тытрĕ.

— Эй, туру. Турăран хăра. Çылăха ан кĕрт, — туртăнчĕ хĕрарăм.

— Çылăхне каçарттарма пулать ăна. Пĕрер тенкĕ укçа парсан Мăнçырма пупĕ хаваспах каçарать, — терĕ Улатти.



2


Тепĕр çур сехет иртрĕ-и, иртмерĕ-и, Улаттисен килне Праккапа партком секретарĕ Алексеев пычĕç. Пӳртре Елянсăр пуçне никам та çук. Ачисем выляма чупнă.

— Ну, сывлăхсем епле, Елян аппа? — ыйтрĕ бригадир.

— Пурăнатăп çапла. Ни вилейместĕп, ни чĕрĕлейместĕп...

— Эй, апла вилме ан васка-ха эсĕ. Улатти ăçта? Кутник çинче пысăк тутăр пĕркенсе выртакан Елян хуллен пуçне çĕклерĕ.

— Иртсе ларăр-ха эсир. Ларăр. Ма ура çинче тăратăр. Ку кам пулчĕ-ха пĕри? Ниепле те паллаймастăп. Çӳлелле пăхма çук вĕт ман. Аяла çеç пăхатăп.

— Эпĕ Çĕнкасран-ха. Партком секретарĕ...

— Ларăр, ларăр. Улатти мунчана кайнăччĕ. Паçăрах кайнă. Килет пуль.

— Урайне кам сĕрнĕ вара сирĕн? Ытла та таса-çке. Чăнах, — ыйтрĕ Пракка.

— Мĕнле калас, пирĕншĕн те тупăнать вăл ырă çын. Тавтапуçах ăна. Хреççи сĕрсе пачĕ-ха. Чăлха та çыхрĕ. Ачасен кĕпине те сапларĕ.

Çакна илтсен Пракка сăн-пичĕ темле туртăнарах илчĕ. Ăна темшĕн намăс пек туйăнчĕ. Чăнах та, йригадирăн çакăн çинчен мĕншĕн хăйĕннех аса илмелле пулман-ха малтан. Пĕр ялти, пĕр бригадăри çынсен хуйхи-суйхине пĕлесси, кирлĕ чухне пулăшасси унăн ĕçĕ-çке. Халĕ ав бригадир пĕлмен, Хреççи пĕлнĕ. Колхозра çынсемпе пĕрле ĕçлессинчен тем пек хăрать пулин те кунта вĕçтерсе çитнĕ. Алексеев Елян патне юнашарах пырса ларчĕ, унăн чирĕ çинчен ыйтса пĕлчĕ. Елян ача çуратнă хыççăн начарланса юлнă иккен. Ăна операци тунă. Больницăран таврăнсанах Елян йывăр ĕçленĕ: çăкăр пĕçернĕ, вут йăтса кĕнĕ. Çавăнпах пăсăлса юлнă. Акă халĕ унăн аллисем чĕтреççĕ. Пуçĕ çаврăнать. Куçĕсем çĕрелле кăна пăхаççĕ.

Алексеев шухăша кайрĕ. «Шупашкара ăсатмалла ăна. Ăста тухтăрсене кăтартса пăхмалла. Мĕнле-ха вăл çак таранччен кун пирки шухăшламан».

Калаçкаласа ларса вăхăт самай иртрĕ.

Пракка чӳречерен пăхкаласа ларчĕ-ларчĕ те ура çине тăчĕ:

— Мĕншĕн халь те килмест ку Улатти. Сĕрĕм тивнипе минресе выртмасть пулĕ те. Кайса пăхам-ха, — тесе мунчана тухса кайрĕ. Мунча алкумне çитсен вăл шалтан темле хĕрарăм сассине илтрĕ. Ун хыççăн Улатти ӳсĕрсе илчĕ. Пракка лайăхрах пăхрĕ те алкумĕнче Улаттин пылчăклă пысăк кирза аттипе юнашар кĕрен пушмак ларнине курах кайрĕ. Кам пушмакĕ-ха ку. Ара, бригадипе те пĕр çын çеç кун пек кĕрен пушмакпа çӳрекенни. Хреççи пушмакĕ вĕт ку. Çамрăк бригадир ним тума та аптăрарĕ, хĕрелсе кайрĕ. Вара каялла-каялла чакса пахча хапхи патнех çитрĕ.

«Вăт япала, — шухăшларĕ вăл картишне кĕрсен. — Тĕнчере мĕнле кăна мыскара çук пуль. Ниушлĕ Улатти çакăн пекех пăсăлса кайнă? Ниушлĕ вăл арăмне те, ачисене те хисеплесшĕн мар? Ниушлĕ вăл хăй вăрçăра мĕншĕн çапăçнине маннă? Унта вăл ача-пăча телейĕшĕн, ырă пурнăçшăн юн тăкнă. Тăван çĕршывшăн, тăван ялшăн, тăван çемьешĕн вутлă çумăр айĕн чупнă. Халĕ вара? Чăнах, нимĕн те астумасть-ши халь Улатти? Ытла та хăвăрт манчĕ-çке ку хăй паттăр салтак пулнине». Темиçе минут хушшинче Пракка темĕн çинчен те шухăшласа илме ĕлкĕрчĕ.

— Тухрĕ-и Улатти? Мĕн амакĕ кунĕпех ларать çав мунчара? — пăшăрханса ыйтрĕ Елян Пракка пӳрте кĕрсен. — Çынсене кĕттерет.

— Тухать, — терĕ Пракка хуллен. Вăл Елян еннелле пăхасшăн пулмарĕ. Хĕрарăм çĕрелле çеç пăхать пулин те сисĕ, ăнланĕ терĕ.

Бригадир каланă пекех, Улатти чăнах нумай кĕттермерĕ, таврăнчĕ. Пичĕ хĕп-хĕрлĕ, ун тăрăх тар тумламĕсем шуса анаççĕ. Кил хуçи хăнасене ал пачĕ, кĕттернĕшĕн каçару ыйтрĕ, вара урлă сак çине ларчĕ. Хăй кăшт намăсланнă пек туйăнать.

— Улатти, кăмака умĕнче чей пĕтмен пуль унта. Çӳпçере пыл пур, — терĕ Елян. — Хăнасене сĕтел хушшине лартасчĕ. Эрех-сăра çук...

— Ан чăрманăр. Пире ним те кирлĕ мар, — Улаттие тытса чарчĕ Алексеев.

Кил хуçи хăнасем çине темле чеен тинкерсе пăхрĕ, хуллен калаçма пуçларĕ:

— Пирĕн пата килсе курас терĕр-и, Алексеев юлташ. Питĕ аван. Вăт çапла пурăнкалатпăр эпир. Арăм чирлĕ. Ачасем вакă. Ним илемĕ те çук килте. Тепĕр чухне тарăхса çитетĕп те таçта мурах тухса каяс килет. Куç курман, хăлха илтмен çĕре. Çапла, Эльба, Одер...

Алексеев нимех те шарламарĕ, итлерĕ çеç. Улатти, кăшт хĕрĕнкĕскер, хăй чĕринче мĕн пуррине пĕртте пытарса тăмарĕ.

— Итле-ха, Алексеев, — терĕ вăл тарне ал шăллипе шăла-шăла. — Пĕр кун, çавăн пек, чул кăларма васкатăп. Кĕпер валли. Килте ачасем темшĕн пĕр-пĕринпе хирĕçсе кайнă. Пĕрин хăмпăвĕ шăтать, теприн. Эй, мĕн каласси. Пракка ĕçе васкатать. Уншăн пулсан, председательшĕн пулсан тырă пултăр та, аш-какайпа сĕт пултăр. 0бязательствă пурнăçлантăр. Пуçлăхсем умĕнче чапа тухмалла-çке. Чи кирли çавă çеç. Эй, мĕн каласси, эсир хăвăр та çавах ĕнтĕ, Алексеев юлташ. Сирĕнтен аслăрах пуçлăхсем те пур...

— Тырри те, сĕт-çăвĕ те кирлĕ-çке, Улатти, — асăрханса сăмах хушрĕ Алексеев.

— Кирлĕ пулмасăр. Питĕ кирлĕ. Вĕсемсĕр эпир часах каюк! пулатпăр. Çапах та чи малтан этем çинчен, Сентре Униçĕмĕ çинчен, Курмиле Татюкĕ çинчен тата... тата Улатти çинчен, ак çакăнта хирĕç ларакан Улатти çинчен те манмалла мар. Çак Улатти вăл Прохоровка ялĕ патĕнче нимĕç танкĕсене хирĕç çĕкленнĕ. Эпĕ Эльба патне çитнĕ. Документсене кăтартас-и?

— Пĕр кун клубра куртăмăр-çке. Текех ан кăтарт ĕнтĕ, — куларах каларĕ Пракка.

Бригадир тем пирки куларах калаçнине Улатти хăвăрт сисрĕ. Унăн чунĕ темшĕн тарăхрĕ.

— Акă çакăнта, сулахай енче, чĕре пур манăн, — терĕ Улатти ахаль те ярмак кăкăрне татах сирсе. — Çав чĕре çинчен астăвас пулать.

— Ну, сан шутпа, мĕн тумалла-ха, Улатти? — тĕпчерĕ Алексеев.

— Ĕçлес пулать, тăрăшса ĕçлес пулать.

— Халĕ те тăрăшатпăр-çке...

— Пĕр пытармасăр калама юрать-и? Сентре Униçĕмĕ вăй парса ĕçлет. Ну, Пракка та аптрасах каймасть тейĕпĕр. Анчах пирĕн малтанхи председатель пеккисемпе нумаях малалла каяймăн. Чапшăн çеç тăрăшатчĕ вăл. «Айта, айта!» — тесе васкатма çеç пĕлетчĕ. Унашкаллисем халь те пур-ха. Суха тума хăвалаççĕ вара, тырă вырма васкатаççĕ. Хăйсем хире тухсан вĕрентсе тăриçĕн тăраççĕ, урлă выртана тăрăх çавăрса хумаççĕ. Пĕр пучах тырра çĕмеле илсе хурасчĕ хăть. Пĕшкĕнсен тăрăнса ӳксе вилеççĕ-ши вĕсем? Ну, кала-ха, çавсен вун мăшăр костюм пулсассăн сана пĕр мăшăрне те пулин парĕç тетĕн-им? Çара пакка çӳресен те памаççĕ. Тĕрĕссине пĕлтеретĕп. Эх, Прохоровка патĕнче чухне, Эльба патĕнче чухне... Вăт ун чухне...

— Аплах, эс каланă пекех мар-çке, Улатти, — тӳсеймерĕ бригадир.

— Ну, ыйтам-ха санран, — ура çине тăрса электричество çутрĕ Улатти. — Эсĕ мана кĕркуннеччен çĕр тенкĕ укçа паратăн-и? Паратăн пулсан халех пĕрле пыратăп...

— Манăн, — кăшт хĕрелсе кайрĕ бригадир, — халĕ хамăн та укçа сахалрах-ха, пур чухне, ма, паратăп. Пыр та ил...

— Пур чухне пиччен те хĕр пур, — кулса ячĕ Улатти. — Вăт, çапла çав кăмăл текенни, кăмăла улăштарма ытла та йывăр. Ой, вăрçăра... Унта ним те кирлĕ марччĕ, кăвак шинель те кирза атă. Автомат. Унта пĕр чикарккă çавăрмалăх табака та пайласа туртаттăмăр...

— Халĕ урăхларах принципсемпе пурăнатпăр-çке. Кам ĕçлемест, çав çимест. Кам ытларах ĕçлет, çав нумайрах илет, — сăмах хушрĕ Пракка.

— Эй, тусăм, — ун еннелле çаврăнчĕ Улатти. — Эпĕ, мĕн, ахаль ларатăп-и? Манăн пуçа хыçма та вăхăт çук — пурпĕрех çынсенчен чухăн: Пракканни пек телевизор та çук, Çильвестăр Михали пек «Волга» та туянаймарăм.

— Тăшманпа çапăçасса вара вĕсем чухлĕ çапăçман-и? Çапăçнă. Эпĕ Эльба патне çитмен пулсан вĕсен «Волга» мар, кушак матти те пулмастчĕ.

Алексеев çаплах итлерĕ, итлерĕ. Улатти сăмахĕнче ĕнтĕ, паллах, тĕрĕслĕх те çук мар. Çапах та вăл пурнăçа хăй евĕрлĕ, хăйне уйрăмрах ăнланать.

— Акă тата аса илнĕ чухне çакна та калам-ха, — сăмахне малалла тăсрĕ Улатти. — Пĕр кун Праккапа сăмах перкелешсе ларатпăр. Бригадир калать: «Пирĕн тислĕк сахал, минераллă им-çамсем ытларах туянмалла», — тет. Хайхи киле таврăнтăм та çĕрĕпех шухăшласа выртатăп. Манăн шухăшлама ним ĕç те çук-ха унта. Бригадирăн шухăшламалла. Çапах та, мĕнле калас, çĕрĕ-шывĕ хамăрăн-çке — хамăр тар тăкнă, юнпа шăварнă çĕр. Ана мĕнле сиввĕн аса илĕн. Манăн тăван çĕре ачашласа, савса кăна тăрас килет. Вăт шухăшлатăп. Хĕлле çавăн чухлĕ тислĕк уя кăларнă тетĕп. Çулла тислĕк пухăнать-и пирĕн? Паллах ĕнтĕ, ферма картишĕнче кăшт-кашт пухăнкалать. Ытти ăçта? Пĕррехинче утартан, Хритун мучи патĕнчен, таврăнатăп. Темшĕн аслă çулпа çаврăнас килмерĕ. Сапрел çырми хĕррипе утрăм. Пăхатăп: хăйăрлă çырмара ĕне кĕтĕвĕ тапăртатса тăрать. Кĕтӳçрен — Кĕркури Сантăрĕнчен ыйтатăп: «Ма кунта антарнă-ха эсир ĕнесене тапăра?» — тетĕп. Сантăр апат çисе тăраннă та çырма хĕрринчи çерем çинче месерле ярт тăсăлнă та выртать. Вăл ман еннелле тинкерчĕ те лăпкăн: «Мĕн вара?» — терĕ. «Мĕнне пĕлместĕн-и?» — сăпса пек çыпçăнатăп çавна. «Кунта кĕтĕве тăратма лайăхрах. Пурте куç умĕнче. Çыран хĕрне ик енчен иккĕн выртатпăр та, ĕçĕ те пĕтрĕ», — ӳркевлĕн калаçать Сантăр. Хăй ман çинелле мар, таçта тӳпенелле пăхать. «Ĕçĕ пĕтрĕ эппин, — тарăхсах кайрăм çакна. — Эсĕ ĕлĕк, колхоза кĕриччен, ĕнесене тапăра ăçта тăратнă?» — «Эпĕ-и? — кулам пекки турĕ кĕтӳçĕ. — Таçта та тăратнă. Атте мана хамăр ана çинче тăратма хытарса яратчĕ. Чи малтанах, конешнă, хамăр ана çинче тăратнă. Унтан кам укçа парать, кам çăмарта парать, çавăн ани çинче». — «Вăт çапла çав, — тетĕп хайхине. — Эсĕ вара, тăнлă-пуçлă çын, халĕ кĕтĕве ниме юрăхсăр хăйăрлă çырмара тăрататăн. Намăс мар-и сана? Колхозăн тырри нумайрах пуласран хăратăн-и?

Ун пекки Кĕркури Сантăрĕ çеç-и? Кĕтӳçсем пурте тапăра ăçта тăратасси, кĕтӳ çулĕ ăçтан тăвасси çинчен манчĕç.

Бригадир çакна пĕлмелле-и? Пилĕк пӳрне пек пĕлмелле. Праккан вара кун пирки шухăш та çук.

— Эсĕ тапăр çинчен каламан та мана. Халĕ веç çаптаратăн, — кӳреннĕ пек пулчĕ бригадир.

— Каламасан та пĕлмелле санăн. Эсĕ бригадир.

— Ну-ну, пĕр ăс аван, икĕ ăс тата аван, виççĕмĕшпе вара ху тăвайманнине тăватăн...

— Кунсăр пуçне. Чим-ха, татах калам, — Улатти каллех тарне ал шăллипе шăлса илчĕ. — Пĕлтĕр колхозра ĕçлесех кайман çынсен пахчисене кĕскетсе касрĕç. Тĕрĕс ĕнтĕ, ун пеккисене пуçран шаккани лайăх. Анчах касса илчĕç те çĕрне ун çинчен мансах кайрĕç. Колхоз виçĕ пуслăх та усă кураймарĕ унтан. Хуçисем хӳмине сӳтсе тытнисен çĕрĕ урама тăрса юлчĕ. Унта вĕлтрен кашласа ӳсет. Хӳмисене сӳтменнисен çĕрĕ те хурхухпа, пиçенпе, тикенекпе чашкăрса ларать. Вăт хăтланатпăр. Шлепке çинчи йытă пек. Çав шлепкене йытă хăй те тăхăнмасть, çынна та памасть. Ку вăл тăван çĕртен кулни, мăшкăллани пулать-çке. Хура çĕртен кулни... Эй-яй-яй...

— Ара, Улатти, эсĕ çеç ан калаç-ха, кун çинчен ыттисем те пĕлеççĕ-çке, — минтер çине таянса ларчĕ Елян.

— Алексеев юлташа хăçан капла тĕл пулăп-ха. Курнă чух каласа парас терĕм-çке, — чарăнмарĕ упăшки.

— Çапла, йăлтах тĕрĕс калать вăл, — ырларĕ Улатти шухăшне Алексеев.

— Хирте те çырма-çатра таврашĕнче, çул хĕрринче, вăрман çумĕнче мĕн чухлĕ уссăр çĕр выртать, — малалла каларĕ вара хĕрсе кайнă Улатти. — Хуçасен куçĕсем çивĕчрех пулмалла.

Пракка чунĕ каллех вĕчĕрхенчĕ. Вăл чӳречерен пăхкаласа илчĕ, пиçиххине салтса çыхрĕ, тĕк ларнă çĕртенех тĕкĕр умне пырса тăчĕ. Улатти бригадир пăшăрханнине курчĕ, çакна пулах ĕнтĕ Праккана унăн татах пăшăрхантарас, намăслантарас килчĕ.

— Пракка, — терĕ Улатти, — лешин çинчен те калама юрать пуль Алексеев юлташа? Тарăхмастăн-и?

— Мĕн çинчен? Мĕн эсĕ? — темле сиввĕн сăмах хушрĕ бригадир.

— Ара, хайхи-майхи арман патĕнчи çинчен.

— Мĕншĕн тарăхтăр-ха? Бригадир-çке вăл. Тĕрĕссине каланăшăн тарăхас çук, — хавхалатрĕ ăна Алексеев.

— Эппин калап, Пракка. Пирĕн кукуруза хирне, Алексеев юлташ, курнă ĕнтĕ эсир. Ăна эпир çум курăксенчен тап-таса тасатнă. Вăл аван ӳсет. Анчах арман леш енчи алă гектара курнă-и эсир? Ăна эсир курайрас та çук. Вăл айлăмра. Çул хĕрринчен аякра. Эсир вара, каçарăр та, çул тăрăх ытларах çӳреме юрататăр. Такăр çулпа. Эпĕ хам та такăр çулне хирĕç мар. Çапах та пысăк колхоза ертсе пырас тесен çултан кăшт шаларах та кĕрсе курмалла. Вăт çавăнти алă гектар çинче те кукуруза. Ăна вара никам та культиваци туман, çумламан. Унта сап-сарă чечек ашкăрса ӳсет. Мĕн-ха ку? Кама улталани? Районти юлташсене улталани-ши? Чи малтанах хамăра.

Пракка темле чĕтренкелесе илчĕ, тĕкĕр умĕнче васкасах çӳçне якатам пекки турĕ. Партком секретарĕн куçĕсем вут чулне çапнă чухнехи евĕр ялкăшса илчĕç.

— Чăнах çапла-и, Прокопий Егорович? — тӳсеймесĕр ыйтрĕ Алексеев.

— Пур çав ун пек çылăх. Ниепле те ĕлкĕреймерĕмĕр, — ассăн сывларĕ бригадир.

Улатти алкумĕнчен чей чашкипе пыл тухса илчĕ, хăнасене чей ярса пачĕ. Вара вĕсем чей ĕçе-ĕçе халаплама тытăнчĕç. Алексеев колхоз пурнăçĕ çинчен, районти ĕçсем çинчен, каярахпа тĕнчери лару-тăру çинчен те каларĕ. Тĕрĕссипе, таçта та, таçта та çитсе çапăнчĕç вĕсем çав каçхине.

Чей ĕçсе тăранчĕç. Сĕтел хушшинчен тухрĕç. Алексеев ура çине тăчĕ:

— Эпир чирлĕ çынна ывăнтаратпăр пуль. Ан çиллен ĕнтĕ, Елян, — терĕ.

Вара хăнасем кайма пуçтарăнчĕç.

— Ну, Алексеев юлташ, манăн йĕркеллĕрех пурăнас пулсан чи малтан мĕн тумалла? Кала-ха, эс пĕлекен çын, — ыйтрĕ Улатти.

Иван Алексеев кăшт шухăша кайса тăчĕ, çутă сарă çӳçне сăтăркаласа илчĕ, ун хыççăн çирĕппĕн:

— Чи малтан мăшăрна сыватмалла, — терĕ. — Ăна ыранах больницăна ăсат. Шупашкара направлени илмелле. Ăста тухтăрсене кăтартса пăхмалла. Капла вырттарма юрамасть...

— Юрĕ, леçĕпĕр, — килĕшрĕ Улатти. — Анчах килте куç-хăлха пулма та çын юлмасть-çке...

— Ай, Улатти, уншăн ан хăра-ха эс, — хуллен сасă пачĕ арăмĕ. — Кунта Хреççи килкелесе пăхĕ. Ăна ачасем хăнăхнă ĕнтĕ. Хреççие каласа хăварăпăр.

«Хреççи» тенине илтсен Пракка кăртах сиксе илчĕ.

— Тен, унсăр та тупăнĕ-ха пулăшакан, — терĕ бригадир. — Тупăпăр. Пăшăрханмалли пулмĕ.

— Çук, урăх çынна чĕнесси. Хреççиех хуш ĕнтĕ, Улатти, — тутăрне пуç çинченех пĕркенчĕ чирлĕ хĕрарăм.

   1


Ял хĕрринчен пуçласа Нар сăрчĕ урлă каçса кайичченех мăнаçлăн хумханать ыраш пусси. Пучахсем пĕр-пĕринпе сĕртĕнсе хуллен, питĕ хуллен тем çинчен пăшăлтатаççĕ. Ылтăн шерепеллĕ кĕмĕл пиçиххи çыхнă хĕвел уй-хире хăйĕн вĕри шевлине тăкать.

Ыраш пусси! Çак сăмахсене каласан чун-чĕре темле хумханса сăрлатса илет. Ара, чăваш çынни мĕн пĕчĕкренех ыраш çăкри çисе ӳснĕ-çке. Чăваш çынни ыраш вырса ӳснĕ. Чăваш çынни ыраш пуссинчи путене сассине итлесе савăннă. Ыраш чăвашăн хаваслăхĕ, ырлăхĕ. Кирек мĕнле çул та пирĕн тăрăхра ыраш пулатех. Хăть мĕнле путсĕр çанталăк та ăна йăлтах анратса ӳкермест. Çуртрисем чисти аплах мар вара, хăш-пĕр çулсенче вĕтĕнсе юлаççĕ, каюллă ӳсеççĕ. Çавна пулах ĕнтĕ чăвашсем ыраша ĕлĕкренпех чун-чĕререн юратса, савса пурăнаççĕ. Чăваш çынни комбайн бункерĕнчен тин юхса тухнă тырра ывăçласа пăхнине сăнанă-и эсĕ, вулаканăм. Вăл ăна йĕкĕр ывăçа илет те ача çине пăхнă пек савăнса, хĕпĕртесе пăхать. Хăйĕн тути халь-халь ăшшăн куласшăн. Вара чăн-чăн хресченле, ытлашши калаçмасăр, ывăçри тырра пĕр пĕрчĕ тăкмасăр каллех шăналăк çине ярать. Ним пулман пекех хăйĕн малтанхи ĕçне тума утать.

Иккĕмĕш бригада виççĕмĕш кун ыраш вырать. Нар сăрчĕ хĕрринче икĕ комбайн куллен шуса пырать. Вĕсем иртенпе те вуçех чарăнмарĕç-ха паян. Улатти «Беларусь» тракторпа улăм сĕтĕрет. Арçынсем улмури купалаççĕ.

Инçех те мар витнĕ йĕтем. Унта хĕрсем сортировкăпа ыраш тасатаççĕ. Лисук та кунтах. Вăл шурă çинче хура пăнчă-пăнчăллă кĕпе тăхăннă, кăвак тутăр çыхнă. Тутăр хĕррисенчен çӳç пайăркисем кăшт курăнаççĕ. Кĕпи кĕскерех пулнипе пăртак пĕшкĕнсенех Лисукăн хĕвелпе пиçсе хĕрелнĕ парка урисем курăнаççĕ. Яштака пӳ-силлĕ хĕр вăл Лисук! Ун çине сăнаса пăхатăн та, чун-чĕрере хаваслă туйăм çуралать. Пулнă-ши ун пек хитре хĕрсем халиччен Анаткасра? Лисукпа пĕрле миххе ыраш тултаракан Татюк тӳсеймерĕ, калаçма пуçларĕ:

— Чăнах, хальхи хĕрсенчен тĕлĕнетĕп эпĕ: пĕринчен тепри кăмăллăрах.

— Эй, ан шӳтле-ха эс! Ĕлĕк те çавах пулнă пуль вĕсем, — миххе пысăк савукпа тырă ăса-ăса ячĕ Лисук.

— Çук, хĕрĕм, тĕрĕсне калатăп. Ĕлĕк хăшĕ чечче питлĕччĕ, хăшĕ çамрăклах куçне шăлса çӳретчĕ. Каччисем те юхан мăйлăччĕ, кĕсен-çăпанлăччĕ. Улаха кĕпĕрленсе пыратчĕç те кусатчĕç ухмахла...

— Эй, ун пек-и вара? Чиперрисем те пайтах ӳснĕ пуль.

— Çук, çук, Лисук. Суймастăп. Хальхи хĕрсем, тем кала та, хитререх. Тĕрĕссипе, вĕсен хитре пулмалла та. Ара, яслире, детсадра ӳсеççĕ-çке. Пионер лагерьне каяççĕ. Çавăнпа чаплă çитĕнеççĕ вĕсем! Тек ан яр, Лисук, тулчĕ. Кил-ха, çыхар.

Лисук савукне хучĕ те михĕ пуçне вăш-ваш чăмăртаса тытрĕ. Татюк çăварне çыртнă мунчалана илсе миххе лайăх туртса çыхрĕ.

— Ай-яй! Вилĕ тĕвĕ çыхрăн-çке эс! — кăшкăрса ячĕ Лисук. — Пурăнса каять ак...

— Эй, шельмă! Чăнах та вилĕ тĕвĕ пулнă! — кулса ячĕ Татюк. — Юрĕ ĕнтĕ. Салткалĕç-ха.

Лисукпа Татюк каллех тепĕр михĕ тултарма пуçларĕç. Паян ĕç питĕ ăнса пырать. Кунĕ те ытлашши шăрăх мар та. Хутран-ситрен уçă çил те вăркăшса иртет. Тӳпере, таçта çӳлте, икĕ шаланкă вĕçсе çӳрет. Калама çук таса шурă çĕр мамăкĕ пек кăпăшка пĕлĕтсем тӳлеккĕн хĕвел тухăçнелле шăваççĕ.

— Лисук, — темĕнле уйрăмах ăшшăн чĕнчĕ Татюк, — кăçал, кĕркунне, туй хыççăн туй пулассăн туйăнать пирĕн ялта. Чăнах та. Сан чуну сисет-и çакна?

— Мĕскер? Ăçтан тупса кăлартăн эс кăна? — кĕтмен-туман калаçу пуçланни тĕлĕнтерчĕ Лисука.

— Туртса кăларнă пулать-и вара? Тăваттăшне тĕп-тĕрĕс хамах пĕлетĕп-ха. Пĕрремĕшĕ — Улюкпа Мĕтрин, иккĕмĕшĕ — Розăпа Христунăн, виççĕмĕшĕ — библиотекăри Олимпиадăпа Хуплу Çеменĕн. Тăваттăмĕшĕ... тăваттăмĕшĕ... — чарăнса тăчĕ Татюк, умри хĕр çине хăй чеен пăхса илчĕ. Лешĕ, кĕреçепе тырра тĕртсе купалама пуçланăскер, ун сăмахне илтмĕшех пулчĕ. Çаплах катăртаттарчĕ те катăртаттарчĕ. Юлашкинчен пурпĕрех чăтаймарĕ.

— Тăваттăмĕшĕ камсем вара? Кала, — терĕ. Татюк хăй çумĕнчи вашават хĕр çине тепĕр хут тинкерчĕ те:

— Хăвах пĕлен пуль. Тăваттăмăшĕ эсир ĕнтĕ. Праккапа иксĕр, — терĕ.

— Эй, ан аташ-ха эс, — кулса ячĕ Лисук. — Пирĕн Праккапа ун пек-кун пек сăмах пулман. Пулас та çук.

— Вăхăчĕ çитсен, курса тăрăп ак, аçу килĕнчен вăшт анчах тухса вĕçĕн. Санăн, йĕркеллĕ, шутлă хĕрĕн, чăн-чăн туйлах каяс пулать. Теприсем туйне те çынла тума ӳркенеççĕ. Тĕп килтен тухмасăрах ĕçкелеççĕ те, пулчĕ те вĕсен. Асту çакна, Лисук...

— Ну, ан култар-ха, Татюк аппа. Ун пек шухăш пуçра та çук манăн.

Çак калаçу темле вĕçленĕччĕ — паллă мар, кĕçех йĕтеме автомашинăсем кĕрлесе çитрĕç. Малтанхи машина кабининчен Пракка тухрĕ. Кузов çинчен грузчиксем сике-сике анчĕç. Вĕсемпе пĕрле Улатти те килнĕ иккен. Часах хаваслă шăв-шав пуçланчĕ. Каччăсем хĕрсемпе выляма тытăнчĕç. Авă пĕр хĕрĕ Сентре Униçĕмне пĕр ывăç ырашпа чаш! сапрĕ те тара пачĕ. Униçĕм ăна хăваланă май тулли михĕ çине такăнса ӳкрĕ. Унтан хĕрсем Праккана ача купи тума тытăнчĕç. Эй, кун пек чухне ахаль пăхса тăраççĕ-и? Каччисем те купаланчĕç. Пракка кăшкăрать, ятлаçать. Лешсем пурпĕрех чарăнмаççĕ.

— Бригадира вĕлеретĕр! Бригадирсăр мĕнле пурăнмалла? Кайăр кунтан! — кăшкăрчĕ Татюк.

Ача купи тăвакансем кула-кула тăрса тарчĕç, грузчиксем тулли михĕсене автомашина çине тиеме пуçларĕç. Пракка, хĕрелсе кайнăскер, ура çине аран-аран тăчĕ, пиншакне шаккаса типтерленчĕ. Вăл темле сиввĕн, шурă куçпа пăхкалать. Ним те чĕнмест.

— Мĕн пулчĕ, Пракка тус? Чĕлхӳ çĕтрĕ-им? — ыйтрĕ Лисук.

Бригадир карттусне тӳрлетсе лартрĕ те хĕрсене:

— Мĕскер çăвара карса тăратăр эсир! Тиеме пулăшăр. Улаха тухман вĕт кунта! — тесе кăшкăрчĕ.

— Ой, ытла та усал-çке ку. Çилленме те пĕлет, — михĕсене ярса тытрĕç хĕрсем. Лисук кăна паçăрхи вырăнтах юлчĕ-ха. Вăл Пракка çине кулса, темле йĕкĕлтенĕ пекрех пăхрĕ. Бригадир хытах кӳреннĕ пулас.

— Ăçта вылямаллине пĕлмеççĕ! — тарăхса мăкăртатрĕ Пракка. — Кунсăр пуçне кампа вылямаллине те чухлас пулать...

Лисук тӳсеймерĕ, каллех кулса ячĕ. Пракка хăйĕнпе вылянăшăн çаплах çилленни ытла та кулăшла пек туйăнчĕ ăна.

— Кил, михĕсене иккĕн йăтăпăр, — чĕнчĕ Лисук. — Ытла та карсака-çке эс? Ăçтан килсе тухрĕ вăл сан...

Пракка сăмах чĕнмесĕр Лисук патне пычĕ, вĕсем пысăк михĕсене иккĕн йăта пуçларĕç. Лисук миххе çыххи енчен тытнă, Пракка — тепĕр пуçĕнчен. Çапла виç-тăватă михĕ йăтса хучĕç-ши вĕсем, хумарĕç-ши — Лисука Улатти аяккалла тĕксе тăратрĕ те бригадирпа пĕрле хăй йăтма тытăнчĕ. Унăн кăрсака çилĕллĕ бригадира кăштах ăс кĕртес килчĕ ĕнтĕ. Хĕрсене йывăр йăттарса асаплантарни килĕшмерĕ пулмалла. Улатти миххе хăрах аллипе тытрĕ те машина патне чупнă пек кайрĕ. Пракка, миххе хыçалтан тытнăскер, аран-аран мекĕрленсе пырать. Михĕ кĕтессисем халь-халь алăсенчен шуса тухассăн туйăнаççĕ. Бригадирăн урисем ланкашкаллăрах тĕлсенче тăнк-танк! тăнк-танк! пускаласа илеççĕ. Улатти йăтса пынă миххе кузов çине хурсанах каллех чупса сортировка патне каять.

— Пракка, айта часрах кил. Айта тыт, — тесе васкатать. Лешĕ ярса тытнă-тытман Эльба салтакĕ малалла ыткăнать. Бригадир каллех тăнк-танк пускалать, михĕ алран ан тухса ӳктĕрччĕ тесе мĕнпур вăйран тăрăшать. Çапла миçе михĕ йăтрĕç-ши вĕсем! Улатти çаплах васкарĕ. Праккан çамки тăрăх тумласах тар юхать. Унăн çав тумламсене шăлса илес килет. Çук, шăлма та май килмест. Улатти тата хытăрах ĕрселенет. Унăн темле хĕрӳлĕх, тĕлĕнмелле вăй-хал килсе тухнă пулас. Унăн халĕ Праккана епле те пулин хытăрах асаплантарас, хăйне штрафланăшăн та, алă гектар кукурузăна çум курăкĕ ăшне хăварнăшăн та — пуриншĕн те-пуриншĕн те асаплантарас килчĕ. Унăн Праккана пурнăç тути-масине лайăхрах астивтерсе пăхтарас килет. Ан тив, тарлатăр, мекĕрлентĕр, тарăхтăр, кӳрентĕр.

Улатти хăй те чăм шыва ӳкрĕ ĕнтĕ. Çапах та Праккана пĕр çеккунт та канăç памарĕ. Чуптарчĕ, пĕр вĕçĕмсĕр чуптарчĕ. Бригадир тата ытларах тăнк-танк! тума пуçларĕ, ун урисем чăлханчĕç, аллисем миххе тытнипе тытманнине те чухлайми пулчĕç. Эльба салтакĕ вара тинех чарăнчĕ. Бригадир тепĕр икĕ-виçĕ михĕ йăтас пулсанах тăрăнса ӳкессе ăнланса илчĕ. Вара Улатти тулли михĕ çине пырса ларчĕ.

— Канар, — терĕ.

Пракка та ун çумнех вырнаçрĕ.

Тулли машинăсем часах элеватора çул тытрĕç. Мăнаççăн кĕрлесе, мухтавлăн, савăнăçлăн тапранса кайрĕç вĕсем. Малти машина çинче хĕрлĕ ялав вĕлкĕшсе пырать.

— Чипер кайса килĕр! — кăшкăрчĕ вĕсене Лисук. Праккапа Улатти çаплах лараççĕ. Вĕсем иккĕшĕ те пĕр-

пĕрне темскер каласшăн. Хутран-ситрен пĕр-пĕрин çине пăхкалаççĕ. Анчах, ӳсĕрнисĕр пуçне, нимĕн те чĕнмеççĕ-ха. Пракка ӳсĕрсен Улатти те ӳсĕрет. Пракка хускалкаласа илсен Улатти те хускалкалать. Пракка çӳлелле пăхсан Улатти те çӳлелле пăхать. Юлашкинчен вĕсем иккĕшĕ те тăчĕç. Пĕр минут, икĕ минут, виçĕ минут тăчĕç. Вара ним чĕнмесĕрех ик еннелле утрĕç. Улатти йĕтем хĕрринчи йывăç купинчен темле хăмасем суйласа илчĕ те хăй тракторĕ патне васкарĕ. Пракка пăрçа çулакансем еннелле çул тытрĕ.

Вĕсем çакăн пек ним шарламасăрах уйрăлнине курсан хĕрсем каллех кулса ячĕç. Эх, пулаççĕ те иккен çынсем! Тем çитмерĕ ĕнтĕ Праккапа Улаттие? Тем кăмăлĕсене пăсрĕ?

Йĕтем çинчи хĕрсем тырă тасатма тытăнчĕç. Лисук юрă пуçласа ячĕ:



Атăл хăви шур хăва та 

Çурхи шывпа чӳхенет. 

Çурхи шывпа чӳхенет те

Хăйĕн пĕвне ӳстерет.



Часах ыттисем те хутшăнчĕç.

Татюк инке юррăн юлашки куплетне юриех хытăрах кăшкăрса юрлама тăрăшрĕ.



Каччисем те япăх мар та, 

Пултаруллă, пит хастар — 

Пĕр колхозра ӳснĕрен те, 

Килĕштерсе ӳснĕрен.



Татюк çакна, паллах ĕнтĕ, ахальтен мар янăравлă юрларĕ. Унăн Лисук умĕнче Праккана ырлас килчĕ. Тĕрĕссипе, Пракка начар каччă мар. Вăл урамра йĕркесĕр çапкаланса çӳресе ашшĕ-амăш ятне ярса ӳсмен. Пĕчĕклех хире тухатчĕ. Вунă çул вĕренчĕ. Салтака кайса килчĕ. Унтан бригадира лартрĕç. Çамрăкрах пулин те ăна-кăна чухлама вĕренсех пырать. Хăш-пĕр чухне хăйне вĕрирех тытасси пулать ĕнтĕ унăн. Тепĕр çынпа калаçма та именет пулас. Çав именнĕ пиркиех вара пĕр-пĕр çынна, калаçса пăхмасăр-пĕлмесĕр, штрафлани те пулнă. Тепĕр çăвăнчăк çынна ним калаймасăр тухса кайни те пулман мар. Авă Хреççи ку таранчченех ĕçе тухмасăр пурăнать. Праккан çак çитменлĕхсем çинчен бригадăри чылай колхозниксем пĕлеççĕ. Вĕсене Лисук та чухлать. Вĕсен хушшинчи юратăва илес пулсан вара, эй, вăл ахаль юлташлăх, туслăх кăна мар-ши? Вăл çамрăк чĕре хăйĕн телейне шырани çеç мар-ши?

Тырă тасатакансем хĕвел ансан та тӳрех ĕç пăрахмарĕç, автомашинăсен тепĕр ушкăнне тырă тиеме пулăшрĕç. Вара тин киле кайма пуçтарăнчĕç, пиншакĕсене илчĕç, типтерленчĕç.

Анчах, унччен те пулмарĕ, хыçалта Пракка сасси янăраса кайрĕ:

— Хĕрсем! Эй! Тăхтăр-ха! Лешсем тăпах чарăнса тăчĕç.

— Мĕн амакĕ тата? Мĕн пулнă?

— Тăхтăр-ха тетĕп.

Пракка вĕсем патне хашкаса чупса çитрĕ.

— Итлĕр-ха, хĕрсем. Правленирен çапла пĕлтерчĕç: кĕçĕр каçхине те ĕçлемелле терĕç. Çанталăк лайăх. Васкамалла. Йĕтем çинчен каçхине те тырă турттараççĕ. Сирĕн хатĕрлесе тăрас пулать.

— Ой, ой, мĕнле-ха капла? — чĕнчĕ хĕрсенчен пĕри.

— Эпĕ çарамасах килнĕ, — терĕ тепри.

— Малтан пĕлтерме юраман-ши? Эп çĕрлене тем тусан та юлмастăп. Кăнтăрла та пĕр канмасăр асаплан. Каллех çĕрле тата. Мĕн, эпир çеç-и колхозра? Илсе тух Хреççие, вара юлатăп, — тарăхса калаçрĕ виççĕмĕшĕ.

Лисукăн та ку хутĕнче бригадир пултарулăхне сăнаса пăхас, пĕлес килчĕ, çавăнпа хĕрсен шухăшĕпе килĕшрĕ.

— Хреççие илсе тухатăн пулсан пурте йĕтем çинчех юлатпăр, — терĕ вăл.

Бригадирăн хирĕçлеме май килмерĕ, вăл шантарсах сăмах пачĕ.

— Илсе тухатăп. Пурпĕрех илсе тухатăп, — терĕ вăл.

— Апла тăк килĕшрĕмĕр. Йĕтемре тырă çителĕклех пулать. Машинăсем килсе кăна тăччăр, — терĕ Лисук, вара юлташĕсене ал сулчĕ. — Айтăр каялла! Пурте! Ушкăнпа!

Хĕрсем йĕтем çине пычĕç. Бригадир шоферсене асăрхаттарма тата... Хреççие ĕçе илсе тухма ялалла васкарĕ.

Яла çитсен Пракка чи малтанах колхоз диспетчерĕ патне шăнкăравларĕ, иккĕмĕш бригадăри автомашинăсен каçхине те ĕçлемелли çинчен пĕлтерчĕ. Диспетчер ăна ытлашши хисепе хумасăр, куларах та хыттăн: «Пĕлетпĕр. Тахçанах илтнĕ. Правленирен паçăрах каларĕç», — терĕ.

Ун хыççăн бригадирăн хайхи Хреççипе тытăçмалли çеç юлчĕ. «Эх, намăс курас марччĕ-ха хĕрсен умĕнче. Епле те пулин тăпăлтарса тухатăпах путсĕре».

Пракка йăмраллă тĕксĕм тăкăрлăка пăрăнчĕ. Çак тăкăрлăкра пĕртен-пĕр çурт — Хреççи çурчĕ. Кивĕрех пӳрт умĕнчи йăмрасем аякранах хуп-хуран курăнаççĕ. Бригадир кăшт утсанах йăмрасем хушшинчен шĕвĕ тĕтĕм хăпарнине асăрхарĕ. Тинкеререх пăхсан уйăх çутинче вăл чиперех палăрать. Сăнасах пăхмасан асăрхамастăн та. Апла Хреççи килтех пулас-ха. Мĕн амакĕ, çĕр хутах вут çунтарать вăл? Кунĕ-кунĕпе уйра тăрмашакан çын пек, апат пĕçерме те вăхăт тупаймасть-и, шеремет. Çак самантра сасартăк Пракка пуçне тепĕр шухăш çĕмрен пек ыткăнса кĕчĕ. Ара, эрех тăвать вĕт ку Хреççи! Чăннипех хаяр шĕвек юхтарать. Тĕтĕмĕ те эрех тунă чухнехи пек хуллен тухать. Бригадир чун-чĕри калама çук тарăхрĕ.

«Ну, тӳссе пулмасть, — шухăшларĕ вăл. — Эрех тăвать пулсан пĕтĕм пăрăхĕ-какăрне йăтса тухатăп, ял Советне илсе каятăп. Çитет унпа текех муталанса пурăнма. Çитет ун юптарăвне итлеме».

Хреççи чӳречесене пурне те утиялсемпе карнă, хупланă. Вĕсем витĕр нимĕн те курăнмасть. Бригадир хуллен хапхана пырса тĕксе пăхрĕ. Питĕрнĕ. Ну, мĕскер тумалла-ха ку инкеке! Пракка чунĕ тӳсеймерĕ, вăл ним тăхтаса тăмасăрах хӳме урлă картишне сикрĕ. Çын каçнинчен хăраса темле шурă кушак çилĕллĕн фр! турĕ те вут шаршанĕ тăррине çăтăр-çатăр улăхса кайрĕ. Бригадир алкум алăкĕ умне хăпарчĕ — ăна та питĕрнĕ иккен. Пракка алăка шаккаса пăхма та шутларĕ, çапах чарăнса тăчĕ. Апла уçĕ-ши ăна Хреççи? Çук, тем тусан та уçмĕ. Тен, вăл шыв ăсма тухасса кĕтсе тăмалла мар-ши? Эрех юхтаракан çын шыв ăсма тухатех. Бригадир чăтса тăма пултараймарĕ, алăка хыттăн кĕрĕслеттерчĕ:

— Хреççи! Уç! Уç тетĕп...

Ытлашши хытă шакканипе сехĕрленнĕ Хреççи тӳрех алкумне вĕçтерсе тухрĕ.

— Кам унта? Айтуру! — чĕнчĕ вăл.

— Эпĕ-ха ку. Бригадир. Уç часрах.

— Ой, пĕччен хĕрарăм патне арçын таврашне каçхине мĕнле кĕртем. Ой-ой, çук, çук. Ара...

— Уç теççĕ сана!

— Çук, çук. Каламалли пулсан — кала унтанах. Илтетĕп.

— Уçмастăн-и эс? Алăкна çĕмĕрсе кĕретĕп.

— Ай тур-тур, эс мана мăшкăллама килтĕн-и? Халех краул çухратăп.

— Мĕн, эрех тунине пĕлмест тетĕн-и эс мана. Сăмакун юхтаратăн-çке эсĕ. Кĕртместĕн пулсан кӳршĕ çыннине халех ял Советне чуптаратăп. Хам сана хураллама юлатăп.

— Ай тур-тур. Ун пекех ан хăтлан ĕнтĕ, Пракка. Мана, тăлăх хĕрарăма, тĕрмене янипе, мĕн, преми параççĕ-и сана? Мĕн тума нуша кăтартмалла санăн мана? Çынна мăшкăл тăвасси ансат вăл, ырă тума хĕнрех. Ара, Пракка... Кĕр эппин, кĕр, — питĕркĕçне шăкăр-макăр ӳкерчĕ те алăка яриех уçса хучĕ Хреççи.

Бригадирпа кил хуçи пӳрте кĕчĕç. Кăмака умне эрех савăт-сапине вырнаçтарнă. Пăрăх вĕçĕнчи улăм çӳппи тăрăх четвĕрт кĕленчине шăр-шăр туса симĕс шыв юхать. Сĕтел çинче — хуран ывăсне сапламалли чуста, прака ăскăчи.

— Ай-яй-яй! Савăт кĕрлеттерсех ĕçлет иккен, — урай варрине чарăнса тăчĕ бригадир.

— Ара, тĕрĕссинех калам-ха, Пракка. Хамшăн мар, Еляншăн тăватăп. Тупата туршăн. Елян кăштах эрех сыпса ярсан хăйне çăмăлрах туятăп тет. Ара, эрех хăвачĕ нервине мăкăлтать пулмалла. Çав каларĕ-çке. Хамшăн пулсан, акă турăш умĕнче сăхсăхатăп, пĕр тумлам та кирлĕ мар. Çынна ыр тăвас тенипе çеç. Ах, пĕтме тивсен те çыншăнах пĕтмелле ĕнтĕ. Ара...

— Ан суй, Хреççи! Çитет! Нервăна кам эрехпе юсатăр. Вăл ăна хăй кăшлать, аркатать...

— Ара, Пракка, çав аркатни кирлĕ пулĕ те Еляна. Нерви аркансан туйми пулать-çке. Ах, туршăн та шăв-шав ан ту, Пракка. Çынна усал туни вăл нихçан та ахаль иртмест. Усал тăвакан хăй те хăçан та пулин лекетех. Ун чухне вара чавса çывăх та — çыртма çук.

Ку сăмахсем бригадира пушшех тарăхтарса ячĕç. «Куç умĕнчех кулать-çке ку», — шухăшласа илчĕ Пракка, вара чĕлхе çине килнĕ пĕрремĕш сăмахсенех персе ячĕ.

— Ну, Христина Агафоновна, пĕр-ик çул хушши тĕрмене кайса ларас килет-и е ялтах, тăван колхозрах, йĕркеллĕ ĕçлес тетĕн-и? Кала? Санăн умра халь виççĕмĕш çул çук. Суйласа ил иккĕшĕнчен пĕрне, — терĕ.

Хреççи кăвакарса кайрĕ. Турăш умне пырса тăчĕ.

— Эй, çӳлти турă, сан умрах сăмах паратăп. Тек нихçан та кун пек ухмахла пурăнмăп. Хальлĕхе, турă, каçар ĕнтĕ, каçар, — вара Хреççи бригадир еннелле çаврăнчĕ: — Эсĕ те каçар, Пракка. Сана та нумай тарăхтартăм. Тархасшăн, мана хам килтех пурăнмалла ту. Тĕрмере пирĕн йăхран никам та ларса курман. Мана та унта лекме тур ан хуштăр.

Хреççи шывланнă куçĕсене саппунăн тӳнтер енĕпе шăлса илчĕ.

Çакна курсан бригадирăн кăмăлĕ тем йăвашланнă пек пулчĕ. Унăн çак путсĕр хĕрарăма та ĕненес килчĕ-ши вара? Пракка малти сак çине пырса ларчĕ.

— Хреççи, итле-ха. Эпĕ сана эрехпе тытма килмен. Эпĕ сана ĕçе чĕнме килнĕ. Кĕçĕр йĕтем çинче каçхине те ĕçлеççĕ. Çавăнта халех каймалла санăн...

— Ара, ĕçлеççĕ пуль çав, каçхине те ĕçлеççĕ пуль. Каймалла ĕнтĕ, каяс пулать, — бригадир сăмахĕпе килĕшрĕ Хреççи.

— Хреççи аппа, сан йĕтем çине халех, çак минутрах тухса утмалла. Пуçтарăн!

— Ара, тухса утмалла пуль çав. Пĕр кайсан çак минутрах каймалла пуль. Тумланăп!

— Эс калаçасса калаçатăн та, васкама шутламастăн-çке. Ман санпа пакăлтатса вăхăт ирттерме юрамасть. Хĕрсем мана вăрçсах ячĕç. Хреççие илсе тухмасан каçхи сменăна юлмастпăр терĕç.

— Ара, мансăр юлмаççĕ иккен. Тем тума кирлĕ вĕсене Хреççи. Мĕн, вăйпитти, тĕреклĕ çын-ши эп. Кĕлетки çеç манăн. Хăвăл каска эп. Ĕлĕк хăвăл каска çинче пир çапатчĕç ăна: тӳнк! тӳнк! тӳнк! тӳнк! Таçтанах илтĕнетчĕ. Ун чухне çинçе пирне те пилĕкшер тăрăх тĕртнĕ эпир. Мăнкуна шап-шурă тăлапа çĕн çăпата сырса тухаттăмăр...

— Чим-ха, эс каятăн-и, каймастăн-и? — ура çине сиксе тăчĕ Пракка.

— Ара, кăна епле хăварам-ши? Тин юхма пуçланă-çке хуран. Ай-яй! Чăнах, мĕн тăвам-ши?..

Бригадир çак вăхăтра йĕтемри хĕрсем çинчен шухăшларĕ. Вĕсем Праккаран кулаççĕ ĕнтĕ. Хреççие халĕ те илсе килеймерĕ, илсе те килейрес çук вăл тесе шутлаççĕ пуль. Çук, Пракка хĕрсен умĕнче хăй ятне çĕртмĕ. Вара мĕнле пулать-ха? Лисук умне епле пырса тăмалла? Ах, кăмăллать-çке Пракка çав чипер Лисука! Кирек хăçан та, ĕçре чухне те, килте те хĕр куç умĕнче тăнă пекех туйăнать ăна. Унăн янăравлă, хаваслă куллине вĕçĕмсĕр итлес, кăн-кăвак куçĕнчен тинкерсе пăхас килет. Лисукăн утти, утти мĕне тăрать. Утмасть вăл, ярăнса, ухăнса пырать. Пракка халĕ те тумланма пуçламан Хреççи çине сиввĕн пăхрĕ, шăлне шатăрт! çыртрĕ.

— Айта тухса чуп йĕтем çине, Хреççи! Халех чуп. Ме пиншакна, — сак çинчи пиншака ывăтса пачĕ бригадир.

— Ку вара? — каллех сăмакун аппарачĕ еннелле пăхрĕ Хреççи. — Вучахĕ те çунать-çке... Ку эрехе ман туса пĕтермеллех. Ку хамăн мар, Елян çăнăхĕпе лартнăскер.

— Кай теççĕ сана. Эрехне хам туса пĕтеретĕп, — хăй сисмесĕрех каласа хучĕ Пракка.

— Юрĕ эппин. Туса пĕтер, Пракка. Асту, юхтарса пĕтермесĕр ан тат. Пракки хуранĕнчех тăтăр. Эрехне кăмака çине ларт. Çăрасем ав пăтара. Кайнă чухне пĕчĕк çăрипе пӳрт алăкне, пысăккипе алкум алăкне питĕр. Ай, лайăх ача эсĕ, Пракка. Ырă çыннăн ачи те ырă пулать çав. Каям-ха эп. Ара, хĕрсем вăрçĕç тата. Кая юлса çӳрет тейĕç. Аха...

Хреççи тухса кайрĕ. Халĕ Пракка хăй эрех тума юлчĕ. Вăт япала!

  
   V сыпӑк


   1


Çичçырма текен вĕтлĕх вăрман Анаткас ялĕнчен тăват-пилĕк çухрăмра. Вăл ку таврари чи хитре вырăнсенчен пĕри. Çак вĕтлĕх çичĕ çырма тăрăх вырнаçнă. Унта çамрăк та тӳп-тӳрĕ туйрасем. Сарлака çулçăллă йĕлмесем. Тĕллĕн-тĕллĕн сип-симĕс туналлă ăвăс ращи. Вĕсем хăйсен çулçисемпе кунĕн-çĕрĕн шĕпĕл-шĕпĕл, шĕпĕл-шĕпĕл туса лараççĕ. Çавăнпа ăвăс ращине кĕрсен пĕчченлĕхе нихçан та туймастăн. Çулçăсем шĕпĕлтетни хăвăн çывăх юлташу сăмах хушнă пекех савăнтарать. Итлетĕн вара вĕсен чĕрене çывăх сассине! Итлетĕн-итлетĕн те умри йăрăс пӳллĕ йывăç çине тинкеретĕн.

Çирĕм çул пурăнать ĕнтĕ Хритун мучи утарта. Çулла та, хĕлле те, йĕпе кĕркунне те, çутă çуркунне те. Хритун мучи çак ĕшнене темле ăшшăн, хăйне хăй çеç ăнланмалла юратать. Çак ĕшнери кашни йывăç, кашни турат уншăн тус-тăван. Унăн халĕ ак çак пит-куçран сĕртĕнекен çулçăсене чуптуса илес килет. Ĕшнере хăш енче те пулин пуртă сасси илтĕнсенех Хритун мучи çав еннелле чупать, сухалне чĕтретсе, хĕрелсе кайса чупать вăл. Йывăç касакана тĕл пулсан, ай, пĕçертет вара. Çавăнпа ку ĕшнере ун пек путсĕр ĕç тума вăрман хуралçинчен мар, Хритун мучирен хăраççĕ.

Акă вăл ăвăслăх хĕррине тухрĕ. Кунта ем-ешĕл çерем çинче темле хуранчăк курăнчĕ. Мучи ун патнелле утрĕ. Ак тамаша! Ăвăс сулхăнне Улатти месерле ярт тăсăлса выртнă та харлаттарсах çывăрать. Хăй ыйхă тĕлĕшпе вĕçĕмсĕр мăкăртатать. «Эпĕ ăна-и? Эпĕ ăна кăтартатăп. Ха, тупăннă учительсем! Улаттипе тавлашма-и? Йывăр унпа тавлашма. Улатти Эльба хĕррине çитнĕ. Унăн кăкăрĕ çинче... Ха-ха! Унăн кăкăрĕ çинче пурте пур. Сирĕн кăкăрăр çинче мĕн пур? Ха-ха! Мĕн пур тетĕп! Калăр? Ма каламастăр?» — Улатти туртăнкаласа илчĕ. Темле йăлт! çĕкленчĕ. Вара каллех персе анчĕ те: «Эльба, Эльба», — тесе мăкăртатма пуçларĕ.

Хритун мучи Улатти çине темле çилленсе те кичеммĕн пăхрĕ.

«Епле намăс мар-ха хĕрӳ ĕç вăхăтĕнче сулхăнра выртма? Каллех ĕçнĕ пулмалла. Вăт чарусăр карланкă».

Утарçă çак путсĕр çын патĕнчен пăрăнса кайма та шутланăччĕ, тӳсеймерĕ, пĕр-ик утăм ярса пуссанах чарăнчĕ, каялла пычĕ. Улатти çумĕнчи вăрăм йывăç сенĕке тыткаласа пăхрĕ, вара унăн аврипе Улаттие аякĕнчен тĕкрĕ.

— Эй, Эльба! Тревога! Тăшмансем хупăрланă сана!

— Мĕскер? Мĕн? — куçне уçмасăрах калаçрĕ Улатти.

— Тревога тетĕп! Тăр часрах!

— Халех! — çарти пекех яшт сиксе тăчĕ Улатти. Вара ун-кун пăхкаларĕ, часрах вăрăм сенĕкне ярса тытрĕ. — Мĕн пулнă?

— Сана тăшмансем хупăрласа илнĕ. Пĕтетĕн эс капла.

— Мĕнле? Мĕншĕн пĕтетĕп? Кам эсĕ? — куçне шăлкаларĕ Эльба салтакĕ. Вара Хритун мучие палласа илчĕ те кулам пекки турĕ. — Эй, эсĕ-çке ку, Хритун пичче. Мĕн хăрататăн эс мана? Чăнах та, вăрçăра пуль тесех сиксе тăтăм. Ун пек çын сехрине хăпартма юрамасть...

— Улатти, эс вилетĕн-çке капла.

— Мĕскер?

— Вилетĕн тетĕп.

— Ма вилес-ха манăн? — сенĕкĕ-мĕнĕпех силленкелесе илчĕ Улатти.

— Кун пек çӳресен халăх умĕнче ху ятна, чысна яратăн. Салтак чап-хисепне пĕтеретĕн.

— Эпĕ-и? Улатти салтак чысне ярать-и? — кăкăрне чышкипе çапрĕ Улатти. — Мĕн калаçатăн эсĕ? Кампа калаçнине ан ман. Эпĕ Эльба хĕррине çитнĕ. Эпĕ! Эпĕ!

— Тĕрĕс. Ун чухне Эльба хĕррине çитнĕ-ха эсĕ. Халĕ мĕн хĕррине çитрĕн? Пĕлетĕн-и?

— Пĕлетĕп. Халĕ эп Аслăхай çырми хĕрринче.

— Çук, Аслăхай хĕрринче мар эсĕ!

— Ăçта вара эпĕ? Ăçта?

— Эсĕ-и? Эсĕ халь тĕпсĕр çыран хĕрринче. Çак эрех санăн пĕтĕм пурнăçна пĕтерет. Эсĕ ху камне пĕлетĕн-и?

— Пĕлмесĕр. Эпĕ — Улатти. Эпĕ колхозник.

— Вăт, тĕп-тĕрĕс калатăн. Эсĕ — колхозник, пĕрлешӳллĕ хуçалăх членĕ. Мĕнле? Анчах упратăн-и-ха колхозник ятне? Салтакра чухне, паллах, салтак ятне чыслăн тытса пынă. Халĕ вара мĕскер?

Çак сăмахсене илтсен Улатти темле лăпланнă пек пулчĕ, калле-малле тăнк-танк пускаларĕ те:

— Ытлашши ан кӳрен-ха эс мана. Эпĕ, мĕн, такам эреххине ĕçмен. Бригадир туса панă эрехе çеç тутанса пăхнă. Вăт...

— Мĕнле бригадир туса панă эрехе?

— Пĕлес килет-им? — кулса ячĕ Улатти. — Çук, пурне те пĕлсен час ватăлать теççĕ.

— Мĕн сӳпĕлтететĕн эсĕ?

— Сӳпĕлтетсе мар. Пракка туса ĕçтерчĕ мана ку эрехе. Тупата туршăн. Турра ĕненмесен те сăхсăхса кăтартатăп.

— Ай-ай, Улатти, суйма та вĕрентĕн-и?

— Мĕскер эсĕ. Эльба, чăннипех. Пракка тунă эрехе ĕçсе ӳсĕрĕлтĕм. Унсăрăн хам ăçтан ĕлкĕрем-ха эрех тума. Эпĕ яланах хирте. Ман вăхăт çук.

— Бригадирăн вăхăт пур эппин?

— Каçхине туса пачĕ, — кулса илчĕ Улатти. — Ăçта турĕ вара?

— Вырăнĕ пур пирĕн, — Улатти татах тăлт-талт пускаларĕ, сенĕкĕ аллинчен кĕç вĕçерĕнетчĕ.

— Эсĕ улăм улăхтарма тухнă пуль-ха. Айта вĕçтер.

— Каятăп, Хритун пичче, чаплă утарçă. Шурă çӳç. Мана ятлакан. Эльба! Кил-ха, пĕр ыталам сана.

Улатти Хритуна çаннинчен тытма хăтланчĕ. Лешĕ пăрăнса ĕлкĕрчĕ.

— Ĕç вăхăтĕнче капла çӳрени илемсĕр, — тарăхса каларĕ Хритун мучи. — Мĕнле ку? Э-э?

— Ан çиллен. Ан вăрç. Халех каятăп, улмури тума каятăп, — терĕ Улатти ăна хирĕç, вара вăрăм сенĕкне малалла тăсса хирелле чупрĕ. Темле улăп салтак калама çук вăрăм пăшалпа тăшман çине çĕкленнĕ пекех паттăррăн, хаяррăн чупрĕ Улатти. Хăй ӳсĕр выртса ирттернĕ вăхăтшăн кӳренсе, тулашса чупрĕ вăл.

Ун хыççăн Хритун мучи куларах та шухăшлăн пăхса юлчĕ. Чăнах, мĕн чухлĕ вăй-хăват, хастарлăх çак Улаттин. Çапах та вăл хăйĕн вăй-хăвачĕпе тĕрĕс, йĕркеллĕ усă курма пĕлмест-ха. Вăл хăйĕн вăйне ăçта килчĕ унта ним хĕрхенмесĕр арки-аркипе шапăр! тăкать. Салтакра чухне ăна яланах командирсем астуса тăнă, унăн вăйĕпе, пĕлĕвĕпе, мĕнле калас, пĕлсе «усă курнă». Вăрçă вăхăтĕнче хăйне чăтăмлăн тытма кирлине те пĕлнĕ вăл. Киле таврăнсан вара салтакра туртса çыхнă чĕн пиçиххине пушатнă та хăйне йăлтах ирĕке янă. Вăрçăра асап тӳсни хăйĕн пĕтĕм ĕмĕрĕшĕн çителĕклĕ тенĕ ĕнтĕ вăл. Анчах пурнăç апла мар иккен. Пурнăçра паттăррисен тата паттăртарах утмалла. Паттăррисен яланах маяк пек йăл-йăл çунса, çуталса тăмалла. Нихçан та, пĕр самантлăха та сӳнмелле мар.

Хритун мучи хăяхсемпе, çӳллĕ шапа курăкĕсемпе хупланнă çăл патне шап-шурă чулсем тăрăх утса пычĕ те икĕ витре тăп-тăрă шыв ăсрĕ. Шыв хĕвел шевлипе ахах-мерчен тĕслĕн çуталса пычĕ.

Утаралла утнă май Хритун çаплах шухăшларĕ. «Ара, мĕнле-ха ку капла, — пăшăлтатрĕ вăл. — Ак, каттăршнăй ачи, Пракка та темскер хăтланма пуçланă-çке. Ниушлĕ çав каттăршнăях туса панă эрех? Ниепле те ĕненес килмест. Çапах та Улатти шат та пат ĕнентерсех каларĕ-çке. Темскер, ăнланмалла мар пăтăрмахсем тупăнаççĕ пурнăçра. Эпĕ Праккана, шеремет ачине, пит йĕркеллĕ çын тесе шутланă. Акă халь пăх та кур. Хăй бригадинчи колхозниксене аншарли туса ĕçтерет. Тĕнчере нихçан пулман кун пек япала!»

Хритун утар пӳртне кĕрсе пыл уçламалли хатĕре майлаштарса лартрĕ. Халĕ, хурт-хăмăр çыннисен сăмахĕпе каласан, «взятка» вăхăчĕ, çавăнпа вĕллери тулса çитнĕ рамăсене кашни кунах суйласа илсе пылне уçламалла. Эй, юратать-çке Хритун çак вăхăта! Янтарь пек çап-çутă пылпа тулнă карассене вăл васкамасăр, çав тери киленсе турта-турта кăларать. Çак тулли карассем — ун пурнăçĕн илемĕ. Ун пурнăçĕн телейĕ. Çак карассене вăл çӳлелле йăтса ача пек савăнса пăхать.

— Вăт япала! — тет вăл кула-кула.

Мучи тулли карассене пыл уçламалли хатĕр ăшне вырнаçтарса хучĕ те ассăн сывласа илчĕ.

— Пурнăç малаллах каять. Эй-яй-яй, эпир пыла халĕ те асаттесен хатĕрĕпех уçлатпăр. Алăпа çавăрса асапланатпăр. Хăçан электричествăпа кĕрлеттерме тивĕ-ши кăна. Вăт каттăршнăй, — мăкăртатрĕ вăл.

Унччен те пулмарĕ — тулта çăмламас йытă, Макар Макарович, хыттăн вĕрсе ячĕ. «Э-э, тинех çитрĕ пуль-ха механик. Мотор лартса паратăп тетчĕ. Лартать пуль-ха», — шухăшласа илчĕ мучи. Вара алкум вĕçне тухрĕ.

— Кам унта? Чарăн, Макар Макарович. Хăлхана çуратăн. Кĕрсе вырт. Йăччи сана!

Çăмламас йытă çилĕллĕн харлатса, сăнчăрне чанкăртаттарса хăйĕн йăвине кĕрсе выртса шăпланчĕ. Шĕшкĕсем хушшинчен Пракка сасси илтĕнчĕ:

— Ай, пĕтерет ку йытă. Шăлавара кĕçех çуратчĕ. Мĕнле пурăнатăн, Хритун пичче? Сывлăх сунатăп...

— Э-э, каттăршнăй! Шăлаварна çурнă пулсан та юратчĕ-ха санне.

— Мĕншĕн тата? — тĕлĕнчĕ Пракка.

— Мĕншĕнне хăвах пĕлетĕн. Эй, сирĕнпе! — алне сулчĕ Хритун.

Пракка ним те ăнланмарĕ, пĕр самант чĕнмесĕр тăчĕ. Вара çӳçне аллипе ахаль тенĕ пекех шăлкаласа илчĕ те:

— Улаттие курмарăн-и? Утар еннелле утатчĕ терĕç ăна. Сан пата кĕрсе ларман-и вăл? Эсĕ пыллă сăра ĕçтермерĕн пулĕ те ăна? — терĕ.

— Мĕскер? — тарăхса кайрĕ мучи. — Эсĕ, мĕн, каттăршнăй, кашнинех ху пек тесе шутлатăн-и?

— Мĕнле ху пек тесе?

— Ара, тунас тетĕн-и? Улаттие ху эрех туса ĕçтернĕ-çке эс. Тĕрĕс-и? — бригадира куçĕнчен тинкерсе пăхрĕ мучи.

Пракка хăйне таппа çакланнă шăши пекех туйрĕ. Ăçтан муртан пĕлме ĕлкĕрнĕ-ха Хритун мучи? Вăрманта пурăнать пулин те ял хыпарне пуринчен малтан пĕлсе тăрать. Каччă пичĕ çине пăчăр-пăчăр тар тапса тухрĕ, çан-çурăмĕ пĕçерсе кайрĕ. Мĕн каламалла-ха ĕнтĕ Хритун мучие хирĕç? Урăх çын пулсан айта нимех те марччĕ. «Мĕн, пурне те пĕлесшĕн эс!» — тесе хыттăнах каласа хума та пулатчĕ. Хритун мучие апла калама хăю çитмест çав Праккан. Ку тапăран мĕнле хăтăлас-ши тенĕ пек, тавраналла ун-кун пăхкаласа илчĕ вăл, анчах хирĕç нимĕн те чĕнмерĕ.

— Эппин, эрех туса ĕçетĕр? — каллех тăрăхласа кулчĕ Хритун. — Ай-ай! Чăннипех те намăс.

— Хритун пичче, эрехне ĕçмен-çке эп. Пĕр тумлам та ĕçсе курман, мĕншĕн тесен... ара...

— Ху ĕçмен, çынна ĕçтернĕ.

— Çук, çынна та ĕçтермен. Эпĕ... мĕн...

— Улатти мĕншĕн ăвăслăхра ӳсĕр выртать апла. Кулать вăл санран. Бригадир хăех туса пачĕ-ха тет.

Пракка чунĕ чăтма çук ыратрĕ. Çак самантра вăл хăй тăракан тĕлти çĕр çурăлса таçта тĕпсĕр авăра персе анас пулсан та нимĕн те кулянмастчĕ пуль. Анчах тем пирки çĕр çурăлмасть. Бригадирăн çав-çавах Хритун мучи умĕнчех тăма тивет.

— Юрĕ, кайран калаçăпăр. Эпĕ ăвăслăха Улатти патне чупам-ха. Унсăрăн улмури тăвасси чарăнса тăрать. Чипер юл, Хритун мучи! — сукмак тăрăх ĕшне ăшнелле чупрĕ Пракка.

— Улаттие тăратса ятăм эп. Хире тухрĕ вăл! — хыçалтан кăшкăрчĕ мучи.

— Апла юрать. Тавтапуç! — илтĕнчĕ бригадир сасси. Вăл мучи патĕнчен çăлăнма май килнĕшĕн хĕпĕртерĕ пулас. Каччăн юлашки сăмахĕсем чылаях савăнăçлăн илтĕнчĕç.

Хритун мучи чун-чĕри паян ирхине чылаях пăлханчĕ пулин те каярахпа, пыл уçланă майăн, лăпланнăçемĕн лăпланса пычĕ. Эй, япала! Ĕçпеле çын пурлăх кăна мар тăвать иккен, ĕçпеле çын хăй чунне лăплантарать, хуйха-суйха сирет, илемлĕ, ырă хаваслăх, темле ăнланмалла мар канăçлăх тупать. Ĕçлекен çыннăн кăмăлĕ уçă, савăнăçлă. Ĕçсĕр çапкаланса çӳрекен çыннăн кăмăлĕ вара яланах тӳрккес, пăтранчăк, ун пек çыннăн чунĕ халсăр, сивĕ, пытарăнчăк. Çавăнпа ĕç тĕнчери чи хавасли, чи илемли-çке! Тăван çĕршывшăн, халăхшăн, ял-йышшăн тăвакан ĕç. Асту-ха, вулаканăм. Пĕр-пĕр йывăр ĕç тунă хыççăн, ăна çĕнтернĕ хыççăн чун-чĕрене епле ырă! Эсĕ ун чухне пĕтĕм тĕнчене темле çĕкленӳллĕн пăхатăн. Сана ешĕл йывăçсем тата хитререххĕн, тӳпе тата çутăраххăн, çынсем тата кăмăллăраххăн курăнаççĕ. Эсĕ вара паттăррăн, мăнаçлăн утса пыратăн.

Хритунпа арăмĕ паян кунĕпе пыл уçларĕç.

Тĕттĕмленме пуçласан Нанил яла кайма пуçтарăнчĕ. Упăшки ăна валли пĕр саппун типĕтнĕ кăмпа, çăка чечекĕ илсе тухса пачĕ. Çак вăхăтра, кĕтмен çĕртенех, вĕсен умне Хреççи пырса тăчĕ.

— Айтуру, Нанил тăхлачă та кунта-çке. Мĕнле çӳретĕр? Курманни чылай пулчĕ. Пĕр ялта пурăнатпăр пулин те хирĕç тăрса калаçма вăхăт çук. Ара...

— Вăхăчĕ çукрах çав, — килĕшрĕ унпа Нанил.

— Ара, çапла пулмасăр. Ирех тăр та такăна-такăна ĕçе чуп, ирех тăр та такăна-такăна ĕçе чуп. Пĕлместĕп, темле чăтать этем чунĕ. Кунĕпех йытă пек ура çинче çӳретĕн. Ара, хуçи йĕркеллĕ мар-çке пирĕн. Чуна илет.

— Кам çинчен калатăн эсĕ? Мĕнле хуçа çинчен?

— Ара, Пракка çӳлтен ячĕ тетĕп-çке. Ним латтине те пĕлмерĕм-ха эп унне. Темле çын вăл.

— Ачи аван пулаканччĕ-çке...

— Эй, мĕскер аванни унта. Тулăкĕ çук унăн. Пĕр кун çĕр хута йĕтем çине хăваласа кăларчĕ мана. Ара, каçхинеллĕ-мĕнлĕ тухма çамрăках мар ĕнтĕ эп. Вăл пур — тем каласан та ӳкĕте кĕмест.

— Çын кирлĕ пулнă пуль. Мĕн тăвас тетĕн...

— Э-эй, калатăн тата. Мĕскер çын кирлĕ пулнă ăна. Мĕншĕн мана çав териех хире хăваласа янине сисрĕм эпĕ. Ай, калама та лайăх мар та. Ара...

— Мĕн лайăх марри. Кунта никам та çук-çке, калас сăмаха калани лайăх.

— Час каламасан вилме выртсан та час вилеймест теççĕ çав. Ара!..

— Мĕнни мĕнĕ, — пăшăлтатса калаçма пуçларĕ Хреççи. — Пĕр каçхине çапла сăмакун юхтарса лараттăм. Хам валли мар, Улатти арăмĕ валли. Хайхи кĕтмен çĕртен Пракка пычĕ кĕчĕ. Эрех юхтарнине курчĕ те ниепле те тухса каймасть. Апла та, капла та каласа пăхатăп, хăнк! та сикмест. Мана ĕçе ярас тесе пынă хăй. Сисетĕп: пуçĕнче йăлтах урăх шухăш. Кăштах йӳççине тутанса пăхас килет унăн. Вара мана хăваласах йĕтеме кăларса ячĕ. Сăмакунне хам юхтарса пĕтеретĕп терĕ. Ара...

— Ан суй, Хреççи, — кӳренсех кайрĕ Хритун. — Пакăлтатса ан тăр. Ут ху çулупа...

— Ара, мĕнле çын эс, Хритун пичче. Эпĕ нихçан та суймастăп. Акă ун çинчен ĕнентерсе ик аллăмпах сăхсăхатăп, — Хреççи хăвăрт-хăвăрт сăхсăхса илчĕ.

— Эй, сан сăхсăхни! — тарăхрĕ мучи.

— Ара, турра хисеп тунăшăн ан тарăх-ха, Хритун пичче, Турра апла кăларса пăрахма юрамасть. Пурнан пурнăçра тем те килсе тухать. Ав пирĕн кӳршĕри Сӳс Иваннех илер. Епле пурăнатчĕ... Чиркӳ таврашĕ асра та çукчĕ унăн. Хĕрес çакса курман. Ачисене шыва кĕртмерĕ. Турăшне вĕттисем илсе çĕмĕрсе пĕтернĕ те таçта çухатнă. Сӳс Иванĕ хăй: «Эй, турă çук вăл. Пустуй япала», — тетчĕ. Эпĕ малтанах каларăм çакна. Ара... Турă илтет те час шарламасть терĕм. Кайран мĕн пулнине хăвăрах пĕлетĕр ĕнтĕ. Вăт, турă çапла вăл. Ара...

Нанил çан-çурăмĕ темшĕн сăрăлтатса илчĕ. Вăл васкасах:

— Мĕн пулнă вара? Эпĕ нимĕн те пĕлместĕп-çке, — терĕ.

— Ара, çавна та илтмен-и эсир? — тĕлĕнчĕ Хреççи. — Эппин, каласах парам. Хăйсен тăванĕсем патне Элпуçне кайнă та Сӳс Иванĕ киле таврăнма тухнă. Лерен те тăххăрта, те вуннăра тухнă-ха вăл. Çакăнта, Çичçырма пуçĕ тĕлне, шăп кăнтăрла тĕлĕнче çывхарнă. Усал-тĕсел тени, хăвăрах пĕлетĕр ĕнтĕ, талăкра тăватă хутчен: çур çĕр тĕлĕнче, хĕвел тухнă тĕлте, хĕвел аннă тĕлте тата лăп та шай кăнтăрла тĕлĕнче вылять. Вăт, Сӳс Иванĕ хайхи Путакан кĕпер урлă каçать те Эртемен çырми еннелле тап-такăр шоссе çулĕпе утать. Унччен те пулмасть — хыçалтан тăрантаслă лав чарлаттарса килнĕ сасă илтĕнсе каять. Акăш-макăш вирлĕ килет. Сӳс Иванĕ çул хĕррине пăрăнма та лайăххăн ĕлкĕреймест — хыçри лав чарлаттарса та çитет. Çитсенех лашине тăр-р-р! тесе чарчĕç тет те тăрантас çинчен иккĕн-виççĕн сиксе анчĕç тет. Ну, хĕненĕ вара ăна тăп-тăр кăнтăрлах. Сӳс Иванĕ çавăн хыççăн ураланаймарĕ — вилчĕ. Виличчен хăех каласа хăварнă. Турра асăнсан кăна çав усалсем хĕнеме чарăнчĕç тенĕ тет вăл. «Тен, кусем çынсемех мар-ши?» — тесе куçне уçса пăхнă тет те, çул çинче никам та çук тет. Урапа-тăрантас йĕрĕ те палăрман. Вăт çапла вăл турă çук тесен. Ара...

— Ну, юптаруçă та эсĕ, — кулчĕ Хритун.

Анчах Хреççи куна илтмен пекех пулчĕ те Нанилпа калаçма тытăнчĕ:

— Ара... — куçне хĕскелесе илчĕ Хреççи, вара: — Сирĕн утар пӳртĕнче турăш пур-и çав, Нанил тăхлачă? — терĕ.

— Эй-эй! — пӳрнипе юнарĕ Хритун. — Эп пурăнакан пӳртре турăш ан пултăр. Эпĕ унсăрах... — арăмне калама памарĕ Хритун...

Нанил упăшкине хирĕç нимĕн те чĕнмерĕ.

— Çак вăрманта епле турăшсăр пурăнан. Эй, турă каçарах, — терĕ вара Хреççи сăхсăхса.

Калаçу пĕр самантлăха чарăнчĕ. Ĕшнере шăп. Хутран-ситрен каçа юлнă кайăксем чăтлăхалла чив-чив! чив-чив! туса кĕни илтĕнкелет. Çывăхри çырма шывĕ шăнкăртатса юхать, пĕр тĕлте, кукăрта, çав шыв темле тытăнчăклăн тăкăр-тăкăр тукаласа илет, аяларахра чылай тарăна сикет пулас: вĕçĕмсĕр шапăр-шапăр! шапăр-шапăр! тăвать. Вĕтлĕх леш енче, хирте, хĕрлĕ уйăх хăпарать. Тĕнче, пĕр шухăшласан, тĕлĕкри пек те, юмахри пек те туйăнать.

— Сăмакунне, чăнах та, туса пачĕ-и вара Пракка? — юриех татах ыйтрĕ Хритун.

— Тупата туршăн, туса пачĕ.

— Чылай юхтарнă-и?

— Ара, ача-пăча хăтланакан япала мĕн латти пултăр. Кăштах юхтаркаланă вăл. Юхтарнине-пĕрне, мĕн калăн, ĕçсех пынă. Ара... Хăй ĕçесшĕн çеç хăтланман-и вăл? Пĕр каçра пĕр четвĕрте ĕçсе янă.

— Мĕн чухлĕ тетĕн? — шалт тĕлĕнчĕ Нанил.

— Ара, пĕр четвĕрт пулать çав. Ĕçтĕрех. Уншăн кулянмастăп. Пĕтнĕ, çĕтнĕ — каялла таврăнас çук. Юпа шăтăкне янă пекех пулчĕ çав... Хальхи çамрăксем сип-симĕслех эрехе вĕренеççĕ. Каярахпа мĕн пулĕ-ши вĕсенчен...

Хритун алне сулчĕ те пӳрте кĕчĕ. Нанилпа Хреççи калаçкаласа юлчĕç.

— Пракки тата сирĕн Лисук çумне çыпçăнать темеççĕ-и? Эп пĕлместĕп те-ха. Çын сăмаххи. Ара...

Нанил хăй ăна-кăна пĕлнине палăртасшăн пулмарĕ.

— Эп илтмен-ха. Такампа çӳреççĕ вĕсем. Хĕр чухне хĕрĕх тус теççĕ. Пулĕ те... — терĕ вăл.

— Эс, амăшĕ, мĕн, çаплах ним шухăшламасăр пурăнатăн вара? Хĕрне ак ху сисичченех çаклатса каяççĕ. Кайран ĕçкĕллĕ-çикĕллĕ упăшкапа чун тухĕ унта. Карактĕр лайăхрах пултăр çыннăн. Лайăхрах карактерли тупас пулать. Праккан карактерĕ ниме те тăмасть. Унпа пурăна пуçласан виç кунтанах выртса йĕрĕн. Ара...

— Эсĕ, мĕн, утара ĕçпе-мĕнпе килменччĕ-и?

— Эпĕ-и? Эпĕ... — Ним калама та аптрарĕ Хреççи, вара васкавлăн: — Ара, мансах кайнă. Типĕтнĕ йыт çĕмĕрчĕ çук-ши тесе килнĕччĕ. Çавăнпа чей вĕретсе пилĕке сĕрсен çан-çурăм лăштах каяканччĕ.

Хритун вĕсем калаçнине илтсех ларнă пулас, алкумĕнчен:

— Нимĕнле йыт çĕмĕрчĕ те çук манăн. Хăрах ывăç та, — терĕ.

— Юрĕ эппин. Каçар. Чăрмантарса çӳретпĕр çынсене. Ара... — пакăлтатрĕ Хреççи.

— Эпир кайрăмăр, Хритун, — тесе хăварчĕ арăмĕ. Хреççипе Нанил ĕшнери сукмак тăрăх ял еннелле утрĕç. Уйăх чылаях çӳле хăпарнă. Таврара тĕтреллĕ кĕмĕл çутă. Çăлтăрсем йăвашшăн кула-кула пăхаççĕ.

Хритун кăштах вăхăт иртсен каллех алкум вĕçне тухрĕ.

Хăй саваласа якатнă тенкел çине ларчĕ те каçхи ĕшне çине киленсе тинкерчĕ. Ăвăс вуллисем уйăх çутинче асамлăн йăлтăртатаççĕ, çулçисем халĕ те шĕпĕл-шĕпĕл, шĕпĕл-шĕпĕл тăваççĕ. Йĕлмесем, çăкасем, хурамасем темле ытла та тĕттĕммĕн, хуран курăнаççĕ. Хритун тавралăха савăнса итлет. Вăл йывăçсем пĕр-пĕринпе хуллен калаçнине те, курăксем тем шухăша кайса ассăн сывланине те, çăлтăрсем шăппăн юрланине те — пурне те, пурне те итлет. Çавăн пек чухне Хритунăн кăмăлĕ тепле хавасланса каять, вăй-хал тата ытларах кĕнĕн туйăнать. Вара унăн хăйĕн утарĕнчен чи тутлă та, чи сипетлĕ пыл ытларах та ытларах илес килсе каять; пыл виçине çултан-çул центнертан центнера ӳстерсе пĕтĕм ял-йыша тĕлĕнтерес килет; ку таврари, районти, республикăри, Тăван çĕршыври, пĕтĕм тĕнчери чи чаплă утарçă пулас шухăш çуралать. Анчах хальлĕхе утарта хăш-пĕр çулсенче сăкăлтăк-макăлтăксем пулкалаççĕ-ха. Е çăка çеçкине çумăр çуса антарать, е вĕлле хурчĕсем самай хĕрсе вĕçмелле вăхăтра йĕпе-сапа тăрать. Кайран вара пыл илмелли чечексем те юлмаççĕ.

«Эх-хе-хе, — терĕ мучи, — кашни çул рамăсем хăвăрт тулччăр тесен нумай чăрмава, нумай пралук-вĕрене касса татмалла. Хуртсем валли чечек ытларах кирлĕ çав». Вара колхоз çитес çул хура тул ытларах акма йышăннине аса илет те кăштах лăпланать.

  
   VI сыпӑк


   Çулçисем, тунисем тăм лекнипе шанса типнĕрен пахчари кавăнсем шап-шуррăн курăнаççĕ. Вĕсене аякран пăхсан мĕнле чулсем-ха кусем теме те пулать.

Еляна Шупашкар больницине вырнаçтарнăранпа çирĕм кун çитрĕ ĕнтĕ. Çак кунсенче Улаттин тем пекех ăшталанма тиветчĕ пуль те, юрать кил-терĕш типтерлеме вĕсем патне яланах Хреççи çӳрерĕ.

Акă паян та Хреççи ирех Улаттисен пӳрт тӳпинчен шурă çăм илсе анчĕ. Ăна таптарман пулин те алăпа чава-чавах кĕнчеле турĕ, арлама пуçларĕ. Вăрăм та нӳрлĕ çăм лайăх арланать. Урайĕнче вăхăт-вăхăтпа кăлтăр-р! туса йĕке кусса çӳрени Улаттие килĕшет, килте хăй арăмĕ пур пекех, çемьере никам та катăк мар пекех туйăнать ăна.

— Улатти, ку ачасене кашнинех çĕнĕ чăлха çыхса памалла. Унсăрăн шкула çĕтĕк-çурăк кайни илемсĕр. Кам ачи тесе ыйтсан — тӳрех çавăн ачи теççĕ. Ара... — çатăртаттарса кĕнчеле арланă май калаçрĕ Хреççи.

— Тĕрĕс, Хреççи. Питĕ тĕрĕс, — темле ăшшăн кулкаласа илчĕ Улатти. Вăл урайне пăру тирĕ сарса пăрахнă та ăна алăк ашăклама касса тикĕслет. — Ну, хытă та ку тир. Пăру тирĕ мар, çирĕмри вăкăр тирĕ тейĕн. Вăт Эльба...

— Хытă пулсан шыв сапса çемçет, Улатти.

— Эсĕ унта мĕн? — каялла çаврăнса пăхрĕ Улатти. — Ăста пĕлменнине камăн вĕрентме юрамасть теççĕ-ха ăна. Ха-ха-ха!

— Ай, çак Улаттипе. Темле çукалансан та ырă пулма ÇУК.

— Мана эс çукаланни кирлĕ те мар. Сана, эсĕ хам арăм пулас пулсан, пĕр лайăх вырттарса хĕнĕттĕм эпĕ. Чунăм каниччен.

— Ара, Улатти, ма хĕнемелле-ха мана?

— Илтмен-и эс, Хреççи: хулламан кĕрĕкĕн ăшши çук теççĕ. Ха-ха-ха!

— Ак пĕрех перем çак йĕкепе! Ара...

— Пер ара. Мĕн вара? Çырмара. Ха-ха-ха!

Улаттин ик ывăлĕ апат çирĕç те шкула кайма тумланчĕç. Хреççи кĕнчелеççине вырăн çумне таянтарчĕ, ачасем патне чупса пычĕ:

— Чимĕр-ха, алсишсĕр ăçта каятăр? Алсиш ăçта сирĕн?

— Ман алсиш çук, — терĕ Петĕр.

— Манне такам вăрланă, — пĕлтерчĕ Ванюк. Хреççи спут умне, кăмака çине пăхрĕ, вырăнсене хускаткаласа шырарĕ — ниçта та алсиш таврашĕ çук. Улатти çакна курчĕ те хуллен кулчĕ.

— Аптрамаççĕ вĕсем. Çара аллăнах çӳреме вĕреннĕ. Луччĕ паттăр салтак пулса ӳсеççĕ, — терĕ.

— Ара, апла юрать-и, Улатти, — кăлтăрмач пек çаврăнкаларĕ Хреççи. Вара хăй пиншакĕн кĕсйинчен тин çуса типĕтнĕ шап-шурă перчетке туртса кăларчĕ те Петĕре (пиншакăн сылтăм енче кĕсье пуртан) сулахай перчеткине, Ванюка (ун пиншакĕн кĕсйи сулахай енче пулнăран) сылтăм перчеткине пачĕ.

— Перчетке тăхăнман аллăрсене кĕсьене чикĕр, — вĕрентрĕ Хреççи.

Петĕрпе Ванюк хаваслансах, йăлт-ялт сиксех тухса кайрĕç.

— Чăнах, кăштах ăшши парса тăрсан чипер арăм пулать пулмалла санран. Чăнах, Эльба...

— Ах, мăшкăллать вара çак Улатти. Хуть мĕн чухлĕ мăшкăлла, çавах килĕштеретĕп эпĕ сана. Арçын арçын пекрех кирлĕ ĕнтĕ вăл, çирĕпрех. Ара... Пули-пулми арçын çине, чăннипех калатăп, пăхас та килмест.

Улатти пĕчĕк Витюка кăмака çине улăхтарчĕ те алăка тăпсинчен кăларма хатĕрленчĕ.

— Хреççи, ав тĕпелти сак çинчи утияла илсе кил-ха. Алăка илсен çавна карса хурăпăр.

— Ара, çиччас, Улатти.

Эльба салтакĕ алăка пĕрре хыттăн çĕклесех тăпсинчен кăларчĕ. Ун вырăнне, пăтапа çапса, утиял карса хучĕ. Вара вĕсем, Хреççипе иккĕшĕ, алăк ашăклама пуçларĕç. Улатти хăвăрт та вăр-вар ĕçлет. Аллинчи мăлатукĕ вылянса кăна тăрать. Пăта, рейка, сăран таткисем иле-иле паракан Хреççие Улатти вĕçĕмсĕр васкатать.

— Айта, çаврăнкала, нӳçтĕркке!

— Ара, халĕ те васкатăп-çке.

Алăк ашăкласа пĕтерсен Улатти Пракка патне лаша ыйтма кайрĕ. Хреççи каллех çăм арлама ларчĕ. Кăмака çинчи Витюк, ăшăпа хĕп-хĕрлĕ хĕрелсе кайнăскер, урайне сиксе анчĕ. Тĕпеле икĕ пукан лартса лавккалла выляма пуçларĕ. Укçа вырăнне унăн сарă çулçăсем, хут таткисем.

Кăнтăрла çитеспе Улатти Ерголь текен вăрăм мăйлă, çинçерех хырăмлă, йĕпкĕн хура лаша кӳлсе килчĕ. Хреççие картишĕнченех кăшкăрчĕ:

— Айта тух, кайса килер...

— Ара, çиччас, — арлама пăрахрĕ Хреççи, вара сăрпалансах пиншак тăхăнчĕ. — Ах, алсиш çук та ĕнтĕ, тивмĕ. Эсĕ, Витюк, чипер лар. Шăрпăк таврашне ан тыт. Вучахри кăвара ан пăлхат. Унсăрăн пушар тухать те, хăв та çунса каятăн. Асту, эпир часах килетпĕр.

— Ăçта каятăр эсир? — ыйтрĕ Витюк.

— Вăрмана. Вутă тиесе килме.

Акă Улаттипе Хреççи, урапа çине ик енне çурăмпа çурăм ларнăскерсем, лашине хир тăрăх хуллен юрттарса пыраççĕ. Эльба салтакĕн халь кăмăлĕ чиперех пулас. Вăл пушаннă уй-хир çине, инçетри ялсем çине темле шухăша кайнăн, пĕр шарламасăр тинкерсе пычĕ. Тӳпере эрешмен картисем вĕçеççĕ. Хуллен, васкамасăр, мăнаçлăн вĕçеççĕ вĕсем. Курăр-ха епле: тĕнчере çак сӳсленчĕк эрешмен картин те мăнаçлăх пур иккен. Вĕсем: «Пире те тăмран туман, эпир миçе шăна, миçе ӳпре-пăван тытма пулăшнă. Халĕ çавăнпа хăюллăн, мухтавлăн вĕçетпĕр. Эсĕ пирĕнпе вĕçме пултаратăн-и, Улатти?» — тенĕ пекех туйăнаççĕ. Хирте, пур тĕлте те, кураксем, чанасем уткаласа çӳреççĕ, кăштах вĕçе-вĕçе тепĕр вырăна пырса лараççĕ. Тутă, савăнăçлă, шăв-шавлă вĕсем. Пĕр шухăшласан, тĕнчере вĕсенчен хавасли никам та çук пуль тетĕн. Çемйи аслă, пысăк. Юлташсем нумай. Кунсăр пуçне кураксем пĕр-пĕрне кӳрентернине, пĕр-пĕринпе çапăçнине те курман Улатти.

— Эй-эй, уткала! — тилхепине кăрт-карт турткаларĕ Эльба салтакĕ лашине хăваласа.

Хреççи çӳлти лапка-лапка шурă пĕлĕтсем çине пăхса пычĕ. Май килнĕ чухне хăйĕн мăнтăркка çурăмĕпе Улаттин сарлака çурăмĕ çине лайăхрах таянма, çыпçăнма тăрăшрĕ. Кайсан-кайсан хайхи çукăн арăм Эльба салтакне çурăмĕнчен тĕксе илчĕ. Аллине çӳлелле тăсса:

— Куратăн-и ав çав пĕлĕте. Пăх-ха, чăннипех чиркӳ тăрри пек курăнать вăл. Ара... — терĕ Хреççи.

— Мĕскер? Ан аташ. Чиркӳ тăрри патне çывăха та пымасть вăл. Ку пĕлĕт, каснă лартнă гаубицăллă туппăн тĕтĕмĕ пек...

— Çук, çук. Авă малта чиркӳ картисем те курăнчĕç. Ара, чăнах.

— Эй, айван, чиркӳ карти пулать-и вăл. Вăрçăри йĕплĕ пралук карти-çке-ха. Вăт Эльба...

— Ара, çак Улаттипе! Ав тепĕр пĕлĕчĕ тур амăш пекех. Лайăхрах тинкер-ха...

— Çук, кăна та тĕрĕс каламастăн. Сан сăну-çке унта. Ав çӳçӳ те сапаланса тухнă. Сăмси те санăнни пек кĕске.

— Мĕнле çын пулчĕ çак Улатти. Яланах мана хирĕç, — çурăмĕпе Эльба салтакне хытах тĕкрĕ инке арăм.

Хальхинче Хреççи умра сарă, хĕрлĕ çулçăсемпе çуталса ларакан вăрман еннелле пăхрĕ. Вăрман катăкĕнче ытти йывăçсенчен чылаях уйрăм пĕр катмар юман ларать. Хреççи каллех аллине ун еннелле тăсрĕ:

— Темле, пĕччен хĕрес пекех курăнать çав юман... Улатти каллех хирĕçлерĕ:

— Вăл мана табак туртса тăракан Хритун мучи пек курăнать.

Эльба салтакĕн Хреççи кирлĕ-кирлĕ мар сăмахсем пакăлтатса пынине илтес килмерĕ пулас, вăл Ерголе чĕн чăпăрккапа пĕррех! туртса çапрĕ. Хăравçă, шухă лаша сасартăк малалла сиксе ӳкрĕ. Хреççи аран-аран Улаттирен тытса ĕлкĕрчĕ. Унсăрăн урапа çинчен тухса ывтăнатчĕ.

— Ара, Улатти, ӳкерсе хăваратăн! — кăшкăрса ячĕ Хреççи.

— Уксе юлмастăн. Эсĕ ӳксе юличчен халĕ! Но! Эльба, — лашине чăпăрккапа тата ик-виç хут çапрĕ лешĕ.

Ерголь малалла урăм-сурăм вĕçтерчĕ. Пылчăклă, лакăм-тĕкĕмлĕ çул тăрăх шăкăрти-шăкăрти сиксе пыракан урапа халь-халь сывлăша çĕкленсе татăкăн-татăкăн хуçăлса ывтăнассăн туйăнать. Урапа кустăрмисенчен, лаша урисенчен пылчăк сирпĕнет, çав пылчăк-лапра кумккисем, тумламĕсем урапа тĕпĕнчи улăм çине те, Хреççи пиншакĕ-тутри çине те, кĕпи çине те пыра-пыра перĕнеççĕ. Улатти лашана çаплах васкатать.

— Ăря! Эльба! Малалла! — кăшкăрать вăл.

Лаша, чылайранпа турта хушшине тăманскер, темле ирĕклĕхе сиссе илнĕ пекех, шыв кӳлленчĕкне-мĕнне уямасăр, чул выртнине пăхмасăр ыткăнать. Хреççи ик урине те урапа çине улăхтарса хучĕ, питне тутăрпа хупларĕ, хăй çаплах Улаттие çурăмĕнчен кӳпкет, кăшкăрать:

— Чарăн, ухмахскер! Мĕн хăтланатăн эсĕ? Ара!.. Улатти кула-кула лашине малаллах хăвалать. Акă вĕсем вăрмана çĕмĕрттерсе пырса кĕчĕç. Урапа йывăç тымарĕсем урлă тăнкăрт та тăнкăрт сикет, пĕтĕм ăш-чике силлет, пăлхатать. Çакă вăл, паллах, Улаттишĕн ним те мар. Улатти чул ту тăрăх та лашине мĕн вăй çитĕшне хăваласа анма та хатĕр.

— Чар, Улатти! Вĕлерес тетĕн-и? Кравул çухрап! — кăшкăрашрĕ Хреççи.

Лаша çаплах акăш-макăш чупать. Хреççипе Улаттие çул хĕрринчи шĕшкĕ, вĕрене, хурама турачĕсем çăтăл та çатăл! перĕнеççĕ. Акă Эльба салтакĕ лашана улах вичирпа чăтлăхалла пăрчĕ. Кунта сарăхнă серте кĕпçисем, ешĕл упа саррисем, хăвăл туналлă кантăр курăкĕсем, тĕллĕн-тĕллĕн тата çăра вĕлтрен ӳссе ларнă. Халĕ ĕнтĕ урапа халтăртатмасăр, ярăнса, путса, хыттăн чаштăртаттарса пырать.

Вичир варринчен, унта та кунта, ăвăс хунавĕсем курăнма пуçларĕç. Вĕсем вăрман сĕмлĕхĕнчен сасартăк сиксе тухса лашана чĕлпĕрĕнчен çавăрса тытма хăтланакан çынсем пекех курăнчĕç. Улатти тинех Ерголе туртса лăплантарчĕ, лешĕ, пашкана ернĕскер, темле авкаланса, урлă-пирлĕ пăркаланса уттипе кайрĕ. Хреççи урапа çинче ларса пынă чухнех шĕшкĕ тураттине хуçса илчĕ, унпа хăй çине сирпĕннĕ пылчăк кумккисене шăлса ывăтрĕ. Мăкăртатса Улаттие çурăмĕнчен çапам пек туса илчĕ.

— Санпа тек нихçан та ларса тухмастăп. Эй, вăрман кашкăрĕ, упа! — терĕ.

— Ан вăрç, Хреççи тăхлачă, çакăн пек силленсен-чӳхенсен чăн-чăн паттăр çын пулан. Эх, пире чӳхерĕç ăна Курск патĕнче. Урапа кăна мар, пĕтĕм çĕр, пĕтĕм тĕнче силленсе тăрать, — çумри хĕрарăма сисиччен аякĕнчен кăт тĕксе илчĕ Улатти.

Вăрмана чылай шала кĕрсен вĕсем лашине йĕлмерен вĕренпе кăкарса ячĕç. Ан тив, вутă хатĕрличчен курăк çисе вăй илтĕр, кантăр. Ерголь выртса ик-виçĕ хутчен çаврăнчĕ те тăрса лăстăр-лăстăр силленчĕ, вара курăк пуçĕсене татма пуçларĕ.

Улатти урапа çине ларсах пĕр чикарккăна канлĕн туртрĕ. Эльба салтакĕ çак аслă та мăнаç юман вăрманне темле асамлă юратупа юратать. Вăрман ырлăхĕ, телейĕ çинчен шухăшласан ун чун-чĕри çӳçеннĕ пек сăрлатса илет. Чăваш çыннине авалтанпах вăрман тăрантарнă тесен те йăнăш пулас çук. Тырри пулмасан та вăрман туприпе йӳнеçтернĕ вăл. Халĕ те астăвать-ха Улатти. Çуркунне, çимелли пĕтсе çитнĕ вăхăтра, ун ашшĕ вăрмантан йӳçĕ паранкă кăларса килетчĕ. Мăйăр пысăкăш кăна вăл. Çиме те йӳçĕ. Çапах та вăл чĕре сыппиччĕ. Унтан кăмпа... Миçе тĕрлĕ кăмпа ӳсмест-ши çак вăрманта! Улатти пĕчĕклех кăмпа татса ӳснĕ. Хăй тĕллесе хăварнă вырăна каятчĕ те наччасрах пĕр пĕрне кăмпа йăтса килетчĕ. Ĕрчевлĕ-çке вăл кăмпа. Татнă пĕри ӳссех пырать. Ку вăрманти чи тутлă кăмпасем: хурама кăмпипе така кăмпи. Шап-шурă çамрăк хурама кăмпине ик-виççĕ тататăн та — пĕр яшка пулчĕ те. Така кăмпийĕ вара чăннипех кунти кăмпасен патши. Пĕриех çирĕм-вăтăр яшка тума çитет. Кĕркунне уплюнкки, кăрăçĕ мĕн чухлĕ. Сап-сарă мăйăрĕ курланкинчен çĕре тăкăнать. Çулçă айĕнчен хутаç çинех пухатчĕ ăна Улатти.

Юман йĕкелне тата... ăна лавĕ-лавĕпе турттарнă. Вутти-шанкине те пĕр пус укçа тӳлемесĕр хутнă. Тепĕр чухне кунти вутта хир еннелле кайса сутса çăнăх, çĕр улми туяннă. Чăвашшăн вăрман атте-анне пекех пулнă. Кунти вăрмансене иртнĕ вăрçă çулĕсенче нумай касса сайратрĕç пулин те ун илемĕ пĕтмен-ха. Ашне кĕрсен темле тарават, ырă çын кил-çуртне пырса кĕнĕ пекех туйăнать. Вăрман кашлани мĕн тери тарăн шухăшлă. Вăл кашланине тăнласа тăрсан хăвăн пĕтĕм пурнăçна, хуйху-суйхуна аса илетĕн. Эсĕ çут тĕнчене, пурнăçа тата хытăрах юратакан пулатăн.

Улатти табак туртнă май йывăр шухăша кайрĕ. Вăрçăра нуша тӳсни те, арăмĕ хĕн курни те, ачисем ашшĕ-амăш пур чухнех темле тăлăххăн ӳсни те асаплантарчĕç ăна. Шĕшкĕлĕхрен çăтăр çап кӳтĕрлесе тухнă Хреççи те тарăхтарчĕ. Унăн çакăнтах умри çӳллĕ юмана ыталаса:

— Иртет-çке пирĕн ĕмĕр. Иртет... — тесе калас килчĕ. Улатти темле вăш-ваш, сасартăк сиксе тăчĕ те пурттине

ярса тытрĕ, вара чăтлăха кĕрсе пĕр пысăк тункатана кăклама тытăнчĕ. Тункатин хулăн тымарĕсем çиелтех армак-чармак каркаланса выртаççĕ. Эльба салтакĕ пурттине темле çӳле-ех! çĕклесе хаяррăн касать. Унăн вăйлă аллинче тин хăйранă вичкĕн, çутă пуртă йăлт-йăлт çиçсе илет. Ял çыннине куллен кирлĕ, куллен пулăшакан çак йывăр та хăватлă ĕç хатĕрне ачаран пурнăç нушине, пурнăç мĕн иккенне пĕлсе ӳснĕ çын çеç çакăн пек хăюллăн та пĕлсе тыткалама пултарать. Улатти тунката кăкланине курса тăрас пулсан кирек камăн та чунĕ савăнĕ, кăмăлĕ çĕкленĕ. Кирек камăн та ун патне пырса: «Кӳр-ха, пурттуна пар, сана пулăшса эпĕ те пĕр-иккĕ çапса илем», — тесе калас килĕ.

Хреççи çаплах çăтăр çапăсем йăтрĕ-ха. Улатти çине те вăрттăн-вăрттăн пăхса илчĕ вăл. Ăна çак арçын харсăрлăхĕ килĕшет. «Вăт çакăн пек упăшка тупсан! Вăт мĕн тери ырлăх пулĕччĕ-ши вара! Пуриншĕн те хăй тăрăшĕ. Ун пек арçын хӳттинче пурăнсан ăçтаччĕ те... Май килсех çитмест пуль çав», — тесе шухăшларĕ вăл. Унтан тимĕр кĕреçе илчĕ те Улатти патне пычĕ.

— Тăприне хырса пырас пуль. Апла алăпа çеç тасатнипе ĕç тухмĕ. Ара... — терĕ вăл.

— Тăхта-ха. — Çаплах тымарсене касрĕ Улатти. Унăн пичĕ тăрăх тар тумламĕсем шăва-шăва анаççĕ. Кĕпи çине те, çурăмĕ тĕлне, тар тухнă. Эльба салтакĕ пурпĕрех хăй ывăннине сисмест пулас. Вăл çак шанкама тункатана епле те пулин часрах кăларса хурасшăн. Юлашки, чи варринчи, хулăн тымар юлсан кăна Улатти çывăхри йĕлме çумне кайса ларчĕ:

— Хырса кăлар-ха эппин тăприне. Эпĕ тепре мăкăрлантарса ярам...

Йывăçсем тăрăх йăпăр-йăпăр туса тăхрансем хăпараççĕ. Иĕлме, хурама хуппине таккаса темскер, хăйсене çимелли тупаççĕ. Чакаксем те чăк-чак! туса пĕр йывăç çинчен тепĕр йывăç çине вĕçеççĕ. Кăсăя темшĕн савăнать тата! Ши-ши! шăхăрсах туй тăвать.

«Чакакпа кăсăя куç умне курăнакан пулсан хĕл çывхарать ĕнтĕ», — шухăшларĕ Улатти.

Çапла каç пуличченех вут хатĕрлерĕç Улаттипе Хреççи. Урапа çине тиеме пуçлас умĕн Хреççи темле ăшшăн-ăшшăн пăхрĕ те:

— Улатти, айта-ха сана пĕр япала кăтартам. Ара... — терĕ.

— Мĕн япали тата? Пит чаплă япала-и?

— Айта-ха, айта.

Хреççи Улаттие вăрман ăшнелле çавăтсах кĕчĕ. Вăл ăна чылай уттарса çӳрерĕ те пĕр самаях хăрнă шанкама йĕлме тĕлне илсе пычĕ. Лешĕн пĕртен-пĕр турачĕ çинче кăна сап-сарă çулçăсем. Вĕсем хуллен çат! татăлаççĕ те çаврăна-çаврăна анаççĕ.

— Çак йĕлмене касар-ха, Улатти. Мĕнле лайăх вутă пулать унран. Ара... Эрех тума ятнех-çке, — çукаланчĕ Хреççи.

Йĕлме çулçисем çаплах вĕçе-вĕçе анаççĕ. Темле тунсăхлăн, йăвашшăн анаççĕ вĕсем.

— Айта тӳнтерер, Улатти. Ара, — ăшшăн калаçрĕ Хреççи. — Халь, каçхине, никам та курас çук пире. Тункатасем айне тиетпĕр. Эрехне хăвнах ĕçтеретĕп-çке. Мĕн чĕнмесĕр тăратăн эсĕ? Ара...

Çак вăхăтра пĕр çулçи Улаттин сарлака хулпуççийĕ çинех пырса ӳкрĕ. Эльба салтакĕ вара хăватлăн яшт тӳрленсе тăчĕ те:

— Çук, касмастпăр. Айта уттар каялла, — тесе хучĕ.

— Мĕншĕн, Улатти? Ара...

— Юр-ра-масть, — терĕ те лешĕ палт çаврăнса урапа патнелле утрĕ. Хреççин нимĕн каласси те пулмарĕ. Улатти хыççăн йăкăртатса утмалли çеç юлчĕ.

Часах вĕсем вутта тиерĕç те Ерголе кӳлсе çул çине тухрĕç. Каçхи вăрман кичем те çӳçенчĕк. Кун пек чухне мĕнле кăна сăмах-юмах аса килмест-ши çул çӳрекенсене?! Тахçан авалхи те, тем амакĕ те. Акă Хреççи хăйне çамрăк чухнех улахра каласа панине аса илчĕ. Çак вăрманта, шăпах çак тĕлте, пулса иртнĕ çав пăтăрмах. Пĕррехинче Çĕвĕç Ванюкĕпе Çӳппи пичче каç пуласпа вут тиеме килнĕ. Темле майпа-çке чылаях тытăнса тăмалла пулнă вĕсен. Тăмăч тĕттĕмленсе çитнĕ. Хайхисем тулли лавпа каяççĕ-каяççĕ, ниепле те вăрмантан тухаймаççĕ. Çӳресен-çӳресен каллех малтанхи вырăна пырса тухаççĕ. Шалт хăшкăлаççĕ Çĕвĕç Ванюкĕпе Çӳппи пичче. Лашисем те чăм шыва ӳкнĕ вĕсен. Ку ырра мар тесе, ним тума аптранипе лашисене тăварса яраççĕ те хăйсем юман çумне лараççĕ тет. Унччен те пулмарĕ тет, йывăçсем темле çил-тăвăлти пек кашлама, шавлама пуçланă. Вĕсен çийĕн çуталса, çунса темскер килнĕ тет. Çĕрĕпех çунса тăнă çав çутă вĕсен юманĕ тăрринче. Çӳппипе Ванюк пĕр чарăнмасăр кĕлтуса ларнă.

Хреççи çан-çурăмĕ тăр-тăр чĕтресе, çӳçенсе илчĕ. Вăл Улаттие:

— Асту! Лаша йăнăш çулпа кĕрсе ан кайтăр. Пăхсах пыр. Ара, — терĕ.

— Çакăнта кам аташтăр? Эп, мĕн, тăм-тăмакка мар-çке.

— Аплине апла та... Çĕвĕç Ванюкĕпе Çӳппи пичче çакăнтах çĕр каçнă-çке. Илтнĕ пуль... Юман тăрринче вут çунса тăчĕ тет.

— Эй, ун пек юмаха илтес килмест манăн...

— Ай, аплах ан кала, Улатти.

— Калатăп. Эпĕ пустуй пуплекене юратмастăп.

— Эх, Улатти, эппин, çакă та пустуй-и? Хăвăрпа кӳршĕллĕ Ахваниç хĕллехи сивĕ каç çакăнти çулпах вĕçтерсе пынă. Хайхи, унччен те пулмасть, ун çуни çине лапăст! пĕр çын хăпарса ларать. Чĕнмест те хăй, сăнĕ-пичĕ те паллă мар. Вăл ларсанах лаша пушла çунана та туртайми пулнă. Мĕн тумалла-ха?

— Тапса ывăтмалла пулнă ăна. Эпир ун пек йăх-яха Эльба патĕнче!..

— Тĕрĕс, Улатти. Эс каланă пекех, пĕррех тапса хăварнă çакна Ахваниç мучи. Çав путсĕр ӳксе юлсанах лаша çăмăллăн чупса кайнă. Вара чылай кайсан çав эсремет каллех хăваласа çитсе кăптăрт хăпарса ларнă тет. Çуни те вăл ларнă енне тайăлнă. Лаша каллех аран-аран мекĕрленсе туртма тапратнă.

— Хальхинче мĕн тунă-ха Ахваниç пичче? Хе-хе-хе!

— Хальхинче-и? Хальхинче каллех тăрăс тапса антарнă. Ылмат кати шырланне ластăр-р! шуса юлчĕ тет. Лаши каллех малалла çăмăллăн вĕçтере панă. «Тинех юлчĕ пулĕ ку усал-тĕсел», — уççăн сывласа янă Ахваниç мучи. Анчах тур канашĕ виççĕ теççĕ çав. Унăн та çапла пулнă пуль. Пĕтменскер, икĕ хурал кĕтесне çитеспе виççĕмĕш хут улăхнă выртнă. Ку хутĕнче татах ăна мĕн вăй çитĕшне тапса хăварнă. Пĕкке ункине каялла туса кӳлнĕ. Ун витĕр улăм çӳппи ывăтнă. Тинех çав инкек япали тек пымарĕ тет.

— Эй, Хреççи, пурте суя вăл. Пустуй...

— Ара, Улатти, эпир те аташса кайнă-çке. Пăх-ха, ăçти çул ку? Ăçти юмансем? Эпир паçăр кун пек кукăр юман курманччĕ-çке. Çул урлах усăннă.

— Эй, Эльба! Тпру-у! — лашине чарчĕ Улатти. — Хăш çул-ха ку. Чăнах, аташнă вĕт, шуйттан çăпати!

— Ай, ун пек ан калаç. Турра асăн, — Улаттие пиншакĕнчен ярса тытрĕ Хреççи.

Уткаласа, пăхкаласа çӳресен Эльба салтакĕ хăйсем ăçта пăрăнса кĕнине часах тавçăрса илчĕ, лашине паçăрхи çул çине çавăтса тухрĕ.

— Вăт çапла вăл усал-тĕсел, — пăшăлтатрĕ Хреççи.

— Усал-тĕселĕ никам та мар, хăвах пултăн. Эс тем те пĕр пакăлтатса пынипе лашана асăрхайман эпĕ.

Çапла калаçкаласа Улаттипе Хреççи вăрмантан тухрĕç, çĕрле пулсан тин яла вутă тиесе çитрĕç.

  
   VII сыпӑк


   Чӳречерен пăхсан хулари пысăк шурă çуртсем, тӳрĕ урамсем, тем пысăкăш çăл тараси пек крансем, хаваслă хула çыннисем курăнаççĕ. Пур енче те пурнăç кулса, выляса, вĕресе тăрать. Çынсен хаваслă сăн-питне, çак халиччен курман хула илемне курсан темле йывăр шухăшлă чун-чĕре те лăпланнă пек, хуйхă-суйхă манăçнă пек туйăнать. Çавăнпа Елян çӳллĕ кантăкран хула çине пăхма юратать. Анчах нумай пăхса тăма çук çав унăн.

Часах ывăнать, кăмăлĕ пăтранса килет, пуçĕ çаврăнать. Çитменнине тата куçĕсем те аялалла кăна пăхасшăн. Вĕсен хупанкисем ниепле те уçăлмаççĕ, темле тимĕр пек пусса, ыраттарса тăраççĕ! Килте Елян ура пуçĕнчине çеç куратчĕ. Халĕ йольницăн тăваттăмĕш хутĕнчен чылай инçетрине куракан пулчĕ. Сывлăхĕ юсансах пынă пек туйăнчĕ. Çакна палатăри ытти çынсем те курчĕç.

Ку палатăра чирлисем улттăн: иккĕшĕ вăтам çулсенчи вырăс хĕрарăмĕсем, тăваттăшĕ — чăваш. Елян çумĕнчи койка çинче лутра пӳллĕ пенсионерка Алевтина Яковлевна выртать.

Пусăрăнчăк кăмăллă Елян чун-чĕрине вăл епле те пулин пурнăç, хаваслăх туйăмĕ кĕртме тăрăшрĕ. Вăл унăн чирне çăмăллатма эмел кăна мар, чи малтанах ăшă сăмах кирлине ăнланчĕ. Ватă пенсионеркăпа Елян час-часах хăйсен пурнăçĕ, çемйисем çинчен калаçрĕç.

Елян вара ун пек чухне хăйĕн çамрăклăхне те аса илчĕ. Ăна хăйĕн чун-чĕринчи пĕтĕм вак-тĕвекех уçса каласа пачĕ. Елян çамрăк чухне хитре те хаваслă хĕр пулнă. Унăн кăвак куçĕсем кулса кăна тăнă, сарă хулăн çивĕчĕсем куçа илĕртнĕ, çăмăл утти вара, çирĕп тăн-тăн утти, кин кĕртес текен кашни кинемеех савăнтарнă. Яла чи тĕлĕнтерни, савăнтарни ăçта пулнă-ха Елянăн? Тырă вырнă чухне. Утă çулнă чухне... Çук, вĕсенче çеç мар. Çук, çук. Пĕррехинче акатуйра епле чаплă, чăннипех мухтавлă ташларĕ Елян. Миçе тĕрлĕ вылятмарĕ-ши вăл вăш-ваш урисене? Мĕн тери савăнăçлăччĕ унăн ташши! Каччăсем, тĕрĕссипе каласан, сӳлтен кайрĕç-çке. Мирун Иванĕ, çавра питлĕ вăрăм каччă, темле анраса пăхса тăнипе купăсçă тенкелĕ çинех шаплатса аннă тетчĕç.

Елян Улаттие качча тухрĕ. Чиперех пурăнатчĕç. Иккĕшĕ те савăнăçлăччĕ. Мĕнле калас, телейĕн вĕçĕ-хĕрри пулас çук пек туйăнатчĕ. Анчах сасартăк вăрçă тапранчĕ. Улаттие чи малтанхи кунах фронта илсе кайрĕç. Елян киле хунямипе хуняшшĕ патне тăрса юлчĕ. Вăрçă çулĕсене тăлăх арăм йĕркеллĕ тӳссе ирттерчĕ. Колхозра пăрчкан пек ĕçлерĕ, кил-тĕрĕшне чыслă, йĕркеллĕ тытма та вăй-хал çитерчĕ. Елян вăрçă часрах чарăнасса, упăшки таврăнасса кĕтрĕ. Тăватă çул кĕрлерĕ тĕнчене хыпса илнĕ пушар. Юлашкинчен Улатти таврăнчĕ. Орден-медальсемпе. Таврăннă таврăнман тӳрех, ывăç тупанне сурсах, ĕçе тытăнчĕ. Елянăн умлăн-хыçлăн тенĕ пекех виçĕ ача çуралчĕ. Юлашки ачи хыççăн операци сĕтелĕ çине выртма тиврĕ. Йывăр чире кайрĕ... Улатти сыпкалама тытăнчĕ.

— Самайланас пулсан тахçанах самайланăттăм та, кая пулчĕ пуль çав, — каллех сывлăхĕ пирки пăшăрханчĕ Елян кантăк умĕнчен кравать патнелле утса.

— Эй, мĕн калаçатăн эс? — пӳлчĕ ăна Алевтина Яковлевна. — Иртсе кайĕ-ха. Чир çыпăçнă чухне купи-капанĕпе килет, тухнă чухне йĕп çăрти витĕр тухать теççĕ. Чирлекен пурте вилмест.

— Нихçан та лайăх тĕлĕк курмастăп. Ырра мар пуль.

— Эй, тĕлĕке ĕнен-ха, — алне сулчĕ Алевтина Яковлевна. — Тĕлĕк хыççăн кайсан хăмăл çинче çакăнса вилĕн.

Елян ăна-кăна чухлама пĕлмен хĕрарăм мар. Вăл Алевтина Яковлевна тĕнчере тем те пĕр курнă пулин те хăйне лăпкăн тытнине курать, сисет. Хуллен-хуллен вара унăн та çак ватă хĕрарăм пек тӳсĕмлĕ, лăпкă пулма хăнăхас килчĕ. Елян Алевтина Яковлевнăпа çавтăнса больница сачĕ тăрăх та уткаласа çӳрерĕ, пĕррехинче концерт та кайса итлерĕ. Çапла, Елянăн та чун-чĕринче çутă туйăм вăйланнăçем вăйланчĕ. Кунсем иртнĕ май кил-йыш çинчен, ачисем çинчен шутлани те кăшт йăвашланчĕ пулас. Вăхăт иртнĕçем, хăй сисмесĕр тенĕ пекех, Елян хуллен кăшт кулкалама, шӳт тума тытăнчĕ. Унăн ăшне темле урăх сывлăш, уçă, сиплĕ сывлăш, пырса кĕнĕ пекех туйăнчĕ.

Республика больницинче Еляна ăста врачсем пăхаççĕ. Вĕсенчен пĕри — Капитолина Петровна — Елянпа яланах питĕ тимлĕ пулма тăрăшать.

«Тухтăрсем мана çын пулма чăнлаççĕ. Ах, усси пурах çав больницăн», — шухăшлать Елян тепĕр чухне хăйне хăй лăплантарса.

Еляна мĕнпурĕ те Улатти çырусене пит васкасах çырманни çеç кӳрентерет. Çырăвĕсенче те виç-тăватă сăмах кăна. «Мĕнле пурăнатăн? Эпир йĕркеллех пурăнатпăр. Эсĕ хăвăртрах чĕрĕлсе таврăнасса кĕтетпĕр...» Çавă çеç. Елянăн вара колхозри ĕçсем çинчен те, пахчари çĕр улмине кăларнипе кăларманни çинчен те, кăçалхи хура такапа ват сурăха пуснипе пусманни çинчен те, ачасене алсиш-чăлха çыхса панипе паманни çинчен те, вут-шанкă хатĕрленипе хатĕрлеменни çинчен те пĕлес килет. Вăл алăка ашăкланипе ашăкламанни çинчен те вуласшăн.

Паян та, чӳрече умĕнче тăнă чухне, Елян çакăн çинчен аса илмесĕр ирттерме пултараймарĕ. Çапла шухăша кайса тăнă вăхăтра сасартăк больница умне çăмăл автомашина çитсе чарăнчĕ. Ун ăшĕнчен — ак тамаша! — чисти Праккапа Лисук пек çынсемех тухрĕç. Ниушлĕ çавсем? Елян чĕри темле хыттăн тапма пуçларĕ. Вăл халатне лайăхрах тăхăнчĕ те çыххисĕр тапочкисене чăштăр-чăштăр тутарса палатăран аяла, вестибюле, анма шутларĕ. Акă картлашка тăрăх кăштăртаттарса пырать вăл. Пĕрремĕш хута анса çитнĕччĕ кăна, ăна хирĕç икĕ шап-шурă халатлă çын — арçынпа хĕрарăм — хăпарни курăнчĕ. «Кусем врачпа сестра пулĕ-ха. Кунта аннăшăн ятламасан юрĕччĕ ĕнтĕ», — шухăшларĕ Елян. Вара вĕсем çине пăхмасăр малалла утрĕ. Лешсем иртсе кайма пуçланăччĕ, анчах иккĕшĕ те тăпах чарăнчĕç. Елян кĕтесрен пăрăнма васкарĕ. Унччен те пулмарĕ — хыçалтан арçын сасси:

— Елян аппа! — тени илтĕнчĕ.

Елян каялла çаврăнса лайăхрах тинкерчĕ те хайхи шур халатлă çынсем Праккапа Лисук пулнине чухласа илчĕ.

— Айтуру! Ним те палламан-çке эп сире. Вăт тăн-пуç... — вĕсем патне пычĕ Елян. — Епле килсе тухрăр эсир? Кам патне кĕме шутларăр?

— Эпир-и, эпир чи хисеплекен çын патне килтĕмĕр-ха, — терĕ бригадир.

— Кунта мансăр пуçне пирĕн ялсем татах пур-и вара? Пĕлмен-çке эп, — ăшталанчĕ Елян.

— Никам та çук. Эпир сан патна килтĕмĕр, Елян аппа. Ахаль пуплешет вăл, — ăшшăн пĕлтерчĕ Лисук. Вара вĕсем, Праккапа иккĕшĕ те, хавассăн кулса ячĕç. Елян çакна илтсен ним калама та аптрарĕ, çыххисĕр тапочка тăхăннă урисене кăш-каш шутаркаласа илчĕ. Савăннипе кăмăлĕ çемçелсе килчĕ. Кăшт тăрсан шартах сикнĕ пек пулчĕ те хăй патне килнĕ хăнасене диван çине ларма сĕнчĕ. Лешсем ăна:

— Эс ху лар-ха. Эс чирлĕ çын. Эпир ывăнман, — терĕç. Часах виççĕшĕ те шап-шурă кăтай сарнă диван çине вырнаçрĕç.

Лисук хăйĕн чăрлаттарса уçмалла сумкинчен тĕрлĕрен пахча çимĕç: хăяр, помидор — кăларма тытăнчĕ. Иçĕм çырли те пур кунта. Повидло та, варени те. Печени те. Çакна курсан Пракка ун аллинчен ярса тытрĕ.

— Чим-ха, мĕн хăтланатăн эсĕ? Ку çимĕçсене çӳлти хута хамăр хăпартса парăпăр. Кунта ан кăлар, — терĕ.

— Чăнах, çапла кирлĕ-çке, — вăтаннă пек пулчĕ хĕр. Çапах та сумка тĕпĕнчи пысăк кĕленче банкăна Лисук кăларса кăтартрĕ-кăтартрех: — Çакă мĕнне пĕлетĕн-и, Елян аппа? Кăмпа вăл. Атте парса ячĕ. Санăн чи юратакан апат çакă вĕт...

— Айтуру! Айтуру сирĕнпе! Мĕн чăрманса çӳретĕр. Хăвăр çимелле апата мĕншĕн кунта йăтса килтĕр?

— Кӳршĕпе кӳршĕ, ялпа ял пурăнмалла. Хамăр бригада çынни-çке эс. Çитменнине, начар колхозница та пулман. Утă çулнă чухне карта пуçлама сана яратчĕç, — калаçрĕ Пракка.

— Ай, ывăлăм. Çавна та пĕлетĕн-и вара эс? Ун чухне пĕчĕк ача кăна пулнă-çке. Айтуру...

— Пĕлмесĕр. Ыр çынна халăх манмасть. Пичи каласа панă мана.

— Мĕнле-ха ун сывлăхĕ? — ыйтрĕ Елян. — Чăнах та, вăрçă çулĕсенче эпир унпа сахал мар утă çулнă. Мĕн калани тĕрĕсех ĕнтĕ. Арçынсем мана: «Айта, Елян, карта пуçне тăр, санпа ĕç ӳсĕнет», — тетчĕç. Тăрăшнă çав. Тăван уй-хирте эп таптаман тăпра муклашки юлман пуль.

— Тĕрĕс, тĕрĕс, Елян аппа.

— Чим-ха эп пичи çинчен ыйтасшăнччĕ. Аванах çӳрет-и?

— Эй, мĕншĕн çӳремелле мар унăн. Тепĕр чухне ăна хам та аран утса ĕлкĕретĕп. Талкăштарать кăна. Манăн ав халех пĕр шăлне пломба хунă. Унăн пĕтĕм шăлĕ шакăрах, юртан та шурă. Мунча кĕме кайсан тӳсме çук теççĕ унпа. Вăл çапăнма лапка çине хăпарсан пурте тула тухса сирпĕнеççĕ. Унсăрăн мунчара чăтса лараймастăн. Çапăнса ансан пуç тăрăх пĕр витре пăрлă шыв шапăр! анчах ярать. Çурăлман каска пек вăл. Сан сывлăхсем еплерех, Елян аппа.

— Ак çакăн пек çӳрекелетĕп. Кăшт самайраххи сисĕнет те. Тепĕр хут йывăрланса каймасан юрĕччĕ. Пирĕн мĕнле пурăнкалаççĕ унта?

— Йĕркеллехчĕ.

— Ачасем шкула çӳреççĕ-и?

— Каятчĕç-ха. Пĕркун иккĕшне те курнăччĕ.

— Хутман пӳртре лармаççĕ-ши вĕсем? — татах ыйтрĕ Елян. Пракка çак сăмахсене илтсенех Улаттипе Хреççи сĕм çĕрле вăрмантан таврăннине аса илчĕ. Çапах та лăпкăн, ун çинчен ним систермесĕр:

— Улатти халь кăна пĕр лав вут турттарса таврăнчĕ. Кирлĕ пулсан татах та лаша парăпăр. Эй, пĕлетĕн-и тата! Пӳрт алăкне пăру тирĕпе епле ашăкланă вăл. Пĕр сассăр уçăлать. Нимĕнле сивĕ те кĕрес çук.

— Эппин, апла иккен-ха...

— Тĕп-тĕрĕс. Çапла.

— Халь те ĕçет-и?

— Халь ĕçнинех курман.

— Маларах пулнăччĕ-и?

— Маларах та нумай мар. Кăшт анчах хĕрĕнкĕччĕ. Уçăм Вани патне хӳме тӳрлетме кайнă тет-и. Лешĕ кăшт хăналаса янă курăнать.

Хальхинче Лисук та сăмах хушрĕ:

— Çук, Уçăм Вани патне мар, Ваçухха аппа патĕнче хӳме тӳрлетнĕ вăл ун чухне...

Елян вара Лисукпа калаçма пуçларĕ:

— Кăмпа парса янăшăн аçуна тавтапуç ĕнтĕ. Мĕнле, утартах пурăнать-и?

— Çавăнтах, Елян аппа. Виличчен çавăнах тĕрмешет ĕнтĕ.

— Аннӳ мĕн тукалать?

— Анне-и? Малтан колхозăнне хăмла татрĕ, паранкă кăларчĕ. Халĕ килтех... Ватăлать пулас. Лайăхрах ĕçлесе таврăнсан ай-ай! пилĕк ыратать тесе выртать.

— Ара, ватлать пуль, ватлать пуль... — Унтан Елян, тем вăтаннă пек, пуçне татах пĕшкĕрткелесе илчĕ те тытăнчăклă сасăпа: — Эсир мĕнле иксĕр пĕрле килме шут тытнă вара? Мĕн, мана Улатти хыпар-мĕн çырса ямасть те, эсир, мĕн, апла мар пулĕ те, — терĕ.

Праккапа Лисук иккĕшĕ те харăсах кулса ячĕç.

— Çук-ха, апла мар, — терĕç.

— Эй, манăн пуклак чĕлхе тем те персе ярĕ.

— Эпир кунта ял хуçалăх институтне заочно вĕренме кĕрес шутпа килнĕ. Çавăнпа ĕçе татсах çӳретпĕр-çке, — ăнлантарчĕ Лисук.

— Аван, хĕрĕм. Аван.

Тата кăштах шăкăлтатса ларсан виççĕшĕ те тăваттăмĕш хутри палатăна хăпарчĕç. Лисук хăй сумкинчи кучченеçе Елян тумбочкине хучĕ. Лешĕ вĕçĕ-хĕррисĕр тав турĕ:

— Ах тур сире. Мĕншĕн çакăн чухлех илсе килтĕр. Хăçан çисе ярас вĕсене.

Шупка хĕвел вăтаннă пек кулать. Пĕлĕтпе çĕр пĕрлешнĕ тĕлте, куçа курăнакан тавралăхăн çур ункине яхăнах, темле сарă та сивĕ, чылаях анлă пĕлĕт çутатса тăрать. Çулçине тăкнă йывăçсем вичкĕн çил çинче тăр-тăр-тăр чĕтреççĕ. Кăсăясемпе çерçисем, вĕçсе сиксе ăшăнас тенĕ пекех, пĕр самантлăха та лăпланса лармаççĕ.

Марье-Мĕтри паян ирех хăйсен мунча чулĕ кивелни çинчен, çĕнĕрен чул пухмалли çинчен аса илчĕ. Çак япала чылайранпах канăç памасть ĕнтĕ ăна. Тен, паян чул пуçтарма каймалла мар-ши? Ăçтан пĕлен, нумай та вăхăт иртмĕ, юр лаплаттарса хурĕ.

«Чăнах, Пракка Шупашкартан таврăниччен кайса хатĕрлес-ха», — шухăшларĕ Марье-Мĕтри. Вара пиншакĕ çинчен шурă пир саппун туртса çыхрĕ, алса тăхăнчĕ. Кивелнĕ витрине алли çине çакса Кăпшар çырминелле утрĕ. Кăпшар çырми ял çумĕнчех. Унта çитме пĕр çухрăм кăна утмалла. Марье-Мĕтри самаях шăннă çĕр тăрăх аттипе кĕмсĕртеттерсе тăвайккинчен анчĕ. Çырмари шыв кăчăр! туса талккишпех шăнса ларнă. Марье-Мĕтри мунча чулне пуçтарма нихçан та урăх çынна шанмасть. Вăл мĕнле йышши чул хĕрӳлĕх ытларах панине ялта пуринчен те лайăх пĕлет. Хăш-пĕрисен мунчине каятăн та, ăшши парсан пăспа пĕрле тӳпене темле шурă тусан пăр-р вĕçсе хăпарать. Вĕсен чулĕ виç-тăватă уйăхранах тĕпренет, тăм пулать. Марье-Мĕтри мунчинчи чулсем ик-виç çулччен те хăнк та тумаççĕ. Ăшши парсан, иçмасса, пĕр тусан пĕрчи те çĕкленмест. Чулĕ хо-оп! тăвать те, типĕ пăс çан-çурăма самантрах вĕтелесе илет. Эх, куратăн вара никам курман телее. Мăшăр милĕке кĕвĕллĕн вылянтарса каçса кайсах çапăнатăн. Çапла, мунчапа мунча пĕр мар çав!

Марье-Мĕтри хăйне кирлĕ чулсене тиркешсе, çавăра-çавăра пăхса пухрĕ. Хăшне-пĕрне пысăкрах чул çумне çапса тĕрĕслерĕ. Мунча валли уйрăммăнах шăтăклă чул лайăх. Пичи çавăн пек чулсене тупсан питĕ савăнчĕ.

Ĕнтĕ пĕр мунчалăх пухăнчĕ те. Пичи çаплах киле васкамарĕ. Унăн тата лайăхрах чулсем тупас килчĕ. Çак вăхăтра вăл кĕтмен çĕртен пăр айĕнче темле хуранчăксем йăшăлтатнине курчĕ. Мĕн амакĕ-ха ку? Йыт пулли тесен — вăл халь пулас çук. Чим-ха, чăн-чăн пулăсем-çке кусем, пулăсем. Пĕчĕк юхан шыва талккишпех пăр хĕссе лартнипе вĕсем сывлăшсăр аптраççĕ иккен. Пичи пăра пĕр тĕлтен катрĕ те шарлак, ăман пулăсене сивĕ шывран ывăçла-ывăçла хăй витрине яма пуçларĕ. Самантрах пĕр витре тултарчĕ вăл.

— Ай-ай-ай, ăçтан тĕл пултăм-ха эп кусене. Ай-ай-ай... — хĕпĕртерĕ пичи. Вăл çак «шăмăсăр», «хупăсăр» пулăсене çиме ытла та килĕштерет. Уншăн пулсан шарлак пулăпа ăман пулă пĕçерсен — урăх апат таçта аякра тăтăр.

Пичи хăй пухнă чул купи çине хĕреслĕ патак хурса паллă турĕ те витрепе пулă йăтса килнелле васкарĕ.

Кĕрхи çанталăк тĕксĕм те шухăшлă. Унăн тем çинчен аса илмелли, шухăшламалли пур пекех туйăнать. Пичи чун-чĕри те çак çанталăк евĕрлех. Унăн пурнăçĕ çăлтăрсăр каç пек шуса иртрĕ. Пичин халь çав иртнĕ вăхăта каялла тавăрса чăн-чăн пурнăçпа, тертлĕ, хаваслă, хуйхăллă, ырă пурнăçпа пурăнайрасчĕ. Çынсем мĕнле, унăн та çапла пулайрасчĕ. Çук çав, иртсе кайнă кунсене темле хăваласан та тытаймăн. Çак йывăр шухăш пичи чунне куллен-кун хытăрах та хытăрах ыраттарать. Тĕрĕссипе каласан, мĕншĕн-ха вăл революци хыççăнах хăйне алла илмен? Суя тумтире хывса ывăтса тĕрĕс тум тумланман? Вăтаннă-ши, хăранă-ши? Е хăнăхнăран-ши? Тĕрĕссипе каласан, унăн чăваш тĕрри тĕрленĕ ик аркăллă вăрăм кĕпе — хĕрарăм кĕпи тăхăнас килмест-и вара? Унăн тутăр çыхас килмест-и? Тепĕр чухне пичи хĕрсем пурçăн тутăрсемпе ялкăштарса иртнине ытараймасăр савăнса пăхать. Унăн та çутă шăрçа çакас килнĕ. Унăн вăрăм çивĕтпе те çӳрес килнĕ. Унăн, мĕншĕн пытаран ăна, арçынсем çине те ăшшăн-ăшшăн тинкерес килнĕ. Çак тĕлĕнмелле вăйлă туйăма, чуна ыраттаракан, асаплантаракан туйăма, унсăр пуçне никам та, çак çĕр çинче никам та пĕлмен пуль.

«Ах, тĕнчере арçын пулса çурални арçынах пултăр, хĕрарăм пулса çурални хĕрарăм пултăр», — пăшăлтатрĕ пичи. Ватăлнă пулин те кăвак куçĕсем таса, илемлĕ. Вĕсен хĕрӳ хĕлхемĕ пĕтменни, тĕлкĕшсе çунса тăни сисĕнет. Унăн пичĕ çинче те тарăн пĕркеленчĕксем çук. Мĕнле калас, табак туртман вăл, эрех ĕçмен. Унăн чунĕнче, шалта, хĕрарăмлăх упранса, сыхланса тăнă.

Киле таврăнсан пичи пулла картишĕнчех тасатрĕ. Унтан сарă çулçине тăкса пĕтермен хурăн çине пĕр хушă тинкерсе тăчĕ те пӳрте кĕрсе пулă ăшаларĕ. Пĕр çатма тăп-тулли пулчĕ. Çатмана сĕтел çине ывăспа лартрĕ те çиме вырнаçрĕ. Ытла та тутлă пиçнĕ иккен. Анчах пичи виç-тăватă çăвар çирĕ те вилкине хучĕ. Вăл каллех шухăша кайрĕ. Эх, çакăнта хăйĕн çемйипе шăкăлтатса апат çиес пулсан. Хăйне хирĕç пысăк пукан çинче никам та мар... ну, никам та мар... упăшки ларсан. Çумра ачисем, мăнукĕсем. Эй, пĕр шухăшласан тем çинчен те шухăшлать этем. Пичи ним тума аптранипе хăйĕнчен хăй кулчĕ: «Картайнă пулас эпĕ, карчăк пулнă...»

Çапах та темшĕн апат анмасть. Пичин кун пек нихçан та пулакан марччĕ. Вăл темле йăл кулса илчĕ те сĕтел хушшинчен тухрĕ. Ун кулли савăнăçлă пек те, урлăхлă пек те курăнчĕ.

Пичи кăмака çумĕнчи арчине пăлхатма пуçларĕ. Унтан умне те, хулпуççийĕ çине те, çанă вĕçне те, аркине те хĕрлĕ çиппе тĕрленĕ шур кĕпе туртса кăларчĕ. Çак кĕпене вăл революци хыççăн çĕленĕччĕ. Никама кăтартмасăр, пуринчен те вăрттăн. Килте мар. Ялтан виç-тăватă çухрăмри Хăмăшлăх çырмине, çӳллĕ калемпĕр ăшне, кĕрсе ларса çĕленĕ вăл ăна. Тăхăнас, тăхăнас тенĕ. Тăхăнма пултарайман. Халĕ те çак кĕпе пуррипе çуккине çут тĕнчере, пичисĕр пуçне, никам та пĕлмест. Ăна ĕмĕр тăршшĕпе пытарса усрасси мĕн тери йывăр пулчĕ пичине. Çак нафталин шăрши çапнă çĕнĕ кĕпене тытсан Марье-Мĕтри аллисем чĕтрерĕç. Ун çине часах икĕ çап-çутă тумлам куççуль шуса анчĕ.

«Эх, çакна пĕр тăхăнса пăхсан», — ассăн сывларĕ пичи. Вара кĕпине каллех арчана хучĕ те картишне тухрĕ, хăйне хăй сисмесĕр тенĕ пекех, пахча калинккине уçрĕ. Пĕлет вăл: кӳршĕ çынни Ахваниç ку вăхăтра ялнах пахчара пулаканччĕ. Вăл улмуççисен тĕпĕсене чавать. Халĕ те пичи шутланă пекех пулчĕ. Сарă çулçăсем хушшинчен Ахваниç мучин пăру тир çĕлĕкĕ курăнса кайрĕ.

— Çаплах чаватăн-и, Ахваниç? — чĕнчĕ пичи.

Лешĕ пуçне ялт çĕклерĕ, хура сухалне каçăртса ăшшăн кулчĕ.

— Чавас пулать ĕнтĕ. Эп чавмасан кам чавĕ. Ачасем килти пахча çине ал сулчĕç. Вĕсене мĕн, — терĕ Ахваниç.

— Хальхи çамрăксем кил çинчен шутласах каймаççĕ çав, — килĕшрĕ унпа пичи.

— Эсĕ, мĕн, паян кунĕпе те курăнмастăн? Çаплах çывăрса выртать-ши ку е пĕр-пĕр çĕре кайрĕ-ши тетĕп...

— Эй, ăçтах кайăпăр-ши ĕнтĕ эпир. Пирĕн атте-аннесем патне каймалли çеç юлнă ĕнтĕ.

— Çук, унта кайма васкас мар-ха. Ĕлкĕрĕпĕр, — кĕреçине çерем çине кач! лартрĕ Ахваниç.

— Эпĕ сана пулă çиме чĕнме килтĕм, — терĕ пичи. — Питĕ тутлă пулă пур ман. Пĕччен çиме те хĕрхенмелле.

— Мĕнле пулă тата?

— Пырсан курăн.

Ахваниçпе пичи часах пӳрте кĕрсе сĕтел хушшине ларчĕç.

— Айтуру! — тĕлĕнчĕ кӳршĕ. — Ăçтан тупнă ку пулла. Ай-ай, чĕре сыппи. Вăт телей, — шӳтлерĕ мучи.

— Çи-ха эсĕ, çи.

— Паракантан ил, çапакантан тар теççĕ. Çием-ха эппин. Эй, вăспăти! Кунпа пĕрле пĕрер черкке лешне парсан... Вара! Вара-и? Вара, вара Варвари, калаçма та май мар-и? Чим-ха, кăштах кĕт. Эпĕ хамах чупса кайса килем.

— Ан аташ-ха, Ахваниç. Çăвĕ типиччен çи пуллине.

— Çук, çук, — пӳртрен тухса вăркăнчĕ мучи. Виç-тăватă минут иртрĕ-и, иртмерĕ-и — Ахваниç çур литр хĕрлĕ эрех йăтса та кĕчĕ. — Акă вăл. Пулă шыва юратать. Çакăнта ишсе çӳретĕр.

Вĕсем шăкăл-шăкăл туса васкамасăр апат çирĕç. Ахваниç мучи ятлаçа-ятлаçах пичие пĕр черкке ĕçтерчĕ.

Çакăн хыççăн пичи темле шухăшлăн пăхса ларчĕ-ларчĕ те Ахваниçе эс чим-ха тесе арча патне утрĕ. Унтан тĕрленĕ кĕпине, тутăрне илчĕ. Хăй ним калама хăяймасăр унталла-кунталла пăхкаларĕ. Чĕри хыттăн-хыттăн тапрĕ.

— Мĕн вара ку сан? Мĕн çĕнĕ çын пек тăратăн? — ыйтрĕ Ахваниç.

— Ним те мар...

— Кăтарт-ха. Курма юрать-и?

— Чим-ха, хамах кăтартăп, — малти тенкел çине ларчĕ пичи.

Ахваниç мучи кĕпене тыткаласа пăхрĕ те тӳсеймерĕ, пĕççине шарт! çапрĕ. Мĕн тери хитре, мĕн тери чаплă ун тĕррисем. Пичи çакăн пек тĕрĕ тума пултарасса ялта, черетпе ыйтса тухсан та, пĕри те ĕненес çук. Ахваниç кунта мĕн иккенне пĕр сăмахсăрах, пичи куçĕнчен пăхсанах ăнланчĕ. Вăл çак кĕпере ăс виçми пысăк хуйхă, тунсăх, пурнăç инкекĕ шăнăçса тăнине сисрĕ. Çĕр! Тăранса пурăнмалăх çĕр мĕн патне илсе çитернĕ ĕлĕкхи çынсене! Мучин чун-чĕри темле вĕри хĕскĕчпе туртнă пек пĕçерсе ыратрĕ. Çапах та Ахваниç хăй пăлханнине кăтартасшăн пулмарĕ. Пăлхансан та, выртса макăрсан та усси çук ĕнтĕ халь. Çын ĕмĕрĕ иртрĕ. Иртрĕ çын ĕмĕрĕ!

Тулта çаралнă йывăçсем кашлани илтĕнет. Пӳрт умĕнчех хурăн силленет. Чӳречерен кĕркунне пăхать, чăн-чăн кĕркунне. Çаралнă çӳçлĕ, куççульленнĕ куçлă, сивĕпе кăвакарнă кĕркунне. Анчах çук... Пирĕн кĕркунне ун пек илемсĕр мар. Пирĕн кĕрхи кунсем вăхăт-вăхăтпа ылтăн шевлепе те выляççĕ. Пирĕн кĕрхи кунсем ват хĕрарăмсен хитре сарри пек капăр шерепесем те çакаççĕ. Пирĕн кĕркунне фуфайкине йӳле ярса кирза атăпа хăюллăн утать. Пире кĕрхи кунсем хăратаймаççĕ, мĕншĕн тесен эпир каллех çуркунне çитессе пĕлетпĕр. Эпир каллех пин-пин чечексем тухасса, сар хĕвел каллех пĕчĕк ача пек уççăн, савăнăçлăн кулса ярасса пĕлетпĕр. Çапах та пичин, çак ырă çыннăн, çуркунни çитĕ-ши? Çиттĕрччĕ!

Ахваниç пĕр хускалмасăр ларсан-ларсан:

— Чим-ха, тăхăнса кăтарт çак кĕпене. Тупата туршăн...— терĕ.

Пичи хăй вырăнĕнчен часах хускалмарĕ. Чылайран çеç тăчĕ те кĕпипе тутăрне илсе тепĕр пӳлĕме кĕчĕ, унта хуллен уткаласа çӳрерĕ вăл. Тем шырарĕ, тем илчĕ. Ун хыççăн пукан кăштах чĕриклетни илтĕнчĕ. Вара Ахваниç умне тĕрĕллĕ шурă кĕпе, кăвак тутăр çыхнă хĕрарăм тухса тăчĕ. Ахаль хĕрарăм пек те мар, темле спектакльти хĕрарăм пек курăнчĕ вăл мучие, Ахваниç ура çине сиксе тăчĕ те:

— Вăт япала-а! — терĕ. — Тĕлĕнмелле килĕшет. Капла эсĕ ытла илемлĕ, тăпăл-тăпăл хĕрарăм пулса тăтăн.

— Апла килĕшет тетĕн?

— Пĕр суймасăр калатăп: килĕшет. Ки-лĕ-шет! Мĕн вăтанмалла санăн? Çапла çӳрес пулать. Урам тăрăх вăтанса мар, мăнаçлăн утса çӳремелле.

Ахваниç мучи юриех вăш-ваш утса пырса пичие хулĕнчен ярса тытрĕ.

— Айта-ха нихçан пĕрле утманнине уткаласа пăхар. Вăт çапла.

— Ай-ай! Йĕркеллĕрех эс.

Вĕсем хуллен тĕпелтен алăк патне ик-виçĕ хут кайса килчĕç. Çакăн пек утни Ахваниç мучишĕн пулсан ытлашши нимех те пĕлтермерĕ темелле. Вăл çамрăк чухне урамра ун пек çавтăнса сахалах утман. Вăл хĕрсемпе утса çăлтăрсем çуна-çуна аннине, пĕвере уйăх ишнине, Ялакки çăлĕ çур çĕр тĕлĕнче уйрăмах хыттăн шарлатса юхнине итленĕ. Унпа халь алла-аллăн утакан хĕрарăм вара хăй ĕмĕрĕнче нихçан та, нихçан та арçынпа çакăн пек çавтăнса утса курман. Çавăнпа халĕ унăн чунĕ мĕн тери хускалнине, унăн кăмăлĕ мĕн тери хăпарнине хăйсĕр пуçне никам та пĕлсе ăнланас çук...

Эй, тусăмсем, тăванăмсем! Мĕн калăн ĕнтĕ, пурнăç савăнăçлă та хуйхăллă, кулăшла та илемлĕ, асаплă та телейлĕ. Тĕрлĕ çыннăн тĕрлĕ шăпа, тĕрлĕ çул-йĕр, тĕрлĕ юрату.

Марье-Мĕтри хĕрарăмла тумланса çӳреме пуçлани çинчен ялта хыпар тĕлĕнмелле хăвăрт сарăлчĕ. Кун пирки вара тĕрлĕ çын тĕрлĕ калаçрĕ. Хăш-пĕрисем: «Ватлăхĕнче те пулин хăйне пытармасăр пурăнса пăхтăр хуть», — терĕç. Теприсем, çын хуйхине ăнланманнисем: «Мĕне кирлĕ ăна халь тин çапла хăтланма», — тесе тиркешкелерĕç. Марье-Мĕтри пурпĕрех вăтанса тăмарĕ. Шыва та тĕрленĕ аркăллă шурă кĕпепе, хура пиншакпа анчĕ. Урамри хурсене те çаплах йыхăрса кĕртрĕ. Колхоз правленине те çав кĕпепех кайса килчĕ. Тĕрĕссипе, мĕн тĕлĕнмелли пултăр-ха кунта? Ытти хĕрарăмсем: Хреççи те, Лисук та, Çинук та, Тарук та — пурте, пурте вăрăм кĕпепе çӳреççĕ-çке. Вĕсенчен никам та тĕлĕнекен çук. Апла тăк Марье-Мĕтрирен мĕншĕн тĕлĕнмелле-ха?

Пракка Шупашкартан таврăннă чухне пичи (халь пичи тесе калани те лайăх мар ĕнтĕ ăна) хуранай вĕçерсе ларатчĕ. Бригадир, хавассăн шăхăркаласа кĕнĕскер, хăйсен килĕнче темле шур кĕпеллĕ хĕрарăм пуррине курчĕ те шăпăрт пулчĕ.

— Пичи ăçта кайнă вара? — ыйтрĕ вăл пăртакран.

— Кайман-çке, кунтах ларатăп, — ура çине тăчĕ Марье-Мĕтри. — Эс килнĕ çĕре яшка пĕçерес тенĕччĕ те — ĕл кĕреймерĕм...

Пракка ун çине темле сăнаса, тĕлĕнсе пăхрĕ. Вара ним пулман пекех:

— Унтах-çке эс. Эп сана палламан та, — терĕ, ун хыççăн сăмаха часрах урăххи çине ярас шутпа хăвăрт калаçма пуçларĕ: — Ну, пи... пи... (хальхинче вăл пичи тесе чĕнеймерĕ) эпир аванах кайса килтĕмĕр. Ăнăçлă пулчĕ. Института вĕренме кĕтĕмĕр.

— Кĕни аван-ха вăл, — терĕ Марье-Мĕтри. — Вĕренмесен хальхи саманара нимех те тума çук çав. Хамăр колхозрах ав агрономсем кирлĕ теççĕ.

— Шупашкарта, пĕлетĕн-и, эпир ăçта кĕрсе тухрăмăр, — терĕ малалла Пракка. — Улатти арăмĕ патне. Елян патне. Халь кăшт самайланнă пек туйăнчĕ вăл. Сывалать пулас.

— Ах, тем пекехчĕ. Улатти ав сумран тухрĕ вĕт вăл чирлесен. Пĕр-ик кун каялла кĕрхи çĕртме тума та тухайман терĕç. Хам та курнăччĕ: урам тăрăх «Эльба! Эль-ба!» — тесе кăшкăрашса пыратчĕ. Гимнастерки çине хăйĕн пĕтĕм орденĕсемпе медалĕсене çакса тухнă. Саççим, йăлтăр та ялтăр. Кайсан-кайсан чарăнать те: «Эп кам? Эп Варшавăна илнĕ! Эп Берлина илнĕ. Эп — Улатти. Паллатăр-и çак çынна, эпĕ — Йăмра Петĕр Улаттийĕ! Пирĕн асаттесен аслашшĕсем Анаткас ялĕнче чи малтан йăмра лартма пуçланă. Ха-ха-ха! Эсир мĕн тунă? Эсир мĕнпе чапа тухнă?» — тесе тăрать. Ай-ай-ай! Бригада ятне варалать. Суха çыннин ятне пăсса çӳрет. Суха çынни нихçан та пуçне каçăртса, кăшкăрашса çӳремен. Шăпăрт кăна ĕçленĕ вăл. Хăй ĕçне пĕлнĕ...

— Эп çук чухне каллех ашкăннă иккен Улатти.

— Ара, сыхласах тăнă пуль вăл. Бригадир кайрĕ-ха, никам та ним те калас çук терĕ пуль. Çавă пĕтерет çав пирĕн кирлĕ чух пĕр-пĕрин умĕнче йĕкел хыпса тăни.

— Итле-ха, пичи, — темле ăшшăн пăхрĕ Пракка. — Вăт урамра куртăм тетĕн эс Улаттие. Ху каларăн-и ăна çур сăмах? Каламан вĕт. Çапла-и?

— Чисти хирĕçех пулман çав эп унпа. Аякран çеç курнă.

— Хирĕç пулнă пулсан калаттăн-и?

— Калама мар, питĕнчен сураттăм.

— Тĕрĕс, пичи. Эсĕ çĕр анне мĕн иккенне пуринчен аван пĕлетĕн. Тĕнчере нумай пурăнса курнă çын, çавăнпа санăн сăмаху, ай-ай, пуртăран та çивĕчрех. Кастар эсĕ пуртăпа. Пирĕн бригада чысĕшĕн, çĕр ĕçлекен чысĕшĕн куллен кĕрешмелле.

— Эппин, ăна чухлатăн эс, Пракка? — темле чеен пăхса илчĕ Марье-Мĕтри. Вара вĕресе тăкăнма пуçланă яшкана пăтратма утрĕ. Хытă çунакан шĕшкĕ вуттине хĕрринерех туртса хучĕ. Праккан сăмах-юмаха çакăнпа пĕтерсе кăшт хаçатсем пăхкалама та тытăнас килетчĕ. Çапах та мĕн пулать те мĕн килет тесе пичи еннелле тем кĕтнĕ пек пăхрĕ. Лешĕ нумаях кĕттермерĕ, çулăм умĕнче тăнипе хитре хĕрелнĕскер, каллех Пракка çумне пырса ларчĕ.

— Ара, мĕн, ялта сан пирки те калаçкалаççĕ.

— Кам калаçать? Мĕн тесе?

— Ăçтан пĕлен? Пуплемелли тупăнать пуль.

— Эй, пуплеччĕрех. Пĕр çын пин çынна нихçан та юрас çук, — алне сулчĕ бригадир.

— Чим-ха, Пракка, чим. Ытлашши ан чăркăшлан. Апла Курак Çтаппанĕ пек ал сулнипе мĕн пулĕ-ха? Пĕлессӳ килсен пĕр çын пин çынна кăна мар, темиçе пин çынна та юрама пултарать.

— Эй, ан та калаç. Хăçан пулнă вăл ун пекки. Кам та пулин чакаланмалли тупатех. Тепĕр çынна тутине пыл сĕрсен те, кăвапине çу сĕрсен те юраймăн.

— Пĕлетĕн-ши эс телей мĕнне?

— Пĕлетĕп.

— Мĕн вăл, Пракка?

— Ун çинчен ыйтма та кирлĕ мар.

— Ну, кала-ха, кала, Пракка.

Çапах та вăл пичие хирĕç тӳрех сăмах персе яма тытăнса тăчĕ. Ара, пичи ăна мĕн тесе калаттарма шутланине пĕлес пулать-çке. Марье-Мĕтри çав хăй шутласа хунă сăмаха каласан кăна Праккана урăх ыйтусемпе аптратмĕ. Бригадир шухăшласа тăчĕ-тăчĕ те сасартăк:

— Çĕр! — тесе хучĕ.

— Тĕрĕс, ывăлăм. Этем сывлăхпа та çĕрпе пуян. Çавăнпа çĕртен мăшкăллама, унран кулма юрамасть.

— Кам култăр-ха унран?

— Эй, мĕн калаçан, ывăлăм, хамăр бригадăра та пайтах, — терĕ пичи, вара васкасах тепĕр еннелле пăрăнса апчху ӳсĕрме пуçларĕ. Пĕрре, иккĕ, виççĕ... Карчăк типтерленсе каялла çаврăнчĕ, Праккана: — Куртăн-и, тĕрĕсех иккен, — терĕ.

— Ну, кам-ха ун пек çын? Ятне кала.

— Хăвах каларăн-çке вĕсен ячĕсене. Улатти, Хреççи...

— Çук, пичи, Улатти тепĕр чухне кăрсакланать пулин те çĕре хисеплет.

— Эй, суха тумасăр «Эльба! Эльба!» тесе кăшкăрса çӳрекен çынна мĕн мухтамалли пур. Пĕркун улмури тумасăр Çичçырмин-мĕнĕн выртса çӳренĕ. Хăвах ятлаçса лараттăн. Кукуруза пирки мĕн куртăн тата? Астăватăн-и, киле макăрас пек килсе кĕтĕн. Çумлаттармасăр хăварнăшăн лекрĕ пулас. Çапах та эс йĕни мĕн вăл, çĕр макăрни чĕрене ыраттарать.

— Эй, мĕн кăна пĕлместĕн-ши эсĕ, пичи.

— Эпĕ, ачам, чăнахах та веçех тĕшмĕртетĕп. Алара шыв тăратма çук, халăх хушшинче усала пытарма çук. Пĕлмест тетĕн-и? Мана эс сăмакун туни çинчен те каласа пачĕç.

Ку хыпар Пракка чунне пăта пек пырса тиврĕ. Унăн аллинчи хаçат тăр-тăр-тăр чĕтрерĕ, çатăлтатрĕ. Каччă пичĕ туртăнса илчĕ. Хăлхисем хĕрелчĕç.

— Вăт çапла, ывăлăм, — терĕ те пичи яшка антарма утрĕ. Праккана пӳртре темле йывăр пек, пăчă пек туйăнчĕ.

Вăл алкум вĕçне тухрĕ те тыткă çине таянса шухăша кайрĕ. Чăнах, мĕн тери хаклă пуль-çке вăл пирĕн асаттесен, асаннесен куççулĕпе, тарĕпе нӳрелнĕ çĕр! Халиччен Праккашăн тăван уй-хир суха тумалли, акмалли, вырса илмелли, урăхла каласан, ĕç кунĕ тумалли, тăранмалли япала пек çеç туйăннă. Чисти ун пекех пулмасан та çавăн евĕрлĕ сисĕнсе тăнă. Тепĕр чухне, тыр-пул аван ӳсет-и, ӳсмест-и, ун çинчен чĕрене витерсе тарăннăн шухăшлама та тăрăшман. «Пулмин, мĕн тăвас-ха ăна!» — тенĕ ăшра. Çул хĕррисенче, çырма çурăкĕсенче тем сарлакăш çĕр ахалех выртнине курсан та вăл мĕне пĕлтернине тавçăрса илме тăрăшман. Мĕн пытармалли пур. «Бригадирта эп ĕмĕр пурăнас çук», — тени те пулнă. Халĕ, пичипе калаçнă хыççăн, Праккана тăван уй-хир урăхларах курăнакан пулчĕ. Вăл ырăрах, кăмăллăрах, илемлĕрех, ачашрах иккен. Праккан темшĕн халех ниçта та мар, анлă уй-хире чупса тухас килчĕ. Унăн Çичçырма енне те, Кăрманай пуссине те, Нар сăрчĕ çине те, Сивĕ çăл патнелле те çитсе курас килчĕ. Çаралнă хирте ешĕл уçăмсăр, шухă çилсĕр пуçне нимех те çук пулин те бригадир чун-чĕри унталлах, унталлах туртăнчĕ. Праккан анлă хир мĕн калаçнине, мĕнле канаш панине, мĕн шухăшласа выртнине илтес, пĕлес килчĕ. Картишĕнче, сĕлĕ арпи патĕнче, çерçисем чĕвĕлтетсе чакаланаççĕ. Хăйсен савнăçне çапла пĕлтереççĕ пуль вĕсем. «Эх, çерçисемшĕн те тăван çĕр çимĕçĕ мĕн тери хаклă. Вĕсем те тăван çĕр парнишĕн савăнаççĕ», — тесе шухăшларĕ... Пӳрт умĕнчи хурăн çулçине тăкать. Çав хурăн Пракка çине, лупас урлă курăнакан анлă хир çине пăхать, хашлатать, ассăн сывлать. Аçтан пĕлен, тен, çав хурăн та бригадира пичи каланă сăмахсенех тепĕр хут каласшăн пуль, Пракка ун сăмахĕсене илтнĕ пекех ялт тӳрленсе тăчĕ те:

— Тĕрĕс! Тĕрĕс калать пичи. Тĕрĕс калаççĕ хурăнсем. Малашне кун пек çеç тĕркĕшме юрамасть. Утăм! Утăм текенни кирлĕ. Малалла çирĕпрех ярса пусма вĕренес пулать. Утма вĕренмелле, — терĕ.

Çак вăхăтра пӳрт алăкĕ чĕриклетсе уçăлчĕ.

— Пракка, апат кĕрсе çи. Сивĕнсе каять, — чĕнчĕ пичи.

— Кĕретĕп, — çирĕппĕн утса кĕчĕ Пракка. Унăн чун-чĕринче паçăрхи пусăрăнчăк кăмăл йăлтах çухалчĕ. Унăн чун-чĕри каллех хаваслă, çутă. Ăна халĕ умра тăракан пичи те темле сумлăраххăн, лайăхраххăн курăнчĕ. Ана халĕ пӳрт ăш-чикĕ те аслăрах пек туйăнчĕ. Ăна халĕ пăчă та мар, йывăр та мар. Унăн халĕ пукансем, шкапсем çине те, вĕçĕмсĕр хăй ĕçне тăвакан сехет çине те, чӳрече рами çине те, йĕп чикекен пĕчĕк минтер çине те темле хавасланса, çĕкленсе пăхас килчĕ.

  
   IX сыпӑк


   Улаттин кĕçĕн ывăлĕ — Витюк — пĕр-ик кун хушши ĕнтĕ ӳрĕк-сӳрĕк. Ним туман çĕртенех йĕрет, тапкалашать, Улатти хăй килте чухне ачисене капла «иртĕнтерсех» тăракан марччĕ. Вăл хаяррăн:

— Мĕн сасси ку! Çитет! — тесе кăшкăрать те, лешсем, ыратсан та, ыратмасан та, шăпăрт пулаççĕ. Халĕ Улатти ĕнертенпех киле таврăнман. Çурт хысни тӳлеп тесе укçа чиксе кайнă та таçта амакра çӳрет. Уншăн килĕ те, ачисем те манăçа тухрĕç курăнать. Витюк çаплах йĕрет. Хреççи тем те хăтланса пăхрĕ ĕнтĕ унпа.

— Кил, тӳттӳ ĕç, Витюк. Ăслă ача-çке эс. Часах пы-ысăк пулатăн. Ун чухне сана аякках, вăрмана, илсе каяп. Унта, ой, упасем те, кашкăрсем те пур. Ара, Витюка çыртма пырсан эп вĕсене патакпа çат! çат! тутаратăп. Ан çырт пирĕн Витюка. Пирĕн Витюк тетте тетĕп.

Ача сĕт курки енне çаврăнса та пăхмарĕ.

— Кай кунта-ан! Айу! — урисемпе хыттăн тăпăр-тăпăр тутарчĕ.

— Ара, мĕн пулчĕ кăна. Ача ĕренки те çук-çке кун. Кама пăхнă-ши эс, Улаттие-и, Еляна-и? Ара.

Хреççи ним тума аптранипе сĕте шкапа лартрĕ те спут таврашне, кăмака умне пăхкалама пуçларĕ.

— Петĕр, — терĕ вăл Улаттин шкултан тин таврăннă аслă ывăлне, — эсĕ çакăнта шеле кăмпи таврашĕ курман-и? Витюка куç ӳкнĕ пулмалла. Тĕтĕрсе пăхас теттĕм.

— Çанта, кăмака айĕнче выртатчĕç вĕсем, — пĕлтерчĕ Петĕр.

— Кил-ха, пĕшкĕнсе пăх, ачам. Ман пилĕк ыратать.

— Айу, ман шырас килмест-ха ăна. Ху шыра.

— Ак тамаша. Ара. Ăçтан вĕреннĕ эсир ун пек кутăнлашса тăма. Пăх-ха тетĕп.

— Хырăм выçнă-ха.

— Килетĕн-и эс, килместĕн-и?

— Пушмакпа ура та шăннă манăн. Урана ăшăтам-ха. Мĕн çухăрать çав.

— Ара, ку ачасемпе, ара. Хам ача пулсан шăмму-шакку ислениччен хĕнемелле эп сире. Самăр сыснасем. Пĕçернине çисе выртатăр та. Сире аçуна каласчĕ-ха. Лайăхрах пăшăклатăр. Халиччен хĕрхенсе: «Ан тив, çавсене», «Ан тив!» теттĕм. Халĕ хуть те пуçхĕрлĕ. Çаптăр, вĕлертĕр. Татах тăратни эс?

Петĕр тинех кăптăртаттарса пырса кăмака айне пĕшкĕнсе пăхрĕ. Вара турчка илсе кăмпасене унпа шакăртаттарса туртса кăларчĕ.

Хреççи пĕр кăмпине вучахри кăвар çине хурса тивертрĕ те пĕр курка шыв ăсса Витюк умне пырса тăчĕ. Лешĕ халĕ те йĕме чарăнмасть-ха, тапкалашать, аллисемпе хăлаçланать.

Хреççи ун пичĕ умĕнче шеле кăмпине сулла-сулла мăкăрлантарма пуçларĕ. Кăмпипе тĕтĕрнĕ май инке арăм вĕçĕмсĕр мăкăртатать: «Çичĕ тинĕс леш енче, çичĕ çӳл ту леш енче тимĕр шăллă карчăк пурăнать. Унăн тури ылтăн, çӳçĕ кĕмĕл. Вĕрет, сурать çав карчăк. Тьфу! Тьфу! Тьфу! Пирĕн Витюк куçĕ тасалтăр. Хура куç пăхни те, хăнчăр куç пăхни те, алтăр куç пăхни те — пурте, пурте тухчăр. Тьфу! Тьфу! Тьфу...»

Вĕрӳç хĕрарăм татах чылай мăкăртатрĕ, вара кăмпине куркари шывра сӳнтерчĕ. Ун хыççăн шывне сыпа-сыпа илсе ача çине пĕрĕхрĕ. Витюк пичĕ йĕп-йĕпе пулчĕ. Вăл вара макăра-макăра ывăнчĕ те çывăрса кайрĕ.

Çак вăхăтра пӳрте темле кăмака çумĕнче тăрса пиншакĕ шап-шурă шуралнă, шăлаварне таçта лектерсе тăршшĕпех çурнă Улатти ăнланмалла мар кулăпа йĕрешсе шăппăн кĕчĕ. Çилпе пĕр тикĕс силленсе ларакан йывăç пек суллана-суллана тăчĕ те самаях хыттăн:

— Пĕрис! — терĕ.

— Ара, мĕн пулнă сана? Мĕскер? — ăнланаймарĕ Хреççи.

— Пĕрис! — каллех çав сăмахах каларĕ Улатти.

— Мĕнле кушак куртăн эсĕ? Пирĕн кушак çук-çке.

— Пĕрис! — çаплах илтĕнчĕ кил хуçи сасси.

«Мана тухса кайма хушать-ши ку? Мĕне пĕлтерет-ши «Пĕрис!» тени?»— шухăшларĕ Хреççи. Вара Улаттие йăпăлтатма пуçларĕ.

— Ара, Улатти, хыттăн ан калаç-ха. Витюка тем пулнă. Аран-аран çывратса ятăм. Эсĕ çурт хысни тӳлесе килтĕн-и? Квитанцисем ан çухалччăр. Кӳр-ха, вĕсене тĕплĕрех хурар. Кĕсьерен тухса ӳкме пултараççĕ. Ăçта-ха вĕсем сан? — ыйтрĕ Хреççи, вара Улатти кĕсйисене ухтарма пычĕ.

— Пĕрис! — терĕ каллех Улатти.

— Паçăрах каларăм. Кушак çук-çке кунта.

— Пĕç, пĕç, пĕç... Вырăн сар-ха, Хреççи. Выртса канам, — çаплах енчен енне сулланчĕ Улатти.

Петĕр сумкине хуллен сак айне ывăтрĕ те никамах та сисмен чухне выляма тухса вăркăнчĕ.

Хреççи кутник çине вырăн сарчĕ. Улаттие хывăнтарса вырттарчĕ. Лешĕ кăшт выртсанах кăшкăрашма пуçларĕ. Таçтан вĕренсе килнĕ вăл «пĕрис» сăмаха, çăварне уçмассерен çавăнпа тертлентерет.

— Пĕрис! Хапхана питĕрсе кĕр.

— Мĕн тума? Çывăр, çывăр ара, — йăпатрĕ Хреççи.

— Пĕрис! Питĕрсе кĕр теççĕ. Алкум алăкне те урлă яр. Хреççин ирĕксĕрех тухса хапхана питĕрсе, алкум алăкне урлă ярса кĕмелле пулчĕ.

— Пӳрт алăкне те питĕр.

Ним тума та çук. Хреççи ăна та питĕрчĕ.

— Халĕ чӳречесене кар. Лешĕ вĕсене те карса тухрĕ.

— Халь никам та кансĕрлес çук. Çывăр, Улатти.

— Пĕччен ыйхă килмест. Юнашар вырт, — çаплах йӳтетме чарăнмарĕ Эльба салтакĕ.

— Ара, тăп-тăр кăнтăрла ан аташ-ха эсĕ. Ухмахна ăçта хуран?

— Нимĕн те намăс çук. Эсĕ манăн арăм. Эпĕ текех Елянпа пурăнмастăп. Эльба! Одер! Паянтан пуçласа эсĕ хăвна Улаттин савнă арăмĕ тесе шутла. Эй, мăнтăрккаскер, кил-ха теп.

— Пырăп-ха, пырăп. Пĕрле пурăнасах тесен Хреççи санран ниçта та тармĕ. Ара, тĕрĕссипе каласан, хам та çаплах шутлап çав, Улатти. Эп сана хисеплетĕп, юрататăп. Эсĕ сывă, тĕреклĕ çын. Эсĕ пурпĕрех чирлĕ Елянпа ĕмĕр ирттерес çук. Ара, кăмăлу пулсан, мĕнле калас, турткаланса тăрас мар пуль. Манăн упăшкам çук, чăпăрккам çук...

— Ха-ха-ха! Эльба! Одер! Пĕрис! Пурăнатпăр пурнăçа, шыв ĕçместпĕр кун каçа.

— Мĕн ĕçетĕн вара? Эрех çеç ĕçетĕн-и, Улатти? Ара.

— Сан, мĕн, пĕрер черкке пур-им? Пулсассăн тупса пар-ха. Пĕр черкке çеç. Эльба! Çĕнĕрен авланас терĕм ĕнтĕ. Текех сана урамра урăх арçынсем çине урлă-пирлĕ пăхтарса çӳретессĕм çук. Сăнчăрлатăп сана. Пуçна нăхта тăхăнтартатăп. Эс ман умра чупкаласа çӳрĕн. Эй, мăнтăркка! Эп мăнтăр хăрарăмсене юрататăп. Ну, тепре калатăп. Ют арçынсем патне ни-ни!

— Ара, Улатти, пустуй ан калаç-ха. Эс пулсан мана министр та, прокурор та кирлĕ мар. Вун тăхăр çулхи каччă хăтана пырсан та çаврăнса пăхас çук эпĕ. Чăнах, Еляна шанмалли çук ĕнтĕ ăна. Ара, çамрăк чухнех йăнăш турăн эс, Улатти. Ун чухнех мана илнĕ пулсан калекле çăмарта çисе çеç пурăнаттăмăр. Ара...

Хреççи таçтан тупса тепĕр черкке эрех пачĕ. Лешĕ ăна ĕçĕ те, авланасси-мĕнĕ, пăнкăльт тӳнсе кайрĕ, харлаттарса çывăрма пуçларĕ.

Хреçеин ыйхă килмест, вăл çывăрса тăни нумай пулмасть-ха. Халĕ унăн пуçĕнче тĕрлĕрен шухăшсем çавăрăнма, пăтрашăнма, арпашăнма, каллĕ-маллĕ куçма пуçларĕç. Унăн чун-чĕринче малтанах темле тĕлĕнмелле ырă, ăшă, çепĕç туйăмсем çĕкленчĕç. Чăнах, Улаттипех пурăнма тӳр килсен?! Эх, мĕн тери савăнмĕ-ши ун чухне Хреççи. Вĕсем юрла-юрла çеç пурăнĕç. Калаçса пăхчăр-ха ял хĕрарăмĕсем ун чухне Хреççи çинчен ун пек-кун пек сăмах? Çук, нимĕн те калаçаймĕç. Хреççи ун чухне пурçăн кĕпе тăхăнса,пурçăн тутăр çыхса Улатти хулĕнчен хыттăн чăмăртаса утса пырĕ. Чи малтанах вĕсем Хреççи аппăшĕ патне, унтан кукамăшĕ патне, каярахпа Хреççи ашшĕпе пĕртăван пиччĕшĕсем патне хăнана кайĕç. Кунсăр пуçне лавккана, колхоз правленине, клуба кĕрсе тухĕç. Курччăр, Хреççи мĕнле тĕреклĕ, çирĕп упăшка тупса янинчен тĕлĕнсе тăччăр.

Улатти харлаттарса, вăхăт-вăхăтпа сăмсине шăхлич пек шăхăртса çывăрать...

«Çак çынна-и? — каллех шухăш кăшкарне сӳтме пуçларĕ Хреççи. — Пурпĕрех хам çумран вĕçертместĕп. Вилем каям, намăс курам, çын сăмахне илтем, яла култарам, çав-çавах вăл манран хăпаймĕ. Виличчен арçын хӳттинче йăпанса пурăнас. Манăн та чĕрем пур, чунăм пур. Хам упăшкам вăрçăра вăхăтсăр вилнĕшĕн эп айăплă-и вара? Уншăн эпĕ мар, Гитлер айăплă. Вăрçă кăларакан шуйттансем пĕтерчĕç ăна. Çук, çук, Улаттие урăх çынна памастăп. Вăл маншăн çуралнă. Турă маншăн çут тĕнче кăтартнă ăна. Маншăнах киле тĕрĕс-тĕкел таврăннă. Урăх никамшăн та мар!..»

Хреççи çапла шухăшласа ларнă май кăтăш пулсах кайнăччĕ, алкум алăкне такам силлени, шаккани илтĕнчĕ. Кам амакĕ чăрмантарса çӳрет тата? Никам та мар, Петĕр пулас-ха ку. Çав ачан ниçта кайни-мĕнĕ çук, яланах кил таврашĕнче шакăртаттарса çӳрет. Кирлĕ чухне тупаймастăн вĕсене, кирлĕ мар чухне хăваласан та каймаççĕ.

Хайхи Петĕр чӳречерен шаккама пуçларĕ.

— Уçăр-ха, мĕн питĕрĕнсе ларатăр эсир?

— Эй, пĕтмен ачи. Ара! — сиксе тăчĕ Хреççи, тăнк-танк тукаласа чӳрече патне пычĕ. — Мĕн шавласа çӳретĕн эс? Мĕн кирлĕ?

— Уç-ха тетĕп. Пӳрте кĕмелле ман.

— Мĕн тума?

— Пăчкă илме. Пĕчĕк пăчкă кирлĕ мана. Читлĕх тăвас тетĕп.

— Каллех хăмасене татса пĕтересшĕн-и эс? Аçу курсан! Саншăн сăмах илт-ха вара...

— Пĕчĕк пăчкă пар-ха тетĕп.

— Кай кунтан. Аçу çывăрать.

— Кутник айĕнчех вăл. Кĕрсе илем-ха.

Хреççи тăнк-танк уткаласа кутник айĕнчен пăчкă илсе пычĕ. Чӳречене уçса ăна Петĕре тыттарчĕ:

— Ме-çке. Çиллĕм килмин...

Петĕр кайсан Хреççи каллех Улатти çумне кĕрсе выртрĕ. Унăн пуçне паçăрхи пекех тĕрлĕ шухăшсем пырса кĕчĕç.

«Ачисене чиркĕве илсе каймасăр пăсса пĕтернĕ ку Елян, — мăкăртатрĕ вăл хуллен. — Ара, çапла юрать-и? Вĕсене пĕрре илсе кайса тур юнĕ ĕçтермелле. Унсăрăн ырă ача-пăча çитĕнес çук. Лаша пуласси тихаран паллă теççĕ. Кусенчен епле ырă лаша пултăр. Çук, çук. Хамăн тытăнас пулать ку ĕçе. Халех, кая юлсан каю шăтать. Ыран — вырсарни кун. Ыранах илсе каймалла вĕсене чиркĕве».

Кăшт тăхтасан Хреççи паçăрхи пекех выртса канасшăн пулчĕ. Анчах Улатти ун валли вырăн хăварман, месерле ярт çаврăнса выртнă та аллисене ик еннелле тăсса пăрахнă. Карланкине касса татнă вăкăр пек харлаттарать хăй. Хутран-ситрен ыйхă тĕлĕшпе «Эльба, Эльба» текелесе илет, юлашкинчен темле савăнăçлăн:

— Ха-ха-ха! — тесе кулса ярать.

Хреççи çав-çавах шухăшлама чарăнмарĕ. Вăл хăйсен мунчи алкумĕнчи эрех вырăнĕ çинчен, унти пăрăх, какăр, хуран, каткасем çинчен, мунчана, лапка айне, кĕртсе лартнă пуш четвĕрт кĕленчисем çинчен аса илчĕ. Кам та пулин лектерсе каймасан юрĕччĕ вĕсене. Вăрласан — пĕтрĕ пуç. Хреççи укçа тĕлĕшĕнчен епле йӳнеçтерсе пурăнĕ вара? Çук, çак кунсенчех пилĕк-улт хуран çакса илмесен май килмест. Укçаран татăлсан пурнăç татăлнă пекех.

Эх, мĕнле путсĕр кун пулчĕ-ха паян. Чӳречерен тепĕр хут шаккама тапратрĕç.

— Шуйттан ачи! Пĕтменскер! Мăйна пăрса тататăп ак санне! — тарăхса çитнипе чӳрече патне кăшкăрашса пычĕ Хреççи. Çийĕнчех: — Ара! Ой! — тесе тăрмакланнă çӳçне алăпа тытса каялла чакрĕ.

— Мĕн, çăварна кукăль чикнĕ пек тăратăн? Улатти килте пур-и? Машинăпа кирпĕч турттарма ярас тетĕп. Çын çитмест, — терĕ бригадир.

— Ара, чим-ха, ара-а! Улатти çук-çке пирĕн. Таврăнман.

— Мĕнле таврăнман пултăр? Петĕр каларĕ-çке: «Паçăрах таврăннă», — терĕ.

— Ара, çаплах каларĕ-и Петĕр? Ара, çĕр çăтман ачи. Чисти намăса ярать-çке мана. Ача-пăча сăмахне этем ан ĕнентĕр тесе ахаль каламан çав.

— Ан суй, Хреççи. Суятăн-çке эс.

— Туршăн та суймастăп. Акă сăхсăхса кăтартма пултаратăп. Ара...

— Э-э, улталатăп тетĕн пуль. Эй, Улатти! Улатти! Таçтан кутник енчен хыттăн: «Ы-ых!» — тени илтĕнчĕ.

— Авă, пур-çке Улатти.

— Ара, пуррине пур-ха. Анчах хĕрĕнкĕрехчĕ вăл. Çывăртăр тетĕп-çке. Ара...

— Нуккă, кĕрсех тухам-ха.

Хреççин ирĕксĕрех алăксене уçмалла пулчĕ. Пракка алăк урати урлă каçнă-каçманах ăна алă пама шутланăччĕ. Лешĕ шалалла утрĕ.

— Алăк урлă ал памаççĕ, — терĕ вăл. — Хирĕçме пултаратпăр.

— Ай-ай, епле улах тăваççĕ вĕсем Улаттипе. Чăнах, тин мăшăрланнă хĕрпе каччă пек...

— Ара, çавăн пекех туйăнать-и вара? Çак Праккан чĕлхи яланах шăрпăклă.

— Чуп-чуп уйăхĕ пуль сирĕн? Хе-хе!

— Ара, тем уйăхĕ ĕнтĕ ку. Хам та пĕлместĕп.

— Ну-у, Еляна килсен каласа парап.

— Ара, мĕн...

— Эй, Улатти! Эльба салтакĕ! Çĕнĕ кĕрӳ! — касса пăрахнă юман пек тăсăлса выртнă çынна силлерĕ бригадир.

— Мĕскер? Э-э! — чĕнчĕ Улатти.

— Тăр-ха, эрех пички...

— Кам эс! Э-э! Тăратăп.

Улатти «тревога» команда панă чухнехи пек сасартăк вăш-ваш сиксе тăчĕ.

— Мĕн пулнă сана? Ял çыннисем кăнтăрла çывăрнине хăçан курнă эсĕ?

— Нихçан та курман, — честь панă пекех сылтăм аллине çӳлелле çĕклесе каларĕ Улатти.

Эльба салтакĕ часах тирпейленсе апат çырткаларĕ те килтен Праккапа пĕрлех тухса кайрĕ.

Урамри çулçăсене хӳме çумне хăваласа çурçĕр енчен вичкĕн çил вĕрет. Хура кураксем кайнă ĕнтĕ. Ула кураксем çеç çӳллĕ хурама тăрринче салхуллăн ак! кра-ак! тесе лараççĕ.

— Ну, Владимир Петровчă, эсĕ мулласем пек икĕ арăмпа пурăнма пуçларăн курăнать, — шӳтлĕнрех сăмах хускатрĕ Пракка.

— Э-эй! Мĕскер эс? — алне сулчĕ Улатти.

— Асту, ку хĕрарăм ырă патне илсе çитермĕ. Хреççи вăл сăвăс пекех. Пĕр тăрăнса ларсан тухаканни мар. Икĕ хулпуççи çинче пĕр пуç пур санăн. Ăна шухăшлама тунă теççĕ. Шухăшласа пăх.

— Пустуй сăмах ку. Хреççипе мĕн пулнă вара пирĕн? Абсолютнă нимĕн те пулман.

— Эсĕ салтак-и, Улатти, салтак мар-и?

— Салтак.

— Эсĕ Орел патĕнче пиçсе туптаннă-и?

— Туптаннă.

— Эсĕ Одер хĕррине çитнĕ-и?

— Çитнĕ, бригадир юлташ.

— Апла пулсан мĕншĕн тĕрĕссине калама вăтанатăн?

— Нихçан та вăтанман.

— Эппин, калам сана. Эсĕ Хреççипе пĕрле мунча кĕмен-и? Кĕнĕ. Эпир Алексеевпа иксĕмĕр сан пата пынă чухне шăпах мунчара лараттăр. Çакăн хыççăн Хреççипе ун пек-кун пек вăрттăн çыхăну çук тенине кам ĕненĕ-ха? Никам та ĕненмест. Кала, салтакра тĕлĕнмелле паттăрлăх кăтартнă салтакăн, колхоз членĕн çакăн пек хăтланма юрать-и? Çук вĕт, юрамасть. Эсĕ пĕтĕм яла култаратăн...

— Алла мар-çке, Пракка.

— Кунсăр пуçне арăму нумайранпа чирлĕ выртать. Çак хыпара Елян аппа илтсен мĕн калĕ-ха, Улатти. Чирлĕ çыннăн чунĕ, хăвах чухлатăн, ачаш, çемçе, нĕсĕк. Арăму çак хыпара илтсен каллех начарланса кайĕ. Эсĕ хăвăнпа çирĕм çул ытла пурăннă, виçĕ ача çуратнă хĕрарăма мĕншĕн хĕрхенместĕн? Чĕрӳнте мĕн санăн? Чул-и, кăмрăк-и?

— Эп арăма пăрахма шутламан.

— Апла мĕншĕн халĕ те арăму патне кайса килместĕн-ха?

— Вăхăт çук, Пракка. Ачасем. Тӳррипех калатăп.

— Тупас тесен — вăхăт тупма пулать. Кайма кăмăл пулман санăн. Çавă кăна. Эпир акă, Лисукпа иксĕмĕр, ун патне кĕрсе тухрăмăр.

— Чăнах-и? Суймастăн-и? Эльба!

— Ĕненмесен Лисукран ыйт. Арăму чылай лайăхланнă. Анчах килтисемшĕн пăшăрханать пулас. Санăн ун патне çитсе килмеллех. Машина паратпăр...

— Тĕрĕс. Каймалла, — килĕшрĕ Улатти.

— Хреççипе ухмахланма пăрах. Çамрăк çын мар-çке эс. Хĕрĕхрен иртнĕ. Ачу-пăчуна тăлăха ан хăвар. Хăвăн чĕппӳсем-çке.

Улатти, нервисем тахçанах хавшанăскер, хальхинче тӳсеймерĕ, «Эльба, Эльба» терĕ те макăрса ячĕ. Унăн куçĕсенчен, пĕчĕк ачанни пек, çутă тумламсем шуса анчĕç.

— Тĕрĕс, Пракка. Хамăн чĕппĕмсем...

Улатти куççульлĕ куçĕпех автомашина çине хăпарса ларчĕ. Вĕсем кирпĕч заводне тапранса кайрăç. Пракка машина урам кĕтессинчен пăрăничченех пăхса юлчĕ.

«Мĕнле-ши ку Улатти, — ассăн сывларĕ бригадир. — Ниушлĕ çын калани унăн пĕр хăлхинчен кĕрет те тепринчен тухса каять. Веç, халĕ вăл куççульпех макăрчĕ, ӳкĕннĕ пек пулчĕ. Те чĕреренех турĕ вăл çакна, те çиелтен кăна. Куççуль тенĕрен... Улатти куççульне ĕненме те йывăр. Унăн куçĕнчен çак юлашки çулсенче куççулĕ мар, шыв кăна юхать пулмалла. Таса çăлти пек, çĕр айĕнчен, таçтан аякран, тарăнран сăрхăнса тухмасть вăл. Пичке ăшĕнчен тухнă пек чар-р сирпĕнсе тухать те самантрах типет. Çапах та Улаттирен чăн-чăн ырă колхозник, лайăх çĕр ĕçлекен тумаллах. Ăна йăнăш çулран пăрмалла. Халĕ вăл çав йăнăш çулпа утса кăна мар, чупса, витере нумайччен хупăнса тăнă лаша, сăлăпне хирсе тухнăскер, таçта ăна-кăна пĕлмесĕр ыткăннă пекех ыткăнса, вирхĕнсе пырать».

  
   X сыпӑк


   «Малалла» колхозра кашни бригадăрах хĕл пуçлансан, декабрь уйăхĕнче, пухусем пулса иртеççĕ. Унта çулталăкри ĕçсем çинчен сӳтсе яваççĕ. Анаткас бригадинчи пуху халичченхи пекех декабрь пуçламăшĕнче пулчĕ.

Пухăва çынсем ирех, вун сехет тĕлĕнчех, пухăнчĕç.

Клуба Улатти те пырса çитрĕ.

— Шăпланăр-ха, юлташсем, пухăва уçма вăхăт мар-ши? — терĕ вара Лаврентий Павлович клубри халăх çине пăхса.

— Пуçлас, пуçлас! — сасă пачĕç залран.

Пухăва уçсан яланхи йĕркепе президиум суйларĕç. Унта бригадăри ятлă-сумлă çынсем: Хритун мучи те, Татюк та тата ыттисем те пур. Президиум суйланă чухне хăш-пĕрисем юриех: «Улаттие! Улаттие çырăр!» — тесе кăшкăрчĕç. Улатти йĕркеллĕн тăчĕ те хăй кандидатурине «самоотвод» пачĕ. «Манăн паян кайри йĕкĕр шăл ыратать. Кăçалхи пухура унта ларма пултараймастăп. Çитес çулта куç курĕ», — терĕ. Ун сăмахне тĕрлĕ çын тĕрлĕ ăнланчĕ пулас: хăшĕ кулчĕ, хăшĕ: «Тĕрĕс, Улатти!» — терĕ.

Пухура чи малтанах бригадира сăмах пачĕç. Пракка кун пек пухура пĕрремĕш хут доклад тăвать-ха. Çавăнпа малтанах, сăмах паричченех, çамки çине тар тухнăччĕ унăн. Акă бригадир çырсах хатĕрленĕ докладне илсе трибуна патне тухса тăчĕ. Юлашки эрнере вăл, çывăрмасăр тенĕ пек, доклада хатĕрленнĕ. Çапах та Пракка сăмахĕ малтан йĕркеллех пулаймарĕ. Вĕсем ял пурнăçĕпе çыхăнсах тăман сăмахсем çеç пулчĕç. Анчах бригадир çакна кĕçех туйса илчĕ те чи кирли çинчен — тыр-пул тухăçне ӳстересси çинчен калама тытăнчĕ. Ара, бригадăра çулталăк хушшинче калаçмалли, сӳтсе явмалли пухăнман-и вара? Тырă тухăçне илес пулсан вăл мĕншĕн питĕ вăраххăн ӳсет. Машинăсем те пур, таса вăрлăхĕ те пур, кадрсем те пур, бригада мала тухаймасть-ха? Тен, çĕрĕ, ани-çаранĕ начар? Çук, ун пек хурласа çиллентерме юрамасть тăван çĕре. Чăнах та ĕнтĕ, маларахри çулсенче, вăрçăчченех «сасартăк», «тӳрех» тарăн сухаласа уй-хире арлан тăприпе пайтах муритлерĕç. Кайран çакна нумай çулсем хушши «макăра-макăра» юсамалла пулчĕ. Халĕ çĕрсем йĕркеллĕ темелле. Çапах та тыр-пул тухăçĕ кашни çул пĕр пек пысăк мар: пĕр çулхине кăкăр таран, тепĕр çулхине чĕркуççи аран хупланать.

Бригада кăçал кашни гектартан мĕн чухлĕ илсе кĕчĕ-ха тыр-пул? Çавракăшпе илсен, шăкăрттин шутласан вун пĕр центнера та кăштах çитмест. Пăрçа аври кантăр пек çӳллĕ ӳсрĕ, пăрçи вара пĕр авăрта икĕ хутаç кăна. Кашни хутаççинче икĕ пăрçа. Кăна, айта, çумăр пулнипе тусанланса юлманран тейĕпĕр. Çапах та ку ĕçре те алла чĕртерекен, чикекен пăта пур. Пăрçана маларах акнă пулсан вăл çумăрччен тусанланса ĕлкĕретчĕ. Пирĕн енче, паллă ĕнтĕ, маларахпа çумăр çусах каймасть, ыраш çитĕнес умĕн лӳшкет кăна.

— Кам айăпĕпе каярах акнăччĕ-ха эпир пăрçана? Эп çавна маннă. Ниепле те аса илейместĕп, — илтĕнчĕ Улатти сасси.

— Каланă чух итле эсĕ. Ыйтусене кайран параç, — пӳлчĕ ăна Ахваниç мучи.

— Э-э, апла-и çав. Эп пĕлмен те, Эльба, — шăпланчĕ Улатти.

Пракка унтан кукуруза çинчен сăмах хускатрĕ. Чăнах ĕнтĕ, çак культура кăçал ăнса пулчĕ, мĕншĕн тесен çум курăксен атакине вăхăтра путлантарчĕç. Бригадир кукуруза пуссинчи чи хастарлă çынсен хушамачĕсене асăннă май Улатти ятне те асăнчĕ. «Малтан кутăнлашрĕ те кайран вара хăй пайне çынсенчен маларах та пĕтерчĕ», — терĕ вăл çум çумланă вăхăта аса илсе. Çак вăхăтра каллех Улатти сасси янăраса кайрĕ:

— Эсĕ ун çинчен мар, Пракка, арман патĕнчи алă гектар кукурузăна музыкăпах пытарни çинчен кала.

— Калатпăр, — хĕрелсе кайрĕ Пракка.

— Кала çав. Пытарса ан хăвар, — сăмах хушрĕ Лисук.

— Чăнах та, — сăмахне шӳтлĕн малалла тăсрĕ Пракка, — алă гектар çинчи уй-хир пики пирĕнтен вĕçерĕнчĕ кăçал. Эпир ун кăмăлне çавăрма, ăна чăннипех юратма пултараймарăмăр. Малашне ăсланăпăр, çак мăшкăла манмăпăр.

— Мĕн, эсĕ «ăсланăпăр», «манмăпăр» тетĕн? Яланах пĕр пек сыпăксемпе вĕçленекен сăмахсем калатăн: «пăр», «пăр», «пăр»... Пирус тĕтĕмне çавăн пек пăр-р! тутарса вĕрсе яраççĕ ăна. Сăмаха ун пек ан вĕр... — лăпланмарĕ Улатти. — Кам айăплине конкретнă кала!

— Эпĕ те, эсĕ те айăплă! — хыттăн каласа хучĕ Пракка.

— Çу-ук! — сиксе тăчĕ Эльба салтакĕ. — «Эсĕ» тенине кăларса пăрах. Кала-ха, Улатти мĕншĕн айăплă уншăн. Улатти вăл...

— Юрĕ-çке. Эпĕ айăплă. Эпĕ! Эпĕ! — пĕлтерчĕ Пракка.

— «Юрĕ-çке» тесе тарăхса калани те вырăнсăр. Эсĕ çамрăк-ха. Сан нервăсем çирĕп, — мăкăртатса илчĕ варринчи ретре ларакан пĕр колхозник.

— Ара, çапла пулмасăр! — кĕтмен çĕртен кăшкăрса ячĕ Хреççи.

Малалла Пракка чăх-чĕп ферминчи, утарти ĕçсем çинчен каларĕ. Юлашкинчен çĕр ĕçлекенĕн чысĕ, тивĕçĕ çинчен сăмах хускатрĕ. Кунта Улаттие те, Хреççие те хытах лекрĕ вара. Пракка хĕрнĕçем хĕрсе кайрĕ. Хăйĕн чун-чĕринче мĕн пур — пурне те, пурне те пĕр пытармасăр каларĕ. Çак Праккана халĕ, çийĕнчех, шыва пăрахсан çав шывра вăл хĕрнĕ тимĕр пекех хыттăн чашăл! тăвассăн туйăнать.

— Эпир хамăр бригадăна чи малти бригада тума пултаратпăр-и? Пултаратпăр! Анаткас çыннисем пули-пулми, ути-утми çынсем мар. Пурте пĕрле çурхи шыв пек тапрансан эпир темĕнле пĕвене те татса кайма хатĕр. Пĕр çын каять — йĕр юлать, çĕр çын çӳрет — çул пулать, — хăй докладне пĕтерчĕ Пракка.

— Тĕрĕс! — алă çупрăç çынсем.

— Çапла пулмалла та, ывăлăм. Питĕ аван, — сухалне сăтăркаларĕ Хритун мучи.

Ун хыççăн ыйтса пĕлме пуçларĕç. Чи малтанах Хреççин çемçе, ирĕлчĕк сасси илтĕнсе кайрĕ:

— Ара, ваттисем ялта явăл пур, Чикмере — чĕмере теççĕ. Эпĕ, ара, чистиех çав явăл шутĕнче тăратăп ĕнтĕ. Çапах та кунта пуху, пĕтĕм ял халăхĕ, ыйтса пĕлес килет манăн: Хреççисĕр пуçне ялти çынсем пурте çветтуй пек таса-ши вара? Е эпĕ йăвашшине кура пĕрмаях ман ята пир кумнă пек кумаççĕ-ши? Çавă çеç ман.

Кĕçех Сухăр Çерафимĕ сиксе тăчĕ.

— Эпĕ-ĕ, — терĕ вăл тутрине тӳрлетсе, — эпĕ-ĕ... çакна каласшăн...

— Калама кайран сăмах ил, халĕ ыйтусем параççĕ, — асăрхаттарчĕ ăна алăк патĕнчен пĕри.

— Апла пулсан тăхтам эппин, — Сухăр Çерафимĕ ларма тăчĕ.

Анчах ыйту паракансем пулмарĕç те, председатель ăна сăмах пачĕ.

— Манăн хамăн та сăмаххи ыйту пек çеç, çакна пĕлес килет: çав Хăмăшлăх çырми патĕнчи тислĕк купине районтисене кăтартма илемшĕн купаласа хунă-ши е бригадир çав купа çине хăпарса уйри çынсене сăнама лайăх тет-ши?

Клубри халăх кулса ячĕ.

— Пултаратăн эс, Серафим!

— «Пракка купи» теççĕ ăна!

— Эй, кулăш.

Алексеев — пуху председателĕ сĕтеле кăранташпа шак-шак-шак! шаккарĕ, йĕркеллĕрех пулма, лăпланма хушрĕ.

— Ыйтусем тата пур-и? — терĕ вăл ура çине тăрса. Темĕн те интереслентерчĕ пухăва пынă çынсене.

— Механизаторсене маннăранпа миçе уйăх çитнĕ бригадирăн?

— Ял пĕвине çуркунне мĕншĕн сыхласа хăварман?

— Кĕтӳсене малашне те çырмара тапăр тăратас теççĕ-и?

— Лаша утланса çеç çӳресен бригадир колхозниксен ĕçне лайăх курайрать-ши?

— Бригадир хăй колхозниксене сăмакун юхтарса пама хăçан чарăнать-ши? — терĕ юриех тахăшĕ.

Ку ыйту пурне те тĕлĕнтерсе ячĕ. Çынсем кулма тытăнчĕç...

Ыйтусем парса пĕтерсен тăхтав турĕç те, пренисем пуçланчĕç.

— Ал-ура — ĕçлеме, ик хăлха — итлеме, пĕр чĕлхе — пуплеме, — юптарса пуçларĕ хăйĕн сăмахне Татюк. — Эпир хирте тăпра çийĕн утса, тăпра муклашки ватса ӳснĕ çынсем. Эпир çăкăр чĕллине мĕнле касмаллине те, хăш енчен çыртса çимеллине те чухлатпăр. Пире аннесем çăкăр касса парсан: «Çакна çи те пĕр çуна вутă кас», — тенĕ. Колхозра пирĕн чи малтанах çăкăра хисеплесе пурăнма вĕренмелле. Çăкăра, уй-хире хисеплесен, чăн-чăн колхозник чысне, тивĕçне ăнланса илсен, астуса пырсан тыр-пул лайăхрах ӳстерме пулатех. Эпĕ çын çинчен калама вĕренмен. Хам çинчен çеç калама пултаратăп. Халиччен мĕн вăй çитĕшне, мĕн пултарнă таран тăрăшнă-и эп колхозра? Пĕр пытармасăр калатăп: эпĕ тата вăйлăрах ĕçлеме пултарнă. Малашне ĕçлĕп те. Анчах пирĕн бригадăра Хреççипе Улатти тата Микка йышшисем пурри ĕçе каялла туртса пырать. Хреççи колхоз ĕçĕнчен хăй çеç пăрăнни çитмест-ха тата, сăмакун туса çынсен пуçне минретет, вара колхозра вăй хурса ĕçлемелле вăхăтра хăш-пĕрисем, тĕрĕссипех калам, Улатти пеккисем, ун патĕнче ĕçсе-ӳсĕрĕлсе лараççĕ. Миккана та вăрçас килет: мĕншĕн-ха вăл кукурузăна çапла пăсса акнă? Çавăнпа вăл пусă çум курăк айне пулчĕ. Çаксем çинчен пирĕн паян вирлĕн калаçмалла.

Бригада çыннисем тăруках алă çупса ячĕç. Ун хыççăн Хритун çĕкленчĕ.

— Татюк пĕтĕмпех тĕрĕс калать. Чăнах, сухаласа акнă, шăтса тухнă кукуруза хирне çум çумламасăр пĕтерни мана, ватă çынна, çав тери тарăхтарать. Çумне çумлаймасан мĕн тума акнă эсир ăна? Мĕншĕн çĕре сая янă? Малтан, мĕн, плана тултарас тесе акрăр-и? Вара сведени панă та — ун çинчен маннă. Эх, хĕнекен çук пире. Вĕлтренпе пĕçертекен çук. Ăслă-пуçлă çын çапла хăтланать-и? Пракка ывăлăм, ачам епле пăхайман ăна?! Эс правленинче тата, Лаврентий Павлович, пирĕн хаклă председатель, мĕн туса ларнă-ши? «Эй, пĕтин пĕттĕр! Колхоз çĕрĕ пысăк, пурăнатпăр», — терĕн пуль. Алексеев юлташ та асăрхаман курăнать. Çав кукуруза халь ĕнесене мĕн тери сиплĕ пулатчĕ. Парасчĕ ăна халь Красавкăсене, Чернушкăсене. Ах, эрнеччĕ те, эрне кун мар çав паян.

— Лăп та шай эрне кун паян! — кăшкăрчĕ Улатти

— Эс унта ытлашши шавласа ан лар, — пӳрнипе юнарĕ ăна Хритун. — Сан пата та çитетĕп. Васкатăн пулсан халех калама та хатĕр. Пирĕн Анаткас ялĕнчен иртнĕ вăрçăра пурĕ çĕр те ултă çын вилнĕ. Çĕр çын ытла аманса килнĕ. Шухăшласа пăх-ха, Улатти, çав аманса килнĕ çынсем кашниех сан пек «Эльба!», «Одер!», «Висла!», «Днепр!», «Дунай!» тесе кăшкăрашса çӳресен, пурте «Эпĕ кам?» тесе кăкăрĕсене çапсан мĕн килсе тухать-ха. Сан пек ухмахланас тесен вĕсем пурте сан пекех кăшкăрашма пултараççĕ. Вилнисен тата? Сан пек хăтланас тесен вилнисен мĕн тумалла? Вил шăтăкĕнчен тухса никама пĕр канăç памасăр ахăрашса çӳремелле-и? Вĕсен ахăрашма санран ытларах тивĕç пур. Тата çав вилнĕ çынсен арăмĕсене, ачисене, ашшĕ-амăшĕсене хисеплемелле мар-и? Шавлас тесен вĕсем те шавлама пултарĕç. Пирĕн пĕтĕм колхозри, пĕтĕм бригадăри çынсен пĕр вĕллери хуртсем пек, ылтăн хуртсем пек пулмалла.

— Питĕ лайăх калатăн, Хритун пичче!

— Питĕ тĕрĕс.

— Тĕрĕс пулмасăр, — сухалне татах сăтăркаларĕ мучи. — Улатти пек хăйне çеç ылтăна хуракан çынсем пирĕн туссем-и? Çук, туссем мар. Улаттие нимĕн те мар, усал çыпăçни пĕтерет. Симĕс усал çыпçăннă ун çумне. Çав усала Хреççи Улатти ăшĕнчен тĕтĕрсе кăлараймасть. Апла-и-ха, çав шуйттана Хреççи хăй четвĕрчĕ-четвĕрчĕпе юхтарать.

— Ара, ватă çын та суять-çке ку, — илтĕнчĕ Хреççин çуйкăн сасси.

— Суйса мар, Хреççи, — тарăхса каларĕ мучи. — Пăрах эрехпе аппаланма! Ыранах ял Советне кайса пар шуйттан аппаратне.

Кун хыççăн Хритун мучи Праккана сăмах тĕртсе илчĕ.

— Пирĕн бригадир та Хреççие эрех юхтарма пулăшать текен сас-хура пур-ха. Мĕнле, тĕрĕс-и вăл, Пракка? Пуху умĕнчех каласа пар.

Хĕрелсе кайнă бригадир çавăнтах сиксе тăчĕ. Хăйне Хреççи чике тăршшĕ лартни çинчен вăл йăлтах каласа парасшăнччĕ ĕнтĕ, анчах темиçе сасă пĕр харăс:

— Кирлĕ мар калама. Çав путсĕр хĕрарăм епле чееленнине пурте пĕлетпĕр, — терĕ.

Вара Пракка каллех вырăна ларчĕ, Хритун мучи те кăшт лăпланчĕ.

— Мана пĕр-ик сăмах калама ирĕк парăр-ха, — илтĕнчĕ кайри сак çинчен хĕрарăм сасси.

— Кам вăл? — тĕрĕллĕ шурă кĕпе тăхăннă ватă хĕрарăм еннелле тинкерчĕ Алексеев. — Ниепле те паллаймастăп...

— Марье-Мĕтри вăл, — шăппăн пĕлтерчĕ ăна Хритун мучи.

— Э-э, айта кала, кала. Пĕр-ик сăмах çеç мар, мĕн чухлĕ кăмăлу пур, çавăн чухлĕ калаç.

Марье-Мĕтри хуллен утса тĕпелерех иртрĕ. Пухури çынсем ун çине пурте е кăмăлласа, е тĕлĕнсе пăхрĕç.

— Пĕр сăваплă сăмах çĕр те пĕр шухăш çуратать теççĕ, — сумлăн пуçларĕ пичи. — Çавăнпах пуль Татюкпа Хритун сăмахĕсем çакăнта ларнă чухнех тем çинчен те шутлаттарчĕç мана. Ара, шăллăмсем, йăмăкăмсем, тăвансем, пирĕн телей хамăр çумра. Çав телее пире патшалăх тахçанах панă. Вăл телей тем анлăш, тем сарлакăш. Тăрна шурĕнчен пуçласа Нар çырмине çитиччен. Кавал Аринчен Пуянкасси чиккине çитиччен. Вăл телей — пирĕн уй-хир. Уншăн эпир ĕлĕк куççуль тăкнă. Уншăн эпир намăс, нуша, хуйхă-суйхă курнă. Мĕн-мĕн курман-ши эпир çĕршĕн. Ун çинчен аса илме те йывăр. Юратăр, тăвансем, аслă çĕре! Çĕр ĕçĕ вараланчăк ĕç мар. Çĕр вăл тĕнчере чи таси.

Унтан Марье-Мĕтри Улаттипе Хреççи еннелле çаврăнчĕ те:

— Эсир астăвăр, ял-йыш ятне ан ярăр. Яла ан култарăр, — терĕ.

Вара пĕр самант чĕнмесĕр тăнă хыççăн Пракка еннелле ӳпĕнсе пăхрĕ:

— Сана та çупкă кирлĕ, ывăлăм. Мĕншĕнне хăв пĕлетĕн, — терĕ. Çынсем татах алă çупса ячĕç.

— Çĕр нушине хăй тӳснĕ çав, — терĕç çынсем пĕр-пĕрин çине пăхса. — Варне витернĕ.

Улатти маларах пĕр чĕнмесĕр ларас тесе те шутланăччĕ. Каярахпа: «Ăшра мĕн пуррине каласа парас пуль, чуна çăмăлрах пулĕ», — терĕ. Вăл сĕтел умне темле васкамасăр утса тухрĕ. Тухсан аллине малалла яш! тăсрĕ:

— Акă çакăнтан, — терĕ, — Эльба шывĕ юхса выртать. Ку енче — совет салтакĕсем, тепĕр енче — тăшмансем. Çав вăхăтра Улатти хăш енче пулнă тетĕр эсир? Улатти пĕтĕм чун-чĕрипе, вар-хырăмĕпе хамăр енче, колхоз енче, тăван ял енче пулнă. Халь мана кунта аванах çунтарчĕç. Юрать, çунтарни те тепĕр чух кирлĕ. Çунтарсан, хĕртсен-хĕртсен, ун хыççăн сивĕ шыва чиксен тимĕр те çирĕпленет. Эппин, хĕртĕр мана!

— Мĕн калаçатăн эсĕ? Сивĕ шыва чикекен пулмарĕ-çке сана. Пĕçертрĕç çеç, — юриех куласшăн пулчĕ тахăшĕ.

Улатти ăна илтмĕш пулчĕ, вăл хăйĕнне малалла каларĕ:

— Эпĕ ку пухура ялти чи путсĕр çын пек курăнтăм. Улатти ĕçрен пăрăнать. Улатти ĕçет. Улатти çухăрашать. Улатти кулянмасть тетĕр-и эсир? Улаттин чунĕ ыратать. Ĕненмесен — пăхăр Улатти чĕрине. — Вăл фуфайка тӳмисене вĕçертсе ячĕ. — Хытă тапать вăл. Трактор пек ĕçлет. Пин хуйхă-суйхă курнă пулин те Улатти чĕри тапма чарăнман. Ăна Орел патĕнче те тĕллесе пенĕ. Винтовкăран, автоматран çеç мар. Улаттие «тигрсем», «пантерăсем» пенĕ. Днепр çинче те, Дунай çинче те, Эльба çинче те, Одер çинче те пенĕ. Халĕ мана, куратăр-и, Хритун мучи вилнисемпе танлаштарма шутларĕ. Вилнисен чĕлхи çук вĕсен, куçĕ курмасть, чунĕ ыратмасть. Манăн ыратать. Кукуруза хирне çум пуснăшăн та, Пракка тĕлсĕр-мĕнсĕр штрафланăшăн та, арăм чирленĕшĕн те, ачасене ăс пама вăхăт çуккишĕн те чун ыратать. Пĕлесчĕ сирĕн Улатти чунне.

Улатти тӳсеймерĕ. Икĕ аллипе тытнă çĕлĕкне çавăркаласа алăк патнелле утрĕ...

Сĕм çĕрлечченех пычĕ пуху.

Юлашкинчен ĕçчен колхозниксене, бригада маякĕсене, парнесем валеçрĕç.

  
   XI сыпăк


   Январь кунĕсем уяр та сивĕ тăчĕç. Февральте çил-тăман алхасрĕ. Пĕррехинче, çил-тăман лăпланнă кун, Пракка икĕ кĕпçеллĕ пăшалне çакрĕ те хирелле тухса утрĕ. Таврара шап-шурă юр. Ăна темле пысăк алапа алласа тăнă тейĕн. Ун çинче пĕр çӳп-çап та, пĕр хуранчăк та çук. Каç анчах çунă юр çине тискер кайăк мар, шăши те, юр кайăкĕ те йĕр туман-ха. Юр кайăкĕ тенĕрен... мĕнле кайăк-ши çав. Каçхине те, çула тухсан, сан умра çав шурăрах тĕклĕ пĕчĕк кайăксен ушкăнĕ вĕçет. Эсĕ вĕсене хăваласа çитмех пуçлатăн, вĕсем, çук, хăваласа çиттермеççĕ. Темле салхуллăн чимп-чимп-чимп, чив-чив-чив тени яланах илтĕнсе, чун-чĕрене савăнтарса, кăшт çӳçентерсе, тем çинчен аса илтерсе пырать. Эсĕ вара çак пĕчĕк кайăксем хир варринчех, юр çинчех, епле çĕр каçĕç-ши тесе шухăшлатăн. Вĕсене хĕрхенетĕн. «Çак кайăксем хĕлле пирĕн пата çурçĕртен вĕçсе килеççĕ», — тесе ăнлантарнăччĕ Праккана пичи.

Халĕ те ав çав кайăксем таçта чимп-чимп! туни илтĕнет.

Эх, аван-çке таса уйра пĕр-пĕччен утса пыма! Чун-чĕрере çĕкленӳллĕ, çутă, ырă туйăмсем. Сана кунта никам та кансĕрлемест, никам та эс мĕнле утса пынине курмасть. Эсĕ мĕнле юрланине, шăхăркаласа пынине илтмест. Тепĕр чухне çавăн пек никам çук, никам курман-илтмен çĕрте те çӳрес килет-çке. Ялти, килти, пурнăçри яланхи шăв-шав, тĕркĕшӳ хыççăн ун пек уçăлса çӳрени чун-чĕрене лăштăрах ярать. Эсĕ вара аякран-аякран, анлă хиртен, ху пурăннă ял çине тинкеретĕн. Санăн пĕтĕм хуйху-суйху, çитменлĕхӳ, ăш вăркани, чун тулашни таçта инçете тăрса юлнăн туйăнать. Хире вĕсем санпа пĕрле пĕри те, пĕри те тухман. Кунсăр пуçне эсĕ тĕлĕнмелле уçă хир илемĕпе киленсе, уçăлса, тасалса çав хăвăн малтан пулнă йывăр шухăш-туйăмусем нимех те тăманнине, вĕсем вăхăтлăха иккенне чухласа илетĕн. Анлă хирте сивĕ, уçă сывлăшпа пĕрле санăн чун-чĕрӳне çак çĕнĕ юр пек таса, ирĕкре вĕçекен вичкĕн çил пек шухă, хаваслă вăй-хăват пырса кĕрет. Санăн вара... Санăн вара çак аслă, питĕ аслă тĕнчере пурăнас, ырă-ырă ĕçсем тăвас килет.

Праккан темшĕн ялтан аяккарах та аяккарах каяс килчĕ. Малта вăрман хуралса ларать. Мĕн тери ăшшăн кăчăк туртать вăл çынсене! Ун çине пăхатăн та каллех тем çинчен те, тем çинчен те аса илетĕн. Санăн ун патне çитсе курас килет. Унти ватă юмансен калаçăвне итлес килет. Çапла-çке вăл, малти, умри яланах хăй патне чĕнет, илĕртет.

Пракка акă Хăмăшлăх çырми патне çитрĕ. Чарăнса тăчĕ. Типсе хытнă темле курăк туни çине ларнă юра аллинчи хулăпа çапса ӳкерчĕ. Çак таврара кукуруза ӳснĕччĕ. Кунта хĕрсем юрла-юрла çум çумлатчĕç. Лисук та кунтахчĕ. Мĕншĕн çав териех асран тухмасть-ха Лисук? Мĕншĕн ун çине пăхсанах чун савăнать, кăмăл çĕкленет? Пракка хулăпа юра чĕртерсе хăйне хăй сисмесĕрех «Лиза», «Лисук» тесе çырчĕ.

Каччă йăл кулса илчĕ те малалла кайрĕ. Юр кайăкĕсем халĕ те чимп-чимп-чимп тени илтĕнет. Пĕлĕтсем айĕнчен хĕвел курăнчĕ. Вăл Праккаран тĕлĕннĕ пекех туйăнчĕ.

Çапла, хăй пăшал илсе тухнине мансах кайнăччĕ Пракка, сасартăк çывăхранах, Хăмăшлăх çырми пуçĕнчен, икĕ пысăк мулкач сиксе тăчĕ те иккĕшĕ ик еннелле вĕçтере пачĕ. Сунарçă пăшалне майлаштарса тĕлличчен чылай аякка кайрĕç вĕсем. Пракка пени усăсăрах пулчĕ.

«Ай, алăри карсаксене вĕçертрĕм-çке. Ну, пулмасть иккен манран. Вăт çĕр çăтман япали! Вăт анра-сухра! Умри юр шăтăкĕнчех выртнă, шельмăсем!» — ятлаçрĕ вăл тарăхнипе. Мулкачсем халĕ кăшт çеç курăнаççĕ ĕнтĕ. Вĕсенчен пĕри Хăмăшлăх çырми вĕçĕнчи айлăм тăрăх Нар сăрчĕ çинех улăхрĕ, халĕ пĕчĕк юр муклашки пек çеç палăрать. Тепри вăрман патнелле çывхарса пырать. Пракка çак иккĕмĕш мулкача йĕрлесе кайрĕ.

Вăрман хĕрне çитсен Пракка татах чарăнса тăчĕ. Мулкач таçта, чăтлăхах, кĕрсе кайнă иккен. Каччă умри ватă юман çине тинкерчĕ. Вăл çилĕллĕн мăкăртатать, такама тарăхать, вăрçать. Унăн хĕлле те тăкăнман çирĕп çулçисем шуç татки пек чаштăр-чаштăр тăваççĕ. Çак ватă юман çумĕнче иртнĕ çулла Пракка сахалах ларса канман. Ун чухне ун сарлака турачĕсем ем-ешĕл çулçăпа витĕннĕччĕ. Ун чухне юман ăшшăн калаçатчĕ, никама та тарăхса вăрçмастчĕ, ятламастчĕ. Халĕ мĕншĕн кӳреннĕ-ха юман? Мĕн кăмăлне каймасть унăнне? Тен, бригадир ахалех хир тăрăх сулланса çӳренине юратмасть-ши? Е урăх хуйхă-суйхă унăн? Кашлать юман.

Пракка юман айĕнчи юр çине те «Лисук» тесе çырса хучĕ.

«Мĕнле-ши, — шухăшларĕ Пракка, — мана юратать-ши вăл, юратмасть-ши? Пĕрре те каламасть-çке хăй юратни çинчен. Тен, ахалех тилмĕртет пуль. Ара, тепĕр тесен, малтанах «юратап» тесе калани хĕршĕн сăпайлă та мар. Çапах та темскер пурах унра! Пурах. Вăл тепĕр чухне такама, йăлтах урăххине, йăлтах ют çынна, халиччен ĕмĕр курман-илтмен çынна, кĕтнĕ пек туйăнать. Çапах эпĕ ăна манма, унсăр пурăнма пултараймастăп. Манăн халĕ те ун умне чупса пырас, ăна куçран пăхас, тилмĕрес, йăлăнас килет. Анчах арçыннăн ун пек хăтланма, хăйне пĕчĕке хума, ирĕлсе кайма, сумран тухма юрамасть. Тĕнчере кашни çын хăйĕн чысне, сумне пĕлтĕр. Унсăрăн вăл çын мар, çур çын, чĕрĕк çын, ноль çын кăна».

Çапла пăхкаласа, шухăша кайса тăнă чухне Пракка телефон çулĕ енчен кăшкăрашнă, юрланă сасă илтрĕ. Ак тамаша! Унтан пĕр лав килет иккен. Такам çара çуна пуçне тăнă та лашине вăрăм патакпа вĕçĕ-хĕррисĕр хăвалать. Лаши çил-тăман кăларса сиккипе чупать. Юрă сăмахĕсем аванах илтĕнекен пулчĕç.

Тайлăк-тайлăк çул тайлăк, Çул тайлăк мар, хам тайлăк...

Пракка кам юрланине ниепле те пĕлеймерĕ. Улатти тесен, Улатти мар. Унсăр пуçне каплах ахăрашма, лашана çавăн пек туллама кам пултарать-ха? Чим-ха, паян Сивĕ çăл пуссинчен утă турттарма Сентре Униçĕмне хушнăччĕ-çке. Ниушлĕ çав шĕвĕр сăмса çапла ашкăнать. Ĕçмен пулĕ те вăл, амак пуçĕ. Хайхи лав, чăнахах та, телефон çулĕнчен пăрăнса утă капанĕсем еннелле çĕмĕрттерсе кайрĕ. Лавçă çавах кăшкăрашать, юрлать. Бригадир тӳсеймерĕ. Тӳрех çав лав еннелле утрĕ. Унăн çан-çурăмĕ темле вĕриленсе, пĕçерсе кайрĕ. Халиччен çав тери лăпкă çӳренĕ каччă мĕн ухмаха ернĕ-ха паян? Пĕлес пулать. Капла çӳресе Униçĕм лашана веçех муритлеме, стройран кăларма пултарать.

Пракка çитнĕ чухне Униçĕм утă тиеме пуçланăччĕ ĕнтĕ. Лашине тĕк тăма хушса Улатти пекех: «Стой на месте. Эй, Эльба», — тет. Мĕне пĕлтерет-ха капла улаттилле сӳпĕлтетни? Мĕскер пултăр, Униçĕмĕн те пĕр самантлăха, çынсем курман чухне, Улатти пек пулса пăхас килнĕ иккен. Ун пек-кун пек путсĕр япала акă епле ĕрчевлĕ.

Бригадир юриех ӳсĕрчĕ те Униçĕм умне пырса чарăнчĕ.

— Ну, утă тиеме çитрĕн эппин.

Лешĕ пуçне çĕрелле чикрĕ, мăк-мак турĕ те пĕр сăмах та чĕнмерĕ.

— Ай-ай, питĕ чаплă кĕрлеттерсе килтĕн эсĕ... Униçĕм каллех йăл кулам пекки туса пăхрĕ те утă тиеме васкарĕ.

— Ма чĕнместĕн вара эс, Униçĕм каччă? Ун пек юрать-и? Хĕрсем умĕнче те çапла ним шарламасăр тăрăн-и вара?

— Çу-ук, — аран-аран пĕр сăмах каларĕ лешĕ.

— Эсĕ, мĕн, иккĕмĕш Улатти пулма шутламан пулĕ те?

— Ма? — пуçне çĕклемесĕрех ыйтрĕ Униçĕм.

— Мĕншĕнне пĕлместĕн-и вара? Хир тăрăх епле ахăрашса килтĕн, лашана епле ĕрĕхтертĕн, «Эльба, Эльба» тесе калаçрăн. Ун пек Улатти çеç хăтланать-çке. Сана иккĕмĕш Улатти тейĕпĕр апла?

— Ан калаç.

— Итле-ха, Униçĕм. Çак лаша мĕн айăпа кĕнĕ, мĕншĕн кӳсекпех хĕнерĕн эс ăна?

— Кӳсекпе хĕнемен-çке. Патакпа çеç.

— Куншăн сана, пĕлетĕн-и, мĕн тумалла? Сана куншăн пĕтĕм бригада çыннисем умĕнче ятламалла.

— Тек çапмастăп. Каçар, Пракка.

— Пĕррелĕхе каçарăп та. Тепре тĕл пулсан — ыррине ан кĕт...

Униçĕм ем-ешĕл утта тиет те тиет. Лавне чылай улăхтарчĕ ĕнтĕ. Пракка пăхса тăчĕ-тăчĕ те çуна пуçĕ çине пусса утă лавĕ çине хăпарса тăчĕ. Униçĕм сенĕкпе паракан утта кĕреплепе майлаштарма тытăнчĕ. Ем-ешĕл утă шăрши чуна уçса ярать, çуллахи хаваслă кунсене, çаран çинчи шавлă, янравлă кунсене аса илтерет.

— Ну, Униçĕм, хăçан авланма шутлатăн-ха? — кăмăллăн ыйтрĕ Пракка.

— Эсĕ маларах авланмалла пек-ха, — ним кулмасăр каларĕ лешĕ.

— Ай-ай, мана кĕтсе савнисĕр тăрса юлăн. Енер правлени ларăвĕнче пурте сан пирки калаçрĕç. Эсĕ Алексеев хĕрне юратать теççĕ-и? Литюкĕ хăй те сана питĕ юратать тет. Униçĕме качча тухмасан е пуйăс айне кĕрсе, е шыва сиксе вилетĕп тесе калать тет. Килĕшрĕмĕр вара. Эпĕ хам та хирĕçлемерĕм. Правлени ларăвĕнче Литюка сана качча парас тесе решени йышăнтăмăр.

— Эй, тыттарас тет пуль мана. Тыттараймăн! Çук! Çук! — темле вăрттăн суйнине тавçăрса илнĕ пекех хĕпĕртесе, чăнласа каларĕ Униçĕм.

— Чăнах та, решени йышăнтăмăр. Яла таврăнсан кĕрсе вуласа тух. Копи çыртарса ил. Кирлĕ пулĕ. Секретлă хутсемпе хучĕç протоколне. Сейфа. Кассиртан ыйт.

— Эй, суеç такмак. Сана Лисука илсе парас тесе çырман-и унта? Ха-ха-ха! — хавассăн кулчĕ Униçĕм.

— Эпĕ те кĕтнĕччĕ те. Пирĕнни пирки решени пулаймарĕ-ха. Ĕлкĕреймерĕç. Вăл ыйтăва вăш-ваш пăхса тухма çук-çке. Нумай сӳтсе явмалла, вăрттăн сасăламалла.

— Ха-ха-ха! — татах хыттăн ахăлтатрĕ çамрăк каччă. Часах лава тиесе пĕтерсе пуслăхне çыхрĕç. Униçĕм тăккаланă утта кĕреплепе тураса пухрĕ. Вара бригадир çине темле хăяймасăр пăха-пăха илчĕ. Вăл мĕн те пулин калама шутлани, анчах именерех тăни аванах сисĕнет.

— Мĕскер пĕлтересшĕн эс? Пĕлтер, — терĕ Пракка.

— Эй, кайран калăп-ха, — тилхепине ярса тытрĕ Униçĕм.

— Апла тăк вилме выртсан та вилейместĕн эсĕ.

— Эпĕ, мĕн... — кула-кула алне сулчĕ лавçă.

— Кала ара.

— Эй, нимех те мар вăл. Эпир, Улаттипе иксĕмĕр, механизаторсен шкулне каясшăн.

— Улатти те каясшăн-и?

— Вăл вĕренме мар, экзамен тытма кăна. Эпир унпа иксĕмĕр те механизатор пуласшăн.

— Ырă шухăш ку санăн. Питĕ лайăх. Юрĕ. Шухăшласа пăхăпăр.

— Тархасшăн, ярăр унта мана. Асту, ан манăр вара. Манăн, кам-ха, Мануковский теççĕ-и, çавăн пекех вăйлă кукуруза ӳстерес килет. Эп сирĕн пата кĕрсе тухатăп, — тилхепине турткаларĕ Униçĕм. — Но-но! Пăрарах, пăрарах! Ак çапла...

Утă лавĕ тапранса кайрĕ. Акă вăл хуллен-хуллен çул çине тухрĕ. Униçĕм лав хыçĕнчен утрĕ.

Пракка чылай лутраланнă утă капанĕ çине хăпарса ларчĕ. Ешĕл утта пĕр ывăç чăмăртаса тытрĕ. Эх, мĕн тери хаваслă çак тĕлĕнмелле утта тытса тăма. Унран чечек шăрши, çу кунĕсен шăрши, улăх-çаран шăрши кĕрет.

— Чим-ха, — хăй тĕллĕн калаçрĕ Пракка, — çакăнта, капан тăрринче, сыхласа выртас мар-и ман мулкачсене. Каç кӳлĕм çӳрекенччĕ вĕсем...

Каç енне юр ӳккелеме пуçларĕ. Шултра юр пĕрчисем пĕчĕкçĕ шурă кайăксем пек выляса, çавăрăнса анаççĕ. Вĕсем утă çине, Пракка тумтирĕ çине, ик кĕпçеллĕ пăшалĕ çине пыра-пыра лараççĕ. Юр пĕрчисем витĕр вăрман темле кăвакарнă, шуралнă пек курăнать. Таврара тĕлĕнмелле лăпкă, улах, ачаш шăплăх. Хăвна ху çак самантра юмахри пек туятăн. Пĕтĕм тавралăх, вăрман та, утă капанĕ те, юр пĕрчи те таçти, халиччен курман-илтмен тĕнчери пек курăнаççĕ. Эх, çакăн пек илемлĕ çанталăкра таса юр пĕрчисем айĕнче Лисукпа пĕрле çӳресчĕ!

«Лисука пурпĕр хамран вĕçертместĕп, — савăнăçлăн шухăшларĕ каччă. — Иксĕмĕр те ял хуçалăх институтĕнчен вĕренсе тухатпăр. Иксĕмĕр те тăван ялах юлатпăр. Хамăр бригадăна таврари чи çутă маяк тăватпăр. Çуталтăр вăл, таврана илем кӳтĕр.

Пирĕн колхоз ун чухне вĕçсĕр улшăнĕ, çĕнелĕ. Хире «тутлă» минераллă им-çамсемпе сиплесе пырăпăр. Тыр-пул Çичçырма кати пек кашласа ӳсĕ. Фермăсенчи ĕнесем çуллă сап-сарă сĕт парĕç. Тĕрĕссипе, сĕт мар, хăйма суса илĕç вĕсенчен. Выльăхсене апат панă чухне темле кнопка çине çеç пусĕç. Вара валашкасем çине тутлă кукуруза силосĕ, сахăр кăшманĕ тулса ларĕ. Ялти çулсене, хулари пекех, асфальтпа тикĕслĕпĕр, хытарăпăр. Ĕçе кайма кашни килтех мотороллер, мотоцикл, автомашина пулĕ...»

Тавралăх самай тĕттĕмленсен каччă киле таврăнма тухрĕ. Аслă çул çинче никам та çук. Анаткас таврашĕнче кун пек чухне: «Кушакки те курăнмасть», — теççĕ. Çапах та Эртемен кĕперĕ урлă каçсан Праккана пĕр лав хирĕç пулчĕ. Лаши Анаткасранах — Ерголь. Хыçлă хура çуна çине тăлăппа пĕркенсе иккĕн ларнă. Тăлăпĕсем çине юр ӳкнĕ, шап-шурах. «Камсем-ши кусем? Конюха кирек кам унта-кунта кайса килме лаша ыйтсан мансăрах парса яр тенĕччĕ. Иван Шакшонский парса янă ĕнтĕ ку лашана».

— Эй, ăçталла çул тытатăр? — чĕнчĕ бригадир.

— Кам çав? Эпир-и? — тăлăпне сирчĕç çуна çинчи карчăкпа старик. Вĕсем Хритунпа арăмĕ иккен.

— Ăçта каятăр каçа хирĕç?

— Хăнана кайма тухрăмăр-ха, Пракка ывăлăм. Пуянкассине.

— Юрать, юрать, — ал сулса юлчĕ каччă. Хăй вара тӳрех кĕçĕр вĕсен килĕнче вăрттăн улах пуласса аса илчĕ. Пракка чĕри хыттăн тапма пуçларĕ. «Эх, Лисука чунри мĕнпур шухăш-туйăма уçса парсан?! Мĕн пулĕ-ши?»

Каччă яла шап-шурă юр пулса, самаях ывăнса çитрĕ. Акă ĕнтĕ ун умĕнче ял хĕрринчи ватă хурама. Çуллахи каçсенче çав йывăç çумĕнче Праккапа Лисук час-часах тăратчĕç. Халĕ те хурама юр ларнă тураттисемпе каччăна саламланă пек туйăнать. Хурама леш енче — Лисуксен пӳрчĕ. Вĕсен виçĕ чӳречинчен те урамалла çап-çутă йĕр ӳкнĕ. Çав çутă йĕр çинче юр пĕрчисем балетри пикесем пек вăраххăн çаврăнаççĕ, тем çинчен пăшăлтатаççĕ.

Пракка çĕнĕ пӳрт умнех çывхарчĕ. Чӳречисене пурне те хитре чĕнтĕрлĕ шап-шурă каркăçпа карнă. Вĕсем витĕр вăхăт-вăхăтпа такамсем вĕлт-вĕлт иртсе çӳрени курăнать. Кунта Лисук хăй çеç мар, кӳршĕ хĕрĕсем те пур пулмалла. Хутран-ситрен темшĕн тĕпĕртетни, кулкалани илтĕнет. Каччă тăнласа тăчĕ-тăчĕ те, унăн пуçне шухă, хаваслă шухăш пырса кĕчĕ. Вăл хĕрсене кăштах шӳтлесе хăратма шутларĕ. Пракка Лисуксен хӳме çумне тăратса хунă вăрăм пушар мелкине хуллен илчĕ, унтан пӳрт айккинчи кушак шăтăкне уçрĕ. Мелкене çав шăтăкран кĕртсе ячĕ, унпа урай хăмине каштăр! каштăр! тутарса шăлма пуçларĕ. Пӳртри хĕрсем шăпăрт пулчĕç. Халĕ кантăк умĕнчен вĕлт-вĕлт иртсе çӳрени те курăнмасть. Пракка мелкепе татах сăтăрчĕ. Каштăр-р! тутарчĕ вăл хыттăн. Пӳртре çав-çавах сас-чĕвĕ çук-ха. Пĕри кăна чӳречерен пырса пăхрĕ. Чылайччен пăхса тăчĕ вăл. Çак самантра каччă татах каштăр-каштăр! тутарса шăлчĕ. Чӳрече атĕнчи вăштах çухалчĕ. Темскер мăкăртатрĕç. Тĕпсакайне анса пăхас теççĕ пулас. Пракка çакна сисрĕ те мелкине кăларчĕ, кушак чӳречине хупрĕ. Чăнах та, лешсем тĕпсакайне аннă. Кулаççĕ, шавлаççĕ. Хĕрсем унтан тухсан, чылай вăхăт иртсен, каччă татах каштăр! каштăр! сăтăрчĕ. Унччен те пулмарĕ, хĕрсем пĕр-пĕринчен тытса, çухăрашса, кулса картишне, унтан урама тухрĕç. Пăшаллă Пракка, ним пулман пек, çул тăрăх вĕсем патнелле утрĕ.

— Пракка, кил-ха кунта, — чĕнчĕç хĕрсем.

— Мĕн тума? Ывăннă-ха эпĕ, киле васкатăп, — терĕ лешĕ.

— Кил теççĕ сана, — ун патне чупса пычĕ Лисук.

— Ай, ан чăрмантарăр-ха мана.

— Çук-ха, чăрмантармастпăр. Пирĕн тĕпсакайĕнче темскер пур. Пӳртре ларма хăратпăр.

— Эй, мĕн пултăр унта. Кушак çӳрет пуль-ха.

— Эпир кĕрсе пăхрăмăр. Ним те çук.

— Эппин, йĕке хӳресем ĕнтĕ.

Праккана хĕрсем сĕтĕре-сĕтĕре улаха илсе кĕчĕç.

Елян больницăра татах выртатчĕ пуль (ăна тухтăрсем кăларасшăн марччĕ), анчах ывăлĕнчен — Петĕртен çыру илнĕ хыççăн унăн хăвăртрах яла таврăнас килчĕ. Петĕр ун патне мĕн çырнă-ха? Вăл ашшĕ çурт хысни тӳлемелли укçана ĕçсе пĕтерни, Хреççипе иккĕшĕ яланах эрех кӳпсе ларни, Хреççи те, ашшĕ те хăйсене хĕнени, дневник илме укçа паманни, шкулти ашшĕ-амăшĕсен пухăвне вĕсен килĕнчен никам та кайманни, уншăн учительница «питĕ çилленни» çинчен пĕлтернĕ. Çак сăмахсем, вĕсене Петĕр çыпçăнусăр, пăтраштарса çырнă пулин те, Елян чунне хытă ыраттарчĕç. «Хамăр пур çинчех ачасем тăлăххăн ӳсеççĕ-çке», — шухăшларĕ вăл. Вара тепĕр ик кунтанах больницăран тухрĕ.

Автовокзалта халăх туллиех. Пурте билет илесшĕн тĕркĕшеççĕ. Елян паллакан çын тупăнмасть-ши тесе унталла-кунталла пăхкаларĕ. Çук çав, кирлĕ чухне нихçан та тупăнмасть вăл. Çавăнпа Елянăн хăйĕнех черет тăмалла пулчĕ. Билет сутакан пӳлĕме пĕри кĕрет те, тепри тухать. Алăк шат! та шат! туса уçăлса хупăнать. Кашни уçăлса хупăнмассерен сивĕ çил вăркăшса кĕрет. Тăрсан-тăрсан Елян хыçри юлташне: «Эп сан умра пулатăп», — терĕ те тенкел çине кайса ларчĕ. Больницăра кашлама чарăннă пуçĕ унăн каллех кашлама пуçларĕ, ывăнчĕ. Куçĕ çынсене темле тĕтреллĕрех кăтартма тытăнчĕ.

«Пулăшма килме Улаттие çырса ямаллаччĕ-çке. Мĕншĕн çырмарăм-ха?» — шухăшларĕ вăл куçне хупса.

Черетре ун хыççăн тăракан пальтоллă, куçлăхлă çын Елян сывлăхĕ япăххине, ăна пулăшма кирлине часах сисрĕ пулас. Вăл Еляна хĕрхенчĕ. Билетне хăех илсе пачĕ.

Автобус çине вырнаçсан Елян тинех çăмăллăн сывласа ячĕ, çынсем шăкăлтатнине, кулнине, шӳт тунине илтсен унăн кăмăл-туйăмĕ чылаях уçăлчĕ, лайăхланчĕ. Унăн часрах яла çитсе хăй ачисене курас, Витюка ыталас килчĕ. Тăван кил пуриншĕн те паха çав. Хăв йăвуна кирек ăçта кайсан та манмастăн. Таçти çĕршыва çитсен те тăван ял-йыша, тăван çемьене асрах тытатăн. Таврăнма тухсан та киле часрах, часрах çитес килет. Автобус та, пуйăс та ерипен пынă пек туйăнать. Еляншăн та халĕ çавăн пекех пулчĕ. Автобус чылай хăвăрт вĕçтерет пулин те унăн ăна татах хытăрах чуптарас килчĕ.

Елян больницăна килнĕ чухне кĕркунне тин пуçланнăччĕ-ха. Çынсем майкăсемпех çӳретчĕç. Халĕ ав пур енче те кĕрт хӳнĕ сăртсем, юрпа хупланнă хуралтăсем, йывăçсем. Тĕнче яланах улшăнать. Тĕнче нихăçан та пĕр вырăнта чарăнса тăмасть. Тĕнчен кашни кунĕ пĕр-пĕринчен уйрăм. Пĕр кунĕ тăп-тăр уяр, тепĕр кунĕ шурă пĕлĕтлĕ, тата тепри тĕксĕм те кичем. Унтан вара юрлă, çил-тăманлă кунсем... Çумăрлă е уяр çанталăк чылай вăхăта пырсан та кунĕсем пурпĕрех чисти пĕр пек мар. Çавăнпа тĕнче нихçан та йăлăхтармасть.

Автобус малтан аванах кĕрлеттерсе пыратчĕ. Горький — Хусан çулĕ çинчен пăрăнсан аран-аран силленкелесе шурĕ. Кунта паян кунĕпех юр çунă иккен. Тĕллĕн-тĕллĕн çула урлах кĕрт купи шăлса кайнă.

— Ай-ай, капла мĕнле çитĕпĕр-ха эпир, — пăшăрханчĕç çынсем.

— Çитеймесен уйрах çывăратпăр, — сăмах хушрĕ кăшт хĕрĕнкĕрех мучи. — Маншăн пулсан нимĕн те мар. Усал карчăк патне мĕншĕн васкас? Çитсен каллех тавлашмалла пулать.

— Мĕншĕн тавлашатăр вара эсир?

— Пурнан пурнăçра тупăнать вăл. Пĕр кунхине чĕрĕ вут хуттаратăн тесе тустарчĕ. Тепрехинче: тултан уруна шаккамасăр кĕтĕн тесе вăрçă кăларнăччĕ. Виçĕм кун кăçатта лаххан ăшне ӳкернĕшĕн кунĕпех харкашрĕ.

— Тĕрĕс тăвать, хĕрарăм ĕçне хисеплес пулать, — терĕ алăк патĕнче ларакан çамрăк. Çак вăхăтра автобус йынăша-йынăша пычĕ те сасартăк чарăнса ларчĕ. Вăл кĕрт ăшне путнă иккен. Шофер алăкне яриех уçрĕ. Çынсен автобуса тухса тĕкме лекрĕ. Лешĕ вырăнтан аран-аран тапранчĕ те çич-сакăр метр тăршшĕ хуллен кайрĕ, унтан хăвăртлăхне ӳстерчĕ те пĕр-ик сехетрен район центрне илсе çитерчĕ.

Автобус çул çинче чарăнса ларсан Елян самаях шăннăччĕ, çавăнпа вăл машина çинчен ансан тӳрех килнелле васкаса утрĕ. Вĕсен ялĕ район центрĕнчен пилĕк-ултă çухрăмра кăна та — кунта çитнĕ япала поселокра çĕр каçас килмерĕ унăн.

Яла Елян çур çĕр иртни тăват-пилĕк сехет çитсен çеç пырса кĕчĕ. Акă умри пысăк хурамана курчĕ те, унăн чун-чĕри савăнчĕ, хăпартланчĕ. Хурама та, ăна палланă пекех, çара турачĕсемпе хускалса илчĕ, темскер каларĕ, пăшăлтатрĕ. Хритун мучин урам хĕрринчи сарайĕ тĕлне çитсен тытăнчăклă, пысăк сасăллă автан кикирикку! тесе авăтса ячĕ. «Хритунсем пысăк йышши автан туяннă-çке», — шухăшларĕ Елян. Унччен те пулмарĕ — çывăхри тăкăрлăк енчен уçă саслă харсăр автан çăмăллăн киккири кулли! тесе янăратса ячĕ.

Елян хăй сисмесĕрех ăшшăн кулчĕ. Вăл хăйсен автанĕн сассине палларĕ.

Йăмрасем хушшинчен тухрĕ те Елян çĕнĕ хапхана тĕртсе пăхрĕ. Вăл уçăлать. Ăна питĕрме астуман пулас. Кил хуçи арăмĕ картишне кĕрсе тăчĕ. Ун патне тӳрех лупас айĕнчи сурăхсем чупса пычĕç, тем ыйтнăн ме-е! макăрчĕç вĕсем. Елян сурăхсене саврĕ те алкум алăкĕ умне улăхса тăчĕ. «Çывăракансене епле шакăртаттарса вăратас-ши ĕнтĕ?» — шухăшларĕ вăл. Унччен те пулмарĕ — чавси лекнипе алкум алăкĕ кăр-р! туса уçăлчĕ. Мĕнле-ха капла? Мĕншĕн питĕрмесĕрех çывăраççĕ кусем? Тен, вăрă килсе çаратса кайман пулĕ те? Пăшăрханнă Елян васкасах, хăпăл-хапăл пӳрте кĕрсе тăчĕ.

— Улатти! Пур-и çав Улатти? — терĕ Елян.

Ăна хирĕç никам та чĕнмерĕ. Такам хыттăн, пусса пăрахнă вăкăр пек, хар-р! хар-р! тутарни илтĕнет.

— Улатти çывăрать-и çавăнта? Ма чĕнместĕн эс? Каллех пӳртре хар-р! хар-р! тутарни çеç янăраса тăчĕ. Елян электричество çутма хăтланчĕ. Анчах хăйсен колхозĕнче çур çĕр иртсен çутă паманнине аса илчĕ те кăмака умнелле утрĕ. Спут çинчен шăрпăк шыраса тупса лампа çутрĕ. Тĕпелте, урлă сак çинче, виçĕ ачи те пĕрле çывăраççĕ. Ванюкĕ Витюк çине урисене улăхтарса хунă. Елян ун урисене Витюк çинчен хĕрринелле çĕклесе хучĕ. Тапса янă утиялне урайĕнчен илсе витрĕ. Унтан кравать еннелле çаврăнчĕ те ик аллине шарт çапса:

— Эй, тамаша! — тесе кăшкăрса ячĕ. — Çĕр çăтмансем! Пиштесĕрсем!

Кравать çинче Улаттипе Хреççи пĕр-пĕрне ыталасах выртаççĕ. Елян малтанах ним калама та аптрарĕ. Вăл урай варринчех хытса тăчĕ. Унăн çан-çурăмĕ сăрлатса илчĕ. Тăнлавĕсем патне юн пырса тăвăнчĕ пулас, пуçĕ ик енчен те хĕссе илчĕ. Кăшт вăхăт иртсен кăна Елян чун-чĕри тарăхнине тӳсеймесĕр тепĕр хут кăшкăрса ячĕ:

— Тĕнче пĕтнĕ пуль кусен! Никам курманнине курма çуратнă пуль мана-а!

Улаттипе Хреççи иккĕшĕ те ӳсĕр курăнать. Елян хытах кăшкăрсан та вăранмарĕç, вăранма мар, йăшăл та тумарĕç.

— Мĕнле чăтас ку мăшкăла! Татах выртатăр-и? Тăратăр-и эсир, тăмастăр-и? Кĕрт йыттисем! — урине пĕрех тапрĕ арăм.

Улаттипе Хреççи йынăшкаласа, йăшăлтаткаласа илчĕç те каллех лăпкăн харлаттарчĕç.

— Çук, тӳссе пулмасть! Вилсен вилем, пĕтсен пĕтем! — Елян чупнă пек кайсах вут сыппи илчĕ. Кирек хăшне лектĕр тесе ним уямасăр пĕрех çапрĕ вăл çывăракансене. Унтан тепре, татах, татах.

— Вилĕр! Пĕтĕр! — терĕ Елян.

Лешсем тинех кăшкăрса ячĕç, сиксе тăчĕç. Хреççи такăна-такăна, çара уранах алкумне чупса тухрĕ. Улатти, ыйхăллă-мĕнлĕскер, ӳсĕрĕ урăлманскер, тĕпеле кайса тăчĕ. Хăй нимĕн те ăнланаймасть пулас. Куçне те уçса пăхаймасть. Халь-халь тӳнсе каяс пек силленет.

— Эй, Улатти! Улатти?! Мĕнле тăн-пуç санăн? Мĕнле пурăнмалла санпа? Çурри эсех вĕлертĕн ĕнтĕ мана. Аçта курнă эс ăна, арăмĕ чирлĕ выртнă чухне упăшки çакăн пек иртĕнсе пурăннине?! Мĕнле çĕр чăтать сана! Эпĕ пур — аран-аран çӳретĕп пулин те килти ачасем çинчен шутлатăп. Вĕсем мĕнле пурăнаççĕ-ши тетĕп. Пирĕн Улаттин мĕн шухăшĕ пур унăн?! Ăсу тăмăч пĕтрĕ-и, Улатти? Ма чĕнместĕн эсĕ? Эй-яй-яй...

Елян кăмака умĕнчен Хреççи çăматтине, пăтаран кĕрĕкне илчĕ те алăка уçса ывăтрĕ.

— Ман килте унăн шăрши-марши ан пултăр! Эй, пĕтменскер! Эй, тĕнче!

Инкек ура айĕнченех тухать теççĕ. Елянăн та çавăн пекех пулчĕ çав. Киле таврăнсан тепĕр куннех пуçĕ ыратма тапратрĕ. Вăл каллех вырăн çине персе анчĕ. Виççĕмĕш кунне тата, тем амакĕ, çан-çурăмĕ шăнтма, сăрлатма пуçларĕ. Температура ӳсрĕ.

«Нерва чирĕ çумне тепĕр чир хушăнчĕ курăнать. Çав автобусра шăнни лекрĕ-ши? Çапла çав. Пĕр начарлансан çын çумне тем те çыпçăнать. Анаспа сунас пĕрлех çӳреççĕ», — пăшăрханчĕ Елян. Вăл çапла пĕр эрнене яхăн выртрĕ. «Иртсе кайĕ-ха. Çăмăлланĕ», — шухăшларĕ хăй кашни кунах. Мĕн каласси пур, пурнăçра яланах çапла-çке вăл: ыррине, лайăххине ĕмĕтленес, кĕтес килет. Малалли кунсем кирек хăçан та илĕртеççĕ, хăйсем патне чĕнеççĕ. Пĕррехинче Елян хăйне больницăна леçтерме те каласшăнччĕ.

Татах чарăнса тăчĕ. Унăн Улаттие пăхкаласа пурăнас килчĕ. Пăхмасан, килтен кайсан Улатти татах пăсăлса каясран шикленчĕ вăл. Унсăр пуçне ачисене те хĕрхенчĕ.

Çак кунсенче Улатти пĕрмаях колхоз мастерскойне тракторсем юсама çӳрерĕ. Эльба салтакĕ тракторпа çӳреме тахçанах вĕреннĕ. Унăн пайĕсене пилĕк пӳрне пек пĕлет. Тепĕр чухне хирте трактор чарăнса ларсан пĕр-пĕр çамрăк тракторист чакаланать, асапланать вара. Улатти вĕсенчен кулкаласа илет те юсаса парать.

Киле таврăнсан Улатти хăй пултарнă таран пур ĕçе те тума тăрăшать. Вут çĕклесе кĕрет, паранкă шуратса яшка пĕçерет, кăвас хурать, урай шăлать, нӳхрепрен йӳçĕтнĕ купăста илсе тухать, арăмне те пăхма тăрăшать. Çапла, вăхăт-вăхăтпа Улаттирен ырă çын никам та çук. Вăл чупнă пек çӳрет, ӳркенсе тăмасть. Анчах тепĕр чухне вара Улаттие тем пулать, вăл йăлт пăтрашăнса каять. Ачисене вăрçать, тулашать, арăмĕпе те йĕркеллĕ калаçмасть. Савăт-сапана хыттăн шутара-шутара лартать. Хăйне кансĕрлекен витрене урипе тапса ывăтать. Кушака сак çинчен алăк патне илсе пăрахать.

Паян Улатти кăмăлĕ йĕркеллĕ-ха. Вăл арăмне тарлатса пăхас тесе колхозран пыл, услам çу илсе килнĕ. Пӳрте вăл мунчари пек хутса ăшăтрĕ. Еляна тарлаттарас тесе ăна сĕтпе пыл вĕретсе ĕçтерчĕ, темиçе хут витсе, лайăх чĕркесе вырттарчĕ. Тарланипе çав каç темиçе хутчен те кĕпе улăштарса тăхăнчĕ Елян.

Çапла кашни кунах имлерĕ арăмне Улатти. Çăмăлли-мĕнĕ пулмарĕ. Чирĕ шала кайса пычĕ çеç. Елян кунран-кун халсăрланса пычĕ. Пĕр ирхине Улатти Еляна ăшă сĕт ĕçтерес тесе унăн кравачĕ патне пычĕ.

— Елян, — терĕ вăл хулăн утияла арăмĕн пуçĕ çинчен хуллен сирсе.

Анчах арăмĕ сас памарĕ...

Улатти чĕри сасартăк йĕппе чикнĕ пек хускалса илчĕ. Пырне темскер капланса килчĕ. Унăн çакăнтах выртса йĕрес, Елянтан каçару ыйтас килчĕ. Анчах, мĕн амакĕ капла, унăн халиччен ним сăлтавсăр-мĕнсĕр юхакан куççулĕ вуçех тухмарĕ. Улатти куççулĕ сасартăк типсе ларчĕ.

— Эх, Елян. Сан вилмелле марччĕ. Сан вырăнна мана лекмеллеччĕ чир. Манăн маларах вилмеллеччĕ, — ĕсĕклесе йĕрсе ячĕ вăл. — Арçын вилсен çур пурнăç, хĕрарăм вилсен пĕтĕм пурнăç пĕтет, — икĕ алă лаппипе икĕ тăнлавĕнчен тытрĕ Улатти.

Вырсарникун Еляна Анаткасăн çĕнĕ çăви çине хăй амăшĕпе юнашар пытарчĕç.

Çурхи тĕнче! Тавралăха такам çуса тасатнă, çĕнĕрен сăрласа илемлетнĕ тейĕн. Тӳпе, уй-хир, йывăçсем вĕр çĕнĕ пек курăнаççĕ. Çут çанталăкăн пур кĕтесĕнче те çуркунне çитни палăрать. Çуркуннен хитре сар хĕвелĕ, ăшă чунлă çилĕ пурне те хăй майлă çавăрчĕç. Нимĕнле хытă чунлă çын та, нимĕнле йывăç-курăк та çуркуннене парăнмасăр тăраймарĕç. Сарă çӳçлĕ, кăвак куçлă çуркунне йăл кулса пăхсан пурте юратупа антăхса кайрĕç, ун умĕнче лайăхрах пулма, ăна юрама тăрăшрĕç.

Апрель уйăхĕн малтанхи кунĕсем. Паян кăмăллă çанталăк. Тӳпере йăрăм-йăрăм шурă пĕлĕтсем курăнатчĕç. Хĕвел çĕкленсен вĕсем те ирĕлчĕç, çухалчĕç. Тавралăх шăрçа çакнă пек илемлĕ. Лисук комсомол райкомĕн пленумне кайма çуранах тухрĕ. Вăл хура пиншак тăхăннă, кăвак çăм тутăр çыхнă. Уринче ăшă пушмак. Ирхи шăн ирĕлсе çитмен-ха. Кашни ярса пусмассерен сивĕ юр кăчăрт-кăчăрт тăвать.

Арапуçĕнчен тухсан Лисук пĕр самант шухăшласа тăчĕ. Тӳртен каяс-ши е телефон çулĕпех утас? Вара мĕн пулать те мĕн килет, тӳртенех каям-ха, унсăрăн пленума ĕлкĕреймĕп терĕ. Улах çул çинче никамах та курăнмасть. Малта пĕр çын утатчĕ пулас, часах сăрт леш енне анса çухалчĕ. Çывăхранах тӳпене тăри юрласа çĕкленчĕ. Лисук тăри юррине те, шăпчăк кĕввине те пит сисĕмлĕн юратать. Тăри — ĕçе мухтакан юрăç. Шăпчăк — юратăва.

«Пракка мĕнле каларĕ-ха? Мĕн терĕ вăл? — шухăшларĕ Лисук. — Иккĕмĕш бригадăна чи лайăх бригада тăватпăр терĕ. Çак шухăша пухура та ырларĕç. Унтанпа виç-тăватă уйăх иртрĕ ĕнтĕ. Мĕнле çĕнĕ савăнăçсем пур-ха бригадăра? Чăннипех ура тапса ĕçлетпĕр-и эпир? Кашни колхозниках хăй тивĕçне ăнланса илнĕ-и? Чи лайăх бригада пĕччен-иккĕн тĕрмĕшнипе пулмасть-çке. Пĕр алăпа тĕвĕ салтма та йывăр теççĕ. Кашни колхозник хăйĕн тивĕçне ăнланас пулсан. Надежда Григорьевна Заглада пек пулсан...»

Çӳлте тăри çаплах юрлать, юрлать. Çутă юр çинче ирхи хĕвелĕн кĕмĕл шевлисем çиçеççĕ. Лисукăн чун-чĕринче те çавах. Унта та çутă ир. Унта та тăри юрри. Унта та апрель.

Лисука пленум членĕ пулма иртнĕ хĕлле суйларĕç.

«Юлташсем, тантăшсем чыс тунине тӳрре кăларас тесе мĕн турăн-ха эс, Лисук? Мĕн турăн, Елизавета Харитоновна? — хăйĕнчен хăй ыйтрĕ хĕр.— Çук, нимех те сисĕнмест-ха санăн. Хĕлле вĕреннĕ, юр тытнă, им-çам тиесе килнĕ, тислĕк тăкнă. Хаçатсем çинче çĕнĕ майсем, çĕнĕ «çăлкуçсем» тупни çинчен çыраççĕ. Ниушлĕ пирĕн бригадăра нимĕнле çĕнĕ «çăлкуç» та, çĕнĕ меслет те тупма çук? Ниушлĕ пирĕн колхозра «вăрттăн пурлăх» çук? Тем кала та, пурах вĕсем. Хăш-пĕрисене тупрăмăр та ĕнтĕ».

Лисук Çĕн Кавал çырминелле чупсах анчĕ. Çырма варрине тан тапса тухнă. Лапкăшпех сĕлкĕшленсе тăрать. Тĕллĕн-тĕллĕн кăн-кăвак пăр катрамĕсем курăнаççĕ. Лисук каçас тесе ярса пуснăччĕ, ури сĕлкĕш ăшне чашăл! путрĕ. Пушмак ăшне кĕçех юр шывĕ тулатчĕ.

— Ай-ай! Мĕн тумалла ĕнтĕ? Хурах! — хытах кăшкăрса ячĕ Лисук.

— Каçма çук-им? Мĕншĕн чарăнса тăтăн? — вăл килнĕ çулпах аттине шăннă, хытнă юр çинче шăкăр-шакăр! тутарса, шукаласа чупса анчĕ летчик тумĕ тăхăннă çамрăк.

— Каçма çук çав.

— Тарăн-ши кунта?

— Пĕлмесĕп.

Каччă, сăран атă тăхăннăскер, малалла шăмпăр-шампăр тутарса утса кайрĕ. Вара каялла килчĕ те Лисук умне пырса тăчĕ.

— Хĕрĕ ытла та чипер. Çĕклесех каçарас пуль, — терĕ. Çавăнтах Лисука меллĕн ытамласа тытрĕ те шыв урлă

çăмăллăн йăтса каçарчĕ. Анчах шывран иртсен те вĕçертмерĕ. Татах чылай йăтса кайрĕ.

— Ку хĕре эпĕ район центрне çитерме те хатĕр, — ăшшăн кулчĕ каччă.

Лисук вăтанчĕ, унăн пичĕ чие çырли пек хĕрелчĕ. Вăл çумри каччă çине лайăхрах пăхма та хăяймарĕ.

— Хăш ялсем-ха эс? — ыйтрĕ лешĕ.

— Хамăр ялсемех...

— Мĕн, калама юрамасть-и? Секретлă ялта пурăнатним?

— Анаткасра.

— Э-э, кӳршĕ ялсемех.

Авиаци училищи курсанчĕ Лисук çине каллех ăшшăн-ăшшăн тинкерчĕ. Тăп-тăп пӳ-силлĕ, çурхи тӳпе пек чакăр куçлă хĕр килĕшрĕ ăна.

— Эсир кам хĕрĕ вара Анаткасра? Эпĕ унта чылай çынна паллатăп...

— Кама паллатăн?

— Петĕр Улаттине, Сентре Униçĕмне, Праккана... Ăçта ĕçлет халь Пракка? Бригадиртах пуль?

— Çавăнтах.

— Эсĕ, чим-ха, Хритун хĕрĕ мар-и? Сан аппу пирĕн яла качча тухнă-çке. Ларионов учителе. Сăнупа эс çав учитель арăмĕ сăнлах. Чăнах, чисти пĕр евĕрлех.

— Пĕртăвансем пĕр сăнлă ĕнтĕ.

— Эппин, эсĕ Хритун хĕрĕ?

— Çавă-çке.

— Да-а, — терĕ каччă. — Да-а...

Ун хыççăн курсант сасартăк шăпланчĕ. Вăл, темле тарăн шухăша кайнă пекех, пуçне чикерех утрĕ. Ассăн сывларĕ. Сылтăм аллин пас пӳрнипе «палан урте» пӳрнине такама сăмсаран шакканă чухнехи пек чăлт! чăлт! тутарчĕ. Хăй çаплах хĕр çине ăшшăн пăха-пăха илчĕ.

— Сирĕн клуба каçпа çамрăксем пухăнаççĕ-и? — пуçне ялт çĕклерĕ каччă.

— Кашни каçах.

— Эсĕ те çӳретĕн-и?

— Тепĕр чух каятăп, тепĕр чух çук.

— Эпĕ ыран сирĕн яла пырасшăн-ха.

— Мĕн ĕçпе тата?

— Так, курмалла...

Хальхинче Лисук унталла-кунталла пăхса илчĕ. Сăмаха урăх еннелле пăрас шутпа:

— Паян çанталăк пит ăшăтать пулас, — терĕ.

— Эсĕ ыран клуба пыратăн-и?

— Пĕлместĕп.

— Эппин, урама тухатăн-и?

— Пĕлместĕп.

— Килтех пулатăн-и?

— Пĕлместĕп.

Каччă татах пӳрнисене чăлт! чăлт! тутарчĕ. Унăн атти юра хыттăн качăртаттарать. Курсантăн хура çӳçĕ, симĕс карттус айĕнчен тухнăскер, шуххăн вĕл-вĕл вĕçкелесе пырать. Темле значокĕсем хĕвел çинче йăлтăр-йăлтăр çуталса илеççĕ.

Район центрне çитсен каччăн военкомат еннелле пăрăнма лекрĕ, Лисукăн — ВЛКСМ райкомĕ еннелле. Çул хĕресленнĕ тĕлте каччă хура çӳçне сăтăрса карттусĕ айне лайăхрах кĕртрĕ те:

— Пĕрле килтĕмĕр. Ятна та ыйтса пĕлмерĕм. Мĕн ятлăччĕ-ха эсĕ? Эпĕ сан ятна маннă курăнать, — терĕ.

— Эсĕ ăна нихçан та пĕлмен, — кулчĕ хĕр.

— Пĕлнĕ: Марук ятлă мар-и эс?

— Çук.

— Тарук-и? 

— Çук.

— Анук пуль?

— Эсĕ яланах «ук», «ук» сыпăкпа пĕтекен сăмахсене каларăн. Мĕн, ун пек ятсене юрататним?

— Питĕ юрататăп.

— Апла пулсан эпĕ те Лисук... Вĕсем иккĕшĕ те ахăлтатсах кулчĕç.

— Ыран сирĕн яла çитетĕп эпĕ. Клуба пырăр, Лисук.

— Пĕлместĕп, — вăшт çаврăнчĕ те хыттăн утса кайрĕ Лисук. Каччă каялла çаврăна-çаврăна пăхса анаталла утрĕ.

«Мĕншĕн çав териех пырасшăн çунать-ха ку пирĕн яла? — кула-кула шухăшларĕ Лисук. — Мĕн илĕртет-ши ăна унта? Ниушлĕ вăл мана килĕштерсе пăрахрĕ? Çу-ук, ун пек епле пултăр-ха. Çул çинче кăшт калаçкаласа пыр та, акă сана, юратрĕ те иккен. Çăмăлттайрах каччă мар-ши ку? Хăй типтерлĕ, ырă. Пӳрнисене çеç темшĕн вĕçĕмсĕр вылятать. Такама сăмсаран шаккасшăн тейĕн».

Комсомол райкомĕн пленумĕ лăп та шай вун пĕр сехетре уçăлчĕ. Малтан çур акинче комсомолецсем умĕнче тăракан задачăсем çинчен доклад итлерĕç. Вара калаçусем пуçланчĕç.

Чи малтанах пĕр шĕвĕр питлĕ, сарă куç харшиллĕ типшĕмрех çамрăк сăмах илчĕ. Вăл хăй сăмахне хут çинех çырса килнĕ иккен. Çав хута çур сехет хушши такăна-такăна вуларĕ. Унăн сасси, тĕкĕлтура сасси пек пĕр тикĕс нăйласа тăраканскер, пурне те ыйха ячĕ.

— Çитет! — кăшкăрчĕç ăна залран. Лешĕ пурпĕрех чарăнма шутламарĕ.

— Çитет! Йăлăхтарчĕ! — каллех илтĕнчĕç сасăсем.

— Тепĕр страница çеç. Пĕтеретĕп, — çаплах пуçне чиксе вулама пикенчĕ оратор.

Çак сарă куç харшиллĕ каччă трибуна умĕнчен ансан пурин те чунĕ лăштах кайрĕ пулас, залра кулса юриех хыттăн алă çупрĕç. Сарă куç харши куншăн савăнчĕ, сумлăн талт-талт пусса, чĕркуççине сахалрах хутлатса утса хăй вырăнне шакăрт! кĕрсе ларчĕ.

— Вăйлă калаçрăн, — терĕ ăна çумри юлташĕ хăй тăрăхласа каланине систермесĕр, ним кулмасăр. Вара сарă куç харшин аллине хытă чăмăртарĕ. — Вăйлă оратор эсĕ. Иккĕмĕш Цицерон!

Ун хыççăн «Туслăх» колхозри комсомол организаци секретарĕ Туймедов сăмах каларĕ. Унăн сасси уçă, кăмăллă. Вăл кăçал комсомолецсем тĕлĕнмелле «месторождени» тупни çинчен, хире икĕ пин те ик çĕр тонна юшкăн кăларни çинчен, колхозри кукуруза хирне çамрăксем шефа илни çинчен пĕлтерчĕ.

— Çамрăксем каçайми хӳме çук. Аçта чи çӳллĕ хӳме — унта эпир. Унта — çамрăклăх, — сăмахне пĕтерчĕ Туймедов. Ун сăмахĕ пленумри çамрăксене пурне те кăмăла кайрĕ. Вăл калаçнине итлесен пурин те чĕрисем хавассăн тапма тытăнчĕç. Çан-çурăмĕсем вĕриленчĕç. Пурин те хăйсен ĕçĕсем çинчен, хуйхи-суйхи çинчен пĕлтерес, юлташсемпе канашласа пăхас килчĕ. Çамрăксем пĕрин хыççăн тепри трибуна умне хăпарчĕç.

— Пирĕн механизаторсем пурте çамрăксем. Вĕсем кашниех коммунизмла ĕç ударникĕ пулма тăрăшаççĕ. Анчах пирĕн кăштах кăлтăксем те пур-ха. «Сельхозтехникăна» запаслă пайсем илме пырсан яланах пĕр сăмах вĕсен: «çук» та «çук». Кунта районти «Сельхозтехника» пуçлăхĕ килнĕ-ха. Ман унран ыйтас килет: çав «çук» сăмахсăр пуçне урăх сăмах калама вĕренес тет-ши вăл, вĕренес темест-ши? — ыйтрĕ Ленин ячĕллĕ колхозри механизатор Ваня Савуков.

Ун шухăшĕпе килĕшсе çамрăксем кăшăл шавласа илчĕç.

Юлашкинчен Лисук та хăй вырăнĕнче лăпкăн лараймарĕ, калаçма тухрĕ. Вăл тĕттĕм кăвак костюмпа. Кăкăрĕ çинче ВЛКСМ значокĕ хитрен йăлтăртатать.

— Чĕлхӳпе калаçма ан васка, ĕçне тума васка теççĕ ваттисем, — сăмах пуçларĕ Лисук.— Эпĕ, тен, васкарах та калаçатăп пуль. Çапах та юлташсене çакна пĕлтерес килет. Эпир, «Малалла» колхозри иккĕмĕш бригадăри ĕçченсем, хамăр бригадăна чи малта пыракан бригада тăвас тетпĕр.

Залра пурте хавассăн алă çупни кĕрлесе кайрĕ. Лисук çакна илтсен именнĕ пек пулчĕ, тутăрне тӳрлеткелерĕ, ӳсĕрем пекки турĕ. Унтан каллех калаçма тытăнчĕ. Малтанах унăн сăмахĕсем тытăнчăклăн тухрĕç, кайран вăл хăюланса-хăюланса пычĕ те бригадăри ĕçсем çинчен йĕркипе каласа пачĕ.

Çак вăхăтра кӳршĕ колхозран пынă пĕр çамрăк Лисука йĕкĕлтесе илчĕ:

— Чи малта пыракан бригадăна Улаттипе Хреççи пеккисем тăваççĕ-им сирĕн?! — тесе кăшкăрчĕ вăл, варринчи ретсенчен пĕринче лараканскер.

Анчах Лисук çухалса каймарĕ, çав йĕкĕте тӳрех тавăрчĕ:

— Алла шăрпăк кĕресрен хăрасан хăйă та чĕлеймĕн. Йывăрлăхран шикленсен пĕр ĕç те тăваймăн, — терĕ вăл. — Эпир кашни ĕçех чун-чĕре хушнă пек тума чăнлатпăр. — Унтан хĕр колхозри «вăрттăн тупрасем» çинчен каларĕ. — Пирĕн таврара туйăм («юшкăн» сăмаха Анаткасра «туйăм» теççĕ) тулнă пĕвесем пур, — терĕ малалла Лисук. — Торф та тупма пулать. Унсăр пуçне эпир фермăсенчи, колхозниксен килĕсенчи тислĕке шăпăрпа шăлсах хире кăларатпăр. Анчах кăларатпăр кăна мар. Ăна хирте сыхласа хăварма похода тухатпăр. Унсăрăн тислĕк тăпри çурхи шывпах юхса пĕтет. Çырма шывне им-çамлани мĕн тума кирлĕ пире? Çырма шывĕ унсăрах кĕрлесе, шавласа юхма пултарать.

— Конкретлă мĕнле мероприятисем тăватăр? — ыйтрĕ леш сарă куç харшиллĕ каччă.

Лисук хăйсем мĕн-мĕн тума шутлани çинчен те каласа пачĕ.

— Юлашкинчен: ĕçрен хăраман ăста пулнă. Пирĕн çамрăксем тыр-пул ăсти пуласшăн, — терĕ те сăмахне пĕтерчĕ.

Лисук сăмахĕ кашнинех килĕшрĕ. Вăл хăй вырăнне пырса ларсан та ăна хут татăкĕсем çырса пачĕç, хăлхинчен пăшăлтатса тем каларĕç.

Пленум пĕтсен Лисук вестибюльте пиншакпа çăм тутăрне илчĕ те тăхăнма айккинерех пăрăнчĕ. Вăл пиншакне тăхăннă-тăхăнманах ун умне типшĕм питлĕ, сарă куç харшиллĕ леш каччă пырса тăчĕ.

— Елизавета Харитоновна, сирĕн сăмахăра питĕ хумханса итлерĕм, — пуç тайрĕ вăл.

Лисука темле лайăх мар пек пулчĕ. Вăл ним калама та аптрарĕ.

— Сăмах калас тĕлĕшпе эсир манран юлмастăр никак, — терĕ хайхи каччă каллех «официаллă», хатĕр сăмахсемпе. — Тархасшăн, пĕлтерĕр-ха: эсир ман пекех избач пулса ĕçлетĕр-и е библиотека заведующийĕ? Мĕнле чин санăн?

— Нимĕнле чин та çук. Эпĕ хирте, — терĕ Лисук.

— Пулма пултараймасть. Эпĕ хама комсомол секретарьне суйласанах мĕнле те пулин çăмăлрах вырăн пама ыйтрăм. Килĕшрĕç. Халĕ эп, малтанах каларăм ун çинчен, избач. Калама çук нумай манăн ĕç. Отчет çырмалла. Доклад çырмалла. Районти канашлусенче тухса каламалли сăмахсене çырса хатĕрлемелле. Акă тепĕр икĕ кунтан ĕне сăвакансен слечĕ пулать. Унта калама вăтăр виçĕ страница çыртăм. Ĕненместĕн пуль-ха эс. Кăтартам, — папкине салтса хучĕсене пăхкалама пуçларĕ каччă.

Анчах Лисук çак самантра вăшт çеç хĕрсем хушшине кĕрсе çухалчĕ.

Тепĕр кунне Лисук пăри сортласа таврăнчĕ те çăвăнса тасалчĕ. Институтра вĕренмелли кĕнекене илсе сĕтел хушшине кĕрсе ларчĕ. Килте урăх никам та çук. Йăмăкĕ таçта тухса кайнă. Ашшĕпе амăшĕ утарта. Хуртсене омшаникрен кăларма хатĕрленнĕ пирки унта ĕç пайтах. Лисук вулать, вулать. Хăй мĕн вуланине манас мар тесе тетрадь çине кĕскен çыра-çыра хурать. Пӳртре шăп. Пахча енчи чӳрече умĕнчи çĕмĕрт çара турачĕсемпе силлене-силлене илет. Вăл силленнине Лисук тепĕр чухне куç хӳрипе сасартăк асăрхать те унталла хăвăрт çаврăнса пăхать. Чӳречерен такам сăнаса тăнă пекех туйăнать ăна. Ĕнтĕ каç сĕмлĕхĕ те çапрĕ. Çамрăк хĕр чӳречисене карса электричество çутрĕ те каллех сĕтел хушшине ларчĕ.

Тулта тĕттĕмленчĕ. Тӳпене çурхи тĕксĕм çăлтăрсем тухрĕç. Пӳртри хĕр çурхи каç илемĕ çинчен те, тус-тантăшĕсем çинчен те аса илмест.

Унччен те пулмарĕ — чӳречерен такам шаккани, такам кăшкăрса чĕнни илтĕнчĕ.

— Лисук, уç-ха калинккене!

Кам амакĕ-ха ку? Мĕн çухăрашса çӳрет вăл çĕр хута? Лисук чӳрече патне пычĕ. Анчах, куç тĕттĕме хăнăхман пирки пулас, урамра никам та курăнмарĕ.

— Лисук, уç-ха, — тени çеç тепĕр хут янăраса кайрĕ. Чипер вĕренсе ларакан хĕрĕн ирĕксĕрех картишне хыпаланса тухма тиврĕ. Лисук халха тимрине туртса кăларчĕ кăна, ун патне Татюк кĕрсе тăчĕ.

— Ай, Лисук, хĕрĕм, пикеçĕм, каçар мана, — ăшшăн калаçрĕ вăл. — Сана вĕренме чăрмантартăм пуль те эп. Пĕррелĕхе ан вăрç. Манăн сана пĕр питĕ кирлĕ хут вулаттармалла. Хам вуларăм. Вырăсла çырнă та, ăнлансах çитереймерĕм. Айта-ха пирĕн пата. Наччаслăха çеç...

— Мĕнле хут вара вăл?

— Хам та пĕлместĕп çав. Пĕлменрен чĕнетĕп. Пырсан курăн. Айта, айта часрах.

— Эсĕ кай. Эп хамах пырăп.

— Çук, çук. Пĕрлех илсе каятăп. Унта Сухвур йытти урамрах çӳрет. Халĕ те аран иртсе килтĕм. Вĕлерсен те пĕччен каймастăп...

Татюксен пӳрчĕ ăшă, каçпа çеç хутса çунтарнă пулмалла. Тĕпелте, сунтăх çинче, кукăльсем выртаççĕ. Сĕтел çинче сăра витри. Ăна ал шăллипе витнĕ. Унта сăра пĕтменни паллах. Татюк пӳртне кĕнĕ-кĕменех плащне хывса çакрĕ, Лисука та вăйпах хывăнтарчĕ.

— Пӳрт ăшă пирĕн. Хывăн... — терĕ вăл. Вырнаçса ларсан пĕр-ик сăмах калаçса ĕлкĕрнĕччĕ-ши, ĕлкĕрменччĕ-ши — кăмака хыçĕнчен салтакла тăхăннă яштака каччă тухса тăчĕ.

— Мĕнле пурăнатăн, Лисук? — тӳрех алă пама утса пычĕ вăл.

— Ай! Мĕнле япала ку? — тĕлĕнсе кайрĕ хĕр.

— Ан хăра. Кашкăр мар эпĕ, тытса çимĕп, — ун патнех пукан илсе ларчĕ каччă.

Лисук саппунĕпе питне хупăрларĕ.

— Эй, çавăнпа илсе килтĕн-и эс мана, Татюк аппа? Ай-уй! Кăштах вăхăт иртсен Лисукпа каччă чиперех калаçма пуçларĕç. Ĕнер çул çинче тĕл пулнă курсант Татюксен тăванĕ иккен. Унăн кунта, çуралнă çĕршывра, татах вунă кун пурăнмалла.

Хĕрпе каччă сăмах йĕрне ӳксен Татюк алăк патĕнчен тĕпелелле, тĕпелтен алăк патнелле тем шыраса, уткаласа çӳрерĕ те:

— Эй, ухмах пуç! Эпĕ сурăхсене хупма та ас туман-çке! — тесе алăкран вăшт çеç тухса кайрĕ.

— Ну, Лисук, эпĕ сана тĕл пуласшăнах килтĕм. Клубра кĕтсе лартăм-лартăм, эсĕ пымарăн. Урамра та уткаласа çӳрерĕм. Юлашкинчен тӳсеймерĕм, Татюк аппа патне кĕрем терĕм...

— Мĕн тума кирлĕ-ха эп сана? Сан валли ахаль те хĕрсем тем чухлех.

— Çаплине çапла та. Темшĕн чĕре çакăнталлах туртăнчĕ. Хам та ăнланмастăп, пĕлместĕп. Тем амакĕ...

— Ай-уй, ма килтĕм-ши эп кунта, — курсантран аяккарах шуса ларчĕ Лисук.

Вĕсен сăмах-юмах майлашăнса пымарĕ. Чылай тăрсан Татюк кăштăртатса кĕчĕ. Лисукпа Кольăна пĕрер стакан сăра ĕçтерчĕ. Сăри шăпах çамрăксем ĕçмелли: хăмлаллă мар, кăпăклă, пылак.

Каччă пӳрнисене ĕнерхи пекех чăлт! чăлт! тутарчĕ. Вара Лисука клуба пыма чĕнчĕ.

Часах çӳллĕ, тĕреклĕ курсантпа яштака тăп-тăп пӳ-силлĕ çамрăк хĕр клубалла çул тытрĕç.

Мĕн тери тӳлек çурхи каç! Таçта хĕрсем кулни, шакăлтатни илтĕнет. Ту енче купăс сасси янăраса кайрĕ. Ял леш хĕрринчи кайăк-кĕшĕк ферминче хурсем хыттăн какаларĕç. Такам хапхине чăри-ик! чăри-ик! тутарса уçса хупать. Лавкка патĕнче, телефон юпи çинче, репродуктор лирикăллă юрăсем шăрантарать.

— Ну, мĕнле, Лисук, ялти пурнăç килĕшет-и сана? — ним сăмах та тупайманран ыйтрĕ Коля.

— Тĕрлĕ чухне тĕрлĕ. Хутран-ситрен тарăхмалли те тупăнать.

— Ăçта ĕçлетĕн-ха эсĕ? Фермăра-и?

— Мĕн, фермăра ĕçлекен хĕр пек курăнатăп-и?

— Сан пек хитре хĕрсем дояркăра пулаканччĕ те... Клуба çитсен вĕсем еннелле пурте кĕпĕр! çаврăнса пăхрĕç. Лисук епле салтакпа килсе кĕнине пĕлесшĕн пулчĕç. Коля хăйĕнпе паллаштарчĕ. Ăна каччăсем вырăн тупса пачĕç, маларах иртсе ларма сĕнчĕç. Алексеевпа шашкăлла вылякан Пракка та салтак çине пăха-пăха илчĕ. Çак яштака, патвар каччă хăй савакан хĕрпе килсе кĕни Праккана сасартăк шухăша ячĕ. Вăл шашкăсене тĕлли-паллисĕр тĕкме тытăнчĕ. Халиччен пур партисене те выляса илнĕ пулин те хальхинче кĕтмен çĕртенех парăнчĕ. Вĕсем вылянине пăхса тăракан ачасем кулса ячĕç. «Пĕтрĕн, Пракка!», «Кĕçех сарттира хупатчĕ», «Эй-эй, Алексеев юлташа та çĕнтереймерĕн», — терĕç. «На вылет» тенĕ-çке, давай, тăр пукан çинчен!» — ун вырăнне ларасшăн пулчĕç хăшĕсем. Пракка хĕрелсе кайрĕ. Унăн каплах пăрахса утас килмерĕ.

— Тепĕр парти çеç вылятăп, — терĕ вăл.

Икĕ тус каллех шашкисене шутарма пикенчĕç. Пракка кашни шашкине шутарсанах, вăрттăн та пулин, салтакпа Лисук çине тинкерет. Ăçтан тупăнчĕ-ха ку каччă? Мĕн шыраса çӳрет вăл Анаткасра? Хăйсен ялĕнче хĕр çитмест-ши ун валли?

— Пĕтрĕн, Пракка! — çухăрса ячĕç вылянине пăхса тăракансем. Бригадир малтанлăха ăнланса та илеймерĕ: те Лисук пирки пулчĕ ку сăмах, те шашка вăййи пирки. Анчах умри шашка хăми çине пăхрĕ те веçех ăнланчĕ. Ку партие каллех выляса янă иккен.

— Эй, япала! Мĕн пулчĕ мана? Татах тепĕр парти выляма ирĕк парăр-ха, юлташсем? — ыйтрĕ Пракка.

— Выля эппин. Анчах тепре кăна.

Тепĕр вăйă пуçланчĕ. Алексеевпа Праккана пăхса тăракансен йышĕ ӳссех пырать. Вĕсем шавлаççĕ, кулаççĕ, пĕр-пĕрне тĕккелесе илеççĕ. Вĕсенчен хăшĕ Алексеев майлă, хăшĕ Пракка майлă. Кашни шашкăна шутармассерен: «Эй, кăна марччĕ», «Ай, кăштах йăнăш пулчĕ», «Ой, пĕтертĕн!», «Ку вара чаплă!» — теççĕ.

Хĕрсем салтак тавра пухăннă та темскер калаçаççĕ, шӳт тăваççĕ. Акă Арапуç каччи аллине баян илчĕ. «Жди солдата» юррăн кĕввине калама пуçларĕ. Çав кĕвĕре пĕр-пĕринчен инçетре пурăннин тунсăхĕ те, тĕлпулу савăнăçĕ те пур. Çав кĕвĕре таса юрату, таса чун-чĕре. Хĕрсем тӳсеймерĕç, юрласа ячĕç. Пракка çакăн хыççăн тата айванрах «ходсем» турĕ. Ку партие те çĕнсе илеймерĕ.

— Ай-ай, Пракух, ывăнтăн пулĕ — тух! — терĕ çамрăксенчен пĕри.

Хыттăн кулни янăраса кайрĕ.

— Татах тепĕр парти вылям-ха. Эпĕ ăна хальхинче пурпĕрех аватăп, — хĕрсе кайрĕ Пракка.

Пăхса тăракан çамрăксем ăна чармарĕç, вылятăр терĕç. Ара, çак «вилеслех пыракан çапăçăва» пурин те курас килет-çке. Куракансем Праккана татах хĕрӳлентерме тăрăшрĕç. «Халĕ мĕнле стильпе вылятăн-ха, Пракка? Парагвай стилĕпе-и?», «Çук, Парагвай стилĕпе мар, Уругвай стилĕпе вăл», «Мексикански стильпе аванрах. Çавăнпа выля!», «Перуански стиль çине куçрĕ пулас. Халь çĕнтеретех», — терĕç вĕсем. Пракка пăлханчĕ, тарăхрĕ, çилленчĕ. Алексеев шăппăн кулса ларчĕ.

— Эсĕ мĕнле стильпе вылятăн, Алексеев юлташ? — ыйтрĕç унран.

— Анаткас стилĕпе... — куçне хĕсрĕ партком секретарĕ. Шашкăлла вылякансем патĕнче паçăртанпах шавланине, кулнине илтсе ларнă салтак, чăтаймарĕ пулас, купăсне лартрĕ те вĕсем патне пычĕ. Çакă вара Праккана пĕтĕмпех арпаштарса ячĕ. Хальхинче унăн виçĕ шашки сарттира хупăнса юлчĕ. Пракка тăчĕ те ярт-ярт пусса клубран тухса кайрĕ.

Лисук вăл тухса кайнине сиссе те юлайман иккен. Кайран пăхрĕ те: Алексеевпа шашкăлла Пракка мар, салтак вылять.

Арăмĕ вилнĕ хыççăн Улатти пĕр хушă питĕ пусăрăнчăк кăмăлпа пурăнчĕ. Ăна пĕтĕм кил, пĕтĕм ял, пĕтĕм тĕнче пушанса юлнă пек туйăнчĕ. Çуркуннехи ăшă сарă хĕвел Улатти чун-чĕрине ăшăтмарĕ, шуххăн вĕрекен çил унăн шухăш-кăмăлне уçса яма пултараймарĕ. Улатти кичемленчĕ. Халĕ ăна хăй ĕçсе-кăшкăрашса çӳрени те темле путсĕр тĕлĕк пек, ухмахла вăйă пек аса килчĕ. Халĕ унăн «Эльба, Эльба» тесе те калас килмерĕ. Халĕ унăн таçта вăрттăн каяс та ларас, вĕçĕ-хĕррисĕр пĕр хускалмасăр ларас килчĕ. Мĕншĕн, мĕн пирки çак виçене çитсе ларчĕ-ха Улатти пурнăçĕ? «Пурте, пурте хамран, хам айванран пулчĕ пулас, — шухăшларĕ Улатти. — Эп йĕркеллĕ пурăннă пулсан, килте чăн-чăн пархатарлă арçын пулнă пулсан Елян чирĕ, тен, çапла шалах каймастчĕ пуль. Эпĕ, никам та мар, эпĕ часрах вилме пулăшрăм Еляна. Эпĕ, никам та мар, эпĕ тĕксе ятăм ăна вилĕм шăтăкне. Эх, чавса çывăх та, çыртма çук».

Улатти лупас юпи çумне таянса тăчĕ-тăчĕ те лум илсе картишĕнчи пăра катма пуçларĕ. Пăрĕ тимĕр пекех хытă. Тем тусан та катăласшăн мар. Унран вĕтĕ тĕпренчĕксем çеç чăлт-чăлт! сирпĕнеççĕ. Эльба салтакĕ пăра тулашса, çилĕллĕн тăрăслаттарчĕ. Алăк пек пысăк пăр катăкĕсене хире-хире шутарчĕ, вакларĕ, аяккалла ывăтрĕ.

Алкум вĕçне Хреççи тухса тăчĕ.

— Улатти, — терĕ вăл, — кăнтăрлахи апат мĕн пĕçерес? Хуран шаркку çиес килет-и сан е какай яшки?

— Мĕн манран ыйтса тăран. Кирек мĕн пĕçер, — çаврăнса пăхмасăр каларĕ Улатти.

— Ара, хуçи эсĕ те-ха. Ара, ыйтмасăр мĕнле пултăр-ха. Какай яшки çакатăп эппин.

— Çакăсăн... — Пысăк пăр катăкне хапха патнех вăркăнтарчĕ Улатти. Унăн темшĕн халь Хреççипе калаçас килмерĕ. Арăмĕ вăхăтсăр вилнĕшĕн çак хĕрарăм та айăплă пек туйăнать ăна. Çапах та Хреççи каллех ун патне килет. Паян та ав кунтах йăкăртатса çӳрет вăл. Ачасене пăхам пекки тăвать, урай шăлкаласа каять, апат пĕçеренçи пулать.

Кăштах вăхăт иртсен Хреççи каллех алкум вĕçне тухрĕ.

— Какайне çакăн чухлĕ ярсан нумай мар-и? — ыйтрĕ вăл.

— Нумай мар пуль-çке. Яр, — каллех пăхмасăр тавăрчĕ Улатти.

— Яратăп эппин. Ара, — кĕрсе кайрĕ Хреççи. Улатти йывăр пăр катăкĕсене татах çилĕллĕн хайăрчĕ, вакларĕ, мĕн вăй çитĕшне ывăта-ывăта ячĕ, ахлатрĕ, ывăç тупанĕ çине сура-сура илчĕ, васкамалли çук пулин те васкарĕ, хыпаланчĕ.

Унччен те пулмарĕ — алкум вĕçĕнчен татах Хреççи сасси илтĕнчĕ.

— Улатти, Улатти, — чĕнчĕ вăл çепĕççĕн, — яшкана пысăк çăмах туса ярас мар-и? Эсĕ пысăк çăмах юрататни? Ара...

— Юрататăп пуль, — тарăхса каларĕ Улатти.

— Апла пысăк çăмах тăвам-ха. Ара, хуçи хуçиех пултăр, хĕрарăм тени арçынна итлени лайăх. Ара, унсăрăн пурнăç пулмасть...

Хреççи кĕрсе кайсанах Улатти: «Ку киремет каллех тухĕ», — тесе мăкăртатса илчĕ те лумне юпа çумне тăратса хучĕ, аттине кӳлленчĕкри шывпа çуса тасатрĕ, вара колхоз правленине тухса утрĕ.

Урамри сывлăш уçăрах, хаваслăрах. Пысăк хурама патне çурхи шыв капланса аннă. Темле çуттăн, сиввĕн чӳхенсе выртать. Кĕреçе тытнă ачасем çара пуçах тем чаваççĕ, çĕмĕрлеççĕ. Вĕсем çул çине «путаканни» тăваççĕ иккен. Тарăн шăтăк чаваççĕ те ун çине йăмра çаппи, кăштах улăм хураççĕ, вара юрпа никам пĕлмелле мар витеççĕ. Лаша тислĕкĕ те пăрахаççĕ. Çулпа утса çӳрекенсем чип-чипер пынă чухнех шăтăка паш! анса тăраççĕ. Хăш-пĕр шăтăкĕ тĕпĕнче шыв та пур. Авă икĕ хĕр çавăн пек шăтăка лакнă пулас та ачасене вăрçаççĕ, хăвалаççĕ. Лешсем кула-кула Хритун пахчине кĕрсе тарчĕç. Мĕн калăн ĕнтĕ. Çуркуннехи вăйă. Ачасем çине пăхса тăнă май Улатти те пĕр шăтăка лаштăр! анса тăчĕ.

— Пирĕн пекки татах пур иккен. Ха-ха-ха! — кулчĕç хĕрсем.

— Эй, мулла чĕпписем! Кун пек ан хăтланăр малашне. Çынсен урисене хуçма пултаратăр. Тытсан пуринне те хăлхине туртăп! — кăшкăрчĕ Улатти.

Колхоз правленийĕ кӳршĕ ялта — Çӳлтикасра. Унта çитме Анаткасран пилĕк çухрăм. Улатти хир тăрăх вăрăммăн яра-яра пусса чăн-чăн салтак пек утать. Сăрт хĕрринче, хĕвел енче, юр кайнă ĕнтĕ. Тӳремлĕхре çаплах юр сарăлса выртать. Ылтăн хĕвел çутинче çав тавралăх куçа йăмăхтарса йăлтăртатать. Улатти уй-хир çине, инçетри кăвак вăрман çине, Çичçырма кати çине темле çĕкленсе, хавасланса тинкерчĕ. Кăçал унăн, тен, правленире килĕшсен çак хирте тракторпа кĕрлеттерсе пыма май килĕ. Çук, Улатти текех яла култарса пурăнасшăн мар. Улатти хирте те салтак паттăрлăхне кăтартасшăн. Ниушлĕ фронтра нихçан та намăс курманнине Улатти хирте намăс курĕ? Ял халăхĕ умĕнче тӳрре тухмаллах унăн. Арăмĕ умĕнче, вăл вилнĕ пулин те, тӳрре тухма тăрăшмалла. Унсăрăн Улатти чĕрине «усал йытă», çав тери «усал йытă» кăшлать. Нихçан та, пĕр самантлăха та канăç памасть çав «йытă».

Утнă май Улатти кĕсйинчи хучĕсене кăларчĕ. Ăçта-ха унăн докуменчĕ? Çухалман-и вăл? Çук, кунтах иккен. Улатти тракторпа çӳремелли правăна темле ача пек савăнса, асăрханса пăхрĕ. Илме пултарчĕ-ха ăна Улатти. Апла пулсан чăтăмлăха ӳстерсех пымалла, хурçă пружинăна пусса хытарнă пекех çирĕп тытса тăмалла чăтăмлăха. Вăл преспа хытарнă пек тăтăр. Çав пружина каллех каялла тапсан Улатти пурнăçĕ айлă-çийлĕ сирпĕнсе кайма, тĕппипех арканма пултарать.

Улатти хаçат тавраш тыткаламан çын мар. Вăл хальхи пурнăçăн çулне-йĕрне, тупсăмне чухламасть теме çук. Надежда Григорьевна Заглада çинчен те, Мануковскипе Гиталов çинчен те пĕлет. Малтан вăл вĕсем çинчен çынсемпе тавлашма, хăйне пĕлекен çын пек кăтартма çеç вуланă. Каярахпа акă Улатти çав çынсен чăн-чăн ырă тĕллевне, паттăрлăхне, хитрелĕхне куракан пулчĕ. Тĕрĕссипе, çакăн пек «куç уçăлнă» хыççăн кăна вăл хыпаланса ӳкрĕ. «Ĕмĕр иртсе кайĕ, нимле ырă ĕç тăваймасăрах çĕре кĕрĕп», — шухăшларĕ вăл. Анчах хăйĕн шухăшне никама та каласа памарĕ. Ăна мăнкăмăллăхĕ чарса тăчĕ. Çав мăнкăмăллăха пулах Улатти пухура та хăйне чăрсăртарах тытрĕ. Хритун мучин тĕрĕс сăмахне те тарăхса, вĕчĕрхенсе итлерĕ вăл.

Правление çитсен Улатти председатель пӳлĕмне кĕреймесĕр чылайччен стена çумĕнчи плакатсене, диаграммăсене, обязательствăсене, ведомоçсене пăхса, вулакаласа çӳрерĕ, килен-каян çынсемпе калаçрĕ, крыльца çине тухса пĕр-ик хутчен табак туртса кĕчĕ. Кăшт хĕрĕнкĕрех, мухмăрлă-мĕнлĕ пулас пулсан Улатти Лаврентий Павлович патне тӳрех çĕмĕрттерсе кĕретчĕ ĕнтĕ. Ăна никам та чарас çукчĕ. Халĕ вара Улаттин ун пек чăрсăрлăх, пуçтахлăх тупăнмарĕ. Вăл çаплах коридор тăрăх кумрĕ. Каярахпа председатель ăна хăех:

— Эс мĕн туса тăратăн кунта, Улатти? Ман пата килтĕн-и? Айта кĕр, — тесе чĕнчĕ.

Улатти председатель пӳлĕмне кĕчĕ те ура йĕр тумасть-ши тесе каялла пăха-пăха тĕпелех иртсе ларчĕ.

— Ну, мĕнле сывлатăн, мĕн çĕмĕрттеретĕн? — тинкерсе пăхрĕ ăна Лаврентий Павлович.

Председатель — лутрарах та кăшт мăнтăрланма пуçланă çын. Унăн пуç тӳпи халех çаралнă. Ларентий Павлович васкамасăр, кашни сăмаха виçсе калаçать. Унăн кашни сăмахĕ яланлăха, председатель хăй сăмахне улăштармасть, мĕн каланине пурпĕрех тăвать. Унăн сăмахĕ ытти çынсеннинчен сулмаклăрах, йывăртарах пек туйăнать.

Улатти нумай кĕттермерĕ, хăйне мĕн кирлине пĕлтерме васкарĕ.

— Эпĕ, Лаврентий Павлович, сан пата чун-чĕре ыйтăвĕпе кĕтĕм.

Председатель Улатти мĕн каласшăн пулнине тавçăрса илчĕ пулин те ăнлансах çитмерĕ-ха.

— Мĕн пирки эс, Улатти? — ыйтрĕ вăл.

— Эпĕ, Лаврентий Павлович, пурин пирки те. Эпĕ хамăн пĕтĕм пурнăç çинчен калатăп. Пурнăçра пĕр вырăна питĕ пысăк пăнчă лартса малашлăха пысăк сас паллипе пуçласси çинчен ман сăмах.

— Так... так...

— Çав пăнчăна чернильнăй кăранташпа лайăх йĕпетсе лартма пулăшатăн-и эс мана?

— Кала-ха эс, конкретлă кала.

— Конкретлă ак çапла вăл. Эсĕ хăвах пĕлетĕн, эпĕ кăçал механизаци шкулне кайса тракторист хутне илтĕм, — Улатти сĕтел çине çав хута кăларса хучĕ. — Эпĕ тракторпа çӳреме халиччен те пултарнă. Фронтра чухне тягачсене хамах тытса пынă. Тем амакла çулпа та. Сĕм çĕрле те. Çил-тăманра та. Шарлаттарса çумăр çунă чухне те... Анчах ку таранччен законлă хут пулман манăн. Халĕ пур. Тархасшăн, пулăш мана...

— Тракторпа ĕçлес тетĕн-и?

— Çавăнпа ĕçлес тетĕп çав. Эпĕ хам пĕччен çĕр гектар кукуруза ӳстерме шутлатăп. Чăнах, ĕненĕр мана. Эпĕ малашне чăннипех пурăнас, кĕрешес, тăрăшас тетĕп. Ниушлĕ Улаттие шанмастăр эсир? Улатти Эльба патне çитнĕ. Улатти ун чухне нихăçан та намăс кăтартман. Хăвах чухла, Эльба, Одер патне çитесси ансат пулман-çке.

— Тĕрĕс. Ансат пулман. Халĕ вара пирĕн тата инçерех каймалла. Чи лайăх пурнăç патне çитмелле. Вăрăм та мухтавлă çул. Тĕрĕс-тĕкел çитме пултарăн-и эс унта?

— Çитетĕп! — ура çине сиксе тăчĕ Улатти.

— Апла тăк мĕскер... Трактор паратпăр сана. Анчах асту, çакăнта иксĕмĕр мĕн калаçнине ан ман.

— Манмастăп.

Улатти сывпуллашрĕ те васкавлăн, çăмăллăн тухса кайрĕ. Ăна халĕ пĕтĕм çут тĕнче: сар хĕвел те, йăмрасем

те, шăнкăрч вĕлли те, таврари çуртсем те, ферма витисем те калама çук кăмăллăн, хавассăн курăнчĕç. Унăн халĕ кашни çыннах тытса чарса ал парас, çурăмĕнчен савас, ыталас килчĕ. Унăн халĕ пурне те мухтас, ырă-ырă сăмахсем калас килчĕ. Унăн халĕ хыттăн кăшкăрса: «Эй, ял çыннисем! Тăван колхоз çыннисем! Улатти хăй йăнăшне тӳрлетесшĕн. Хăй çинчен йывăр чула, намăс чулне, илсе ывăтасшăн. Ĕненĕр Улаттие! Пурте ĕненĕр!» — тесе калас килчĕ.

Вара вăл тӳрех хирелле утрĕ. Хире тухсан Улатти кăмăлĕ татах çĕкленчĕ. Çакăнта, çак аслă хирте, тракторпа кĕрлеттерсе пымалла пулать унăн. Курччăр вара, пурте курччăр. Вăл урамра кăшкăрашса çӳреме кăна мар, пархатарлă ырă ĕç те тума пултарать. Улаттин чун-чĕри тĕпĕ-йĕрĕпех хăрса кивелмен-ха. Çук, кивелмен!

Çакăн пек хăпартланса, çĕкленсе пынă май Улатти Анаткаса çитнине те сисмерĕ. Акă ун умĕнче каллех ватă хурама. Ялти чи хулăн, чи ватă, чи мăнаç хурама. Çак йывăç Улатти пурнăçне çеç мар, ун ашшĕ, ун аслашшĕ пурнăçне те пĕлет. Çак хурама тем çинчен те, тем çинчен те каласа пама пултарать. Çавăнпах пулас, Улатти ун умĕнчен хăйне сăпайлă, йĕркеллĕ тытса иртме тăрăшрĕ.

— Улатти пичче, Улатти пичче! — илтĕнчĕ çак вăхăтра такам ачин сасси.

Улатти тăпах чарăнса тăчĕ. Унталла-кунталла пăхкаларĕ, никам та курăнмасть. Хритун çăки çинче çерçисем чĕвĕлтетеççĕ. Ахăртнех, çанталăк пăсăлать пулмалла.

— Улатти пичче! — янăрарĕ каллех такам сасси.

Ак тамаша! Пăри Пурисĕн лупасĕ тăрринче ачасем! Юр кайнă тĕлте, улăм çинче, кĕнеке вуласа выртаççĕ пулмалла. Пĕри, ура çине тăнăскер, те Курпун Кĕркурин вăл, те Пуклак Иванăн, Улаттие тем каласшăн.

— Мĕн тумаллаччĕ-ха? — ыйтрĕ Улатти.

— Сирĕн виçĕ ачи те кайрĕç.

— Ăçта кайрĕç?

— Вĕсем-и? Мăнçырмана каятпăр терĕç.

— Чăнах-и?

— Чăнах. Пĕр чĕптĕм те суймастăп.

— Паçăрах кайрĕç-и?

— Нумай пулмасть. Лупас тăрринчен пăхсан тин çеç курăнатчĕç-ха. Чим-ха, çӳлерех улăхса татах пăхам. Тăр кăштах. Эй, улăхма çук тата. Улăмĕ тĕшĕрĕлсе анать. Улăхрăм. Пăхатăп. Çук, курăнмаççĕ.

— Кампа кайрĕç вĕсем?

— Хреççи аппапа. Чим-ха! Эй, Улатти пичче, куратăп. Хреççи аппа кăшт курăнать, Петĕрпе Ванюк курăнмаççĕ. Мĕн тума кайрĕç вĕсем?

— Пĕлместĕп, — терĕ Улатти.

Вăл палт çаврăнчĕ те лаша витинелле утрĕ. Унтан хăй юратакан Ерголе тытса тухрĕ. Мăнçырма еннелле вĕçтерчĕ.

«Ачасене чиркĕве илсе кайса тур юнĕ сыптармалла тетчĕ вăл. Çавăнта ертсе кайнă ĕнтĕ киремет хĕрарăмĕ. Йӳтенĕскер! Мĕн амакне киле кĕртетĕп-ха çав путсĕре?..» — тарăхрĕ Улатти.

Тене сăрчĕ çине хăпарсан Хреççипе хăйĕн ачисене Улатти аякранах курчĕ. Умлăн-хыçлăн утаççĕ вĕсем. Юрлă хирте тăватă хура муклашка пек курăнаççĕ. Çав муклашкасемсĕр пуçне хирте урăх нимĕнле хуранчăк та çук. Улатти лашине тата хытăрах чуптарчĕ. Ачисемпе Хреççие унăн мĕнле те пулин хăвăртрах хăваласа çитес килчĕ. Улаттин çĕлĕкĕ куçĕ çинех анса ларчĕ. Йӳле янă пиншакĕ темле хăлаçланса, çунатланса пычĕ. Аякран пăхсан лаша çинче çын мар, темле пысăк хăлат кайăк улăхса ларнă пек туйăнать.

Акă ĕнтĕ Улатти «çул çӳревçĕсем» патне çывхарнăçем çывхарса пычĕ. Юлашкинчен вĕсене хуса çитсе кăштах иртсе те кайрĕ, Ерголь çинчен сиксе анчĕ, Хреççие хирĕç тăрса кĕтсе илчĕ.

— Ăçта илсе каятăн эсĕ ман ачасене? — ерипен те шăлне шатăртаттарса ыйтрĕ Улатти.

— Ара, тур юнĕ ĕçтерес тетĕп. Ара, ача-пăча унсăр пăсăлса кайма, вĕсене усал çыпăçма пултарать. Ара...

— Кăна тума камран ыйтрăн эсĕ? Çын ачисемпе хуçаланма кам ирĕк панă сана?

— Ара, ыйтас тенĕччĕ эп. Ара, ху пулмарăн та.

— Петĕр! Ванюк! Витюк! Эсир киле чупăр, — терĕ ывăлĕсене Улатти.

Лешсем, паçăрах епле тарас-ши тесе пыраканскерсем, ялалла хаваспах чупрĕç. Çилленнĕ, хаярланнă Улатти мăнтăр Хреççие кăкăрĕнчен ярса тытрĕ, сарлака ал тупанĕпе питĕнчен икĕ хутчен çăт-çат! тутарса çупрĕ. Ун хыççăн Ерголь çине утланчĕ те каялла чуптарчĕ. Ачисене хăваласа çитсен виççĕшне те — Витюкпа Ванюка хăй умне, Петĕре хăй хыçне — лаша çине утлантарса лартрĕ.

— Эсир çак тухатмăш сăмахĕпе ниçта та нихçан та ан кайăр, — ăнлантарчĕ Улатти.

— Эпĕ пӳрт тӳпине пытаннăччĕ. Хреççи аппа пурпĕрех тупрĕ, — терĕ Петĕр.

— Мана канфет илсе паратăп терĕ, — каласа пачĕ лаша çилхинчен тытса пыракан Витюк та, хăйне лаша çине утлантарнăшăн çав тери савăннăскер...



2


Улаттие пĕр-ик кунтанах трактор çирĕплетсе пачĕç. Ку трактора вăл хĕлле хăех юсанăччĕ. Тракторист ăна паян тепĕр хут чĕртсе çӳретсе пăхма шутларĕ. Вăл ирех тракторсен сарайне çитрĕ. Каç шăнтман. Кăштах çумăр та çуса иртнĕ пулмалла. Çавăнпа лакăм-тĕкĕмсене шыв пуçтарăннă. Улатти сарай умĕнчи шыв кӳлленчĕкне уçса ячĕ. Кăшт вăхăт иртсен паяльнике чĕртрĕ те трактор моторне ăшăтма тытăнчĕ.

— Эхе! Пирĕн Эльба салтакĕ çитнĕ те иккен! — пырса тăчĕ ун патне Микка. Вăл мазутпа вараланнă кĕске пиншак, хура шăлавар, пысăк пушмак тăхăннă. Утнă чухне пушмакĕ калама çук кăптăртатать. Микка трактористра пилĕк-ултă çул ĕçлет ĕнтĕ. Вăл хăйне ятлă-сумлă, ăна-кăна куркаланă механизатор тесе шутлать. Пилĕк-ултă çул хушшинче ун ячĕ кăтарту хăми çинче яланах ытти çынсен хушамачĕсен варринче пулнă. Микка çак çулсенче маларах та сиксе тухман, чи кая та юлман. Пухусенче, канашлусенче ун ятне нихçан та никам та асăнман. Микка çапах та хăйне начаррисен ушкăнне мар, лайăххисен ушкăнне кĕртме тăрăшатчĕ. Малта пыракан механизаторсен ятне каланă хыççăн «тата ытти те» тесен Микка кулкаласа илетчĕ. «Эпĕ те «тата ытти те» тенисен шутĕнче», — тетчĕ вăл. Çав тракторист пухусенче нихçан та тухса калаçса курман. Хăй юлташĕсем тата вăйлăрах ĕçлеме сăмах панине илтсен вăрттăн кулнă. «Пустуй арман авăртаççĕ», — пăшăлтатнă вăл. Улатти пĕр-пĕччен çĕр гектар кукуруза ӳстерме шутланине пĕлсен Микка кĕтеселле пăрăнса варне тытсах кулнă. Халĕ те вăл унпа йĕкĕлтешсе, кулса калаçасшăн.

— Ну, мĕнле, мухмăр çук-и паян, çĕнĕ кĕрӳ? — ыйтрĕ Микка.

— Чипертерех калаç эс, — «сăнă çине сăнăпа тухрĕ» Улатти.

— Çынсем авланнă теççĕ те сана. Хреççипе минчет тума юлан утпах кайрĕ теççĕ.

— Санăн, мĕн, вар ыратать-и уншăн?

— Çук, ыратсах каймасть. Каласа пар-ха, тимĕр калпак тăхăнса куртăн эппин. Мĕнле, пуçа хĕсмерĕ-и?

— Манне хĕсмен. Каплах сӳпĕлтетсен санне хĕсме пултарать.

— Ак тамаша! Хăй чиркĕве çӳрет. Çапах та пуçĕнче темле усал шухăш пур. Капла çылăха кĕретĕн эс... Вилсен хĕртнĕ çатма çулаттараççĕ.

Улатти Миккана темĕн питĕ вирлĕ тавăрса каласшăнччĕ, çилленсе кайнипе унăн пит-куçĕ туртăнкаласа илчĕ, анчах хăйне хăй тытса чарчĕ, чĕнмерĕ, сарайне кĕрсе кайрĕ. Унтан часах трактор кĕрлени илтĕнчĕ. Микка сăмахĕсем вара текех илтĕнмерĕç. Улатти трактора картишне илсе тухрĕ. Таптанă юр çийĕн, шыв кӳлленчĕкĕсем урлă каллĕ-маллĕ çӳрерĕ вăл. Унăн часрах уçă хире çĕмĕрттерсе тухас килчĕ. Трактор хыçĕнче тупă мар, плуг, сеялка кăкарса пырасси мĕн тери чыслă та ырă ĕç вăл! Çакна Улатти чун-чĕри вăйлă, çивĕч туйăмпа сиссе, кĕтсе тăрать. Мотор пĕр тикĕс ĕçлет. Тракторист хĕпĕртерĕ. Хапха патне тепĕр пĕр-ик хут çаврăнса килсен Улатти трактора хăй вырăннех кĕртсе лартрĕ.

— Сухана тухма паян тесен паян хатĕр! Кăлтăксем çук. Пĕлтерекенĕ Улатти сержант, — терĕ вăл тин килсе çитнĕ механика.

Ун хыççăн Микка та, ытти трактористсем те хăйсен тракторĕсене çӳретсе, тĕрĕслесе пăхрĕç. Пĕтĕм вак-тĕвеке тишкерчĕç. Ара, ака уйăхĕнчи ыйхă авăн уйăхĕнчи хуйхă-çке. Çакна трактористсем чухлаççĕ.

— Юлташсем, пĕлетĕр-и, пирĕнпе кам ĕçлет? — ыйтрĕ гайкăна уçăпа ĕхлете-ĕхлете хытаракан Микка.

— Мĕскер? — ăнланаймарĕç трактористсем.

— Пирĕнпе кам ĕçленине пĕлетĕр-и тетĕп.

— Мĕн сӳпĕлтетет çак? — каллех ăнланаймарĕç механизаторсем.

— Курăр, — Улатти еннелле тĕллесе кăтартрĕ Микка. —

— Пирĕнпе «ултă пин те хĕрĕх çиччĕмĕш Мануковский» ĕçлет. Улатти пĕр-пĕччен çĕр гектар кукуруза ӳстерме сăмах панине пĕлетĕр пуль эсир?

— Мĕн вара, ун пек ӳстерме юрамасть-и? Сан чĕлхӳ мĕншĕн кĕçĕтет уншăн? — пӳлчĕ ăна механик.

— Тĕрĕс тăвать Улатти. Патриот! Пурĕ сан пек ни унталла, ни кунталла пурăнмаççĕ. Кала-ха, мĕн тĕслĕ эс, Микка? Шурă-и эс, хура-и?

— Курмастăн-им, хура-çке... — ăнланаймасăр каласа хучĕ Микка.

— Хура çав, — кулса ячĕç трактористсем.

— Эп хура. Эсир шурă, эппин! — çилленчĕ Микка.

— Ан кӳрен. Хура пулсан та хамăрăн, — терĕ механик. Микка пĕр вăхăт ним те шарламарĕ. Çаплах ĕхлете-ĕхлете гайкăна пăрчĕ. Чылайран çеç:

— Çĕр гектар вăл — ача вăййи мар. Темĕн, пуш хурана вут çине çакни пудмасть-ши ку, — тесе мăкăртатрĕ.

— Пуш хуран-и унта, тулли хуран-и? Татсах калама ан васка, — ăна юриех çурăмĕнчен лăпкарĕ Улатти. — Атăл хĕрне çитмесĕр атта хывса йăтас мар. Эпĕ ун пек утма вĕренмен. Эльба салтакĕ эп.

— Тĕрĕс, Улатти! — хавхалантарчĕç ăна юлташĕсем. Каç сĕмлĕхĕ çапрĕ. Трактористсем киле кайма тухрĕç.

Чи малта — Улатти, вăрăммăн яра-яра пусса, талкăштарса пырать. Лавкка патне çитсен кашниех тĕрлĕ урампа саланса пĕтрĕç. Улатти хăйсен урамне тухакан тĕттĕм тăкăрлăка пăрăнчĕ. Çул тăрăх утма çук. Унта шыв, сĕлкĕш. Улатти хӳме çумĕпе, кĕрт тăрăх пута-пута, йывăçсенчен тыткаласа пычĕ. Тайлăк йăмра хыçĕнчен ун умне сасартăк Хреççи килсе тухрĕ.

— Ара, пăх-ха. Тĕл пулас тесен те çакăн пек улах вырăнта тĕл пулаймăн. Юри тунă пекех пулчĕ ку. Ара, — терĕ вăл çепĕççĕн.

Улатти унран ним чĕнмесĕрех иртсе каяс тенĕччĕ, хăй тытнă шитти хăпăнса тухнăран ăна çапса хурас тесе чарăнса тăчĕ.

— Мĕн туса çӳрен эс, — терĕ вăл.

— Ара, Ухвине ачи сарра кайнă та, ун валли сар чĕлхе тĕкĕ шырама тухрăм. Çав тĕке çунтарса ĕçтерсен сарра кайни иртекенччĕ. Хритун патне кĕтĕм. Ара, вăл утарта ун пек кайăксене тытаканччĕ. Тĕлнех вĕсен те çук иккен. Халĕ Анафим патне çитсе килес тетĕп. Вăл иртнĕ çулла вăрман кĕтĕвне кĕтнĕ. Ара, тем кала та, вăл тытнах сар чĕлхене...

— Эй, айван! Çӳрен çав халăх пуçне анратса.

— Ара, унсăрăн Ухвине ачи йăлтах пĕтсе çитнĕ. Тĕлĕнсех кайрăм. Эпĕ ачасене хĕрхенетĕп çав. Çавăнпах çĕр хута урана йĕпете-йĕпете чупса çӳретĕп. Ара...

Улатти атă кĕллипе тапа-тапа шитти пăтине çапса хучĕ.

— Ну, Улатти, кунтан инçех мар ĕнтĕ. Ман пата кĕрсе тухмасăрах каятни вара?

— Вăхăт çук. Ачасем кĕтеççĕ.

— Ара, питĕ тутлă сăра тунă эп. Иӳçсе те чарăнман-ха. Саççим, карланкăна çăтăр-çатăр чĕпĕтсе анать. Çăра, тута çумне çăт-çат çыпăçать. Айта, пĕрер курка та пулин ĕçтерсе ярам.

— Кĕместĕп, Хреççи. Кĕместĕп.

— Ара, санăн халь ĕçме юраманнине хам та чухлатăп. Тракторист-çке эсĕ. Пурпĕрех аптрасах каймĕ. Никам та курмасть, Улатти. Тилмĕртсе ан тăр. Мĕн, пĕркунхи пăтăрмахшăн тарăхса çӳретним? Хам айăплă: санран ыйтман. Ара, ырă ут та такăнать, ырă çын та йăнăшать теççĕ-çке. Ан çилленсе тăр. Айта, айта! — Улаттие пиншакĕнчен туртрĕ Хреççи.

Улатти кайма та шутланăччĕ, сасартăк хăй колхоз председателĕпе калаçнине, пысăк пăнчă çинчен аса илчĕ. Ниушлĕ унăн çав пăнча лартма чăтăмлăх çитмест? Улатти хыттăн туртăнса Хреççирен уйрăлчĕ те килнелле утрĕ.

— Ара, чим-ха. Тăхта пăртак, — хăпасшăн пулмарĕ унран Хреççи. Улатти çаврăнса та пăхмарĕ. Хреççи, чарăнса, нумайччен пĕр вырăнта ним хускалмасăр тăчĕ. Унăн чун-чĕри тулашрĕ. Унăн çак вăхăтра Улаттие тем те пĕр каласа хăртас, питĕнчен сурас килчĕ.

«Ы-ых! Эпĕ ăна, — мăкăртатрĕ тăлăх арăм. — Ытла çăмăлпа хăтăласшăн-çке манран. Ара, ачисене пăхса пурăн-пурăн та, ме сана, тав тăвас вырăнне калаçасшăн та мар. Малтан епле суять тата. Авланатăп тет. Ӳсĕр супьях! Курăпăр-ха малашне мĕнле çӳренине. Вăл ĕçмесĕр чăтас пулсан — луччĕ сăмсана йытта касса парам. Виç кун иртĕ-и, ак каллех ман пата чупса пырĕ. «Хреççи, пĕр стакан тутантарса пăх-ха», — тейĕ. Шиш! паратăп эп ăна ун чухне. Касăлтăр, пĕттĕр. Вилсен те пĕр тумлам тыттармастăп. Çапла вĕт вăл. Йытă самăрăлсан хуçине манать теççĕ. Улатти те çавах. Эллĕм, хĕр тупăп тет-ши ку. Хĕр тупсан та пĕрле пурăнтарас çук эп сире. Ха! «Пулнă — иртнĕ», — тет тата. Йăнăшатăн. Тин кăна пуçланать-ха мыскари».

  
   XV сыпăк


   Хирте çур аки. Тракторсем пĕр канмасăр, çĕрĕн-кунĕн кĕрлеççĕ. Халĕ ял çыннисен пĕтĕм тимлĕхĕ, савнăçĕ, хуйхи-суйхи уйра. Ылтăн тырă пĕрчине кăпăш, нӳрлĕ çĕрпе витсе хăварасси — чи ырă та чи мухтавлă ĕç. Çур акин тĕлĕнмелле чапĕ, мăнаçлăхĕ, савăнăçĕ пурне те хăй тыткăнне илет. Çакна хирте трактор рульне тытса пыракан тусанлă, тарлă, канăçсăр çынсем кăна мар, сеялка хыçĕнче чăтăмлăн тăрса пыракансем çеç те мар, ялти пĕтĕм халăх, ватти-вĕттипех туяççĕ. Çур аки вăл — чи хĕрӳллĕ, чи хаваслă, чи чыслă тапхăр. Çур аки вăл — кĕрешӳ, телей, çĕнтерӳ. Ахальтен мар ĕнтĕ, Улатти çур акине кĕскен те хăйне майлă хак пачĕ.

— Çур аки вăл — Курск, Днепр, Эльба, Берлин, — терĕ. Пракка юлашки кунсенче хиртен те кĕреймерĕ темелле. Ăçта кăна çитмерĕ-ши вăл. Трактористсем патне те, вăрлăх турттаракансем патне те, минераллă удобренисем тиесе тухакансем патне те.

Халĕ акă Пракка васкасах Нар çырми хĕрринчи хӳшĕ патнелле утать. Ку хӳшше трактористсем валли юриех Тарье катинчен шĕшкĕ касса тутарнăччĕ. Хӳшĕ патĕнче Татюк пĕчченех. Вăл çур аки вăхăтĕнче хирте апат пĕçерет.

— Ну, мĕнле унта, кăнтăрлахи апат вăхăтра пиçет-и? — ыйтрĕ Пракка.

— Ара, хуранра шывĕ тахçанах вĕрет, — тарăхса каларĕ Татюк.

— Мĕн çитмест тата?

— Продуктсем илсе килмерĕç.

— Халĕ те çитмен-и?

— Çук çав.

— Ну, çав Хреççие! — тарăхрĕ Пракка. — Ирех ятăм-çке ăна. Ку темĕн Çӳлтикаса пĕр хут кăна мар, виç-тăватă хут кайса килетĕп эпĕ. Лашине хам кӳлсе кăларса ятăм-çке инкеке.

Вĕсем, Татюкпа иккĕшĕ те, çырана хăпарса çул çинелле тинкерчĕç. Çук, ниçта та лав килни курăнмасть. Ăçта мура кайса кĕнĕ-ха Хреççи?

— Эх, хамах каймаллаччĕ. Çав Хреççие шанса! — пăшăрханчĕ Татюк.

— Тӳссе пулмасть. Вăт, амак пуçĕ. Нӳçтĕркке, — ял еннелле чупсах кайрĕ Пракка. — Телефонпа шăнкăравласа пĕлес пуль...

Анчах кăштах чупсанах Пракка чарăнса тăчĕ. Вăл ялтан тур лаша тухнине курчĕ. Ку лав, тем кала та, Хреççи лавĕ.

— Ай, епле ерипен кăлтăртатать вăл. Лашине кăшт та пулин васкатасчĕ хуть...

Бригадир каллех Татюк патне пычĕ. Сумкинчен хутсем кăларса тем шутлама, çырма тытăнчĕ. Тӳпене тăрисем пĕрин хыççăн тепри çĕкленеççĕ. Çĕр çумĕнчен уйрăлнă-уйрăлманах хавассăн юрласа яраççĕ: тăр-тăри! тăр-тăри! Паян ирех тăтăр-и? Пĕтĕм вăя хутăр-и? Ăмăртса акатăр-и?

Тур лаша васкамасăр, хуллен çывхарать.

— Лашуна хăвала кăштах. Мĕн çывăрса пыратăн?! — кăшкăрчĕ Пракка.

— Ара, ку лашана хăть çап, хăть ан çап, ним усси те çук, — тилхепине турткаларĕ Хреççи.

— Лаша тенин ăсĕ пур çав. Урапа çинче кам ларса пынине чухлать. Ĕçчен çын ларсан ĕрĕхсе пырать, сĕнкĕлти çын ларсан сĕнксе пырать, тĕнкĕлти çын ларсан тĕлĕрсе пырать...

— Ара, аплах ан хурла-ха мана, Пракка.

— Трактористсене выç варла усрас тетĕн-и эс? Васкарах çӳреме юрамасть-и?

— Халь те васкарăм, Пракка. Туршăн та.

Хреççи лашине чарчĕ. Татюк лав çинчи продуктсене хӳшше йăтрĕ. Вĕрекен хурана часах какай, кĕрпе ячĕ. Вучахне вĕçерсе вут-шанкă пăрахрĕ. Ун хыççăн сасартăк:

— Тăвар илсе килмен-çке эс? Ак япала! — терĕ.

— Мĕнле тăвар? — тĕлĕннĕ пек пулчĕ Хреççи. — Мана тăвар илме хушнăччĕ-и?

— Ара, Праккапа иксĕмĕр те каларăмăр-çке.

— Çук пуль? Ан аташăр-ха. Туршăн та, тăвар илме каламан эсир мана. Ара, каланă пулсан ма илес мар. Ман хамăн та тăварсăр яшкана сыпас та килмест. Эп яшкара тăвар витĕр каланине юрататăп.

Татюкпа Пракка Хреççие çак лашапах яла тепĕр хут чуптарчĕç.

Хирти повар вучаха шултрарах вут хучĕ те сухан турама тытăнчĕ.

Пракка ăна темскер каласшăн пулса апат хатĕрлемелли вăрăм сĕтел çуммипе каллĕ-маллĕ уткаласа çӳрерĕ. Унтан чарăнса Татюк çине пĕр хушă пăхса тăчĕ-тăчĕ те:

— Итле-ха, Татюк аппа, çав сирĕн пата çӳрекен Арапуç каччи кам вăл? Сан тăвану пулать-и? — терĕ.

— Э-э, Кольăна калатăн-çке эс. Тăван çав. Ман йăмăк ывăлĕ вăл. Часах лейтенанта вĕренсе тухать.

— Аван, аван. Вăл пирĕн ялта ăш çунтармăш хĕр тупнă курăнать. Ир те, каç та йăрккакан пулчĕ.

— Халĕ кайрĕ вăл. Ара, хĕр чух хĕрĕх тус, авланиччен алă тус теççĕ-çке. Шанма çук, хĕрне те тупнă пуль. Пирĕн ялта чипер хĕрсем пайтах та. Таврара Анаткас хĕрĕсем — чи хитре хĕрсем текен чаплă хыпар çӳрет...

— Хыпарĕ пур пуль-ха вăл. Арапуç каччи Лисукшăн çунать теççĕ. Чăнах, пит килĕштернĕ пулмалла ăна. Пĕркун клубра куртăм. Куçĕсем Лисук çинче çеç.

— Пулĕ те, пулĕ те... Кам пĕлсе çитертĕр çамрăксенне.

— Лисукĕ те уншăн вилсех каять пулас. Сирĕн патăрта улах ларнă тет-и-ха вĕсем. Çав Коля килсенех сирĕн пата Лисук чупса пырать тет.

— Ун пекех мар пуль.

— Евчи, майлаштараканни, эсĕ теççĕ.

— Эй, ку суя вара. Хальхи çамрăка мĕн евчи кирлĕ ăна. Вĕсем евчĕсĕрех паллашаççĕ.

— Халĕ те Лисукпа иккĕшĕ вĕçĕ-хĕррисĕр çыру çӳре-теççĕ тет. Тупса патăн эс Лисука ырă каччă. Тавтапуç сана.

Пракка Татюка кăшт кӳренни уççăнах сисĕнет. Темшĕн Лисукпа Коля пĕр-пĕринпе паллашни, тĕл пулни пĕтĕмпех Татюк чупса çӳренинчен килнĕ пек туйăнать ăна. Эх, этемсем! Ниушлĕ бригадăри чи кăмăллă, вăр-вар, ĕçчен хĕре Пракка юратнине сисмеççĕ вĕсем. Е сиссен те юри хăтланаççĕ. Клубра Алексеевпа шашкăлла вылянă кунранпа Пракка чун-чĕри вырăнта мар. Пракка чун-чĕри çунать, ялкăшсах çунать. Ăна халĕ Лисук хăйне йĕкĕлтесе сиввĕн пăхнă пек курăнать. Лисук ăна нихçан та юратман пек, унпа пĕрле çӳремен пек, çӳренĕ пулсан та ахаль, ячĕшĕн кăна, никампа вăхăт ирттерме çукран çеç çӳренĕ пек сисĕнсе тăрать. Мĕн тумалла ĕнтĕ унăн? Мĕнле тӳссе ирттермелле? Лисуксăр пуçне тĕнче те кичемленнĕ пек. Çутă кун та тĕксĕмрех, чечен çуркунне те тунсăхлăрах пек...

Бригадир татах тем шухăша кайса тăратчĕ пуль, çывăхрах Микка сасси илтĕнчĕ:

— Пракка, срочнă, халех машина кирлĕ. Çемен варпа аптранă. Вилет.

— Мĕнле апла? Тин çеç чип-чипер сухалатчĕ.

— Трактор патĕнче, прасна çинче выртать. Çаврăнкалать кăна. Ăçтан тупмалла машина? Халех больницăна ăсатмалла.

— Ну, килсе тухать те инкек! Эпĕ аслă çул çине чупатăп. Эсĕ пăхкаласа тăр ăна. Машина тупса пыратăпах. Эй, япала! — чупса кайрĕ бригадир.

Пракка сухаланă, акнă хир тăрăх, çырма-çатра урлă, шурлăхлă-шывлă вырăнсем урлă, ним уямасăр, ниме пăхмасăр чупрĕ. Акă вăл шоссе çулĕ çине вăркăнса тухрĕ. Телее, Нар сăрчĕ енчен автомашинăсем килни курăнчĕ. Пĕр машина, иккĕ, виççĕ. Бригадир аллине çĕклерĕ. Анчах номерсĕр «Перегон» тесе çырнă машинăсем пĕр чарăнмасăр вăшт та вăшт кăна иртсе кайрĕç. Пракка çине сăрă тусан çеç мăкăрланса юлчĕ. Нумай та вăхăт иртмерĕ — сăртран тепĕр машина анма пуçларĕ. Бригадир каллех чарма хăтланчĕ. Лешĕ «бензовоз» пулчĕ, чарăнмарĕ. Мĕн тумалла-ха капла? Пракка тепĕр машина вăркăнса çывхарнине асăрхарĕ. Ку, тĕлнех, çăмăл машина иккен. Бригадир, малтанхи машинăсем чарăнманнипе тарăхса, хĕрӳленсе çитнĕскер, çул варрине тухса тăчĕ. «Хăть хама таптаса кайтăр, пурпĕрех ирттерсе ямастăп», — шухăшларĕ вăл. Аллине çӳле йăтса хаяррăн, хыттăн кăшкăрчĕ:

— Чарăр! Чарăр, шуйттансем!

Çăмăл машина кăрик! тутарса тормозларĕ те чарăнчĕ. Пракка ун патне чупса пычĕ. Çамрăк шофер çумĕнче ларакан шыçмак сăн-питлĕ, куçĕ айĕсем хутаç пек усăнса аннă çын кабина алăкне кăштах уçрĕ, хăйне чарса чăрмантарнăшăн кӳренерех пăхрĕ.

— Мĕскер каласшăн эс? — ыйтрĕ вăл хулăн сасăпа. Пракка хирте инкек килсе тухни çинчен пĕлтерчĕ. Çемене часах больницăна илсе кайрĕç. Унпа пĕрле Пракка та ларса кайрĕ. Çемен вырăнне сухалама вăл Улаттие хушса хăварчĕ.

Улатти çав кун кунĕпе трактор çинчен пĕр анмасăр ĕçлерĕ. Вăл хир тăрăх тракторпа хăватлăн кĕрлеттерсе çӳрерĕ.

Çав шава тăнланă май тем çинчен те, тем çинчен те шухăшларĕ. «Эх! Улатти çултан-çул хăмăш пек, вăрман пек тыр-пул туса илсен! Тĕнчере пуринчен вăйлă, чаплă кукуруза ӳстерсен! Таврара ун ячĕ аслати пек кĕрлесе кайсан! Ун патне Лаврентий Павлович та, Алексеев та такăна-такăна чупса килсен. Районтисем, республикăрисем кĕрлеттерсе çитсен. Тем чухлĕ халăх ялавсемпе, плакатсемпе митинга пухăнсан урам урлă талккăшпех «Чаплă тракториста — Петров Владимир Петровича мухтав», «Сывă пултăр Улатти!», «Чыс та хисеп Эльба салтакне!» тесе çырса хурсан. Улатти трибуна çине тухнă-тухман пурте алă çупса кăшкăрса ярсан».

Улатти шухăшланă май хăйĕнчен хăй сасăпах кулса ячĕ.

Тĕттĕмленчĕ. Нар сăрчĕ çине пăхăртан шăратнă тулли уйăх хăпарчĕ. Çăлтăрсем курăнкаларĕç. Улатти çаплах сухаларĕ. Ун хыçĕнче тарăн касă тăсăлса юлать. Тракторист малалла чăтăмлăн тинкерсе трактор рульне çирĕппĕн тытса пырать.

— Улатти, каçхи апат çиме кил, — чĕнчĕ Татюк. Тракторист ун сăмахне илтмерĕ. Трактор шавĕ кансĕрлерĕ пулас. Татюк вара трактора чупсах хăваласа çитрĕ те тепĕр хут кăшкăрчĕ:

— Клухуй-и эс, мĕншĕн илтместĕн? Апат çиме! Лешĕ тракторне ерипенрех ячĕ.

— Пĕчченех эпĕ. Мана улăштаракан çук, — терĕ Улатти.

— Чарма юрамасть-и вара? Тракторĕ те кантăр.

— Çук, çук, юрамасть.

— Эппин, какайпа çăкăр илсе килсе паратăп.

— Илсе кил.

Татюк чупса кайрĕ те Улатти валли чылай пысăк аш татăкĕпе çăкăр илсе пычĕ. Çĕнĕ тракторист ăна кабинăна хучĕ.

— Сана камăн улăштармалла? — ыйтрĕ повар.

— Пĕлместĕп. Пракка килмен-и?

— Çук.

Улатти тракторĕ малаллах ыткăнчĕ. Çăлтăрсен йышĕ ӳссех пычĕ. Уйăх çӳллĕрех те çӳллĕрех çĕкленчĕ. Çырма енчен сулхăн, нӳрлĕ сывлăш вăркăшса улăхать.

Улаттие улăштарма çаплах никам та килмерĕ. Çур çĕр те çитрĕ ĕнтĕ, уйăх хура пĕлĕтсен айне кĕчĕ. Тракториста малти çутă йăрăмĕсĕр пуçне таврара урăх ним те курăнмасть. Пур енче те сĕм тĕттĕм. Тепĕр чухне тракторпа темĕнле хура стенана пырса çапăнассăнах туйăнать. Улаттин аллисем те ывăнчĕç, урисем те йывăрланчĕç, куçĕ те тĕтреленсех пырать. Анчах тракторист çав-çавах парăнасшăн мар. Çук, çак пусса сухаласа пĕтермеллех унăн. Çакна тума вăй-хал çитеретех вăл.

Ыйхă ан пустăр тесе Улатти шӳтлĕ юрă юрласа ячĕ:



Уя тухрăм, ай уй куртăм: 

Ик сар лаша ай вăрçаççĕ. 

Вĕсем мĕншĕн ай вăрçаççĕ? 

Уйра каю ай çитменшĕн.

Яла кĕтĕм, ай ял куртăм: 

Ик сар каччă ай вăрçаççĕ.

Вĕсем мĕншĕн ай вăрçаççĕ? 

Ялта сар хĕр ай çитменшĕн...



Юрлани пулăшать иккен. Улатти куçĕсем уççăнрах куракан пулчĕç. Аллисем руле çирĕпрех тытрĕç. Вăл çапла тул çутăличченех сухаларĕ. Шыв, горючи яма тăнисĕр пуçне трактор пĕр минут та чарăнмарĕ.

Хĕвел тухсан тĕтре майĕпен-майĕпен çырмасене, ĕшнене кĕрсе çухалчĕ. Каллех уяр та хитре кун пуçланчĕ. Çут тĕнче каллех ылтăн шевлепе йăлтăртатрĕ. Ĕшнери çамрăк çулçă кăларнă йывăçсем те, Нар çырминчи курăк та кĕмĕл сывлăмпа çиçрĕç.

Тĕнче ăшăннă май Улаттие каллех ыйхă ачашлама пуçларĕ. Трактор малалла шунă май ăна сăпкари ачана сиктернĕ пек пĕр тикĕс сиктерчĕ. Улатти анасла-анасла илчĕ те, унăн пуçĕ руль çине лăнк! кайрĕ. Анчах çак вăхăтра:

— Эй-яй-яй! — тени илтĕнчĕ. Улатти шартах сикрĕ. Трактор патне Микка çитсе тăнă:

— Санпа ылмашăнма ячĕç мана, — терĕ вăл.

  
   XVI сыпăк


   Марье-Мĕтрипе Ахваниç хире тухсан, кăшт кайсанах, çеремлĕ сукмак çине пăрăнчĕç. Вăл айлăм вырăнта ăман пек кукăр-макăр авкаланса пырать. Çак сукмака Якав Темичĕн сукмакĕ теççĕ. Вăрăпа лекнĕ хыççăн ял çыннисенчен тарса çӳренĕ Темит килне каçсерен çак сукмакпа апат çиме таврăннă пулать. Сукмак икĕ енче те парка шăтса тухнă пăрçа. Юнашар пусса тулă акнă. Вăл шăтса тухайман-ха. Çĕрĕ вара кунта колхоз çулсеренех тислĕк кăларнăран хăпарнă кăвас чусти пекех нӳслĕ, кăпăшка. Унран тутлă çимĕç пиçессе хаваспах кĕтетĕн.

Ял çыннисем хирте тăрăшсах ĕçленĕ чухне Марье-Мĕтрипе Ахваниç те килте лараймаççĕ, хире кăштăртатса тухаççĕ. Никам чĕнмесĕрех, никам каламасăрах бригадăн пĕтĕм пуссине пăхса çаврăнаççĕ. Ара, ватăраххисен çамрăксене кăшт вĕрентсе, кăтартса пыни те кирлĕ. Марье-Мĕтрипе Ахваниç кайсан-кайсан сухаланă хире кĕрсе тем шыраса утаççĕ. Пынăçемĕн тăпрана урисемпе тапкаласа пăхаççĕ.

— Кăçал аслати пуçласа мал енчен авăтрĕ. Тырă ăнса пулать пуль, — терĕ Марье-Мĕтри.

— Эпĕ те çаплах шутлатăп, — килĕшрĕ унпа Ахваниç. — Хĕлле чӳрече кантăкĕ те хитреленсе шăнатчĕ. Унта чисти тырă пучахĕсемех курăнатчĕç...

— Анчах пурпĕрех тăрăшнинчен килет çав.

— Ара, пирĕн çынсем вăйăн-шайăн ĕçлемеççĕ те... Пусă хĕрринчен кăшт шаларах пăрăнса кĕнĕ Ахваниç

мучи чарăнчĕ.

— Кунта, çаврăннă тĕлте, начартарах сухаланă. Килсе таптаса пăх-ха. Ура тĕпне хытă лекет, — терĕ вăл Марье-Мĕтрине.

— Урлă сухаланă пулин те асăрхайман. Çамрăксем сухаланă ĕнтĕ. Праккан çакна астумалла пулнă. Эх, çавна! — тарăхрĕ Марье-Мĕтри.

— Улатти сухаламан-ши ку тĕле? Çавна шансах çитерместĕп эпĕ.

— Пулма пултарать...

Пĕр тĕлте Марье-Мĕтрипе Ахваниç кĕççе пек, салат тунă чухнехи пек тырă сăмсаланса выртнине тĕл пулчĕç. Кам мурĕ тăкса хăварнă-ха кун чухлĕ тулă? Мĕншĕн пуçтарман ăна?

Маларах тата сукмак ик айккине те чылай хăварса сухаланă. Мĕн тума кун чухлех хăвармалла-ха? Çум курăкĕсем ытларах ыр курччăр тесе-и? Авă йыт пыршисем, пиçенсем, хурхухсем, пăру хӳрисем пуçне кăларма та ĕлкĕрнĕ кунта, сăрпалансах çĕкленеççĕ.

— Чăннипе çак Темит сукмакĕ хăй те кирлĕ мар, — сăмах хушрĕ Марье-Мĕтри.

— Чăнах, кам çӳрет-ха кун тăрăх.

— Шăрчăксем сиксе çӳреççĕ.

— Çавă кăна. Пирĕн хирте вара ун пек сукмаксем мĕн чухлĕ! Лариван сукмакĕ, Мăтавкка сукмакĕ, Чупмар сукмакĕ, Каратай сукмакĕ, Ула йытă сукмакĕ, Шурă тăм сукмакĕ, Уксах мулкач сукмакĕ, Ехрем кĕсри сукмакĕ... Вĕсем эрешмен карти пекех каркаланă хире. Çав сукмаксене пурне те сухаласа пăрахсан та сăтăр пулас çук.

Марье-Мĕтрипе Ахваниç мучи çаплах утаççĕ. Пĕри тĕрĕллĕ шурă кĕпепе, сарă пушмакпа, тепри хура çинче кăвакрах йăрăм-йăрăм костюмпа, атăпа. Иккĕшĕ те сых ятне шĕшкĕ туйи илнĕ. Çав туясем вĕсене кирлех те мар. Çапах та туясăр мĕнле карчăкпа старик пултăр-ха вăл? Унсăрăн алла тем çитмен пек сисĕнет. Туясене пирĕн енче хитре тăваççĕ вара! Кашни çулах, йывăç сĕткенленсен, вăрмана туя касма юри каяççĕ. Миçе шĕшкĕ тымарне чакаласа пăхмаççĕ-ши çав туяна тупиччен?! Селĕм кукăр туя тупасси ансат мар. Юлашкинчен тупса кассан çав туя хуппине çĕçĕпе йĕрлесе, чечеклесе, йăрăм-йăрăм сĕвеççĕ. Кайран сулхăнра майĕпен типĕтеççĕ. Ну, чаплă туя пулать те ун хыççăн. Çав туяпа такама та урайне такка-такка вăрçма, таçти çула та шанчăклăн тухма пулать.

Чи малтанах Марье-Мĕтрипе Ахваниç кукуруза акакансем патне çитрĕç.

— Туй тесен тукмак сикнĕ теççĕ. Ав çур аки тесен эпир те хăпса тухрăмăр. Ыр сунатпăр сире! — çĕлĕкне хывсах пуç тайрĕ Ахваниç мучи.

— Килĕрех, хаклă хăнасем, — трактор айĕнчен кăшкăрчĕ Улатти.

— Анчах хăна килсен аш пиçет, аш пиçмесен пит пиçет тенĕ. Эсĕ мĕн йăваланатăн трактор айĕнче? Çĕмĕрсе пăрахмарăн пулĕ те. Вара пĕтерен вĕт, — ун патнелле утрĕ Марье-Мĕтри.

— Нимĕн те пĕтместпĕр, Эльба! — терĕ тракторист.

— Кукурусне чылай акрăр-и?

— Виçмине акса пĕтеретпĕр. Тулла штурмовать турăмăр. Пăрçана форсировать тунă. Халь кукуруза хирĕнче наступлени саратпăр. Акă пулчĕ те манăн, — трактор айĕнчен упаленсе тухрĕ Улатти. — Эсир, мĕн, комисси пулатăр-и? Особăй отделтан-и? Тархасшăн! Тĕпелерех иртĕр. Улатти сирĕн умра тăрать. Мĕн калас тетĕр — калăр. Ну, мĕншĕн каламастăр? Çук пуль çав, Улаттие хаярлама сăмах тупăнмасть пуль. Вăт, çапла вăл — гвардеец-артиллерист!

— Туй иртсен шăпăр каламаççĕ теççĕ те. Ман çапах та шăла çыртса тăрас килмест. Тулă хирне шăйрăк хăварнă эс, Улатти.

— Мĕскер? — трактор çине хăпарса ларма шутланă Эльба салтакĕ тăпах чарăнчĕ.

— Урана хытă лекекен тĕлсем пур тетĕп, тулă хирĕнче шăйрăк хăварнă.

— Шăйрăк? — Улатти сасартăк хĕрелсе кайрĕ, çамки çинче унăн тар тумламĕсем шăрçаланчĕç.

— Мĕнле вара эсĕ, Эльба салтакĕ, Улаттин кăмăлĕ линейка пек тӳрĕ, формалинпа чӳхенĕ пек таса теттĕн-çке. Хăв шăйрăк хăваратăн, — тĕртсе илчĕ Микка, Улаттие ылмаштарма килнĕскер.

Анчах ун сăмахне хăлхана чикекен пулмарĕ...

— Улатти, хускатса яр тракторна! Мĕн туса тăратăн? — васкатрĕç ăна акакансем. Лешĕ çаплах вырăнтан хускалмарĕ. Вăл пӳрне пек хулăн чикарккине темле тарăхса, васкаса ĕмрĕ. Ун кăварĕ пӳрнисене пĕçертме пуçласан çеç чикарккă тĕпне нӳрлĕ тăпра çине пăрахрĕ. Вара Марье-Мĕтри еннелле пăхса:

— Аçта патак лартса хăварнă терĕр çак эсир? — тесе ыйтрĕ.

— Темит сукмакĕ патне, — тепĕр хут каларĕ лешĕ. — Ун пек хăтланма юрамасть-çке, Улатти. Эсĕ çамрăк çын мар. Тахçанах ача ашшĕ пулнă. Санăн кĕçĕнреххисене хăвăн шаккаса пымалла...

— Чим-ха, малтан пĕлесчĕ ман: чăннипех эпĕ хăварнă-и çав шăйрăка е эп мар-и?

— Улатти, акма тытăнар! — каллех илтĕнчĕ тахăшĕн сасси.

— Тăхтăр-ха кăштах, — аллине çӳлелле çĕклерĕ Улатти, вара хир тăрăх хыттăн хăвăрт чупса кайрĕ. Каялла çаврăнса пăхмасăр, çав Марье-Мĕтри каланă шăйрăк патне хăвăртрах çитсе ăна шăлпа сухалама шутланă пек чупрĕ.

Улатти чылай инçене кайрĕ ĕнтĕ. Унăн чун-чĕри пăлханчĕ. Шăйрăка ниушлĕ вăл хăварнă? Ниушлĕ каллех намăс курмалла пулать унăн? Улаттин кирза аттисем çемçе тăпра ăшне путрĕç. Кăкăрĕ пӳлĕнме пуçларĕ. Акă сукмак хĕрринчи шурă патак курăнчĕ. Тракторист ерипенрех утма тытăнчĕ. Çав шурă патак вăрçă хирĕнчи тăшмансен шурă ялавĕ пекех туйăнчĕ ăна.

«Çапла туса хутăн эппин, — хăй тĕллĕн калаçса илчĕ Улатти ку вырăна Микка сухаланине аса илсе. — Вăхăтлăха çеç ылмаштаратăп, ман участок мар терĕн пулать ĕнтĕ. Эх, путсĕр».

Улатти пăхкаласа çӳрерĕ. Унтан çаврăнса тракторĕ еннелле утрĕ. Унта ăна акакансем кĕтеççĕ.

— Ылтăн вăхăта сая яратăн, Улатти, — терĕç вĕсем ăна. — Кăшт шăйрăк юлнăшăн тупнă калаçмалли!

Тракторист кабинăна хăпарса ларчĕ.

— Тĕрĕс мар калаçатăр, юлташсем, — терĕ Улатти. — Хирте шăйрăк хăварни — трактористшăн йывăр суран. Ахаль суран çеç мар — чĕре суранĕ. Çĕр ĕçлекен чĕрин суранĕ. Анчах хальхинче шăйрăкшăн мана ан ятлăр, тусăмсем. Эпĕ мар, Микка хăварнă ăна. Эпĕ ун пек шăйрăк хăварнă пулсан кĕреçепе чавса тухнă пулăттăм. Чăнах.

— Чим-ха, — ун патнех утрĕ Марье-Мĕтри. — Эсĕ апла хăвăн чуну таса тетĕн. Ман шутпа, Улатти, çав тери тасах мар-ха сан чуну. Эсĕ Миккапа ылмашăнса ĕçленĕ. Апла пулсан ху юлташу мĕн хăтланнине ма çийĕнчех курман эсĕ? Мĕншĕн смена хыççăнах ăшаламан ăна?

Улатти ним калама та аптрарĕ. Чăнах, мĕншĕн пăхман-ха вăл Микка епле сухаланине? Вăл карттусне аяларах антарса лартрĕ.

Улатти çапла шухăшланă май пĕлтĕрхи шăв-шава аса илчĕ. Çав шăв-шав ĕнер пулнă пекех илтĕнсе хăлха çумĕнче янăраса тăрать-ха. Ун чухне кукуруза тăваткалĕсене тĕрĕс туман пирки мĕн чухлĕ асап пулчĕ. Алăпа çумларĕç, катмакларĕç. Мĕн чул ĕç кунĕ уссăр тăккаланчĕ. Çук, кăçал пĕлтĕрхи пĕлĕмех çиес марччĕ.

— Ну, мĕнле, тăваткалсем йĕркеллĕ-и унта? Пăхсах пырăр! — кăшкăрчĕ Улатти.

— Пăхатпăр! Пăхатпăр! — кăшкăрчĕç акакансем. Марье-Мĕтрипе Ахваниç мучи тата малалла кайрĕç. Хире пĕр тухнă-тухнах Миккапа та курса калаçас терĕç вĕсем. Анчах карчăкпа старикăн чылай утма тиврĕ. Микка Çичçырма хĕрринче хура тул хирне сухалать иккен. Ваттисем çитнĕ чухне тракторист яшка сыпса ларатчĕ. Акă вăл юлашки шӳрпене чашăкранах лăнкăр-лăнкăр тутарса ĕçсе ячĕ те ура çине сиксе тăчĕ, хырăмне ик аллипе çапкаласа илчĕ.

— Ну, çирĕм те паян. Хырăм пăнк! Лайăхрах вырнаçтăр, сиксе илем-ха транк! — терĕ. Вара чăнахах та пĕр-ик хутчен сиксе илчĕ. Ун хыççăн Марье-Мĕтрипе Ахваниç еннелле тинкерчĕ.

— Мĕн хăмпă çапса çӳретĕр эсир? Ларасчĕ килте, — шӳт тăвасшăн пулчĕ Микка. Анчах унăн шӳчĕ-мĕнĕ тухмарĕ. Ваттисем пĕр-пĕрин çине кăн пăхса илчĕç, темлерех пулса кайрĕç. Çапах та Марье-Мĕтри хăйне хăвăрт алла илчĕ:

— Хăмпă çапса çӳреместпĕр эпир. Сан шăйрăкусене курма тухрăмăр, — терĕ вăл.

— Пур-и вĕсем? Пулсан курăр. Чаракан çук.

— Темит сукмакĕ патĕнче пурччĕ çав.

— Сире мĕн тума кирлĕ вĕсем? Тупăннă пуçлăхсем! — чĕрре кĕме тытăнчĕ Микка. — Мĕскер чăрмантарса çӳретĕр эсир мана?

— Лайăх ĕçлекене никам та усал каламасть.

— Айта пуплешĕр. Эсир пакăлтатни манăн пĕр хăлхаран кĕрет те тепĕр хăлхинчен вăшт! кăна тухса тарать.

— Эй, ывăлăм, — калаçăва хутшăнчĕ Ахваниç мучи, — ватти çук пулсан латти çук теççĕ ăна. Йĕркеллĕрех калаç-ха эс. Шăйрăкĕ-шайрăкĕ, кунсăр пуçне тырă та нумай тăккаласа хăварнă эсир. Пĕр тĕле купипех юлнă...

— Юлин! Колхоз унпа чухăнланас çук, — алне сулчĕ Микка.

— Эс апла алă сулма-и, йĕпе сăмса! — тарăхнипе кăшкăрса каларĕ мучи. — Çăкăр тути-масине пĕлсе çитмен-ха эсĕ. Арпа пуç! Çăварунтан мĕн тухнине пĕлместĕн. Эпир пĕчĕккĕ чух мăян çисе ӳснĕ. Ыйткаласа çӳренĕ. Çĕршĕн мĕн чухлĕ куççуль тăкнине пĕлместĕн эс. Çак ана-çараншăн çынсен ĕмĕрĕ татăлнине чухласшăн мар.

Микка шăпăрт пулчĕ. Пӳрнисене турта-турта шăтăрт-шăтăрт! тутарчĕ. Урисене хускаткаларĕ. Вара çӳхе пиншакне хулпуççи çине хучĕ те трактор еннелле хуллен лăпăстатрĕ.

Марье-Мĕтрипе Ахваниç Çичçырма ĕшнине кĕчĕç. Çӳçесем ем-ешĕл çулçă сарнă, ăвăссем те çамрăк кĕрен çулçă кăлараççĕ. Шĕшкĕсем васкасах ешерме тытăннă. Кăвак куçлă çеçпĕлсем, ырă шăршлă сертесем, сулхăнрах тĕлте, йывăçсем айĕнче, лантăшсем тухнă.

Ахваниç мучи шĕшкĕ айĕнчи пĕлтĕрхи типнĕ çулçăсене аттипе сирчĕ те вĕсен айĕнче сап-сарă мăйăр выртнине курчĕ. Вăл ăна пĕшкĕнсе илчĕ, ывăç тупанĕ çинче сăтăркаларĕ.

— Кур-ха, Марье! Мĕн тупрăм эпĕ?

— Ай-ай, сап-сарă мăйăр. Катса пăх-ха, тĕшши пур-и?

— Çук, ман шăлсем катаймаççĕ кăна.

— Апла пулсан пар-ха хама...

Марье-Мĕтри мăйăра катса пăхрĕ. Тĕшши тăп-тулли иккен, ним чухлĕ те типсе пĕтмен.

Карчăкпа старик шĕшкĕ тĕмĕ айне пĕшкĕнсе ларчĕç те мăйăр шырама пуçларĕç. Кашниех хăй миçе мăйăр тупнине шутласа пычĕ.

— Пĕрре, иккĕ, виççĕ, — пăшăлтатрĕ Ахваниç.

— Тăваттă, пиллĕк... — илтĕнчĕ Марье-Мĕтри сасси.

— Вуннă, вун пĕр... — татах шутларĕ мучи

— Вун улттă, вун çиччĕ. Пĕри йĕкĕр мăйăр тата, — хăйне хăваласа çиттермерĕ карчăк.

— Манăн лăп та шай аллă.

— Манăн утмăл çиччĕ.

— Аллă пиллĕк. Айта каяр пуль.

— Сакăр вуннă. Каятпăр...

Марье-Мĕтрипе Ахваниç тăрса утрĕç. Сап-сарă мăйăр! Мĕн çинчен кăна аса илтермест-ши ват çынсене? Çамрăк чухне вăрмантан ыт-тĕкелле выляса таврăнатчĕç. Улахсенче хĕрсем хăйсен савнийĕсене типĕтнĕ мăйăрпа хăналатчĕç. Шĕшкĕ мăйăрĕ — чăвашсен чи чаплă çимĕçĕ. Уявсенче ăна катман çын та çукчĕ. Шăлĕ çукки мăлатукпа, кусарпа, пуртă тăршшипе, вут пуленкипе, кирпĕч татăкĕпе кататчĕ. Ача-пăча чирлесен те йăпатма мăйăр илсе кĕрсе паратчĕç. Мăйăрне вара шап-шурă хутаçсене тăп-тулли тултарса анисене сĕвем çиппе лайăх çĕлетчĕç. Ана кĕлĕт маччине, çӳлех, ача-пăча çитеймен çĕре, çакса хуратчĕç. Вăрттăн илесси çинчен ан та шутла. Çапах та эпир çамрăк чухне çав хутаçа кăшт шăтарса карттус çине пĕрер мăйăрăн юхтараттăмăр. Эх, тĕкетмĕш çулсем! Ачалăх мыскарисем!

Утар тĕлне çитсен карчăкпа старик тӳсеймерĕç, çула май Хритуна та кĕрсе курас терĕç. Хĕрлĕ, кăвак, сарă вĕллесем умĕнче ылтăн çунатлă хуртсем вĕркеççĕ. Пĕр килеççĕ те пĕр каяççĕ. Самантлăха та канмаççĕ. Çурхи ăшă хĕвел, хитре чечексем вĕсене хăйсем патнех туртаççĕ.

Ылтăн çунатсен пурнăçне утарçă кашни самантрах пĕлсе, сиссе тăма тăрăшать. Унсăрăн утарта вĕлле çумне вĕлле хушма май çук. Унсăрăн çăвăр хурчĕ те таçта вĕçсе çухалать, ют хуртсем те пыл çаратма килме пултараççĕ.

— Айта килĕрех! Пӳртелле кĕрĕр, — ăшшăн кĕтсе илчĕ Ахваниçпе Марье-Мĕтрие Хритун.

Вĕсем виççĕшĕ те пӳрте кĕчĕç. Кăмака карнисĕ çинче питне çуса ларакан шăши юс алăк чĕриклетсе уçăлнине илтсенех йăпăрт-йăпăрт анса тарчĕ.

— Ай-ай, санăн шăшисем те пур-и-мĕн? — ыйтрĕ Марье-Мĕтри.

— Шăши таврашĕ вуçех çук. Шăши юс кăна хуçаланать, — ăшшăн кулчĕ Хритун. — Кушакран та лайăх вăл...

— Ну, мĕнле пурăнатăн, Хритун? — халичченхи йăлапа сăмах пуçларĕ Ахваниç.

— Майĕпе пурăнатпăр, — сак çинчи тымара аяккарах илсе лартрĕ Хритун.

Марье-Мĕтри çак çул хĕрринчи çăка пӳрте ахалех кĕнĕ тетĕр-и эсир? Çук, ахалех кĕмен вăл. Марье-Мĕтрие хĕллеренпех пĕр шухăш канăç памасть. Вăл Хритунпа часрах хăталлă, хурăнташлă пуласшăн. Ара, мĕн калăн ĕнтĕ, Праккасен килĕнче çамрăк хĕрарăм кирлех. Кинсĕр, инкесĕр кил-çурт илемсĕр, пушă. Кашни кунах такам çитмен пек сисĕнет. Марье-Мĕтри пурне те лайăх чухлать, ăнланать. Пракка Лисука юратни, уншăн çунса, çулăмланса çӳрени паллă ĕнтĕ. Ана бригадăра йытти те пĕлет. Лисукĕ те аванччĕ-ха. Марье-Мĕтрие тĕл пулсан яланах кăмăллă калаçать, пĕр чĕнмесĕр талт-талт! пусса иртни нихçан та пулман. Пракка тепĕр чухне çур çĕр иртиччен те киле таврăнмастчĕ. Пĕр кун çеç мар, эрни-эрнипех çаплаччĕ. «Правленире лармалла пулчĕ-ха», — тетчĕ ыйтсан. Марье-Мĕтри вăл мĕнле «правленире» çӳренине пит лайăх чухлатчĕ. Çур аки умĕн вара тем килсе тухрĕ: Пракка сасартăк кичемленчĕ, каçхине те килте ларакан пулчĕ. Те вĕренмелли, те шухăшламалли нумайланчĕ унăн. Ара, институтра вĕренет те. Çапах та Пракка салхуллăрах çӳрени килĕшмерĕ ăна. Тен, Лисукпа иккĕшĕн хушшипе хура кушак иртмен-ши? Çавăнпах ĕнтĕ Марье-Мĕтри Праккана епле те пулин пулăшма шутларĕ. Ача-пăчан пĕр шухăш, ватăн çĕр шухăш теççĕ. Çапла пулчĕ ĕнтĕ ку.

Ларсан-ларсан Марье-Мĕтри чеен пăхса илчĕ те:

— Мĕнле-ха эсир кăсăя чĕппине кĕсье тĕпĕнчех усрасшăн-и? — терĕ.

Хритун çак сăмах мĕне пĕлтернине хăвăрт тавçăрса илчĕ. Ним пулман пекех лăпкăн:

— Вĕçес кайăк турат вĕçне хăех пырĕ-ха, — терĕ.

— Пĕве çитнĕ хĕр сала кайăк мар, сĕлĕ сапса тытаймăн. Хăв та сисмĕн ак, тухса вĕçтерĕ. Арапуç енчен, Ара çырми урлă, тӳр çулпа тӳрри çӳрет темеççĕ-и?

Апла каланăран Марье-Мĕтри тек Лисук пирки калаçма хăймарĕ. «Хĕрне халех качча парасшăн мар ĕнтĕ кусем», — тесе шутларĕ те урăххи çинчен калаçма пуçларĕ. Чылайччен шăкăлтатса ларчĕç ватăсем.

Каç енне сулăнсан тин Марье-Мĕтри ура çине тăчĕ.

— Юмаха пула çăмахсăр юлăн тата, кайма вăхăт çитрĕ пуль. Айта уттарар, Ахваниç, эсĕ те ялах пыратăн пуль, — терĕ.

  
   XVII сыпăк 


   1


Кунсем васкасах черетленсе иртрĕç. Пĕрин хыççăн тепри, пĕрин хыççăн тепри. Кунсем пек черете лайăх йĕркелесе пыраканни урăх ним те çук çав. Вĕсем нихçан та черетсĕр килмеççĕ. Савăнăçпа хуйхă-суйхăн ун пек-кун пек черечĕ-мĕнĕ çук вара. Вĕсем тепĕр чухне кĕтмен çĕртенех килсе тухаççĕ.

Улатти кукуруза акнă чухне те, каярах та чăн-чăн Эльба салтакĕ пек ырми-канми тăрăшрĕ. Унăн чăн-чăн хĕрӳ ĕçпе хăпартланнă чун-чĕри пĕр самантлăха та лăпланмарĕ. Вăл телей, савăнăç, çĕнтерӳ çинчен çеç шухăшларĕ. Унăн пурнăç тилхепине лайăх пăчăртаса тытнă пысăк алли ывăнма пĕлмерĕ. Çĕнĕ тракторист акнă вырăнта кукуруза тип-тикĕс шăтса тухрĕ. Тăваткалĕсем темле ăста чертежник тунă пекех тĕрĕс те илемлĕ.

— Пултарать Улатти! Тинех чăн-чăн пурнăçпа пурăнма тытăнчĕ, — калаçрĕç ял çыннисем.

Хреççие çак сăмах-юмах темшĕн килĕшсех каймарĕ. Вăл, ӳпре çыртнă чухнехи пекех, канăçне çухатрĕ. Улатти йĕркене кĕрсен, лайăх çын пулсан ăна ытти хĕрарăмсем те юратма пуçлĕç тесе пăшăрханчĕ вăл. Ара, халĕ те тĕрлĕ халап çӳрет ял çинче: «Улатти Татюка Нар çырминчен шыв кӳрсе

парать тет», «Улатти Татюксен нӳхрепне юсанă тет». Çак хыпар-хăнар Хреççие тарăхтарсах çитерчĕ. Çавăнпах пĕр кун, хура тул ани çинче апат пĕçернĕ чухне, Хреççи Çичçырмана кĕрсе хăй ĕмĕтленнине турĕ. Пĕр яштака çĕмĕрте вăй çитĕшне авса çыхрĕ вăл. «Татюк Улаттипе пурăнас тет пулсан çак çĕмĕрт пек авăнса лартăр», — терĕ вăл. Çапах та Хреççи кунпах лăпланасшăн пулмарĕ. Унăн Улатти ятне епле те пулин варалас килчĕ. «Хамран иртме памастăп. Эп мĕнле, Улатти те çаплах пултăр. Ара...» — терĕ вăл.

Паян Улатти хиртен «Беларусь» тракторпа яла темле тулашса, хаярланса пырса кĕчĕ. Урамра вăл бригадирпа тĕл пулчĕ.

— Мĕн пулчĕ сана? — ыйтрĕ унран Пракка.

— Çав Миккана, шуйттан чĕппине, кукуруза хирне эсир кĕртнĕ-и?

— Мĕншĕн тата?

— Культиваци тунă чухне кукуруза тĕпĕсене кастарса пынă вăл.

— Хăш вырăнтине?

— Хăй участокĕ çинчине. Анчах капла вăл пурне те намăса ярать. Ун пирки мана та ятлама пултараççĕ. Тӳрех: «Улатти курсах тăнă, мĕншĕн чарман?» — тейĕç. Эпĕ Миккана хытă каларăм-ха, çилленчĕ пуль. Эй! Çиллентĕрех! Эпĕ ăна тепре ун пек ачалла хăтланнине курсан...

Пракка правление кайма васкарĕ. Вăл тăкăрлăкран пăрăнсанах Хреççи калинккене чăнкăрт! уçрĕ те Улатти умне тухса тăчĕ.

— Мĕн шавлатăр эсир? Ара, таçтанах илтĕнет.

— Сана мĕн ĕç! — калаçасшăн пулмарĕ унпа Улатти.

— Ара, Улатти, ыррисĕр пуçне ним те туман-çке эп сана. Ма çилленсе çӳретĕн эс, ара!

— Ут, ут хăвăн çулупа!

— Ара, утăп-ха, Улатти.

— Мĕн туса тăратăн тата! Шаго-ом марш!

— Ара, такам пăсрĕ сана. Ара...

— Никам та пăсман, тӳрлетнĕ!

— Ара, тӳрлетни лайăх-ха вăл. Саççим лайăх. Сан, Улатти, ăш хыпнă пулас. Айта, айта, ман пата кĕрсе тух.

Паçăр Миккапа хирĕçнĕрен Улаттин чунĕ çаплах вырăнта мар-ха. Вăхăт-вăхăтпа чĕри тухса тарас пекех сикет. Эх, апăрша Микки! Улаттие мĕн-мĕн каласа хăртмарĕ-ши вăл. Иçмасса, арăмна та ху хĕнесе вĕлертĕн эс терĕ-çке. Çак сăмах чăтма çук тарăхтарчĕ Улаттие.

— Мĕн тăрать çак? Айта, кĕрсе тух, — татах чĕнчĕ Хреççи.

— Сăра пур-и сан? — ыйтрĕ Улатти хăй сассине хăй ĕненмесĕр.

— Тин йӳçнĕ çĕнĕ сăра пур. Кирлех пулсан лешне те тупăпăр. Хамăр çыншăн хапха уçă.

Хреççипе Улатти пӳрте кĕчĕç. Сĕтел çине кукăльсем ретлесе хунă.

Часах Хреççи вĕсен çумне кăмака умĕнчен пысăк кăкшăмпа çĕнетнĕ кăрчама пырса лартрĕ.

— Çĕнетнĕ сăра ĕçсен пурнăç çĕнелет тет. Тыт-ха, — терĕ вăл Улаттие курка тыттарса.

Ăшĕ хыпнă Улатти пысăк куркана пĕр самант çавăрса хучĕ.

— Татах парас-и? — тепĕр курка тултарчĕ Хреççи. Улатти кăна та ĕçрĕ.

— Ара, татах тултарам-ха. Сан пысăкăш çынна икĕ курка мĕн вăл.

— Çитет! — Улатти куркана сĕтел çине кайса лартрĕ, парăс пӳрне хулăнăш чикарккине чĕртсе ячĕ.

— Фу, чыхăнтарсах лартрĕ, — терĕ Хреççи хăй патне тĕтĕм çитичченех. — Ан турт çав пакăçа. Вĕлерен мана! — курнăçланчĕ вăл.

— Вилсен вил вара. Пурпĕрех усси çук санран. Колхоза пĕр кун тухатăн та эсĕ — пĕр эрне канатăн.

— Ара, çак Улатти чĕлхине! Мĕншĕн саваласа яман-ши? Тем те калаçать.

Улатти урăх шӳтлесшĕн пулмарĕ.

Вăл Хреççи пирки мĕн шутланине ăна тӳрех калама шутларĕ:

— Хреççи, эсĕ малашне те çапла тӳр пилĕк пулса пурăнас тетĕн-и? Ĕмĕрӳнте пĕрре те пулин çурăмна лачкам тар тухиччен ĕçлеме шутлатăн-и эсĕ? Е ĕçлем пекки тунипех пурăнас тетĕн?

Анчах Хреççи, унăн сăмахĕсене илтмен пекех, каллĕ-маллĕ чупкаларĕ, хĕвĕшрĕ, апат-çимĕçе Улатти умнерех тĕртсе пачĕ.

— Çи-ха, çи, Улатти, çын хуйхине туйман этем.

— Мĕнле хуйхă тата сан?

— Ара, эсĕ те юратма пăрахрăн та, питĕ тунсăхлатăп.

— Эсĕ ирех тăр та хире чуп, ирех тăр та хире чуп, — терĕ Улатти. — Тунсăху кĕсьери укçа пек тасалĕ...

— Пĕччен çав-çавах кичем. Укçа тенĕрен... ара, укçа тупса паракан та çук çав мана. Вут-шанкă хатĕрлесе паракан та çук. Пĕлтĕр эсĕ пĕр-ик лав кӳрсе пулăшрăн. Çавăнпа çеç аран-аран йăпанкаласа хĕл каçрăм. Эх, санпа пурăнсан...

— Çук, манăн санпа ĕç тухмасть.

— Мĕншĕн татсах калатăн?

Улатти чĕнмерĕ, вăл паçăрах тухса кайма шутланăччĕ. Анчах темшĕн тухса каяймарĕ. Халĕ акă унăн урисем çемçелчĕç. Чĕлхи ытларах сӳпĕлтетекен пулчĕ. Ахаль чухне илемсĕррĕн курăнакан Хреççи ăна йĕркеллех пек курăнчĕ... Кăрчама çапла-çке вăл, çурма ухмах çынна тĕп ухмах тăвать, ăслă çынна çурма ухмах тăвать.

Хреççи хăйне Улатти чĕпĕткелесе, çапкаласа илнĕшĕн савăнчĕ, часах сĕтел çине çуттине те кăптăрт кăларса лартрĕ.

— Ара, эпир, мĕн, çын мар-и, пĕр шуçтав эрех хакне тăмастпăр-и? — терĕ вăл.

«Пурпĕр ĕçмесĕп», — шухăшларĕ Улатти хăйне хăй хытарса. Анчах çак хушăра Хреççи икĕ черккене эрех тултарса пĕрне Улатти аллине тыттарма та ĕлкĕрчĕ, унтан хăйĕн черккине унăннипе чăнк-чăнк! шаккаса илчĕ...

Хреççин Улаттие кĕçĕр хăй патĕнчех хăварса çынсем умĕнче вăл ăна пăрахман пек кăтартас килчĕ. Вара кĕвĕçсе çӳрени те, Татюка унта-кунта тустаркаласа илни те вырăнлăрах пулĕччĕ. Ăçтан пĕлен, Эльба салтакĕ, тен, яла култарнă-култарнах, Хреççипех пурăнас пуль тесе калама та хал çитерĕ. Анчах Улатти чăпар карттусне пусарах тăхăнчĕ те пиншак тӳмисене майĕпен тӳмелесе алăк хăлăпне ярса тытрĕ. Вара тухса кайрĕ. Анчах урамра пĕр-ик утăм ярса пуссанах эрехпе кăрчама Улаттие тем те пĕр калаçтарма тытăнчĕç.

— Кам ку? Улатти ку. Анаткас урамĕпе Улатти утса пырать. Утать-ха Улатти! Утма пăрахман, — терĕ.

Вăл хутран-ситрен сулăна-сулăна каять пулин те малалла çирĕппĕн яра-яра пусать. Акă ялти чи ватă, чи хулăн хурама умне çитрĕ.

— Сывă пурăнатăн-и?! — çĕлĕкне хывсах саламларĕ ăна Улатти.

Вăркăш çил килчĕ те, çулçăсем хыттăн чашăлтатса илчĕç. Улатти çакна илтсен сасартăк çӳçенчĕ, чĕтренчĕ.

— Эсĕ илтетĕн-çке ман сăмаха! Эсĕ пурне те ăнланатăн. Санăн этемле калаçма чĕлхӳ çеç çук. Ах, чĕлхӳ пулсан калаттăнччĕ эс.

Сан айунта выляса ӳснĕ-çке эпир. Сан туратусен, çулçусен сулхăнĕнче, хӳттинче. Вылянă, кулнă, йĕнĕ. Татах нумайччен яла илемлетсе лар эсĕ. Ан хăр, ан ӳк. Сан айунта ман Петĕр те, Ванюк та, Витюк та çӳреччĕр.

Улатти хураман шултра та çирĕп хуйăрĕсене кушăрканă, хытнă аллисемпе тытса пăхрĕ, саврĕ. Акă, кĕтмен çĕртен тенĕ пекех, ун аллине пысăк мăкăль, хурама çăпанĕ, лекрĕ.

— Ах, çăпан та пур-çке сан. Тĕнчере пурин те хăйĕн чир-чĕрĕ, хуйхи-суйхи пур иккен, эх!

Эльба салтакĕ питне хурама çумне тата хытăрах пăчăртарĕ. Йывăçăн чуна çывăх, кăшт йӳçенкĕрех шăрши килĕшрĕ ăна.

— Эх, тăванăм! Эх, манми хурама! Сан çумăнта эпĕ Елянпа паллашнă. Тăраттăмăр вара. Çумăр шăпăртатса çунă чухне те сан айăнта тăма тип-типĕччĕ. Калаçаттăмăр. Телейлĕ, ырă пурнăç çинчен. Халĕ ак пĕчченех эп. Сан айунта тăр пĕччен. Елян çук ĕнтĕ. Çук. Унсăр пуçне чĕрере те нимĕн те çук...

Улатти куçĕнчен вĕри тумламсем шуса анчĕç. Кăшт вăхăт иртсен ун чун-чĕри лăпланчĕ. Вăл хурамана савса:

— Сывă пул-ха эппин... — терĕ те килнелле утрĕ. Утнă май хуллен юрă ĕнерчĕ.



Вĕлле хурчĕ — ылтăн хурт,

	Вĕлле хурчĕ — ылтăн хурт, ылтăн хурт!

Мĕншĕн эсĕ нăрлатан,

Мĕншĕн эсĕ нăрлатан, нăрлатан?



Ялакки çырми хĕрне çитсен Улатти пăхкаласа тăчĕ. Вăрман енче сарă уйăх пур. Сентре Униçĕмĕсен хапхи çумĕнче сурăхсем выртаççĕ. Аялта çăл шапăртатать. Пушар каланччи çапма пуçларĕ: та-ан! та-ан! тутарать. Эльба салтакĕ миçе сехет çитнине шутлама пуçларĕ.

— Тьфу! — терĕ вăл юлашкинчен. — Халĕ вун тăват сехет-и вара? Мĕншĕн вун тăваттă çапрĕ вăл. Аташать иккен Тимахви мучи. Ăсран тайăлать.

Улатти урампа хĕр çавăтса пыракан йĕкĕте курчĕ те:

— Эй, ывăлăм, миçе сехет халь, — тесе ыйтрĕ.

— Вун иккĕ çапрĕ-çке, — терĕ лешĕ.

— Мĕнле вун иккĕ пултăр, вун тăваттă çапрĕ вăл, — килĕшмерĕ унпа Улатти.

Каччăпа хĕр кула-кулах пăрăнса кайрĕç.

— Кам эсĕ?! — кăшкăрса юлчĕ Улатти.

Ялакки çырми урлă Улатти кĕпер урлă мар, тӳртен, пĕрене тăрăх каçма шутларĕ. Акă вăл юрла-юрлах пĕрене çине ярса пусрĕ.

Сарă чечек тăрринче, Сарă чечек тăрринче, тăрринче Çавăрăнса çӳретĕн, Çавăрăнса çӳретĕн, çӳретĕн...

Эльба салтакĕ татах юрлама пуçланăччĕ, сасартăк юрă татăлчĕ, шыва темле йывăр япала шампăлт! туса ӳкрĕ.

Улатти сивĕ шыва персе ансанах хăйĕнпе мĕн пулса тухнине чухласа илчĕ. Вăл вăй çитĕшне ишме, малалла тапаланма пуçларĕ. Анчах мĕн амакĕ-ха? Çыран хĕррине çаплах çитме çук. «Эй, ăçталла каятăп эп?» — шухăшларĕ Улатти. Кĕçех сылтăмалла пăрăнчĕ. Çатăлтатать, çатăлтатать, ишет, ишет — çаплах ишсе тухаймасть. Ăçтан тупăнчĕ-ха кун пек тинĕс? Вĕçĕ-хĕрри те çук. Улаттин хăрах атти хывăнса ӳкрĕ. Йĕпенсе йывăрланнă тумтирĕ аялаллах туртать. Ниушлĕ çакăнтах путса вилмелле? Ниушлĕ пурнăç вĕçĕ ку? Çук, Улаттин кун пек ухмахла вилĕмпе вилме юрамасть. Вăл пĕтĕм вăйне пухрĕ те татах ишрĕ. Сывлăшĕ пӳлĕнчĕ унăн. Çăварне шыв кĕчĕ. Улатти путрĕ. Унăн икĕ ури те — атăлли те, çарранни те — юшкăн ăшне кĕчĕ. Эльба салтакĕ юлашки чун хавалĕпе урисене çĕре тапса çĕкленчĕ те каллех çиеле сиксе тухрĕ. Тулли уйăха курчĕ. Унтан каллех путрĕ. Каллех çĕкленсе уйăха курчĕ. Çапла шыв айне ана-ана хăпарса Улатти çыран хĕрринчи йăмра тымарне ярса тытрĕ-тытрех. Ĕнтĕ унăн куçĕ умĕнчен уйăх çухалмарĕ, ĕнтĕ çăлтăрсем те çиçсе тăчĕç. Эльба салтакĕ шыва шăмпăртаттарса çыран хĕррине, шап-шурă хур тĕкĕпе тулнă ешĕл çерем çине, тухса выртрĕ. Ним хускалмасăр чылайччен выртрĕ вăл.

«Таçти çĕршывра та пултăм, — шухăшларĕ Улатти тулли уйăха пăхса. — Днепр урлă, Висла урлă, Одер урлă каçрăм. Эльбăра ишрĕм. Ним те ун пек-кун пек курмарăм. Киле аванах персе çитрĕм. Кĕçĕр мĕн пулчĕ-ха ку? Çак шапа пăттиллĕ Ялакки çырмине путса вилеттĕм. Ял кулли-çке ку! Тĕнче кулли! Эльба салтакĕ Улатти çак шывра хур курчĕ. Эй-яй-яй! Мĕн патне çитрĕн эсĕ, Улатти? Ăçта санăн «пысăк пăнчă» текенни? Ăçта санăн чăтăмлăх? Эсĕ, чăннипех те, пĕтнĕ çын иккен! Эсĕ ултавçă! Эсĕ ял-йыша улталарăн, председателе улталарăн. Алексеев юлташа улталарăн, Праккана улталарăн, Хритун мучие улталарăн. Веç, пурне те улталарăн. Санăн çакăнтах, çак Ялакки çырминчех, пĕтмеллеччĕ. Хреççи... Хреççи умĕнче чăтăмлăх çитмерĕ-çке сан. Эсĕ каллех мăшкăл, асап куркине тытрăн. Эй, намăс! Мĕн курмалла ĕнтĕ? Мĕн тумалла? Çын умне мĕнле питпе тухмалла? Ачасем умне мĕнле пырса тăмалла?» Улатти йăмрасенчен тыта-тыта килне васкарĕ.

Киле çитсе ик-виç сехет çывăрсанах Улатти темрен хăранă пек ялт! сиксе вăранчĕ. Ĕçрен юлмарăм-ши тесе сехет пăхрĕ. Тăватă сехет иккен. Çапах та пӳртре тĕттĕм. Вăл чӳречине уçса пăхрĕ те шалтах тĕлĕнчĕ. Талккăшпех пĕлĕт хупăрласа илнĕ, шăпăртаттарсах çумăр çăвать. Улатти картишне чупса тухрĕ те кĕлет умне çуса çакнă кĕпесене пуçтарса алкумне илсе улăхрĕ, Витюк пахча хапхи патнех хывса хăварнă пушмакĕпе чăлхине тупса кĕчĕ. Çумăр шывĕ тултăр тесе пӳрт çумне лаххан, таз, витресем лартрĕ. Ун хыççăн пӳрте вут çĕклесе кĕчĕ те яшка çакса ячĕ. Çанталăк ытла нӳрлĕрен ĕнтĕ мăрье начар туртать, пӳрте тĕтĕм тухрĕ.

Çапла кил хушшинче аппалансах кăнтăрла та çитрĕ. Çумăр чарăнмасть. Васкамасăр пĕр тикĕс чашлаттарса тăрать. Çил çук. Ăшă. Пӳрт умĕнчи йăмрасем, хурăнсем питĕ лăпкăн, ним хускалмасăр лараççĕ. Курăксем пуçĕсене чăлт çĕкленĕ, ем-ешĕл. Вĕсем çине халиччен нихçан курман пекех савăнса пăхатăн. Паян пĕтĕм тĕнче уява хатĕрленнĕ пекех çăвăнса тасалать.

Кăнтăрла иртсен Улатти хăйĕн пиншакне, шăлаварне çуса кăмака çумне çакрĕ. Ун хыççăн ачисен кĕпи-йĕмне çума пуçларĕ. Пӳрте ăшă пăс тулчĕ. Урайĕ йĕп-йĕпе. Чӳречесем тарланă. Çумăр шывĕ хăвăрт шуратать иккен. Çапах та Улаттин ĕçĕ часах пĕтмерĕ. Ун пичĕ тăрăх шултра тар тумламĕсем шуса анчĕç.

— Хĕрарăмсăр пурнăç пурнăç-и ку? Эй-яй-яй! — тарăхрĕ Эльба салтакĕ.

Унччен те пулмарĕ, алăка такам шаккани илтĕнчĕ. Улатти питĕнчи тарне кĕпе çаннипех шăлса илчĕ, ярмак кĕпине тӳмелеме васкарĕ. Хăй ним пулман пекех:

— Кĕрĕр! Кĕрĕр! — терĕ.

Пӳрте правленире хутпа çӳрекен хĕр — Римма кĕрсе тăчĕ.

— Улатти пичче, çакăнта ал пус, — терĕ вăл темле список тыттарса.

— Мĕн хучĕ ку?

— Правлени ларăвĕ пулать. Çавăнта чĕнеççĕ.

Çĕнĕ трактористăн чĕри кăртах сикрĕ. Ниушлĕ каçхи пăтăрмаха халех сисрĕç? Ниушлĕ ун çинчен правление хыпар çитме ĕлкĕрнĕ? Урăх мĕншĕн чĕнме пултараççĕ-ха Улаттие? «Эх, лекрĕм пулас! Мĕн тăваççĕ ĕнтĕ? Трактористран кăларса çапсан? Кукуруза хирĕнчен хăваласа ярсан?!»

— Ма ал пусмастăн эс? Пус.

— Пусатăп-ха, — ыйхăран тин вăраннă пек пулчĕ Улатти. Римма тухса кайсан та вăл шухăшпа пуçне нумай çĕмĕрчĕ. Эх, мĕн тума кĕтĕм-ха Хреççи патне? Тен, эпĕ пĕвере шăмпăртатнине те курнă пуль. Правление эп çитнĕ-çитменех кулса яраççĕ ĕнтĕ. «Ну, каçхи кăвакал», — тейĕç. Тракторист кĕпесене ухса пĕтерчĕ те пысăк тазра чӳхеме тытăнчĕ. Ванюк сĕтел хушшинче сăвă вĕренсе ларать:

Нарт-нарт! кăвакал, Ăçта каян, кăвакал?

Çак сăмахсем Эльба салтакне «Нарт-нарт! Улатти, ăçта каян, Улатти?» тенĕ пекех илтĕнеççĕ.

Кăшт вăхăт иртсен Улатти çунă кĕпе-йĕме çакма пӳрт тӳпине улăхрĕ.

— Эй, Эльба япали! Колхозра прачечнăй кирлĕ те, — хăй тĕллĕн калаçрĕ вăл.

Правление Улатти арчари çĕнĕ костюмне, çĕнĕ кĕпине тăхăнса кайрĕ. Çумăр ытлашши ан йĕпеттĕр тесе плащ пĕркенчĕ. Çул хĕррипе, çерем тăрăх, утма аван. Тĕрĕссипе, Улатти çумăрлă çанталăкран нихçан та çӳçенсе, хăраса курман. «Этем тăвар мар, ирĕлмест», — тенĕ Улатти.

Правленире çынсем чылай. Улатти пырса кĕрсен ун çине уйрăмах чăр-р пăхни, унран ютшăнарах тăни, унпа ухатах калаçманни сисĕнсех каймарĕ. Çакна пĕлсен Эльба салтакĕн чĕри кăшт лăпланнă пек те пулчĕ. Вăл бухгалтертан хăйĕн ĕç кунĕпе миçе тенкĕ укçа тухнине, пĕркун хапха юсама хăма илнĕшĕн миçе тенкĕ тытса юлнине ыйтса пĕлчĕ.

Коридорта колхозниксем табак туртаççĕ, шӳт тăваççĕ. Сентре Униçĕмĕ механизаторсен училищинчен курма килнĕ. Униçĕме Улатти табак сĕнсе пăхрĕ. Лешĕ пуçне кăна сулларĕ.

— Ун пек пакăçа çăвара чикместĕп, — терĕ. — Сиенлĕ вăл. Пĕр лектор пире табак сиенĕ çинчен виçĕ сехет лекци вуласа панăччĕ.

— Ой-ой! Виçĕ сехет хушши пĕр туртмасăр епле чăтрĕ вăл?

— Кам пĕлет ăна. Тен, малтан лайăхрах паклаттарса тухнă пуль, — шухăшламасăр тенĕ пекех персе ячĕ Униçĕм.

Коридорти çынсем пурте кулса ячĕç. Çак вăхăтра правлени алăкĕ уçăлчĕ те, председатель çынсене кĕме ыйтрĕ.

— Пухăнса çитнĕ пулас. Айтăр, кĕрĕр. Ларăва пуçлăпăр, — терĕ.

Колхозниксем кĕпĕрленсе председатель пӳлĕмне кĕчĕç.

Улатти алăк патĕнчи кĕтесе, чи вăрттăн вырăна, вырнаçрĕ. Ларура пурте колхозри ятлă-сумлă çынсем. Парторганизаци секретарĕ, бригадирсем, ферма заведующийĕсем, чи хисеплĕ колхозниксем. Улаттие кунта темшĕн хăй йăнăшпа лекнĕ пек туйăнчĕ. Халь-халь тухса кайма хушасса кĕтсех ларчĕ вăл. Анчах никам та ун еннелле тинкерекен, ун ятне асăнакан тупăнмарĕ-ха. Çакă Эльба салтакне татах пăшăрхантарчĕ. «Асăрхаман пулĕ-ха вĕсем мана», — шухăшларĕ вăл. Юлашкинчен Улатти тӳсеймерĕ, хуллен çĕкленчĕ те:

— Лаврентий Павлович, манăн кунтах лармалла-и? — тесе ыйтрĕ. — Йăнăшпа лекмен-и эп кунта?..

— Çук, йăнăшпа мар. Правлени ларăвне ятарласах чĕнтĕмĕр. Активистсен шутĕнче тăратăн эсĕ халь. Ырă колхозниксен шутĕнче. Малашне колхозри ыйтусене пĕрле татса парăпăр. Йăнăш татса парсан мана çеç мар, сана та çамкаран шаккĕç, — шӳтлесе ăнлантарчĕ ăна председатель.

— Улаттин картлă çамки шаккамалăх пур-ха, — сăмах тĕкрĕ Пракка.

Ларура чи малтан тырпула тĕрĕс-тĕкел пăхса ӳстересси çинчен калаçрĕç. Колхоз агрономĕ Лида Калашникова кашни бригадăри ĕçех тĕплĕн тишкерсе, мухтаса, тиркесе тухрĕ. Çак лутрарах, пăрчăкан пек вăш-ваш Лида куçĕнчен хирти нимĕнле ĕç те пытанса юлаймасть. Вăл пурне те курать, сисет. Чи пĕчĕк кăлтăксене те пĕлсех тăрать. Микка кукуруза калчисене амантса культиваци тунине те агроном çийĕнчех асăрханă. Халĕ те вăл ун çинчен çилленсех, тарăхсах каларĕ.

— Калчасене тӳрлетсе тăкакланă ĕç укçине Миккаран хăйĕнчен тытса юлмалла. Ача вăййилле ĕçлеме пăрахтăр. Унсăрăн чĕрине пырса тивмест унне. Микка уй-хир тулăх пултăр тесе мар, кĕсйи тулăх пултăр тесе тăрăшать. Укçашăн çуннăран унăн чыс-хисепшĕн çунма тахачĕ те юлмасть. Унăн меслечĕ «Хамăн пурăнса пултăр, ыттисем пуçхĕрлĕ».

Улатти çумĕнчи Микка, çак сăмахсене вуç илтмен пекех, хаçат пăхкаласа, кăшт кулам пекки туса ларчĕ. Анчах хăйне тем пек лăпкă тытма тăрăшсан та Микка чунне кушак чавни сисĕнчĕ-сисĕнчех. Вăл хутран-ситрен сасартăк кăрт! сике-сике илчĕ. Хăй асăрханман чухне аллинчи хаçачĕ чăштăр-чăштăр туса силленчĕ. Ансăр питне тар шатри пек пăнчă-пăнчă хĕрлĕсем тухрĕç.

— Тупнă калаçмалли, — мăкăртатрĕ Микка хуллен. Агроном каласа пĕтерсен колхоз председателĕ хĕрлĕ кăранташĕпе сĕтеле хыттăн шаклаттарса илчĕ.

— Эпĕ Микка мĕн пакăлтатнине илтрĕм, — терĕ Лаврентий Павлович. — «Тупнă калаçмалли» тесе мăкăртатрĕ вăл. Хе! Ытла та çăмăл шутлатăн-çке эс. Саншăн пулсан шăйрăк хăварни те, кукуруза калчисене çĕмĕрни те ним те мар. Айта кĕрлеттер! Колхоз аслă, тӳсет. Непуç, хăвăн пахчунти çĕр улмине ун пек çĕмĕрсе чĕретĕн-ши эсĕ? Ун пек чĕрсен сана арăму кăшласах ярать. Пĕр кун çеç мар, эрнипе, çулталăкĕпе тăнна илет. Çатма çинчи пăрçана ăшаланă пек ăшалать.

— Ман çеç мар, сан карчăку та çаплах пулĕ-ха. Хĕрарăм тени пурин те пĕр йăхранах, — тӳсеймесĕр каласа хучĕ Микка.

— Арăмна хурламастăп-ха эп, — кăшт кулнă пек пулчĕ председатель. — Арăмсем сан та, ман хамăн та таккуйски. Эпĕ кунта акă мĕн çинчен каласшăн. Хиртине те, колхозăнне те çав хамăр килти çĕре, килти пурлăха хисепленĕ пек хисеплесчĕ. Çук, ун пек çеç те мар. Тата ытларах, мĕншĕн тесен пирĕн чăн-чăн вăй, чăн-чăн пуянлăх, чăн-чăн телей анлă хирте, фермăсенче. Колхоз атте пуян пулсан — эпир те хăватлă, пуян. Тăван çĕршыв вăйлă, паттăр пулсан — эпир те чăн-чăн улăп, пĕррех ярса пусатпăр та çичĕ çухрăм каятпăр. Канма ларсан çăпата ăшне кĕнĕ тăпрана шапăр-р! силлетпĕр те, сăрт пулса юлать.

— Анлантăм ĕнтĕ, пĕлтĕм, — çаплах хаçат вулам пекки турĕ Микка.

— Çук, ăнлансах çитмен-ха эсĕ, — Миккана тарăхтарас, чĕрине витерес тесех шутларĕ ĕнтĕ председатель. — Эсĕ çăкăр историне пĕлместĕн. Çăкăр историйĕ питĕ пысăк вăл. Ăна çырас пулсан нумай кĕнеке пулмалла. Эпĕ сана çав историрен пĕр пĕчĕк сыпăк çеç илсе парам. Иртнĕ вăрçăра, хăвăрах пĕлетĕр, Ленинград патне блокадăна, ункăна, лекрĕм эпĕ. Чылай уйăх выçлă-тутлă пурăнма тиврĕ. Пирĕн взводра, Микка, чисти сан пекех çамрăк, хитре каччă пурччĕ. Вăл çапăçура та начарах марччĕ. Пĕррехинче пире малти линирен мунча кĕме илсе кайрĕç. Мунчи Ленинград хĕрринче. Тул çутласпа çитрĕмĕр çакăнта, çăвăнса тасалтăмăр. Вара канма выртрăмăр, мĕншĕн тесен кăнтăрла пурпĕрех малти линие кайма май çукчĕ. Каçчен кĕтсех тăма тиветчĕ. Эпир матрассăр-мĕнсĕр, хăлтăр-халтăр краватьсем çине икшерĕн вырнаçнăччĕ. Пурте çапла. Çавăн чухне хайхи леш çамрăк каччă тӳсеймен, хăй çумĕнче выртнă салтакăн противогазĕнчи çăкăра (çывăриччен çеç илнĕ паека) пӳрнипе пĕчĕккĕн-пĕчĕккĕн кăларса веçех çисе ярать. Хайхи вăрантăмăр. Çăкăрĕ çĕтнĕ салтак тарăхса кайрĕ, шавлама пуçларĕ. Командирсем чупса пычĕç. Çăкăра тĕпрете-тĕпрете çинĕ путсĕре кăптăр-каптăр пуçтарчĕç те илсе кайрĕç. Çакăншăн, пĕлетĕр-и, мĕн тунă ăна? Çар трибуналĕ суд тунă та персе пăрахнă. Вăт çавăн пекки те пулнă пурнăçра. Акă мĕн хака тăрать тăват çĕр-пилĕк çĕр грамм çăкăр!

Эсĕ, Микка, çăкăр хакĕ çинчен шутланă-и хăçан та пулин?

— Чисти ним пĕлмен ухмах мар-ха эпĕ, — хаçатне хыттăн чаштăртаттарчĕ Микка.

— Пĕлетĕп. Ним пĕлмен çын мар эсĕ. Çапах та тулă акнă чухне мĕншĕн пĕр тĕле çур миххе яхăн вăрлăх тăкса хăварнă-ха эсир? Астăватăн-и çакна?

— Эй, çăвар тути яраççĕ тата! — кăшкăрса каларĕ Микка. — Колхозăн тепĕр чух çур михĕ мар, лавĕ-лавĕпе пĕтет пуль. Маннă-и эсир йĕтемре хăма пек тырă выртнине? Маннă-и çапнă улăма киле тиесе килсен Хреççипе Кирле Михали картишне йĕтем уçсах çапуççипе тепĕр хут кĕрĕслеттернине? Халĕ чĕрĕк михшĕн шавлаççĕ. Йăлăхтарчĕ мана пустуй палкани.

— Мĕнле пустуй пултăр-ха ку? — сиксе тăчĕ Пракка. — Эсĕ чĕрĕк мих тăкса хăвар, тепри тепĕр чĕрĕк мих... Пирĕн колхозра ĕçлеме пултаракансем пурĕ икĕ пин çын. Кур-ха, кашниех чĕрĕк мих хăварсан — пилĕк çĕр михĕ тулă пĕтет. Пилĕк çĕр михĕ! Вăт!

— Кашниех хăвармаççĕ ĕнтĕ ăна, — парăнасшăн пулмарĕ Микка.

— Эппин, эс çынсем ун пек хăтланмĕç-ха. Мана, айта, юрĕ терĕн-и?

— Ун пек калаканни çук вăл.

— Пур çав. Акă кунтах ларать.

Часах хыттăн ӳсĕрсе, пукана асăрханусăр шăкăр-шакăр тутарса Улатти тăчĕ.

— Манăн пĕр-ик сăмах калама юрать-ши кунта? — ыйтрĕ вăл.

— Каламалли пулсан кастар! — илтĕнчĕç сасăсем.

— Эпĕ çылăхлă çын, — сăмахне пуçларĕ Улатти, — колхозри дисциплинăна, устава пăсни кашниех çылăх шутланать пулсан мана вилнĕ-вилменех тамăка ямалла. Эпĕ ун çинчен нумай пуплешмĕп. Мĕншĕн çылăхлă иккенне кунти çынсем пурте витĕр пĕлеççĕ. Анчах эпĕ, турра ĕненместĕп пулин те, хирте кавет тăвасшăн. Чиркĕве кайса мар, хире тухса çылăха пĕтерес тетĕп. Тĕрĕс-и ку? Ман шутпа, тĕрĕс.

Манăн çынна ятлама полномочи текенни çукрах. Эпĕ бригадăра штрафнăй шутланатăп. Çапах та Миккапа эпир ĕнер аванах тытăçрăмăр. Эпĕ тӳсеймерĕм. Кукуруза калчишĕн чун ыратрĕ. Хытах каласа тăкрăм пулас Миккана. Хăй те мана çĕрти-çӳлтипех каларĕ. Юлташсем, эпĕ — салтак. Эпĕ Эльба хĕррине çитнĕ. Эпĕ... эпĕ хам юлташ, хам çумри салтак хăравçă, сутăнчăк пулнине тӳсме пултараймастăп. Микка маншăн чăннипех сутăнчăк.

— Эй, тĕнче! Камсем ятлама тытăнчĕç мана, — юриех ассăн сывларĕ Микка. — Сутăнчăк пултăм иккен...

— Мĕн эс? Тĕрĕс мар-им? Эсĕ бригада çыннисене сутатăн. Эс мĕнле те пулин пакăçла ĕç тусан тӳрех ытти колхозниксене, пирĕн бригадира, Прокопий Егоровича, сăмах лекет. Ку вара çынсене сутни мар-и? Сутни, пĕтерни. Сана тӳрех каларăм-çке: «Микка, лекетĕн!» — терĕм. Вăл ун чухне. Кайран...

— Кайран мĕн тата? — çаплах сăмахпа йĕплеме чарăнмарĕ Микка.

— Кайран-и? Кайран кашăкпа уйран.

— Çавă çеç пуль...

— Çук çав. Эсĕ кукуруза калчисене тӳрлетме пынă хĕрарăмсене хăваласа яма тăтăн. «Сирĕн мĕн ĕç пур кунта?» — терĕн. Çак сăмах вăл питĕ пуçтаккăвăй сăмах. Колхоз территоринче ун пек сăмах пулма пултараймасть. Эпир пĕччен хуçалăхра мар, çавăн пекех хушма хуçалăхра та мар, эпир пĕрлешӳллĕ хуçалăхра...

Вăт Микка! Пурнăçра сана та, мана та тăн пама пултараççĕ. Халăхăн ачашлакан ачи те çук, курайман ачи те çук. Халăх пурне те пĕлсе савать, пĕлсе çупкă парать. Çавăнпа пирĕн халăх-тетерен, халăх-асаттерен вĕренмелли нумай-ха. Вăт çавă çеç манăн.

Улатти Миккана хулпуççинчен çăт çапса: «Вăт Эльба!» — терĕ. Ун хыççăн каллех пуканне тӳрккессĕн шăкăр-шакăр! тутарса курăнми пулчĕ.

Микка хăйне тем пекех паттăрла тыткаларĕ пулин те ун чун-чĕри хурланчĕ, йывăрланчĕ. «Тек кун пек лару таврашне нихçан та лекес марччĕ. Мĕн шуйттанла килсе тухрăм-ха эп кунта? Мĕншĕн культиватора лайăх çирĕплетсе кăкармарăм? Ансат мар иккен юлташсем кӳреннине итлесе ларасси. Кунта лариччен ахалех пĕр-ик смена сухаласа парăттăм», — шухăшларĕ вăл.

Ларури çынсем Миккана хальхинче ятланипе те çитĕ, малашне куç курĕ терĕç.

Унтан ларура калчасене минераллă им-çампа хăна тăвасси çинчен, пăрçа хирĕнчи хурт-кăпшанкăсене пĕтересси çинчен, утарти çуркуннехи ĕçсем çинчен калаçрĕç.

Киле таврăннă чухне Улатти çĕкленӳллĕн, паттăррăн утрĕ. Хăйне чыс-хисеп туса, активист шутласа правлени ларăвне чĕнни «пĕлĕтех хăпартрĕ» ăна. Чăнах, мĕн тери кăмăллă вăл ялти ятлă-сумлă çынсемпе пĕрле пулни, колхозри ĕçсем çинчен пĕрле шухăшлани, ĕмĕтленни, пĕр-пĕр япалана тайтарса, чухласа пăхни. Улаттие халиччен кун пек ларусене вăрçма, штрафлама çеç чĕнетчĕç. Халĕ ак Улаттие усалпа мар, ыррипе чĕнчĕç. Вăл тухса каланине пурте йĕркеллĕ итлерĕç. Калаçасса вара мĕнле калаçрĕ-ха вăл? Темшĕн Улаттие хăй ним йĕркесĕр, пăт-пат калаçнă пек туйăнчĕ. Çав калаçура тем çитмен пек, тем пăтраштарса, чăлхантарса тăнă пек сисĕнчĕ. Çапах та Улатти паян телейлĕ. Ана халĕ тăри юрри те хитререххĕн илтĕнет. Уншăн халь хĕвел те, йăмрасем те, уй-хир те, çул хĕрринчи ешĕл курăк та паçăрхинчен нумай хитререх, хаваслăрах. Уншăн халь пĕлĕт те çутăрах, тĕнче те ирĕкрех.

Анчах Улатти хăйĕн чĕри тĕпĕнче ăна самантлăха та канăç паман, темĕнле палăри-палăрми туйăм пуррине сисрĕ. Мĕн-ши вăл ăна çапла асаплантарать? Улатти ĕнер каллех хăйне хăй алла илеймесĕр мыскара туса çӳрени мар-ши?

Çуллахи ăшă, çутă, янăравлă кунсем. Ял çумĕнчен пуçласах çӳллĕ ыраш хумханса ларать. Ыраш пуссинчи такăр сукмакпа пăртак кайсанах Кăпшар çырми хĕррине çитсе тухатăн. Эсĕ вара салтак тӳмисен шап-шурă тинĕсне куратăн та пĕр вырăнта юпа пек хытса тăратăн. Çав шап-шурă тинĕс таçтах-таçтах хăпарса каять. Çырма ку енче те, варринче те, леш енче те шурă чечексем, чечексем. Вĕсем тинĕсри çăмăл хумсем пек хумхана-хумхана илеççĕ те, эсĕ чун-чĕре çĕкленнипе ху сисмесĕрех питĕ ăшшăн кулса яратăн. Чун савнине пăхнă чухнехи пекех хĕпĕртетĕн. Эсĕ тĕнче ытарма çук хаваслăн, ытла та çутă, чечек сăнпа эрешленсе, çиçсе тăнине куратăн. Эсĕ шалтах тĕлĕнетĕн. Ниушлĕ эпир пурăнакан тĕнче, эпир çуралса ӳснĕ тавралăх çакăн пекех илемлĕ тетĕн. Санăн çак илем кунтах, хăвăн умăнтах çиçсе, ташласа, кăчăк туртса тăнине ĕненес те килмест. Çук, пирĕн çĕршыв мар пуль ку, тĕлĕкре çеç курăнать пуль ку мана тетĕн.

Салтак тӳми чечекĕсем çинче шурă, сарă, шупка кĕрен лĕпĕшсем вĕçсе çӳреççĕ. Таса, черченкĕ, лăпкă, сăпайлă вĕсем. Чечексем пекех хитре, савăнăçлă. Тепĕр чухне çав лĕпĕшсем йышлăн вĕçсе, выляса çӳренине куратăн та, сана вĕсем лĕпĕшсем пек те мар, чĕрĕ чечексем пек, ырă хĕвеле, сенкер тӳпеллĕ ылтăн куна ытараймасăр çунатланнă салтак тӳмисем пек курăнаççĕ.

Лисук та сукмак тăрăх çăмăллăн утса çырма хĕррине тухсан сасартăк чарăнса тăчĕ, шап-шурă салтак тӳми тинĕсне тинкерчĕ. Хĕрĕн кăвак куçĕ телейлĕн çиçсе илчĕ. Акă ăçта иккен вăл илем, савăнăç, телей. Акă ăçта иккен вăл çамрăклăх çĕкленĕвĕ! Акă ăçта иккен вăл юратун чăн-чăн сăваплă вырăнĕ! Кунта пĕччен шухăшлама, тунсăхлама чи чаплă кĕтес! Кунта кулян, выртса макăр, хĕпĕрте, ташла, чупса çӳре, юрласа яр! Кунта чун савнипе шăкăл-шăкăл калаçса лар, ыйтса пĕл, тĕпче, килĕш, вăрç, çиллен. Кунта сăмах пар, ыталаса чупту, чупту, чупту...

Çамрăк хĕр, ашшĕ патне утара кайма тухнăскер, тӳсеймерĕ, чечексем хушшине ларчĕ. Унăн хĕвелпе пиçсе хĕрелнĕ, таса ӳтлĕ яштака урисене салтак тӳмисем пыра-пыра сĕртĕнеççĕ. Унăн алли патĕнче те салтак тӳми. Лисук пĕр чечекне татса илчĕ те шăршласа пăхрĕ. «Хĕвел шăрши килет», — калаçрĕ хĕр хăй тĕллĕн.

Тӳпере пĕр пĕлĕт татки те çук. Тĕнче янкăр уçă. Кирек ăçталла пăхсан та вĕçĕмсĕр инçет. Лисукăн пурнăçĕ те çавăн пек. Уншăн халь пурнăç ташласа, купăс каласа тăрать. Унăн халь кирек хăш еннелле утма та, вĕçме те ирĕк. Лисук уяр çанталăка, вĕçсĕр анлă тĕнчене ытарайми юратать. Унăн кайăксем чĕвĕлтетнине, çырма шăнкăртатса юхнине, лашасем тулхăрнине, çĕрле каччăсем шăхăркаласа иртнине тăнлас килет. Унăн чи шанчăклă тус, таçти инçетри çĕршыва кайсан та пăрахман тус, вут ăшне чупса кĕме, тарăн авăра чăмма, темле хаяр тăшмана та çапса ӳкерме пултаракан харсăр, хăюллă тус тупас килет. Унăн савнийĕ улăп пек патвар, ăслă, ырă пултăр. Унăн савнийĕ тĕнчери чи паттăр çын, Юрий Гагарин пек, Герман Титов пек, Андриян Николаев пек паттăр çын, пултăр.

Лисукăн хăйĕн те пултаруллă, харсăр, ĕçчен пулас килет. Зоя Космодемьянская пек, Люба Шевцова пек илемлĕ, хăюллă пулас килет. Тăван çĕршывшăн тĕлĕнмелле ырă-ырă ĕçсем тăвас килет. Лисукăн тĕнчере пурăнас килет, вĕçĕмсĕр, нумай-нумай пурăнас килет.

Çамрăк хĕр тавралăха калама çук ăшшăн, ачашшăн тинкерчĕ. Шанса, кĕтсе, ĕненсе, юратса тинкерчĕ вăл. Салтак тӳмисем каллех чӳхенчĕç, шап-шурă тинĕсĕн çуллахи чи хаваслă хумĕсем инçене-инçене ыткăнчĕç. Çывăхри ыраш хирĕ те юратупа пăлханма пуçларĕ.

Лисук Пракка çинчен шухăшларĕ. Нимех те çук пек ун çумĕнче. Ялти ытти каччăсенчен уйăх пек çутă питпе те, хĕвел пек хитре кулăпа та уйрăлса тăмасть. Çапах та ун çумĕнче хăй патне туртакан илемлĕ, çирĕп вăй-хăват пур. Мĕнре-ши çав хăват? Мĕн амакĕ илĕртет ун çине пăхма? Мĕн амакĕ хĕтĕртет ун çинчен шухăшлама? Тен, пĕр пек ĕмĕт, пĕр пек тĕллев, пĕр пек шухăш-кăмăл? Анчах темшĕн Пракка кăшт кулăшларах пек туйăнать Лисука. Темшĕн ăна курсан тепĕр чухне кулас килет, вăрттăн кăна мар, ахăлтатсах кулас килет. Ара, Хреççи патĕнче эрех тунинех аса ил-ха. Айван! Лисука юратнипех, ун умĕнче тӳрре тухас тенипех хăтланнă вăл çавна. Кунсăр пуçне клубран епле тухса тарчĕ тата? Бригадир мар, чăн-чăн мемме ача, тăм-тăмаккай тейĕн. Ăçта ун çирĕплĕхĕ, паттăрлăхĕ? Пултарать-и вăл хăйĕн çывăх юлташĕшĕн, тусĕшĕн вута кĕме, çулăмра асапланма? Пултарать-и вăл ĕмĕрлĕх шанчăклă, хаваслă, телейлĕ юлташ пулма? Тен, Коля Праккаран шанчăклăрах. Унăн пĕвĕ-сийĕ те яштака, çӳллĕ. Çырусене мĕнле çырать тата?! Кашнинчех «чунăм» та «чунăм». Те чăннипех çырать вăл. Пĕрре те канăç памасть-çке. Вĕçĕмсĕр салам ярать. Лисук хăй пĕр çыру та хирĕç яман пулин те кӳренмест. Çаплах почтальон ун çырăвĕсене кашни кун илсе килет. Тен, хăйĕн патне те пĕр-ик сăмах çырмалла мар-ши? Çын-çке вăл. Пирĕнни пекех чĕри пур унăн, чунĕ пур. Инçетри çĕршывра, тен, ăшă салам та илес килет пуль. Анчах ун пек хăтланни ик мулкача хăвалани пулмĕ-ши? Иккĕшне хăвалăн та — пĕрне те тытаймăн. Ай, мыскара вара. Мыскаран мăйраки кукăр теççĕ.

Çамрăк хĕр инçех те мар, шăпкан тĕмĕ патĕнче пыл хурчĕ вĕçсе çӳренине курчĕ те çирĕппĕн, шуххăн çапла каласа хучĕ:

— Пыл хурчĕ хăйĕн йăвине тупать. Эпĕ те тупăп-ха! — терĕ.

Çав вăхăтра çывăхрах, питĕ çывăхра, ыраш хушшинче, путене пĕт-пĕлтĕк! туни илтĕнчĕ. Лисук тĕлĕннипе пуçне ялт çĕклесе пăхрĕ. Ниушлĕ çакăнтах путене пур? Лешĕ татах икĕ хутчен: пĕт-пĕлтĕк! пĕт-пĕлтĕк! турĕ. Унччен те пулмарĕ — ыраш ăшĕнчен Пракка кулкаласа тухрĕ.

— Пĕт-пĕлтĕк! — терĕ вăл чăн-чăн путене пекех.

Лисук пуçне тепĕр еннелле пăрчĕ.

— Мĕн хăратса çӳретĕн эс мана?

— Эй, путене авăтнинчен хăратни эс?

— Хăратăп çав. Эпĕ, пĕлетни, шăширен те, шăрчăкран та, таракантан та хăратăп.

— Эй-яй-яй, — ун çумнех пырса ларчĕ Пракка.

— Вăт япала! Мĕне пĕлтерет ку? — аяккарах пăрăнчĕ Лисук.

— Ак тамаша! Юнашар ларма та юрамасть иккен.

— Юрамасть!

Пракка ним калама та аптăрарĕ, хĕр çине тинкерсе пăхрĕ.

— Ма пăхатăн ман çине? Куç ӳкеретĕн! — татах аяккалла куçрĕ Лисук.

Каччă асаплăн хаш! сывларĕ те урăх чĕнмерĕ. Ун куçĕ тĕтреленчĕ. Татах тĕтреленчĕ. Çав тĕтре ăшĕнчен хавассăн кулса пĕр яштака салтак тухрĕ. Акă вăл Пракка умĕнчех тăрать. Карттусĕ çинче çăлтăр йăлтăртатать. Кăкăрĕ çинче значоксем.

— Лисук, эсĕ иккĕмĕш курс валли пур кĕнекесене те тупрăн-и?

— Пурте çук çав. Мĕнле вĕренсе тухăпăр-ши эпир? Яла култарни çеç пулмĕ-ши?

— Мĕн аташатăн эс? Эх, Лисук, хăравçă.

— Çапах та йывăр-çке.

— Мана санпа пĕрле ним те йывăр мар. Эпĕ санпа пĕрле пулсан тем тума та, таçта кайма та хатĕр. Йывăртарах чухне: «Эй, манăн Лисук пур-çке», — тесе шухăшлатăп та, чун-чĕрене вăй-хăват пырса тулать. Пĕрре çапла васкасах пиллĕкмĕш задание ямалла манăн. Темле каярах юлнăччĕ. Ну, çыратăп, çыратăп. Ума кĕнекесем туллиех купаласа тултарнă хам. Пĕрине уçатăп, тепĕрне, виççĕмĕшне... Çур çĕр иртсе кайрĕ. Хам йăлтах ывăнса, халтан кайса çитрĕм. Çавăн чухне сасартăк сана аса илтĕм. «Ара, эпĕ каплах ыйхăласа, çăвар карса ларнине Лисук курсан мĕн калĕ?» — терĕм. Чăнах, çапла каларăм та, ыйхă тени таçта мура çухалчĕ. Эпĕ чĕп-чĕрĕ çын пултăм лартăм.

— Юмах пуль ку санăн? Эх, сӳпĕлти!

— Çук, Лисук. Юмах мар. Сан çине ман пăхнăçем пăхас килет. Тĕлĕнмелле ырă çын эсĕ. Таçти инçетри хире кайсан та эпĕ сана курсах тăратăп, сан ăшă куллуна чĕрере усратăп. Тепĕр чухне эс ĕçлекен çĕре ахалех çитсе тухатăп. Вăт, Лисук. Пĕтертĕн эс мана. Пăсрăн. Аркатрăн...

— Эппин, эс кунта каллех ман хыççăн килтĕн-и?

— Çук, кунта урăххи хыççăн.

— Мĕнле урăххи?

— Манăн урăххи те пур çав. Пĕлместĕн-и эс ăна? Тупнă тата: хăйĕн икĕ каччă та, манăн вара пĕр хĕрпе çеç туслашмалла-и?

Лисук шӳт сăмаха сисрĕ пулин те кичемленнĕ пек курăнчĕ. Унăн çутă кăвак куçĕ тĕксĕмленчĕ, пичĕ çинчи ăшă кулă çухалчĕ. Хĕр, хăйне хăй сисмесĕрех тенĕ пек, унталла-кунталла пăхкаласа илчĕ.

— Тепĕрне питĕ чаплине тупрăм эп. Сан пекки çеç мар, — кулса калаçрĕ Пракка.

— Кам вара вăл?

— Каламастăп.

— Эй, камах пăхтăр ĕнтĕ сана? Мĕн пур сан çумра. Куçусем чакăр-и, сассу уçă-и? Лайăххи те санăн тĕшмĕш Хреççи патĕнче аншарли тума пĕлни çеç. Пĕлтĕр тата кукуруза хирĕнче çум курăкĕ туса илнипе чапа тухнăччĕ. Кăçал мĕнпе тĕлĕнтерĕн-ши ĕнтĕ?

— Кăçал-и? Кăçал пурпĕр, вилем-каям, хамăр бригадăпа колхозра мала тухатăпах. Каланă тейĕн. Кукуруза пулатех. Тулă та аван çĕкленет. Ыраш ав, хăв куран, епле ăнăçлă. Анчах пирĕн çунмалли, тертленмелли, вăй хумалли татах нумай-ха. Шутсăр нумай. Пĕлтĕр пирĕн колхоз вăтамран, хăвах пĕлетĕн, кашни гектартан вун икĕ центнер çеç илнĕ. Вун икĕ центнер тырă нумай-и вăл? Нумай мар. Лисук пек, Татюк пек, Сентре Униçĕмĕ пек, Улатти пек çынсем пур чухне çакăн пек çеç ĕçлемелле-и пирĕн? Тракторсем, комбайнсем, çĕр тĕрлĕ машина. Урăхла каласан, колхозра целăй МТС пур чухне...

— Вара татах мĕн каласшăн эсĕ?

— Эпĕ-и? Бригадăри кашни çыннăнах калаçуран ĕçе, чăн-чăн ĕçе кӳлĕнмелли çинчен каласшăн. Миçе çул пуплеместпĕр ĕнтĕ: яланах тыр-пул тухăçне ӳстерес, вăйлатас, тивĕçлĕ шая çĕклес, аталантарса пырас, кĕрешĕве сарса ярас тетпĕр. Яланах кĕске вăхăтра та пысăк пахалăхпа тетпĕр. Тепĕр чухне отчетсене итлетĕн те пĕççе шарт! çапас килет. Кашни çулах «пĕлтĕрхинчен лайăхрах», «пĕлтĕрхипе танлаштарсан çавăн чухлĕ ӳснĕ» тесе çыраççĕ.

Пĕлтĕрхипе танлаштарма май килмесен (ун чухне тыр-пул отчетлă çултинчен лайăхрах пулнă пулсан) маларахри çулсемпе танлаштараççĕ. Мухтанма мĕнле кăна май тупмаççĕ-ши? Пурте хăйсен ĕçне лайăх кăтартасшăн. Пурте хăйĕн мухтавĕшĕн. Анчах ĕçĕ вара хăш-пĕр бригадăсенче, колхозсенче халичченхи пекех. Ни каялла, ни малалла... Пĕр вырăнта карусель пек çавăрăнса тăратпăр. Çавăрăнасса вăйлă çавăрăнатпăр вара! Пĕлĕт те, çĕр те курăнмасть...

— Малашне, сан шутпа, мĕн тумалла? Мĕнле ĕçлемелле?

— Ман шутпа-и? Эпĕ колхоз председателĕсем хатĕрлекен шкулта вĕренекен пĕр юлташ калаçнине илтнĕччĕ. Вăл хăйне пуçлăха суйласан, кассăра пĕр тенкĕ укçа та çук пулсан чи малтанах правлени çуртне сутса яратăп, хам палаткăра е землянкăра ĕçлетĕп тенĕччĕ. Пирĕн ун пек хăтланмах кирлĕ мар. Пирĕн чи малтанах çĕр çине чĕре витĕр пăхма вĕренмелле. Пирĕн вăхăтлăх колхозник мар, яланлăх колхозник пулмалла. Паян пур та ыран çук тесе пурăнмалла мар. Çĕр вăл çирĕп туслашнине, ĕмĕрлĕхех туслашнине юратать. Çĕр вăл туслăха манакансене çав тери çилленет. Çак туслăхра пурте пултăр: дисциплина та, явап тытасси те, савăнасси те, хуйхăрасси те, кӳренесси те, вăрçасси те.

— Çапах та туслăхпа, юратнипе кăна тырă ӳсĕ-ши?

— Ӳсет, Лисук. Каларĕ тейĕн, пурте çавăнтан пуçланать. Туслăх вăйлă пулсан уй-хире юратса йĕркеллĕ сухалатăн, им-çамне те нумайрах, привулĕ кăларма тăрăшатăн. Çук пулсан та шыраса тупатăн. Туслăх пулмасан вара — пĕтрĕ тĕнче. Уй-хир чире каять, унăн çан-çурăмĕ хытса ларать. Тăпран сывлăш тухми пулать, юнĕ выляма чарăнать. Эх, Лисук, тĕнчере пурте çуратаççĕ-çке. Вăрман çамрăк хунавсем, уçă сывлăш, телейлĕ сулхăн çуратать. Çырмара шăнкăр-шăнкăр шыв çуралать. Уй-хир вара тутлă апат-çимĕç çуратать. Пурнăç малалла каясси, йыш хушасси, телей тупасси, çуратасси — пурте пысăк юратуран килет. Çапла-и? Ма чĕнместĕн? Тен, акă эпир те пĕр-пĕрне юратăпăр-юратăпăр та сан пекех хитре, илемлĕ ача, тапкаланса, хыттăн йĕрекен ача çуратăпăр... Ну, каласа пар, çурататпăр-и?

— Эй, ухмах. Ăссăр!

— Пĕрре те ăссăр сăмах мар. Пулмасть тетĕн-им? Тĕнчере тем те пулма пултарать. Тĕнчере тĕрлĕрен кĕнчеле.

Каччă Лисука пилĕкĕнчен тытрĕ. Хĕр унăн аллине илсе пăрахма тăчĕ:

— Ил аллуна!

— Илместĕп.

— Ил. Илмесен çыртатăп!

— Çырт.

— Юрать эппин! — Лисук Пракка аллине ыраттармаллах çыртрĕ. Бригадир «ай-ай!» тесе çухăрса ячĕ те хĕре ытамĕнчен вĕçертрĕ.

Лисук сукмак тăрăх ялалла чупрĕ.

— Ху каларăн-çке çырт тесе! Тĕсси сана! — кăшкăрса хăварчĕ хĕр. — Асăнмалăх юлтăр.

Пракка аллине сула-сула уткаласа çӳрерĕ.

— Вăт вутăш! Асăнмалăх тет тата. Юрĕ, асăнмалăх пултăр апла.

Пракка хĕре хăваласа çитсе татах калаçасшăнччĕ, анчах уя хăй мĕншĕн тухнине аса илчĕ те чарăнса тăчĕ. Унăн тепĕр «хитре» пикепе тĕл пулмалла-çке. Вăл кирек мĕнле пулсан та çакăнта улах сукмакпа таврăнать. Бригадир уткаласа çӳресен-çӳресен паçăр Лисук ларнă вырăнах ларчĕ, ыран мĕн-мĕн ĕç тумалли çинчен шухăшларĕ. Комбайнсене тепĕр хут пăхса тухмалла. Чăх-чĕп ферминче пулмалла. Сахăр кăшманĕ хирне çитсе килмелле. Авторучка туянмалла. Атă тĕпне çапмалла. Бригадăри ик ачана пионер лагерьне ăсатса ямалла.

Тӳпене мал енчен çĕр мамăк купи пек кăпăшка шурă пĕлĕтсем хăпарма пуçларĕç. Вĕршĕнсем шыв çийĕн урлă та пирлĕ ыткăнма тапратрĕç. Нар сăрчĕ енчен, унта темле улăп ассăн сывласа илнĕ пекех, вăркăш çил чупса иртрĕ.

Пракка сасартăк ыйхăланă пек пулчĕ. Унăн ем-ешĕл курăк çине тӳнсе канас килчĕ. Вăл чăнах та сумкине пуç айне хурса выртрĕ те куçне хупрĕ. Çапла чылайччен выртрĕ вăл. Тăван çĕр кăкăрĕ çинче, ыраш пусси çумĕнче, çуллахи кун сăпкинче.

Бригадир тĕлĕрмех пуçланăччĕ, ун хăлхине хуллен хăлтăр-хăлтăр! тунă сасă пырса кĕчĕ. Пракка хăвăрт пуçне çĕклерĕ те унталла-кунталла тинкерчĕ. Аха! Çырма хĕррипе пĕр хĕрарăм ачурапи туртса килет. Ун çинче — виç-тăватă тулли михĕ. Чăнах, çавă-çке ку! Çавă. Бригадир с.иксе тăчĕ те сукмак еннелле ыткăнчĕ.

— Чарăн-ха, Хреççи! — терĕ вăл чылаях хыттăн.

Кунта никам та пулас çуккине шанса пыракан инке арăм чĕри кăртах сикрĕ. Вăл каялла çаврăнса пăхрĕ.

— Чарăн-ха тетĕп! — каллех чĕнчĕ бригадир

— Ара, чарăнатăп, чарăнатăп. Тем тума кирлĕ пултăм ĕнтĕ сире? — ачурапине пăрарах лартрĕ Хреççи. Пракка ун патне çитсе тăчĕ.

— Сывлăх пултăр. Аçтан таврăнатăн? — ыйтрĕ вăл.

— Ăçтан пултăр? Кăштах çум курăксем таткаласа çӳрерĕм.

— Мĕнле çум курăксем тата? Салтсах пăхар-ха, — бригадир ачурапи çинчи пĕр миххе салтрĕ. Унтан тӳрех ем-ешĕл улăх ути тăкăнма пуçларĕ. — Чăнах, çум курăксем иккен! Ай-ай!

— Ара, йĕркеллĕ курăк çук унта, Пракка. Шырлан пуçĕсенчен вырса çӳрерĕм. Çавă çеç. Колхоз унти курăка пур-пĕрех çулса пухас çук. Ара...

— Хреççи аппа! Кирек мĕнле япалан та вĕçĕ пур. Эсĕ тĕк пек çăмăл пурăнма юратни пуриншĕн те паллă. Анчах ĕмĕр тăршшĕпех çăмăлпа, çын хӳттипе йăпшăнса пыма çук-çке. Текех тӳсме хал çук. Колхозăнне тăп-тăр кăнтăрла çаратни-çке ку.

— Ара, ачуралипе курăк çулса килни çаратни пулать-и, ачам. Йăли çапла вăл. Çăва тухсан курăк хатĕрле, хĕлле — вут-шанкă. Ара, ун пек çилленмелли ним те çук-çке. Асапланса çӳре-çӳре те тата сăмах илт. Упăшкасăр çыннăн ним хурри те çук çав.

— Айта, сӳпĕлтетсе ан тăр, туртса кай та лаша вити умне пушат ку утта. Кун пек колхоз пурлăхне çаратасси тек асăнта та ан пултăр. Куншăн ахаль каçармĕç...

— Эй, ачам, сăхсăхса калатăп, — чăнах та ик-виç хут сăхсăхса илчĕ Хреççи. — Турă пул маншăн. Ял çинче ун пек-кун пек шăв-шав ан кăларах. Ахаль те аран-аран çӳретĕп. Ăш анать-çке манăн. Пуç çаврăннипе аптратăп. Ыратман вырăн та çук. Манпа пĕр çултисем ав тăрăслаттарса ĕçлесе çӳреççĕ. Манăн вара... Эй, мĕн каласси. Ара, Пракка шăллăм, эсĕ ăслă-пуçлă çын, ăна хăвах пĕлетĕн. Сирĕн аçу та пит йĕркеллĕ çынччĕ. Улмуççинчен улми инçе ӳкмест теççĕ. Çаплах пулчĕ. Ара, ялта санран ытла кăмăллакан çынни те тупăнмасть манăн. Ку ачурапине килех кĕртем-ха, ачам. Турă пул.

— Ут теççĕ сана! Çитет!

— Утатăп, — ачурапине туртса кайрĕ Хреççи. Пракка та унран юлмарĕ, хыçалтанах пычĕ.

— Ара, Пракка, мĕн мана çеç куратăн çак эс? Кăпшар пуçĕнче мансăр пуçне татах пурччĕ унта. Вĕсем каккуй ман пек çеç... Манран та нумай вырчĕç.

— Камсем?

— Унта-и? Ара, манран аяккарахчĕ те — паллаймарăм. Те Çитăр арăмĕччĕ. Те Мархва кинемей... Кайса тыт-ха çавсене.

— Э-эй, ан суй, Хреççи. Эсĕ мана улталаса ярасшăн. Ан чеелен! Вăт путсĕрскер!

— Ара, каллех путсĕр апла. Тĕрĕс. Пирĕн пек путсĕрсене тем тусан та юрать. Пире ним вырăнне те хумаççĕ çав. Арçынсăр хĕрарăм çын-и вăл...

Ял патне çитеспе сукмак икке уйрăлать, пĕри — ват хурама еннелле, Хреççисен урамне, тепри — аслă урама, лаша вити патнелле.

— Сылтăмалла пăрăн! Сылтăмалла! — хушрĕ бригадир Хреççие.

— Ара, килеллех каяс-ха. Вăй пĕтсе çитрĕ. Чикен чикекен пулчĕ.

— Сылтăмалла! — кăшкăрчĕ Пракка, вара чупса пычĕ те ачурапине хăй ярса тытрĕ. Хыттăн кăлтăртаттарса кайрĕ.

— Ара, ачам! Ырă çыннăм! — ачурапине каялла туртрĕ тăлăх арăм.

Анчах Праккана ăçтан çĕнтерĕн. Вăл малаллах та малаллах кайрĕ. Хреççи ун хыççăн чупрĕ, кăшкăрашрĕ, вăрçрĕ, ачурапине татах туртса чарма хăтланчĕ, сĕтĕрĕнсе пычĕ. Бригадир уттине хăвăртлатнăçем хăвăртлатрĕ. Ĕнтĕ Хреççи татах тарăхрĕ.

— Ара, мĕн тăвать çак. Мĕн амакла çын пулчĕ ку? Эй, турă!

Пракка халь чупнă пекех пычĕ. Хреççи унпа ниепле те ĕлкĕреймерĕ.

— Пĕтменскер! Çын туприне хапсăнакан! Кĕвĕç! Сирĕн йăхăрта та ырă çын пулман. Пурте тулăксăр, ухмах...

Тарăхса супнă Хреççи лĕпĕс-лĕпĕс чупса ачурапине хуса çитрĕ те михĕсем çине хăпарса ларчĕ.

— Иçмасса, ларса пырам. Чуна илет-çке...

Туртма йывăрланчĕ пулин те бригадир малаллах хăлтăртаттарчĕ. Акă вăл аслă урам тăрăх кĕрлеттерсе пырать. Çынсем чӳречисене уçа-уçа пăхаççĕ, кулаççĕ, пӳрнисемпе тĕллесе тем кăшкăраççĕ.

Пĕр карчăк хирĕç пулчĕ те чарăнса тăрсах ирттерсе ячĕ.

— Ак тамаша! Ак тамаша! Ăçта каяççĕ кусем? — терĕ вăл. Шыв ăсма аннă Татюк аякранах чĕнчĕ:

— Хреççи мар-и çав! Аманмарăн пулĕ те...

Хреççи тутине тăп тытнă та ачурапи çинче ним чĕнмесĕр ларса пырать. Пракка урам варрипе паçăрхи пекех çилĕллĕн, васкаса хăлтăртаттарать.

— Хреççи аппа, мана та ларт-ха ху патне! — кăшкăрчĕç ачасем.

— Кайăр кунтан! Ара! — тарăхрĕ лешĕ.

— Пракка тытса килет ăна. Курăк çăлнă вăл. Вăрăпа лекнĕ! — ăнлантарчĕç пысăкраххисем.

— Хреççи, тытрĕç-и! — тăрăхласа кулчĕç теприсем.

— Шĕшлĕ аврисем! Курак чĕпписем! Кайăр кунтан, — урине çӳлерех улăхтарчĕ Хреççи.

— Туртса антарас ăна, — çаплах çухрашрĕ ача-пăча шайкки. Унччен те пулмасть, пĕр ачи Хреççие уринчен тытрĕ те аялалла туртрĕ, шăпах çав вăхăтра Пракка урапа туртисене çӳлелле хăпартрĕ. Хреççи вара çĕре лаплатса ӳкрĕ.

Лаша вити патĕнчен кĕпĕрленсе хăпаракан арçынсем пурте ахăлтатса кулса ячĕç.

— Вăт камит! Вăт укçасăр цирк!

— Вăт япала! Халăх ĕнси çине хăпарса ларма вĕреннĕскер, кунта та епле ларса пырасшăн!

— Акă утă туртакана тытса килтĕм, — пĕлтерчĕ бригадир конюхсене. — Ĕçе тухни çук. Килне курăк сĕтĕрет те сĕтĕрет. Мĕн тумалла ĕнтĕ кăна? Суда памалла-и?

— Эй, турă! Эй, çӳлти аттемĕр! — ура çине тăчĕ Хреççи. — Ан мансам мана... Каçар, çылăха кĕтĕм...

Палан пек хĕрелнĕ хĕрарăм мăкăртата-мăкăртата миххисене силлерĕ.

— Ай-яй-яй! Пурçăн пек утă! Тиха утти! — тыткаласах пăхрĕç конюхсем. — Акт çырас пулать. Колхоз пурлăхне тĕкĕнни мĕн тути каланине чухлатăр.

Хреççи акт çине тем тусан та ал пусмарĕ. «Ал чĕтрет, куç курмасть», — тесе кутăна печĕ. Вара пушă ачурапине илчĕ те вите патĕнчен шăвăнчĕ.

Бригадăри колхозниксем малашне ĕçе тухмасăр унта-кунта çапкаланса çӳрекен, колхоз пурлăхне тустарма хăтланакан уни-куни çынсене хирте, таса уй варринче, ăс пама, суд тума шутларĕç. Судне шӳтлесе «Хирти трибунал», «Праккан Верховнăй сучĕ» теме пуçларĕç. Çав судра чи малтан Хреççи ĕçне пăхса тухма шутларĕç.

Паян сулхăнрах кун. Хĕвел тĕксĕм пĕлĕтсем айĕнчен йăпăрт кăна тухать те каллех темскер манса хăварнă пек каялла кĕрет. Çавăн пек ăшталанса çӳренипе ăшшăн кулма та маннă пулас. Иккĕмĕш бригада çыннисем, ватти-вĕтти таранах, Йыт çырми таврашĕнче кĕшĕлтетеççĕ. Вĕсем çак çырмана анакан çĕр те пĕр шырлана çатан хӳмесем тытса пĕвелесе картлаççĕ. Йыт çырминче, аялта, бульдозерсем, скреперсем... Унта моторсен шавĕ пĕр самантлăха та лăпланмасть. Ку çырмана урлă каçах пĕвелесе хурсан, пĕве таппине йывăç лартсан ку таврари çĕр чылаях çирĕпленме пултарать.

— Тăрăшăр, тăрăшăр. Тăрăшсан сăрт çинче те тулă пулать, — хавхалантарчĕ колхозниксене бригадир. — Акă, каланă тейĕр, пĕр-ик çултан ку пусăра çĕлен шуса тухми тырă çитĕнĕ.

— Çурхи шыв сирпĕтсе каймĕ-ши ку картасене? Вара тăрăшни харам пулать, — сăмах хушрĕ Татюк.

— Эсир çатанне лайăхрах авăр. Сăвайне çирĕпрех çапăр.

— Улатти, çап-ха эппин хăвăртрах.

Эльба салтакĕ пысăк юман тукмакпа вĕрене сăвайне çапать.

— Хоп! çине хоп! Çиме çăкăр çок. Ачи-пăчи вуннă. Çур пăт çăнăх юлнă. Шаларах кĕр, çĕн юпа! Халăх пуйтăр тырăпа! — такмакларĕ Улатти.

— Çур пăт çăнăх çеç юлнă тесе ма суятăн эс? — кулчĕç хĕрарăмсем.

— Суймалла ăна. Суймасан кĕресшĕн мар.

— Апла пулсан айта такмакла.

— Хоп! çине хоп! — каллех пуçласа ячĕ Улатти.

— Эй, Эльба салтакĕ! — чĕнчĕ ăна Микка. — Паян суд пулать теççĕ. Сана генеральнăй прокурор вырăнне лартасшăн. Кăмăл пур-и ларма?

— Кама суд тăвасшăн? Кам çакланнă? — ыйтмасăр чăтаймарĕ Улатти.

— Сан тусу теççĕ. Хреççи.

Эльба салтакĕ тукмакне çине-çинех ехлетсе çапрĕ.

— Хоп! çине хоп!

— Ну, куççуль тухмасан юрать ĕнтĕ паян сан. Чăнах, хуйхă вĕт-ха. Сан пек пулсан эп çакăнта сăвай çапса çӳретĕп-и? Хуйха-суйха пусарма леш хайхине çеç ӳпĕнтермелле те пĕр кунхи пек «кăвакал» пулмалла, — йĕкĕлтешрĕ Микка Улатти Ялакки çырмине кĕрсе ӳкни çинчен шахвăртса. Анчах Улатти ун сăмахне илтмĕш пулчĕ. Çаплах тукмакне шаплаттарчĕ.

— Хоп! çине хоп!

Кăнтăрлахи апата колхозниксем пĕри те яла каймарĕç. Пурте Иыт çырми хĕрринчи çерем çине вырнаçрĕç. Кашнинех пулас суд çинчен тĕплĕнрех пĕлес килет.

— Хреççи хăй ялтан тухса тарман-ши?

— Тарман пуль.

— Эй, çакăнта килет-и вăл?

— Илсе килетпĕр. Ял халăхĕнчен ниçта та тарса пытанаймĕ.

— Эй, кулăш!

— Кулăш мар вăл, юлташăм. Ун пек йĕксĕке вĕрентмеллех.

— Хăвна черет çитсен.

— Штош, эп айăпа кĕрсен — мана та çунтарăр.

— Чĕнсе тухма кам кайрĕ ăна.

— Пракка хăех.

Çынсем апат çисе тăраннă тĕле ыраш пуссинчен çăмăл машина тухни курăнчĕ. Вăл аслă çултан пăрăнчĕ те Йыт çырми патне çул тытрĕ. Акă вĕр çĕнĕ «Волга» çăмăллăн ярăнса çитсе çынсен хушшинех чарăнчĕ. Кабинăран Праккапа Хреççи тухрĕç. Хреççи кăвак пурçăн кĕпепе. Пурçăн тутăрпа. Хăйне темле мăнаççăн тыткалать. Никам çине те пăхмасть.

— Ай-ай, туя килнĕ пекех тумланнă-çке! — терĕç ăна курсан çынсем.

— Ара, леккипех илме пычĕç те, кăштах тăхăнмасăр епле ларăн ку машин çине, — сăмахĕсене йĕркеллĕн шутарса калаçрĕ Хреççи. — Ĕнтĕ тем тăвасшăн мана? Те хупсах хураççĕ? Тĕрмере кашнин валли пĕрер кирпĕч пур теççĕ те...

Судья пулма хурт-хăмăр ăстине Хритуна хушнă иккен. Вăл шурă сухалне мăнаçлăн сăтăркаласа çырма хĕрринчи çӳллĕ тĕмеске çине пырса ларчĕ. Кунтан тăван уй-хир таçта çитичченех курăнать. Ыраш пусси шурăрах сенкер хумпа чӳхенет, тулă пусси тĕттĕм кăваккăн курăнать, сĕлĕ пуссинче — ем-ешĕл хумсем. Вăрман çинчен шаланкăсем çĕкленчĕç. Уçă, хаваслă çил вĕрет. Хритун мучи ял çыннисене шăпланма ыйтрĕ.

— Акă курăр, — терĕ вăл анлă хир еннелле аллипе тĕллесе. — Сапрел çырминчен пуçласа Ара тăвайккине çитичченех пирĕн колхоз çĕрĕ сарăлса выртать. Унта халĕ тыр-пул кашласа ӳсет. Эпĕ хир тăрăх яланах утатăп. Утартан яла килсе каймалла-и, çӳремелли тупăнать. Начар мар кăçал ыраш. Тулă та чипер çĕкленет. Çак тырпула пирĕн бригада акса ӳстерет. Эпир халь савăнса, юрла-юрла ĕçлетпĕр. Анчах ан манăр. Çак хирти тăпра çине вĕри куççулĕ те сахал шăпăртатман. Ун çине тăварлă тар çунă. Çавăнпа тăпра пылак мар, йӳçĕ. Çавăнпа эпир уй-хире, вăл тем анлăш пулин те, хамăр ачана ыталанă пек ыталама, савма тăрăшатпăр. Таса хирте калани — чи таса сăмах. Вăл сăмахран асли те, тĕрĕсси те çук. Уй-хир пире тӳрĕ кăмăллă пулма хушать. Итлĕр-ха ыраш хумĕ хумханнине! Епле пăшăлтатаççĕ пучахсем. Ну, юрĕ. Эпĕ ун пек-кун пек нумай калаçса тăрасшăн мар. Вырăссем калашле, вăкăра тӳрех мăйракинчен ярса тытасшăн. Паян пирĕн Хреççи пирки калаçмалла. Çапла...

Хритун мучи пысăк папкине салтрĕ, унтан хутсем кăларса вĕсене çил вĕçтерсе ан кайтăр тесе пĕчĕк чулсемпе пусарса хучĕ:

— Христина Агафоновна, ирт-ха мала. Ав çавăнти каска пуканĕ çине вырнаç. Ку каска пуканĕ — айăпланакансен пуканĕ вырăнне пултăр, — пĕлтерчĕ мучи.

— Ара, ларма хушсан — ларас. Ура çинче тĕрĕслĕх çук теççĕ.

Хреççи йыт çырли пек хĕрелсе кайрĕ. Тутăрне çамки çинерех антарчĕ, пуçне çĕрелле усрĕ. Бригада çыннисем пĕрин хыççăн тепри тухса калаçрĕç. Чи малтан Татюк сăмах илчĕ.

— Хура халăхăн хура тăпра çине урине чикмесен хырăмĕ тăранаймасть, — пуçларĕ вăл. — Пирĕн Хреççи вара урине тăпра ăшне чикмесĕрех пурăнасшăн. Çук, тем тусан та ун пек пурăнаймăн, Хреççи. Ял çыннисем сана ывăç тупанĕ çинчи пек курса тăраççĕ. Эсĕ мĕн хăтланни веçех паллă пире. Тĕрĕссипе, кунта çакна каламалла. Ачашласа пурăнатпăр эпир Хреççие. Пурте пуçĕнчен саватпăр. Мĕн, пĕлмен-и-мĕн эпир вăл эрех юхтарса выртнине? Пĕлмен-и колхозра ячĕшĕн çеç тĕрткелешсе пурăннине? Чăн-чăн колхоз членĕ-и Хреççи? Çук, колхоз членĕ мар. Вăл суя колхозник. Ку мăйăрăн хуппи сап-сарă та ăшĕ хăвăл. Эпир тар тухиччен тăрăшатпăр. Вăл мĕн те пулин хĕстересси çинчен пуç ватать. Эсĕ, Хреççи, ял-йышран уйрăлса кайрăн. Ямăтпа пурăнма кăмăллакан пултăн. Пăх-ха çынсем çине! Намăс мар-и çав сăн-питпе, çак пӳ-сипе суд умĕнче ларма?

— Тĕрĕс, Татюк, — килĕшрĕ ун сăмахĕпе Терентей Ваççи, лутра та типшĕмрех çын. — Эпир Хреççие ку таранчченех тĕкне май шăлса пурăннă. Апла тума юраман иккен. Ачашласан кушак та хӳрине тăратать. Пирĕн ăна тахçанах, сăмакунпа айкашса ларнăшăнах, хӳререн лайăх пăрмалла пулнă. Ун пек хлын, кăлăхсăр çынсене хĕрхенсе тăмалла мар. Унсăрăн вĕсем пуç тăрне улăхса лараççĕ.

Кун хыççăн çынсем хушшинчен Марье-Мĕтри çĕкленчĕ. Вăл вăрахчен сăмах тупаймасăр тăчĕ. Куçĕпе Хреççие шăтарас пек тинкерчĕ.

— Мĕн калас ĕнтĕ ман? — терĕ вăл хуллен. — Калама сăмах та тупаймастăп. Хреççи, мĕнле калас, ют çын мар. Вăл манăн куç умĕнчех ӳссе çитĕнчĕ. Эпĕ ăна шак чулла вылянине те лайăх ас тăватăп-ха. Ашшĕ-амăшĕ, пурте пĕлетпĕр, начар çынсем марччĕ. Вĕсем халăхран, ял-йышран уйрăм пурăнман. Ялта хăйсем çинчен нихçан та усал кăларман. Хреççин, ман шутпа, чи малтанах хăйĕн тăван ашшĕпе амăшне аса илмелле. Мĕн шутланă пулĕччĕç-ши вĕсем сывă-чипер пурăннă пулсан?! Вĕсен чунĕ ырататчĕ ĕнтĕ. Кунсăр пуçне, Хреççи, саншăн пирĕн чун-чĕре, ял-йыш чун-чĕри ыратмасть тетĕн-и? Ыратать. Унсăрăн эп хам та ватă пуçпа çакăнта тăмăттăм. Эсĕ, Хреççи, пурнăçра хура-шур курман çын мар. Упăшку вăрçăра вилсен те нумай хуйхăртăн. Халĕ хăвна ху алла илме, çӳп-çапран тасалма пултаратăнах эсĕ. Халăх вăл, Хреççи, ырă. Çапах та «халăх ырă» тени вăл яланах пурне те пуçран шăлмалла, каçармалла тенине пĕлтермест. Халăха ытлашши кӳрентерме юрамасть. Кӳрентерсен, тарăхтарсан халăхăн çилли тулса çитет.

Пирĕн ял-йышпа, халăхпа пурăнмалла. Çакна ан ман, Хреççи. Вăй пур чухне ял-йышран пăрăнса килте выртни ытла та намăс. Сăмакун туни те ырри патне илсе пырас çук. Хамăр ялтах мĕн пулчĕ ав... Тальне Ваçлейĕпе арăмĕ... Сăмакунпах пĕтрĕç-çке. Хире тухса халăхпа пĕрле тăрăш, халăхпа савăн. Акă ыраш епле хумханса ларать. Вăрмантан кайăксем юрлани илтĕнет. Пурнăç епле хитре!..

Халăх пурлăхне çаратни намăс, питĕ намăс. Камăнне вăрлатăн эс? Ял-йышăнне, хăвăнне çарататăн-çке... Тăван колхозăнне...

— Тĕрĕс. Турра ĕненекен çын çылăхран хăраканччĕ. Уншăн пулсан... — сăмах хушрĕ колхозниксенчен пĕри.

— Çылăхне вăл кавет туса каçарттарать, — тӳсеймесĕр сăмах хушрĕ Нанил.

Судра Хреççие пĕçертекенсем татах пулчĕç. Чĕрери сăмаха пĕр пытармасăр каларĕç ял çыннисем.

Хреççи тутине пăркаласа илчĕ, урине хускаткаларĕ. Темле кичем те йывăр пулчĕ ăна. Çитменнине, Улатти те кунтах-çке. Авă вăл хуллен табак мăкăрлантарса ларать. Хреççи никам çине пăхмасан та Улатти çине ик-виç хутчен пăхса илчĕ-илчех. «Кун хыççăн пирĕн хушăри туслăх пĕтмеллипех пĕтет ĕнтĕ», — шухăшларĕ вăл. Çакна аса илсен унăн чун-чĕри хытах ыратрĕ. Ара, пĕри те ун майлă калаçмаççĕ-çке. Никам та хӳтĕлемест. Пурте ăна хирĕç. Иçмасса, Улатти те пулин хĕрхенсе пĕр-ик сăмах каламасть. «Лайăх чухне çеç çын кирлĕ çав. Инкеке лексен пурте манаççĕ», — пăшăлтатрĕ вăл çав тери хуллен.

— Ну, мĕнле, Христина Агафоновна, малашне те çаплах пурăнас тетĕн-и? Е тӳрленме вăхăт çитрĕ? Кала, — терĕ Хритун мучи.

Хреççи хуллен çĕкленчĕ.

— Ара, çылăха кĕтĕм ĕнтĕ. Мĕн тăвас тетĕн, тӳсес пулать. Çапах та çылăх çилĕм мар, çыпăçсах лармĕ-ха. Ара...

Бригада çыннисем сасартăк шавлама пуçларĕç.

— Епле пăркаланать вăл!

— Чунне витмен-ха унне.

— Пахчине касса илес!

Инке арăм саппунне çӳлерех улăхтарчĕ те малалла мăкăртатрĕ:

— Ара, темшĕн шавлаççĕ-ха çаплах. Паллă ĕнтĕ, куккукран чăпар кайăк çук...

— Эсĕ тӳрленме сăмах паратăн-и? — çирĕппĕн ыйтрĕ «судья».

Хреççи чунĕ кăртах сикрĕ, вăл текех турткаланса тăма май çуккине ăнланчĕ. Вара хыттăнах:

— Тăснă çăкăртан пăрăнмаççĕ. Юрĕ ĕнтĕ. Эсир манран çын тăвас тетĕр-çке. Ара, ырăпа мĕншĕн ырă пулас мар. Тӳрленетпĕр малашне, унсăрăн мĕн пултăр-ха, — терĕ.

— Эппин, тӳрленетĕн? Колхозра йĕркеллĕ ĕçлеме пуçлатăн, ун пек-кун пек вăрă ĕçне пăрахатăн, сăмакун таврашпе ятна ямастăн? Çапла-и?

— Çапла, ял-йышсем. Тӳрленетĕп. Ара...

Улатти темле хĕрелсе те вăтанарах ларчĕ. Хреççи ял-йыш сучĕ умне тăмалла пулни унăн чунне йывăрлатрĕ, хĕсрĕ. Эльба салтакĕ хăй ĕмĕрĕнче колхозăнне, халăхăнне вăрлас шутпа нимĕн те тытса курман. Ун пек шухăш унăн пуçне те пырса кĕме пултарайман! Çавăнпа Хреççи колхоз çаранĕнчи курăка çулса кĕни чăннипех çиллентерчĕ ăна. Унăн халех сиксе тăрса çак çынна хаяр, усал сăмахсем калас килчĕ, аллисем чăмăртанчĕç. Çапах та Улатти ним чĕнмесĕр тӳсрĕ. Хăйне темле йывăр пулсан та тӳсрĕ. Мĕн тăвăн-ха кун пек чухне? Вăл хăй те ял-йыш умĕнче тасалса, тӳрре тухса çитмен-ха. Ун хăйĕн пурнăçĕ те ял çыннисене шухăшлаттарнă. Кунсăр пуçне... кунсăр пуçне Хреççи тунă эрехе Эльба салтакĕ хăй те сахалах тутанса пăхман. Хреççие суд туни, лайăхрах шухăшласан, ăна хăйне суд тунă пекех туйăнчĕ. Улатти тарăхрĕ, кулянчĕ, асапланчĕ.

Хритун мучи суд Хреççие хытă асăрхаттарнине пĕлтерчĕ. Çакна колхозниксем алă çупса кăмăлларĕç. Вара Йыт çырми патĕнчен шавласа ĕçе тапранчĕç. Каллех таврана мотор сасси чĕтрентерме тытăнчĕ. Бульдозерсем тăпра чавма пикенчĕç. Йыт çырми урлăшĕпех пысăк пĕве купаланать. Улаттипе Микка паçăрхи пекех тукмаксем ярса тытрĕç.

— Хоп! çине хоп! — янăраса кайрĕ Эльба салтакĕн хулăн сасси.

Хреççи ним тума аптранипе унталла-кунталла пăхкаласа тăчĕ. Тутăрне хăпартса çыхрĕ, саппунне хытарчĕ. Вара пурçăн кĕпепех шĕшкĕ çаппи йăтма тытăнчĕ.

— Ăçта илсе каймалла кăна? — ыйтрĕ вăл.

— Авă Улаттисем патĕнче çапă пĕтнĕ. Çавăнта илсе кай, — терĕ Лисук.

Ыраш пусси çаплах хумханать, шаланкăсем çаплах вĕçеççĕ.

  
   XIX сыпăк


   Çăлтăрлă каç. Инçех те мар трактор кĕрлени илтĕнет. Комбайн пăрахса хăварнă улăм купи çинче иккĕн лараççĕ. Пĕри — Улатти, тепри — Пракка. Эльба салтакĕ кĕпе вĕççĕнех, ăна та пулин тӳмелемен, ярмак кăкăрпа. Бригадир çӳхе пиншак уртса янă. Вĕсем паçăртанпах кунта ĕнтĕ.

— Чăнах, — терĕ Улатти, — иксĕмĕр чун-чĕререн, ăшра мĕн пуррине пурне те калаçар-ха. Пĕтĕм тĕнче çинчен, пурнăç çинчен...

— Кăмăлу пулсан калаçар.

— Вăт итле-ха, тӳрех калатăп, ухмах çын мар эсĕ. Бригадир пулма пĕлсех лартнă сана. Лайăх чутласан, саваласа çитерсен санран чаплă бригадирах пулма пултарать...

— Мĕн, эпĕ халь начар-им?

— Начаррине начар мар. Çапах та вĕтĕрех-ха эсĕ, шĕвĕрех. Санăн çăнăхна хушса çăратмалла. Çăмах унанă пек унаса хытармалла.

— Кулăшла эсĕ. Кăштах сӳпĕлти те...

— Çук, Пракка. Каларĕ тейĕн, ман сăмахсем пĕри те хвайшивăй сăмахсем мар. Эсĕ хирте миçе тĕрлĕ тăпра пуррине пĕлместĕн. Чăнах, пĕлместĕн...

— Эй, тупăннă ученăй. Ху пĕлетни эсĕ?

— Мана пĕлме кирлĕ те мар.

— Мĕнле кирлĕ мар пултăр? Кашни çĕр ĕçлекенĕн пĕлмелле ăна.

— Çапах та эпĕ сан пек бригадир, заочник мар-çке. Санăн ăна хăвăн ятна пĕлнĕ пек пĕлмелле. Пирĕн хирте вун çичĕ тĕрлĕ тăпра: хура тăпра, кĕллĕ тăпра, тăмлă тăпра çуллă тăпра, кĕрпеклĕ тăпра, арлан тăпри, арман тăпри, чăрăш тăпри, юлхав тăпри... — тăпра ячĕсене вĕçĕ-хĕррисĕр калама тытăнчĕ Улатти.

— Фантазер эсĕ. Нумайăшне ху шухăшласа кăларнă. Çапла-и?

— Хам мар. Атте каласа панăччĕ мана.

— Апла тăк чăрăш тăпри мĕнле тăпра вăл. Пирĕн енче чăрăшсем вуçех çук. Ăçтан тупăнтăр-ха кунта чăрăш тăпри?

— Ха-ха-ха! — кулчĕ Улатти. — Пĕлетĕн-и, чăн-чăн чăрăшран тухман çав ят. Вăл чăрăш курăкĕнчен тухнă. Хăвах курнă ĕнтĕ, Путакан çырми таврашĕнче чăрăш курăкĕ мĕн чухлĕ ӳсет. Хăйăрлăрах тăмлă тăпра вăл. Ун çине çав пĕчĕк «чăрăшсем» кашни çул пинĕ-пинĕпе шăтаççĕ. Вăт, ху вĕренетĕн, чăрăш тăприне те пĕлместĕн. Вăт Эльба! Миçе тĕрлĕ сывлăм ӳкнине чухлатăн-и тата?

— Сывлăм миçе тĕрлĕ вара? Пĕр тĕрлĕ çеç пуль...

— Çу-ук, ултă тĕрлĕ вăл. Пĕр йышши ӳксен ирхине сывлăмлă курăк тăрăх утса пăх-ха, хуп-хура çул юлать. Теприн — кăвак, теприн — симĕс... Тумламĕсем те тĕрлĕрен. Пĕр йышшин — ача куççулĕ пек шултра, çав тери çутă. Тепĕр йышшин тумламĕ вĕтĕрех. Виççĕмĕшĕн тата вĕтĕ. Хăш-пĕрисен вара тумламĕ вуçех çук, нӳрлĕхĕ кăна. Пирĕн атте ирхине улăха анатчĕ те курăксем çинчи сывлăма пĕрер пурак тултарса ĕçетчĕ. Сывлăхшăн сиплĕ тетчĕ. Вăт Днепр, Днестр, Одер... Вĕренмелли тулли-ха сан.

— Сывлăм миçе тĕрлĕ ӳкни кирлех-ши вăл мана, — юриех каласа хучĕ Пракка.

— Пурте кирлĕ, — учитель пекех çирĕплетсе каларĕ Улатти. — Бригадирăн пурне те пĕлмелле. Бригадир вăл — культурлă çын. Хальхи бригадир вăл ĕлĕкхи ик-виç председателе тăмалла. Маларах астăватăн пуль, ялĕнче аллă-утмăл кил, çавах пĕр колхоз. Председателĕ те, счетовочĕ те, кассирĕ те, бригадирĕсем те пур. Халĕ эс тем пысăкăш ялта пĕр-пĕччен «король». Пуриншĕн те ху хуçа. Çавăнпа сан пурне те хăвăрт ăнкарса илес пулать.

— Тăрăшатăп-ха, Улатти, тăрăшатăп. Çавăнпах институтра вĕренетĕп.

— Вăт, вĕрен çав институтра. Чăн-чăн агроном пулса тух.

— Тухатăпах.

— Тухсан вара? — сасартăк ыйтрĕ Улатти.

— Ним те мар. Ĕçлетĕп.

— Кунтах ĕçлетĕн-и? Пĕр тытăнса тăмасăр, чăннине кала.

— Кунтах юлатăп, Улатти.

— Апла пулсан пар аллуна! — Эльба салтакĕ бригадир аллине хыттăн чăмăртарĕ. Ун хыççăн шухăша кайса ларчĕ те каллех калаçма пуçларĕ: — Эсĕ, Пракка, агронома тухсан татах вĕрен. Ученăй пул. Анчах темле пысăка çитсен те çак ялтан, çак хиртен ан тар. Пурăн Анаткасра. Улатти çуралнă çĕршывра. Сана эпир пулăшăпăр, нихçан та манмăпăр. Эсĕ Мичурин пек, Терентей Мальцев пек пулма çунатлан. Пашка çитет сан...

— Теплелле çав, Улатти. Ученăй пуласси ансат мар.

— Мĕн, суха тăвасси ансат-и-мĕн? Кукуруза ӳстересси ансат-и? Ансат мар, тусăм. Пур ĕç те, йĕркеллĕ тăвас тесен, ансат мар. Вăйăн-шайăн тума çеç çăмăл.

— Суха тăвасси çапах та мĕнрех -ха вăл. Мĕнрех, Улатти!

— Эсĕ мĕнрех маррине те çĕнтер, юлташăм. Пурне те çĕнтер. Эпир çĕнтернĕ-çке. Орел, Курск патĕнче çĕнтернĕ. Днепр хĕрринче çĕнтернĕ. Одер çыранĕнче çĕнтернĕ. Берлинта çĕнтернĕ. Сирĕн, çамрăксен, халĕ кĕнекепе, математикăпа, химипе, физикăпа çĕнтермелле. Эпир çĕнтернине эсир те çĕнтеретĕрех. Эльба!

Тӳпере çăлтăрсем паçăрхинчен чылай çутăрах курăнакан пулчĕç. Хуллен чĕтренсе тӳлеккĕн çунаççĕ. Çав илĕртӳллĕ çутă пăнчăсене пăхма яланах кăмăллă, кăштах тунсăхлă.

— Юрататăп çак çутă çăлтăрсене. Тĕрĕссипе каласан, инçетрине, йăлтăртатса тăракан япалана яланах юрататăп. Ĕмĕтленӳ, шухăш вĕсенче, — хăй тĕллĕн калаçнă пекех мăкăртатрĕ Улатти.

— Эпĕ те юрататăп.

— Манăн вĕсем çине çĕрĕ-çĕрĕпех пăхса ларас килет.

— Уйăха юратмастăн-и?

— Ăна та саватăп. Çапах та вăл сивĕрех пек, кичемрех пек.

Хирте мотор шавĕ хытăрах та хытăрах илтĕнекен пулчĕ. Комбайн çаврăнса çитет ĕнтĕ. Çĕнĕ улăмран çĕнĕ çăкăр шăрши, пĕлĕм шăрши килет. Ун çинче ларма çемçе, уçă.

Хăй тĕллĕн çӳрекен комбайнпа кĕçĕр Терентей Ваççипе Лисук ĕçлеççĕ. Терентей Ваççи «ĕмĕрхи» комбайнер: вăл вăрçă пуçланичченех «Коммунарпа» кĕрленĕ. Лисука кăçал ун помощникне лартрĕç. Вĕрентĕр, тăрăштăр. Кăнтăрла комбайн çапса пычĕ, халĕ, тырă сывлăмпа нӳрленнĕрен, çулать кăна. Акă комбайн Улаттипе Пракка умнех кĕрлеттерсе килчĕ. Бригадир сиксе тăчĕ:

— Мĕнле, йĕркеленсе çитрĕ-и?! — кăшкăрчĕ вăл.

— Майлашăнчĕ! Аптрамасть! — çухăрчĕ ăна хирĕç Терентей Ваççи.

— Эппин, шарлаттарăр! — пăхса юлчĕ Пракка. Комбайн иртсе кайсан бригадир каллех Улатти çумне

пырса ларчĕ. Эльба салтакĕн ыйхăлас шухăш çук-ха. Вăл шăпăрт ларчĕ-ларчĕ те Пракка еннелле ялт! çаврăнчĕ.

— Пĕлетĕн-и, Прокопий Егорович? Тепĕр чухне пуçа мĕн кăна пырса кĕмест-ши манăн. Хам та чухлаймастăп, тем амакĕ те тупăнать. Эпĕ, политика тес пулсан, хамăр политикăшăн ик алăпа сасăлатăп. Манăн чĕрере пытанса тăраканни нимĕн те çук. Эпĕ яланах Тăван çĕршывпа, çак нӳрлĕ тăпрапа, çак улăм купипе, çак çăлтăрсемпе.

Анчах пурнăçра чуна ыраттаракан сакăлтăк-пăтăрмахсем те çук мар. Ун çинчен парти пленумĕсенче тĕплĕн, яр уççăн каласа пачĕç. Малтан ав агрономсем Вильямс та Вильямс тетчĕç. Хире тырă акас вырăнне курăк акаттăмăр. Эй-яй-яй! Эльба! Мĕн чухлĕ тăлланă, чăрмантарнă пире çав система...

— Вăл системăна аркатса тăкрăмăр ĕнтĕ.

— Ку çапла пултăр, юрĕ, — терĕ Улатти. — Тата çав «культ» тени ăçтан килсе тухрĕ-ха? Мĕнле çавăн пекех пăсăлнă Сталин? Эпир уншăн: «Ур-ра! Сталиншăн!» — тесе атакăна чупнă. Эпĕ ăна хам аттерен те ытларах ĕненнĕ. Уншăн тем тума та хатĕр пулнă. Кайран вулатăп: вăл ыррипе пĕрлех пакăçне те нумай тунă иккен. Çакăншăн эп Сталина, тĕрĕссипех калатăп, питĕ çиллентĕм. Ун киреметлĕхне ним юлмиччен шăлса тасатмалла. Анчах тĕпренчĕксем пайтах-ха «культ» тенин. Пирĕн колхозра та пур вĕсем. Унта-кунта суйласа лартиччен аван, йĕркеллĕ çынсемех. Суйласа лартатăн та, сăмсине палт пăрса хурать. Пырать хайхи чалăш сăмсапа. Санпа халиччен чип-чипер калаçнă, шӳт тунă чĕлхи сасартăк татăлса ӳкет. Хăлхи питĕрĕнет. Çӳрет вара çав çын. Кукăр сăмсаллă, хăлхасăр, чĕлхесĕр, куçсăр, чунсăр. Малтанхи председателе калатăп эпĕ. Çаплаччĕ-и?

— Тĕрĕс. Культ тĕпренчĕкĕсем вуçех пĕтчĕр. Çакăншăн тăрăшмалла пирĕн.

— Ăна веçех пĕтерес тесен малашне мĕн тумалла пирĕн?

— Малашне-и? Сăпайлă, таса çӳремелле.

— Ăнланатăп.

— Чи малти вырăна тухасшăн кĕрешнĕ чух пурне те манма юрамасть. Çынсем те, хăвна та сăнасах, астусах пымалла. Кам çине те пулин çӳп-çап лекнĕ, пылчăк лекнĕ пулсан систер е шаккаса яр. Хăвăн тумтирна та пăхсах тăр.

— Тумтире çеç мар, чĕрене пăхмалла, Пракка.

— Çавăн пирки сăмах пырать те...

Тӳпере çăлтăрсем, çăлтăрсем. Уйăх çутинче инçетри вăрман йăрăмĕ те, Çичçырма та палăраççĕ. Тĕнче çав тери ирĕк, уçă. Тĕнче шухăша кайнă пек хуллен тĕлĕрет. Çак таса тавралăха пăхсан хăвăн та таса, илемлĕ пулас килет.

Тĕнчере хăвăн ятна кăштах та пулин асăнмалăх, ырăпа асăнмалăх ĕç туса хăварас килет. Эс вилсен хăçан та пулин сăмах майăн сана аса илсен: «Аван çынччĕ вăл», — теччĕр. Çакăн пек кăна. Ытлашши мухтаса, ырласа мар. Вара çак çĕр çинче пурăннă çын мĕн тери канлĕ выртăччĕ-ши? Улатти каллех шухăшласа ларчĕ-ларчĕ те Праккана чĕнчĕ:

— Эй, тусăм, кала-ха, мĕн тăвас манăн? Ял хĕррине, пĕр-пĕр çырма-çатра хĕррине вăрман чĕртсе парас-и? Сайдулла чĕртнĕ хурăн вăрманĕ пек мăнаçлăн кашласа лартăр.

— Мĕнле Сайдулла çинчен эсĕ?

— Эччияль мулли çинчен. Çав Сайдулла, мулла пулсан та, хăй виличчен яла мĕн тери илем кӳрсе хăварнă. Аттепе Кармăша кĕрепле сутма кайсан курнăччĕ эп çав вăрмана... Е Кăпшар çырминчен чул кăларса уй хапхине чултан туса парас-и?

— Мĕншĕн тата?

— Хăвах чухла. Манăн ял-йыша асăнмалăх мĕн те пулин хăварас килет. Унсăрăн, ăçта пĕлен, вилĕп те выртăп, ним тăваймасăрах юлăп...

— Ним тăваймасăр мар-çке. Кукуруза ӳстеретĕн. Тăрăш çавăнта!

— Унта тăрăшатăп-ха. Çапах вăл çеç сахалрах пек туйăнать. Тĕрĕссипе, кукуруза пухса кĕртетĕн те, вăл куç умĕнчен çухалать. Уй хапхи вара, чултан тунă çӳллĕ, пысăк уй хапхи, ĕмĕрлĕхе юлать. Тăррине пилĕк юплĕ çăлтăр якатса лартатăп. Таçтанах курăнтăр. «Улатти хапхи ку», — теччĕр иртен-çӳренсем.

Бригадир хавассăн кулса ячĕ.

— Вăт Улатти! Вăт сăмах-юмах.

— Çук, чăннипех эпĕ.

— Чăннипех пулсан, тырă ӳстерни, кукуруза ӳстерни çав хапха чухлĕ хисепе тăмасть тетĕн-и? Çĕр ĕçĕ вăл — ытлашши палăрса тăман ĕç. Çапах та вăл — чи мухтавлă, чăн-чăн чыс-хисепе тивĕç ĕç. Вăт çакна ăнланса илмелле пирĕн. Пурнăçра çав нимпе те палăрсах тăман ĕçсенче чун-чĕрене паттăрла тытма вĕренес пулать. Этемĕн çавна хăнăхса çитмелле. Тĕнчере икĕ тĕрлĕ мухтав пур: пĕри — ялкăшса тăраканни, таçтанах курăнаканни, тепри — ун пек ялкăшмасть, тĕксĕм, ăна ытти ĕçсенчен уйăрса илме те çук пек туйăнать. Тĕрĕссипе вара, çав тĕксĕмми тепĕр чухне хăватлăн ялкăшса тăраканнинчен те мухтавлăрах. Тăпра ĕçĕ те çапла. Çапла, Улатти, эсĕ хăвна телейсĕр тесе ан шутла...

— Эпĕ-и? Эпĕ çапах та чисти телейлех мар.

— Мĕншĕн?

— Шухăшласа пăх-ха хăвах. Пирĕн ялта тĕрлĕ çын пурăнать. Пирĕн ялта Хритун мучи те, Марье-Мĕтри те, Сентре Униçĕмĕ те пур. Пĕр сăмахпа каласан, такам та пур. Вĕсем мĕнле сывлаççĕ тетĕн эсĕ? Пурте пĕр пек мар-çке. Пĕрисем тăлăххăн ӳсеççĕ, теприсем чирпе тертленеççĕ, виççĕмĕшсен пӳрчĕ кивелнĕ. Кунсăр пуçне клюшкăпа сиксе çӳрекенсем те тупăнаççĕ. Тата ытти те... тата ытти те. Эпĕ, Пракка, хуть вĕлер мана, ялти çынсем пурте телейлĕ пулмасан хама телейлĕ теме пултараймастăп. Çук, капла та чăннинех каламарăм-ха сана. Ял çыннисем çеç телейлĕ пулни те çителĕксĕр. Пĕтĕм çĕршыв патшалăхĕпех телейлĕ пулсан çеç эп телейлĕ. Хамăр çĕршыв çеç те мар, тĕнчипех телейлĕ пулсан çеç телейлĕ пулать Улатти. Унсăрăн çук, çук. Çавăнпа эп чăн-чăн телейлĕ пуласси, ай-ай, халех мар-ха. Унччен нумай шыв юхĕ. Унччен пуçра та çӳç пĕрчи юлмĕ манăн. Çапах та эп телейлĕ пуласшăнах. Çав телее хам курмасан та ачасем курччăр. Çапла-и?

— Эй, Эльба салтакĕ! Пуçу, чăнах та, ĕçлет иккен сан. Трактор моторĕ пекех тăрслаттарать. Ай, ыйхă киле пуçларĕ ман. Ĕшентĕм паян. Ай-яй...

Праккан ĕшенмелли пулнах çав паян. Колхоз завхозĕ астуса, пăхса тăрайман пирки комбайн патне горючи илсе килмерĕç. Çавăнпа «НЗ» текенни, запас горючи хирте сахалланса юлнă. Ыран кăнтăрлана çитĕ-и? Çавă çеç. Ĕнер район центрне машина ячĕç. Анчах укçа «порученийĕсем» çитмен пирки каялла пушах килнĕ. Ыран ирех нефтебазăна икĕ машина яраççĕ. Вĕсемпе пĕрле Пракка хăй те станцине каять. Чунĕ чăтмасть унăн! Кун пек чухне шоферсене çеç шанма çук. Шуçăмпах çак хире пушă пичкесем илме автомашина килмелле. Çавăн пирки Пракка кĕçĕр яла та каймарĕ, уйрах çĕр каçма шутларĕ.

Улатти халь тырă сăвăракан агрегат пуçлăхĕ. Унăн çĕрĕн-кунĕн хиртех пулма тивет. Çавăнпа тĕл пулчĕç те ĕнтĕ бригадирпа Эльба салтакĕ кĕçĕр. Çавăнпа шăкăлтатса ларма вăхăт тупăнчĕ вĕсен.

Улаттипе Пракка иккĕшĕ те пĕр харăсах анасласа илчĕç. Комбайн каллех çаврăнса кайрĕ. Хăмăшлăх çырми пуçĕнче кăвайт ялкăшатчĕ. Халĕ вăхăт-вăхăтпа çеç çулăм йăл-йăл çĕкленсе илет. Ахăртнех, вутти çунса пĕтет пуль. Паçăр кăвайт умĕнче такам мĕкĕлтетни те палăратчĕ. Улатти çав çын камне аван чухлать. Татюк уткаласа çӳрет унта. Иккĕмĕш бригадăн аслă поварĕ. Улаттин чун-чĕри çак юлашки кунсенче, тем пирки, Татюк еннелле туртăннăçем туртăнать. Çак чыслă, сăпайлă, яштака хĕрарăм килĕшет ăна. Унра Елянăн чун-чĕри, кăмăлĕ пур пек сисĕнет. Улатти унпа тахçанах пĕр-пĕр улахрах вăхăтра калаçасшăн. Çапах ниепле те хăяймасть-ха. Татюк хăй те çакна сисет, ăнланать пулмалла. Улатти апат илме пырсан ун пичĕ çине шупка хĕрлĕ, илемлĕ тĕс тухать. Улаттие кашăк илсе парас вырăнне ĕнер çĕçĕ тыттарчĕ.

Улаттин бригадирпа татах сăмах ваклас килчĕ.

— Пракка! — чĕнчĕ вăл.

— Ă-ă, — илтĕнчĕ сасă.

— Пракка, çывăратăн-и эс?

— Çук.

— Çывăратăн-çке.

— Çук.

Анчах бригадир «çук» тенĕ çĕртенех пĕр тикĕссĕн харлаттарма тытăнчĕ. Вăл месерле тăсăлса выртнă та аслă хир варринче авалхи юмахсенчи пăхаттир пек çывăрать. Хир варринчи çĕнĕ, тап-таса улăм çинчи ыйхă мĕн тери тутлă. Çав ыйхăран тутли тĕнчере ним те çук тесен те йăнăш мар. Туртатăн вара ыйха! Çӳлтен сан çине пин-пин çăлтăр вăрттăн пăхать. Сан тавра лăпкă çил çаврăнса, хӳрипе сĕртĕнсе çӳрет. Эсĕ хитре тĕлĕксем курса йăл кулатăн. Темле хитре юрăсем илтетĕн.

Улатти Праккана пиншакĕпе лайăхрах витсе хăварчĕ те хăмăшлăх çырми еннелле шутарчĕ. Уйăх çутинче унăн пĕвĕ хăй çумĕнчи хура мĕлкепе пĕрлешсе каять. Çавăнпа хир тăрăх темле улăп паттăр утнă пекех курăнать. Улаттин кĕçĕр темшĕн ыйхă вĕçрĕ. Унăн каç илемĕпе ытларах та ытларах киленес килет. Унăн кампа та пулин татах та татах калаçас килет.

— Ма çывăрмастăн эс? Мĕн туса çӳретĕн? — ыйтрĕ унран Татюк.

— Так ахалех килтĕм. Курас тесе, — вăтаннă пек пулчĕ Улатти.

— Курма халь ни телевизор çук. Ыран лартса паратпăр терĕç-ха.

— Эпĕ паçăр лартрĕç пуль тесе, — тинех чун кĕчĕ Улаттие. — Çавăнпа-çке. Ахаль пулсан утас çукчĕ.

Эльба салтакĕ тĕнчере такам умĕнче те тăрса курнă пулин те ăна Татюк умĕнче тăрасси йывăр, асаплă пулчĕ. Мĕншĕн апла-ха вăл? Пĕр-ик уйăх каярах кăна Улатти çынсем хушшинче вăл пуррипе çуккине асăрхасах та каймастчĕ. Хирĕç пулсан калаçнă, шӳт тунă, ютшăнасси нимĕн те сисĕнмен. Халĕ, пăх та кур, Улатти çак хĕрарăм умĕнче пĕчĕк ача пек именет. Вара Татюк вăл темлерех тăнине сисрĕ те:

— Ачасем сывах-и? — тесе ыйтрĕ.

— Сывах.

— Аслине ĕнер курнăччĕ. Тепри курăнмасть.

— Теприне — Ванюка пионер лагерьне ятăм-ха, — тавăрчĕ Улатти, — Витюк халь яслире.

— Э-э, апла-çке. Эппин, сан пурнăç лайăх.

— Аптрасах каймасть. Çапах та...

— Мĕн «çапах та»?

— Ну, нимех те мар.

— А-а...

Улаттипе Татюкăн сăмах-юмах каллех кĕл çиппи татăлнă пек пăт! татăлчĕ. Эльба салтакĕ умри хĕрарăмăн тăпăл-тăпăл кĕлетки çине пăхрĕ. Уйăх кĕмĕл çутăпа эрешленĕ пирки Татюк пичĕ тунсăхлăрах та мăнаçлăрах. Куçĕ йăл-йăл туса илет.

— Ав хăвăр тунă тенкел çине ларăр. Ма ура çинче тăратăр, — ăшшăн та кăшт тытăнчăклăн каларĕ Татюк.

Улатти ларчĕ, тем хулăнăш чикарккă авăрларĕ:

— Ыран ирхине мĕн çитерсе савăнтарасшăн-ха эс? — ыйтрĕ вăл

— Хура тул пăтти, юрататни? Çавна пĕçерес тетĕп.

— Пăтă тесен пĕлĕт çинчен сикме те хатĕр эпĕ. Уйрăмах тĕпне ларнине хырса çиме кăмăллатăп. Ача чухне çапла хуран тĕпне тасатса кашăка хуçса пăрахнăччĕ. Çавăншăн атте хăлхана пăрнине халĕ те манман-ха. Сан ун пекки пулман-и, Татюк?

— Çук, пирĕн атте те, анне те çапса курман. Çапах та апат хушшине ларсан хытă тытнă. Кулма, калаçма юраман. Кашăка е çăкăра çĕре ӳкерсен, ну, тарăхатчĕç вара.

Кĕсел çиме ларсан атте пуçласа париччен те ăсса илсе курман. Ун пек малтан ăссан хырăм тĕлĕнчен кĕпе çĕтĕлет тетчĕç.

— Типтер пулнă çав ĕлĕкхи çынсем.

— Типтерлĕх пурнăç хĕсĕккинчен те килнĕ пулас. Çапах та çăкăр-тăвара хисеплесси ытларах пулнă вĕсен. Хальхи ача-пăча лайăх пурнăçпа иртĕнерех кайрĕç.

— Çăкăр татăкне хакламанни сисĕнкелет çав.

Çав вăхăтра хӳшĕ хыçĕнчи çапăсем çăтăр-çатăр турĕç. Татюк кăртах хускалса илчĕ.

— Кам унта?

Хирĕç чĕнекен пулмарĕ.

— Йытă çӳрет пуль. Пошол! — кăшкăрчĕ Улатти.

— Йытă пулас çук-ха.

Поварпа Улатти татах шăкăлтатма тытăнчĕç.

— Хусаххăн пурăнма йывăр мар-и, Улатти?

Хӳшĕ хыçĕнчи çапăсем тепĕр хут çăтăр-çатăр! çăт-çат! сасă пачĕç.

— Кам куçарса çӳрет унта? — ыйтрĕ Татюк.

— Ма чĕместĕн эс? Тух! — кăшкăрчĕ Улатти.

Часах сĕмлĕхрен мăнтăркка хĕрарăм талкăштарса тухрĕ.

— Ара, пит лайăх ларатăр та, тухса кансĕрлес килмерĕ. Ара, хусаххăн пурăнма йывăрри çинчен те ыйтма пуçларĕç те. Хальхи хĕрарăмăн намăсĕ-пичĕ çук пуль вăл. Ăçта май килнĕ, çавăнта арçынна илĕртесшĕн. Ара.

— Мĕн аташса çӳретĕн эс, Хреççи! Мĕн пулнă сана? — тарăхрĕ Улатти.

— Ара, тип-типĕнтен мăшкăллатăн-çке. Ара, малтанах шутланă эпĕ ку ахаль мар тесе. Епле тытас-ши-ха кусене тесе шутлаттăм. Кĕçĕр тĕлнех пулчĕ-ха. Ара, шуйттан Татюкĕ иккен Улаттие илĕртекенни. Мĕнле ирĕлсе ларать вăл унпа. Эсĕ унпа пурăнас тенĕ пулсан ун ачисене, ăна хăйне малтан пăхмаллаччĕ. Эпĕ вĕсен çӳп-çапне те тасатнă, саплăкне те сапланă, вуттине те тиесе килнĕ, çурнă, хутнă. Еляна мĕн çĕре кĕриччен хам пăхса пурăнтăм. Ха, халĕ Улатти кирлĕ ăна. Луччĕ ун çинчен шутланă ан пултăр. Хам хура çĕр çинче утса çӳренĕ чухне эп сана Улаттие пурпĕрех парас çук. Ун пекле шухăш пуçăнта та ан тупăнтăр. Асту, сана-и луччĕ. Ара-а...

— Хреççи! — сиксе тăчĕ Улатти. — Халех тасалнă пул çакăнтан! Тасал!

— Веç, епле пăснă вăл Улаттие! Мĕнле пăснă! Çĕрлехи сас таçта çитиех янрарĕ. Часах Терентей Ваççипе Лисук тата ытти çынсем темĕн чухлĕн чупса çитрĕç. Çакна курсан Хреççи тăруках хăраса ӳкрĕ пулас. Хирти суда аса илчĕ-ши вăл, тек кăшкăрашса тăмарĕ, каллех хӳшĕ хыçнелле утрĕ.

Уйра ĕç хĕрсех пырать. Тырпула ăнăçлă вырса кĕртесси — ял çыннисен пуç çинчи пуринчен те канăçсăр, чыслă ĕç. Çуллахи кун çулталăк тăрантарать теççĕ ваттисем. Çак сăмаха кашни минутрах, яланах ас тума тивет. Унсăрăн ăнса пулнă тыр-пул та хăмла пекех вĕçсе саланать. Çакна Анаткас çыннисем лайăх пĕлеççĕ. Ĕнер, апата чарăнсан, Праккапа Лисук кĕтмен çĕртенех тавлашса кайрĕç.

— Ыран ниепле те ыраш вырса пĕтерейместĕр-ха эсир. Ан та хăпартланăр, пулмасть сиртен, — терĕ Пракка.

Бригадир çавăн пек тӳрккесрех калаçни, «пулмасть сиртен» тени Лисука питех те кӳрентерчĕ.

— Тавлашатăн-и? — пырса тăчĕ вăл Пракка умне.

— Тавлашатăп! — хăй сăмаххи çинех тăчĕ бригадир.

— Мĕнле тупăшатпăр?

— Кирек мĕнле...

— Айта çакăн пек калаçса татăлар: эпир çĕнтерсен санăн пĕтĕм бригада çыннисем умĕнче: «Мана çĕнтерчĕç!» — тесе виç хутчен кăшкăрмалла. Килĕшетĕн-и?

— Ку ытла мăшкăллани пулать-çке. Урăхла килĕшер.

— Четвĕрт эрехле ал татăр! — кăшкăрса ячĕ Микка.

— Кĕпелле калаçса татăлăр, — шавларĕç хĕрарăмсем.

— Çук, мана ним те кирлĕ мар, эрехĕ те, кĕпи те... Малтан каланă пекех пултăр. Ну, аллуна пар, — Пракка умне яш! пырса тăчĕ Лисук.

— Эпĕ çĕнтерсен мĕн тесе кăшкăратăн эс? Ăна та пĕлтерсех хурар, — ăснă кашăкне алра тытса тăчĕ бригадир.

— Ай-ай, яшки тăкăнать, хăранипе алли чĕтрет, — кулчĕ Татюк.

— Эсĕ çĕнтерсен эпĕ «Лисук, ман ăс çук» тесе кăшкăратăп.

— Ха-ха-ха! — кулса ячĕç çынсем.

— Ална паратни эс? — хыттăн ыйтрĕ Лисук.

— Паратăп. Пурпĕр çĕнтерес çук эсир мана, — хуллен çĕкленчĕ бригадир.

— Аллăрсене хам уйăратăп. Кĕпçе сыпăклă, сăмах татăклă! — чупса пычĕ вĕсем патне Улатти.

Çапла калаçса татăлчĕç вĕсем. Çавăнпа Терентей Ваççипе Лисук паян, çав сăмахсăр пуçне, пурин çинчен те манчĕç темелле. Вĕсем Праккаран епле те пулин куласшăн. Вĕсем халĕ хир тăрăх тĕлĕнмелле шухă шухăш-туйăмпа çĕмĕрттерсе пыраççĕ. Комбайн пĕр тикĕс шăвать. Ăна Терентей Ваççи каçхине тĕплĕн пăхса тухса лайăх типтерленĕ, хатĕрленĕ. Пурне те, пурне те шута илнĕ комбайнерпа унăн помощникĕ. Ниме те манса хăварман. Кăнтăрлахи апата вĕсем килтенех чиксе тухнă. Ĕçленĕ вăхăтрах çиме шутлаççĕ вĕсем. Шывĕ те хăйсемпе пĕрлех. Шоферсене те лайăх хытарнă, тырра вăхăтра турттарса тăма хушнă.

Ыраш хирĕ ансăрланнăçем ансăрланать. Шултра пучахсем мăнаççăн пуç тая-тая юлаççĕ. Тӳпере ушкăн-ушкăн шурă пĕлĕт иртет. Пĕрисем иртсе кайнă тĕле теприсем капланса та çитеççĕ. Чылай шухă çил Лисук тутăрне силлет, варкăштарать. Тутăр хĕрринчен тухнă сарă çӳç пайăркисене тустарать. Пĕлĕтсем вĕçĕмсĕр шуни те, çил канăçсăр чупа-чупа килни те Лисука «васкăр, васкăр» тенĕ пекех туйăнать. «Васкăр-васкăр, вăр-вăр-вăр», — пуплет çил. «Васкă-ăр!» — тесе иртет ыраш хумĕ. Кураксем те: «Кра-ак! Васкăр тата пăртак!» — тенĕ пек туйăнаççĕ.

— Ваççа пичче! Эй, Ваççа пичче! — кăшкăрать Лисук.

— Мĕн?

— Ĕлкĕретпĕр-и?

— Ĕлкĕретпĕр.

Комбайн малалла хăватлăн, хавассăн, пĕр канмасăр туртăнать. Нар сăрчĕ еннех хăпарать. Халĕ вăл тӳпене, шурă пĕлĕтсем патне, ыткăннă пекех туйăнать. Ылтăн çӳçлĕ, хаваслă, ăшă куçлă хĕвел патне хăпарнă пекех курăнать.

Акă комбайн Нар сăрчĕ çинех улăхса çитрĕ. Акă вăл çаврăнчĕ те каялла анать. Сан умăнта тем анлăш уй-хир, тем сарлакăш тĕнче. Кунтан инçетри-инçетри ялсем курăнаççĕ. Кунтан район центрĕ курăнать. Авă пĕр поезд район центрне пырса кĕрет. Аяларах сĕтел-пукан фабрики тĕтĕм мăкăрлантарать. Унтан инçетре татах катасем, хирсем, хирсем. Атăл леш енчи хыр вăрманĕ те тĕтреленсе аран-аран палăрать. Мĕн тери ирĕк тавралăх! Кунта ĕçлеме те, юрлама та, савăнма та, кулма та тĕлĕнмелле лайăх, уçă. Лисукăн халь хыттăн ахăлтатса кулас, вĕçĕмсĕр кулас, савăнас килет. Лисукăн халь юрлас, юрлас, юрлас килет.

— Ваççа пичче! Эй, Ваççа пичче! — кăшкăрчĕ хĕр каллех.

— Аха! — чĕнчĕ Терентей Ваççи.

— Ĕлкĕретпĕр-и?

— Ĕлкĕретпĕр, Лисук. Пурпĕр ĕлкĕретпĕр.

Вĕсем вăхăтлăха татах шăпăрт пулчĕç. Мотор кĕрлени çеç кăмăллăн илтĕнет. Хыçра сарă хăмăл чĕтренсе юлать. Вĕçĕмсĕр юлать, юлать... Йĕтем çинчен автомашина вĕçтерсе тухрĕ. Хăмăл тăрăх, тӳртĕнех, комбайн патне васкать.

— Ваççа пичче! Эй, Ваççа пичче!

— Мĕскер?

— Машина килет.

— Куратăп.

— Ĕлкĕретпĕр-и? — ыйтмасăр чăтаймарĕ Лисук.

— Какшĕ! Сăмах та пулма пултараймасть ун пирки.

— Миçе çаврăнтăмăр-ха эпир?

— Улттă. Полнăй ход шарлаттаратпăр. Пракка килсен çăварне карса пăрахĕ. Эпир вăл, эпир, Лисук чĕкеçĕм...

Автомашина кĕрлеттерсе çитрĕ. Кабинăра, шоферпа юнашар, Татюк ларса килнĕ. Мĕн туса çӳрет-ха вăл? Тем кала та, апата чĕнме килнĕ ĕнтĕ. Мĕнле, паян иртерех пиçнĕ-ши вара ун апачĕ? Анчах Татюк кабинăран сăрпаланса тухрĕ те тӳрех Лисук патне чупса пычĕ.

— Лисук, ан-ха комбайн çинчен, — чĕнчĕ вăл.

— Мĕншĕн тата? Мĕн пулнă? — тĕлĕнсе пăхрĕ ун çине хĕр.

— Калаçмалли пур. Питĕ кирлĕ ĕç.

Татюк пăшăрханни, пăлханни аванах сисĕнет. Куçĕ çутала-çутала илет.

— Чим-ха. Штурвала парам. Çиччас! — терĕ комбайнер помощникĕ.

Часах Лисук комбайн çинчен сиксе анчĕ. Чалăшнă тутăрне тӳрлетрĕ те Татюк умне çитсе тăчĕ.

— Мĕн каласшăн эс?

— Айта-ха леререх, — Татюк хĕре чылай аякка çавăтса кайрĕ.

— Акă, Лисук, сана пĕр хыпар пĕлтерем, — хĕвĕнчен хут татки туртса кăларчĕ Татюк. — Ме, вула.

— Мĕн, телеграмма-и?

— Çавă çав. Коля çаптарнă.

Лисук телеграммăна ик-виçĕ хутчен вуласа тухрĕ. Унта Коля хăй Инçет Хĕвел тухăçнелле иртсе каясси çинчен пĕлтерет. Лисука станцăна тухма чĕнет. Поезд номерне те каланă. Хĕрĕн ахаль те хĕрлĕ пичĕ сасартăк татах хĕрелчĕ. Куçĕ телейлĕн те шухăшлăн йăлкăшрĕ. Вăл ним калама та аптрарĕ.

— Халь çеç парса хăварчĕç-и кăна? — ыйтрĕ Лисук.

— Тин кăна. Коля сана манаймасть çав. Пит юратать. Ăçтан пĕлен, тен, пурнăç çулĕ пĕр тĕлех пырса тухĕ. Чĕннĕ япала кайса кур-ха. Поезчĕ пирĕн станцăна каçхине сакăр сехетре çитет.

— Ай, ним калама та пĕлместĕп.

— Ан аташса тăр. Мĕн пĕлмелле марри...

— Çапах та.

— Эй, Пракка кӳренесрен хăратним? — пăшăлтатрĕ Татюк. — Кӳренмĕ-ха.

— Унран хăрамастăп-ха.

— Вара мĕн тата.

— Темскер хам та ăнланаймастăп.

— Каччи, хăвах пĕлетĕн, начар мар. Пирĕн тăванра, тĕрĕссипех калатăп, путсĕр çынсем çук. Пурте ырă çынсем. Коля летчика вĕренсе тухнă ĕнтĕ.

Çак вăхăтра, кĕтмен çĕртенех, комбайнер сасси илтĕнчĕ:

— Эй, Лисук! Мĕн туса тăратăн эс? Кайрăмăр!

Лисук комбайн патне чупрĕ. Татюк та автомашина еннелле васкарĕ.

— Асту вара, ан ман! — кăшкăрса хăварчĕ вăл Лисука. Комбайн татах малалла шурĕ. Тӳпере çав-çавах ушкăн-ушкăн шурă пĕлĕтсем иртеççĕ. Ыраш пучахĕсем хăйсене çитĕнтернĕ уй-хирпе пуç тайса уйрăлаççĕ. Лисук пуçĕнче халь шухăшсем, шухăшсем. Хĕр чĕри васкавлăн тапать, çунать. «Мĕн тумалла-ха манăн? — калаçать вăл ăшра. — Каяс-и станцăна, каяс мар-и? Каймасан темле ытла та мăн кăмăллă, путсĕр пулнă пек туйăнать. Инçетре пурăнакан каччăн тăван ял-йыш хыпарне те илтес килет пуль. Ниушлĕ халĕ те чун-чĕринчех усрать вăл мана? Ниушлĕ çаплах асра тытать? Чăнах, станцăна тухса тĕл пулмаллах унпа. Хамăр Тăван çĕршыва, хамăр пурнăçа сыхлакан çар çыннине курса калаçмаллах».

Комбайн путăк-шăтăклăрах тĕлте хуллен сиккелесе илет. Унăн паян канма вăхăт çук: участока тĕттĕм пулнă тĕле мар, çичĕ сехет тĕлнех вырса пĕтермелле. Унсăрăн Лисук ĕлкĕреймест. Унсăрăн Лисук поезда курса юлаймасть. Унсăрăн Лисук чунĕ нумайччен-нумайччен пăшăрханса çӳрĕ. Унсăрăн Лисук кулянĕ, тарăхĕ, кӳренĕ.

— Ваççа пичче! Эй, Ваççа пичче!

— Мĕн амакĕ каллех?

— Хытăрах ярăр комбайна!

— Ма ытлашши тĕпĕртетес? Ĕлкĕретпĕр.

— Çук, ĕлкĕрейместпĕр! Ĕлкĕрейместпĕр.

Лисукăн сарă çӳçĕ çилпе вĕл-вĕл-вĕл вĕçет. Тутăр хӳри те вăркăшать. Кĕпи те силленет, чĕтренет. Лисукăн халь комбайна чуптарса, хăвăрт чуптарса илсе каяс килет. Унăн халь çак хирти ыраша пĕр самантрах вырса пĕтерес килет.

«Хитре каччă çав Коля, — шухăшларĕ вăл савăнăçлăн. — Пирĕн ялта ун пек хитри кам пур-ха? Нумай мар. Чăнахах та нумай мар. Сăнĕ мĕнле унăн, чисти вырăс каччи пекех. Хăйне палламан çын ăçта та пулин тĕл пулсан ял çынни тесе никам та калас çук ăна. Палласа илейĕ-ши вăл мана? Ай, çил çинче, хĕвел çинче çӳресе сăн-пит улшăнман-ши манăн? Чиперленнĕ-ши эп, путсĕрленнĕ-ши? Тем кала та, путсĕрленнĕ. Питри ӳт сĕвĕнет ав. Куçăм кăштах хĕрелнĕ. Сивĕ шыв ĕçнипе-ши, сас та кăштах тытăннă. Ай, лайăх мар пуль капла ун умне курăнма. Ай, луччĕ каяс та мар пуль. Ĕлкĕреймерĕм тес те, ĕçĕ те пĕтнĕ. Анчах ун пек суйни лайăх-и-ха? Çук, лайăх мар».

— Ваççа пичче! Эй, Ваççа пичче!

— Пĕрмай ан шавла-ха. Ай, кăлăхсăр чун. Нумай юлмарĕ-çке.

— Ай, кунта муклашкаллă. Чул та пулма пултарать.

— Эппин, çӳлерех кастарар. Юрать-и?

— Юрать, юрать...

Лисук алăри сехечĕ çине часрах та часрах пăхса илекен пулчĕ. Ăна халь такам вĕçĕ-хĕррисĕр, яланах: «Саккăрта çитет. Поезд саккăрта çитет. Саккăрта çитет. Поезд саккăрта çитет. Чăнах та çитет. Çитет, çитет», — тенĕ пекех туйăнать. Хĕр пуçĕнче çаплах шухăшсем. Паян ыраш вырса пĕтерсен станцăра каччăпа калаçма та кăмăллăрах пулĕ. Коля тыр-пул епле çитĕнни çинчен, хирти ĕçсем çинчен ыйтатех ĕнтĕ. Лисук ăна хуллен кăна, пĕчĕк ĕç çинчен пĕлтернĕ пек çеç: «Халь тин комбайн çинчен килтĕм. Ыраш вырса пĕтрĕ», — тейĕ. Хĕр вара хăй те ăшшăн ыйтĕ: «Сирĕн çитĕнӳсем мĕнле?» Вĕсен калаçмалли пур-ха. Сахал мар, нумай, нумай. Ара, чылайранпа пĕр-пĕрне курман вĕсем. Çыру яркаласа илнĕ ĕнтĕ. Анчах çыру мĕн вăл? Çыру хăй калас тенине калать те урăх пĕр сăмах та чĕнмест. Тĕл пӳлсан çур сехет калаçассине çырупа çур çул калаçатăн!

Каçпа çичĕ сехет тĕлне ыраш пусси ĕлĕкхи уйрăм хуçалăхсен ани пек çеç çинçелсе юлчĕ. Комбайн тепĕр пĕр-ик хут çаврăнса килсенех вырмалли пĕтет. Лисук текех тӳссе пыраймарĕ.

— Ваççа пичче! Эй, Ваççа пичче! — терĕ вăл яланхинчен те хытăрах.

— Мĕн пулчĕ сана паян?

— Эпĕ каятăп.

— Ăçта?

— Манăн питĕ васкавлăн станцăна çитмелле.

— Комсомол райкомне чĕнеççĕ-и?

— Унта мар. Урăх çĕре. Питĕ васкамалла ман. Поезда ĕлкĕрмелле.

— Чăнласах калатни эс? Чăнласах калатăн пулсан вĕçтер. Халĕ сансăрах пĕтеретĕп. Ну, Праккана лектертĕмĕр паян. Ай-ай!

— Эп киличчен «наказани» ан пар-ха ăна. Пĕрле кулăпăр! — комбайн çинчен анса йĕтем еннелле чупрĕ Лисук. «Унти машинăсем элеватора каяççех ĕнтĕ. Çавсемпе ларса вĕçтересчĕ», — пăшăлтатрĕ вăл чупнă май.

Лисук станцăна шăп та шай сакăр сехетре çитрĕ. 72-мĕш номерлĕ пассажир поезчĕ халь-халь килмелле. Авă хĕрлĕ карттуслă дежурнăй чугун çул хĕррине тухса тăчĕ. Перрон çинче çынсем чупкалаççĕ: хĕрарăмсем, ача-пăчасем. Шап-шурă пиншак тăхăннă, марля тутăр çыхнă хĕрсем ăшă кукăльсем, булкăсем, пӳремечсем йăтса килчĕç.

Акă, пĕр сассăр тенĕ пекех, поезд килсе чарăнчĕ. Вагонсенчен тĕрлĕ çын анать. Вĕсен хушшинче çар çыннисем те пур. Лисук унталла-кунталла пăхкаласа вагонсем çумĕпе хуллен утрĕ. Хăш вагон-ха унăн? Çиччĕмĕш-çке. Çиччĕмĕш.

— Лисук! Эсĕ-и ку? — чупса пычĕ ун патне вокзал енчен çӳллĕ те яштака çамрăк лейтенант. — Сана шыраса хăшкăлтăм. Ну, тухман ĕнтĕ ку тетĕп. Ой, тарласах кайрăм.

Коля Лисук аллине хыттăн чăмăртарĕ. Çамрăк хĕр вăтаннипе ним те калаймарĕ, пуçне чикрĕ, хăй çапах умри лейтенант çине ăшшăн-ăшшăн тинкере-тинкере илчĕ.

— Эй, епле чиперленсе кайнă эсĕ! Тĕлĕнмелле! Çăвĕпех курортра пулмарăн пулĕ те... — Лисук çине ытараймасăр пăхрĕ каччă. Ăна çак хĕр эреветлĕ-теветлĕ чĕкеç пекех курăнчĕ.

— Ай, тем те калăн эсĕ! — татах вăтанчĕ хĕр.

— Халĕ тыр выраççĕ пуль?

— Пурте хирте. Эпĕ те комбайн çинчен антăм та тӳрех станцăна килтĕм. Киле аран ик-виç минутлăха кĕрсе тухрăм. Типтерленмен те эпĕ. Сирĕн умра тăма та намăс мана. Ыраш вырса пĕтертĕмĕр...

— Намăс пулать-и? Ĕçлекен çынна чыс та мухтав! Ĕç вăл — пурнăç илемĕ, — хĕр аллине татах чăмăртарĕ Коля.

— Эсир ăçта каятăр?

— Курил утравĕ çине.

— Яланлăха-и?

— Кам пĕлет ăна? Приказ ăçта — çавăнта эпир. Яланлăхах пулмалла. Ну, Лисук, эпĕ питĕ хăраса пурăнтăм. Качча кайрĕ пулĕ ку, пирĕн йышшине кĕтмест пуль тетĕп. Мĕнле пурăнатăн?

— Питĕ аван.

— Вĕренетĕн-и?

— Вĕренетĕп.

— Каччăсем пур-и?

— Пур.

— Чун савни те пур-и?

— Пĕлместĕп, — кулса ячĕ Лисук.

— Эпĕ санпа питĕ... питĕ кирлĕ «проблема» çинчен калаçасшăнччĕ.

— Мĕн çинчен-ши апла?

— Эсĕ пĕлетĕн ăна.

— Çук, пĕлместĕп.

— Эпĕ ун çинчен кашни çырурах çырнă. Эпĕ яланах сана аса илетĕп. Кĕтетĕп. Чун-чĕрере эсĕ анчах. Пĕр пытармасăр калатăп сана.

Лисук пуçне тата аяларах усрĕ. Вăл хăйне çак хитре лейтенант мĕн каласса пĕтĕмĕшпех, пĕтĕмĕшпех чухлать.

Хĕрĕн çав сăмахсене илтес те килет, илтес те килмест. Вăл халь ун пек пуçватмăш ыйтăва, пĕтĕм малашлăх, пĕтĕм пурнăç ыйтăвне татса пама çамрăкрах-ха. Хатĕрленсе çитмен. Унăн халь вĕренес, ĕçлес, урăх вара, урăх вара ним шухăшсăр пурăнас килет.

— Лисук, манăн кирек ăçта кайсан та санпа пĕрле, санпа юнашар пулас килет. Хамăр енчи хĕрпе, чăваш хĕрĕпе, чун юратнă хĕрпе. Сансăр тунсăхлатăп, чĕре ыратать. Хăвах пĕлетĕн, сăлтавсăр суран сурмасть. Эпĕ санран нихçан та уйрăласшăн мар. Килĕшетĕн-и, Лисук? Ман сăмах, тен, васкавлăрах пулчĕ пуль. Пуриншĕн те каçар. Кала, пĕр пытармасăр кала ху шухăшна? Кала, поезд каять...

— Ай, ытла та кĕтмен çĕртен. Кайса вырнаç-ха эс. Çыру çыр. Виçсе касни виçеллĕ.

— Килĕшетĕн пулсан вырăна çитетĕп те хваттер хатĕрлетĕп! Вара сана илме самолетпа вĕçтерсе çитетĕп. Çавăн пирки чĕнтĕм те сана кунта.

— Ытлашши ан васка, Коля. Васкакан вакка сикнĕ тет.

Станци дежурнăйĕ пысăк чан кантрине туртса виçĕ хут чанлаттарчĕ. Аслă проводник хыттăн шăхлич шăхăртрĕ.

— Килĕшетĕн-и? — çынсем умĕнчех чуптуса ыйтрĕ лейтенант.

— Поезд тапранчĕ! Лар, Коля! Лар! — кăшкăрса ячĕ хĕр.

Каччă чупса кайрĕ те вагон пусми çине çăмăллăн хăпарчĕ.

— Чипер кай! Çыру çыр! — ал сулса юлчĕ хĕр. Унăн темшĕн сасартăк макăрас килчĕ. Куçĕ майĕпен-майĕпен йĕпенчĕ.

Лисук станцире тек тытăнса тăмарĕ, тӳрех ялалла утрĕ. Çамрăк хĕр чунĕ çаплах лăпланса çитеймерĕ-ха. Унăн Кольăпа татах калаçас кăмăл пурччĕ. Хĕре таçти инçетри çĕршывсем илĕртрĕç. Эх, халь поездпа ыткăнса пырас пулсан! Кольăпа пĕрле каяс пулсан! Мĕнле кăна çĕршыв курмастчĕ-ши Лисук. Урал тăвĕсем. Хĕвел анăç Çĕпĕр тӳремлĕхĕ. Ун хыççăн çӳллĕ сăртсем. Инçет Хĕвел тухăç. Тинĕс. Курил утравĕсем. Мăнаç океан. Хĕрĕн халĕ кайăк пулса поезда хăваласа çитес килет.

Лисук тавраналла тинкерчĕ. Хирте пур енче улăм куписем, çĕмелсем. Вăрман хĕрринче, Ара çырмипе Кăпшар çырми пĕрлешнĕ тĕлте, Анаткас ялĕ. Тăмпа шап-шурă шуратнă чăх-чĕп витисем, шыв башнисем, пушар каланчи, ватă хурама. Ял леш енче Нар сăрчĕ. Хăй çуралса ӳснĕ яла, тăван вырăнсене курсан çамрăк хĕр чĕри ыратнă пек туйăнчĕ. Мĕн амакĕ-ха ку? Ялтан, ял-йышран кăшт кăна уйрăлсан та кичемлĕх пусать. Санăн тăван яла питĕ ырăпа, ырăпа асăнас килет. Эх, тăван яла пăрахса каяйĕ-ши Лисук? Инçетре тӳссе пурăнĕ-ши? Ах, питĕ йывăр, çав тери йывăр пулĕ ăна.

Çак вăхăтра пĕр автомашина шăппăн шутарса çитрĕ те хĕр тĕлĕнче кăшăрт чарăнчĕ. Кабинăран шофер пуçне кăларса:

— Эй, хĕрĕм, ларса пыратăн-и? — терĕ. Лисук шартах сикрĕ, çаврăнса пăхрĕ.

— Эсир тин таврăнатăр-и? — чĕнчĕ хĕр.

— Тин пулмасăр, черетре тăтăмăр. Кил кабинăна!

— Мана çӳлте те юрать, — кузов çине вăш-ваш хăпарса ларчĕ Лисук.

Йĕтем çине вĕсем тĕттĕм пуличчен кăшт маларах çитрĕç. Унта хуралçă Ахваниç мучи çеç юлнă. Ыттисем пурте Хăмăшлăх çырми хĕрринче — апатра. Лисук унталла çул тытрĕ. Унăн ыраша чăннипех вырса пĕтернипе пĕтерменнине пĕлес килчĕ. Паçăр комбайн çӳренĕ вырăнта халь улăм куписем кăна. Апат патĕнче çынсем кĕшĕлтетеççĕ.

— Аха! Лисук хăй те килчĕ. Ирт-ха кунтарах! — аякранах чĕнчĕ Улатти. — Эсĕ лешне манман-и-ха?

— Мĕне?

— Ара, Праккапа ал уйăрнине.

— Э-э, çук, çук. Манман, — хаваслăрах пулма тăрăшрĕ хĕр.

— Эпĕ сирĕн аллăрсене уйăрнă çын. Çавăнпа манăн ку ĕçе вĕçнех çитермелле. Эй, Пракка! Прокопий Егорович! Ăçта пăрăнатăн эс? Ун пек юрамасть!

Апатри çынсем кулма, шавлама тапратрĕç.

— Тĕрĕс, Улатти! Тĕрĕс!

— Ха-ха-ха! Лекрĕ Пракка!

— Кун пек мăшкăл ĕмĕрне те пулман пуль.

— Хĕрсем, пуçтарăнăр часрах!

— Кино курма! Театр курма! Камит курма!

— Бригадир çунса кайрĕ!

Улатти Праккана Лисук умне çавăтса пычĕ:

— Паллатăн-и çав хĕре?

— Таçта курнă пек... — кулчĕ бригадир.

— Эй, бригада çыннисем! Ваттисем! Вĕттисем! Пурте итлĕр, тăнлăр! Мыскара пуçланать! — аллине çĕклерĕ Улатти. — Шă-ăп! Эльба!

Пракка тӳрленсе тăчĕ те:

— Юрĕ. Килĕшнине тăвасах пуль. Анчах эпĕ ним чухлĕ те йăнăшман. Эпĕ Терентей Ваççипе Лисука хавхалантарас, вĕсем тата харсăртарах тăрăшчăр тесе тупăшрăм. Тĕрĕс турăм-и эпĕ? Ман шутпа, тĕрĕс. Чăннипе кунта эпĕ, пĕтĕм бригада выляса илнĕ теççĕ.

— Ан чеелен! — кăшкăрчĕ Микка.

— Халь эс тем те калăн! — кулчĕç колхозниксем.

— Акă урапа çине хăпарса тăр! — таçтан урапа сĕтĕрсе пычĕ Терентей Ваççи.

Бригадирăн ирĕксĕрех: «Мана çĕнтерчĕç»! — тесе виçĕ хутчен кăшкăрмалла пулчĕ.

Кун хыççăн пурте куççуль тухичченех ахăлтатрĕç.

Тепĕр кунхине Терентей Ваççипе Лисук Нар сăрчĕ леш енне, тулă хирне, куçрĕç. Комбайна майлаштарса лартрĕç вĕсем, анчах вырма пĕр-ик куна тăхтас терĕç. Тулă чĕрĕрех-ха. Комбайнер кăнтăрла çитес умĕн яла кайрĕ. Тимĕрç лаççине анас пулать-ха манăн, гайкăсем, болтсем шырамалла терĕ. Лисук комбайна тăпра-тусанран тасатма, çу сĕрсе типтерлеме юлчĕ. Пĕччен юлсан çамрăк хĕр ĕнер Кольăна курни çинчен, вăл каланă сăмахсем çинчен татах аса илчĕ.

«Офицер арăмĕ пуласси, паллах, начар мар ĕнтĕ, — шӳтлĕн шухăшларĕ Лисук. — Хула урамĕсем тăрăх унпа çавтăнса шăкăрт-шăкăрт утса пырăн. Сумлăн. Мăнаçлăн. Малтан çӳçе кăтралатăп, тутана хĕретĕп, куç харшине сăрлаттарăп. Эх, тĕл пулччăр вара мана Анаткас çыннисем! Пурте тĕлĕнĕç. Пурте çаврăна-çаврăна пăхĕç!»

Комбайнер помощникĕ хăй патĕнче выртакан кĕреплене илчĕ те ăна хăрах аллипе каччăна çавăтнă пек тытса малалла чаплăн пуçне каçăртса утрĕ. Кăкăрне хитрен каçăртса, тутине тăп тытса пычĕ вăл. Çапла комбайн тавра икĕ хут çаврăнчĕ Лисук. Вара хăйĕнчен хăй ахăлтатса кулса ячĕ.

— Мĕн хăтланатăп-ха эп? Эй, ухмах! — хыттăн каласа хучĕ вăл.

— Мĕншĕн ухмах пултăр. Эсĕ ухмах мар, эсĕ такамран та чее, — килсе тухрĕ Пракка.

— Ай! — вăтаннипе питне аллипе хупларĕ хĕр.

— Вăтанам пекки тăвать тата. Пĕлетпĕр! — сиввĕн, хаяррăн калаçрĕ бригадир.

— Мĕн пулнă сана? — аллине пит çинчен илчĕ Лисук.

— Мана ним те пулман. Сана вăт темскер пулнă. Ыраш хирне пăхса килтĕм те шалтах тĕлĕнтĕм. Ну, çавăрттарнă та эсир ĕнер. Ик-виçĕ шит тăршшĕ хăмăл хăварнă. Ăçта пулнă сирĕн куç? Ăçталла пăхнă эсир? Мĕн çинчен шухăшланă?

Лисук кăмăлĕ хуçăлчĕ. Вăл айăпа кĕнĕ çын пек кичеммĕн пăхса тăчĕ. Пракка çаплах çунтарчĕ ăна.

— Ĕç çинчен сахалрах шутлатăр пуль çав. Пуçра урăххи пур чухне хăмăл çинчен аса илетĕн-и вара? Хăмăл мĕн вал? Хăртăр та пĕттĕр. Анчах çакна та ан ман, Лисук: кӳршĕ колхозсенчен хăшĕ-пĕри мĕн-мĕн хăтланчĕç? Улăма Волгоград облаçĕнчен турттарса тăккаланчĕç. Выльăхсем улăм çитмесен вилсех пĕтеççĕ, хĕрĕм...

— Апла шавлама сăлтав тупăнать-и, Пракка? Лайăхрах шухăшласа пăх. Унта çĕрĕ муклашкаллă, чуллă...

— Пĕлетпĕр сана! Ăçта кайма васканине те чухлатпăр. Лисук тинех Пракка мĕншĕн хирĕçнине, тарăхнине

ăнланчĕ. Вăл хăмăла çӳллĕрех хăварнăшăн çеç мар, станцăна кайнăшăн тулашать иккен. Комбайнер помощникĕ йăл кулса илчĕ те çирĕппĕн:

— Сана эп ăçта кайни мĕн тума кирлĕ? — терĕ.

— Мĕнле ун пек? Эсĕ хăш бригадăра иккенне мантăн-им? Эсĕ «Малалла» колхозри иккĕмĕш бригадăра тăратăн. Çав бригадăн бригадирĕ эпĕ. Çавăнпа хам бригадăри çынсем мĕн тунине, ăçта кайнине пĕлмелле манăн. Унсăрăн мĕнле-ха? Пĕри унта кайтăр, тепри — урăх çĕре, виççĕмĕшĕ — тата урăх çĕре. Вара мĕн пулать? Ăсан хыççăн чупакан чăхăн пĕсехи çурăлнă.

Комбайнер помощникĕ бригадир сăмахне итлемесĕрех пăрăнса утрĕ, çĕтĕк татăкĕ илсе мотора сăтăркалама пуçларĕ.

— Телеграмма çаптарсах чĕнеççĕ иккен сана! — тӳсеймесĕр каласа хучĕ Пракка.

Вар ыратмасть пуль те уншăн?

— Хитре каччă çав Коля...

— Санран начарах мар. Тата мĕн каласшăн эсĕ?

— Ним те мар. Хитри — виçĕ кунлăх, лайăх — ĕмĕрлĕх.

— Юрĕ, мана виçĕ кунлăх та çитĕ.

— Ху чи малта пыракан бригада тăвас тетĕн. Чи малтан каларăн çак шухăша. Халь чи малтан таратăн...

Пракка пичĕ пĕр хĕрелчĕ, пĕр шуралчĕ. Вăл çӳçне каялла сăтăркаласа тăчĕ-тăчĕ те хыттăн ӳсĕрсе илчĕ. Вара пусă хĕррипе хуллен утса кайрĕ.

Лисук Пракка кайнă еннелле тинкерчĕ. Лешĕ Нар сăрчĕ çине хăпарса çитрĕ. Халĕ леш еннелле анать. Аннăçем пĕчĕкленсе пырать. Акă унăн урисем çухалчĕç. Пилĕкĕ курăнми пулчĕ. Çурăмĕ. Мăйĕ. Шурă карттусĕ çеç чылайччен çĕтмерĕ. Ниушлĕ вĕсен туслăхĕ те çакăн пекех çухалĕ? Çук, ун пек пулма пултараймасть. Э-эй, пурнăçра пуриншĕн те хуйхăрсан? Пуриншĕн те пуçа ватсан? Апла, пуçра çӳç пĕрчи те юлмĕ. Уссе çитичченех карчăк пулса ларăн. Лисук шуххăн юрласа ячĕ:



Пĕрчĕ-пĕрчĕ пĕрлĕхен 

Çулçи витĕр курăнать. 

Ку çамрăка тем çитмен, 

Çилленнĕ пек курăнать.



Юрла-юрла комбайна шăлса тасатрĕ те хăмăшлăх çырми хĕррине Татюк патне кайма шухăш тытрĕ. Икĕ пусă чиккинчи курăклă çул тăрăх утма кăмăллă. Хĕр кĕпине утмăл турат, çтаппан пуç чечекĕсем сĕртĕнеççĕ. Пушмакне йыт пырши явăнасшăн. Чечексем çинче пыл хурчĕсем сĕрлеççĕ. Кунтах сарă хырăмлă тĕкĕлтура нăрласа çӳрет. Пурте пурăнасшăн! Пурте тăрăшаççĕ.

Хирти столовăйне апат çиме çынсем килеймен иккен-ха. Татюк ешĕл сухан тураса ларать. Суханĕ пит йӳçĕ пулас. Повар куçĕ хĕрелсе кайнă.

— Кун пек хаяр сухана ăçтан илсе килнĕ? — çитсенех калаçма пикенчĕ хĕр.

— Хаяр мар вăл.

— Эппин, куçу ма хĕрелнĕ?

— Э-э, вăл урăххипе-ха.

— Мĕнле «урăххипе»?

— Пракка вăрçса пĕтерчĕ мана. Тустарчĕ.

— Сана та-и?

— Мана та...

Татюкпа Лисук пĕр-пĕрне куçран тинкерчĕç.

— Эй, çавăншăн йĕретĕн-и? Çилленчĕк çын урайĕнче кушак хӳрине тăратса çӳресен те çилленет.

— Ара, тем те каласа пĕтерчĕ-çке мана. Эсĕ Лисука манран сивĕтетĕн тет. Иртнĕ кĕркунне те эсех Кольăпа паллаштартăн ăна тет. Халĕ те телеграммăсем парса çӳретĕн тет.

— Малтанах çакăнтан пуçларĕ-и?

— Малтан-и? Малтан унран мар. Килчĕ те хурансене уçкаласа пăхрĕ. «Сирĕн ирхи апат пĕтнĕ-и?» — тет. «Пĕтнĕ», — тетĕп. «Мĕнле апла? — хăр-р çыпăçрĕ мана. — Паян эпĕ чăх вити тăвакансене те кунта çиме хушрăм», — тет. Эй, кайрĕ вара шавласа! Тӳсес тĕк — тӳс. «Сана халех повартан хăваласа яратăп», — тет. Эпĕ чăтайманнипе: «Мĕн, эсĕ паян сулахай уру çине пусса тăтăн-им?» — терĕм. Хайхи ман Пракка урсах кайрĕ. Сан пирки кӳреннĕ ĕнтĕ. Çавăнпа çиллине шăнараймасăр çӳрет.

— Çӳретĕрех. Çилленнипе çил армань лартаймĕ.

— Çапах та чуна хурлантарса хăварчĕ-ха. Ахалех ирттерсе ярас марччĕ кăна.

— Эпир ăна çамрăксен пухăвĕнче ярса илетпĕр.

— Питĕ ярса илмелле. Пĕр çылăх та пытанса ан юлтăр. Хăвана çамрăкла авмалла. Ман ăна стена хаçачĕ çине кĕртес килет. Лайăх сăрласа хурасчĕ.

— Чăнах та, — кулса ячĕ Лисук. — Эпир ăна кĕçĕрех майлаштаратпăр. Тăраткаланчăк çӳçлĕ, вăрăм сăмсаллă ӳкерĕпĕр ăна. «Эпĕ тем калама та пултаратăп! Эпĕ ку бригадăра хам хуçа. Эпĕ — Пракка, тĕксĕр пыркка»! — тесе çырăпăр...

Çакна илтсен Татюк та ăшшăн кулчĕ, унăн пусăрăнчăк кăмăлĕ уçăлчĕ.

Каç пулас умĕн бригадăри стена хаçачĕ тухрĕ. Унта тыр-пула часрах пухса кĕртесси çинчен çырнă, Прокопий Александров бригадира та хытă «чĕпĕтсе» илнĕ.

  
   XXI сыпăк


   Анаткас ялĕ хĕрринчи Тене сăрчĕ çинче ĕлĕк виçĕ çил арманĕ хăлаçланса ларатчĕ. Малтине Якăп Гаврылччă арманĕ, варринчине, çӳллине, Çтенкке Гаврылччă арманĕ, хыçалтине Çатрăк арманĕ тетчĕç. Вулакансем чухлаççĕ пуль ĕнтĕ, иккĕшне ял пуянĕсен ячĕпе каланă пулнă. Пĕрне вара Çатрăк ялĕнчен илсе килнĕрен çавăн пек ят панă. Колхозра электричествăпа авăртакан армана хута ярсан çав çил арманĕсем (тахçанах кивелнĕскерсем) майĕпен-майĕпен юхăнса çитрĕç. Çатрăк арманĕн çуначĕсем хуçăлса анчĕç. Вал каски те юрăхсăра тухрĕ. Вара çав армана пĕчĕккĕн-пĕчĕккĕнех ишсе пĕтерчĕç. Якăп Гаврылччă арманĕ те ун хыççăн нумаях «пурăнаймарĕ». Çтенкке Гаврылччăн çеç ĕне витисем, сарайсем хушшине ларса юлчĕ. Ку арман та темиçе çул хушши хăрах çунатпа тертленчĕ. Кăçал Марье-Мĕтрипе Ахваниç чăтса пурăнаймарĕç, иккĕшĕ «муталанса», тăрăшса тепĕр çунатне ăсталарĕç. Ана улăхтарсан хайхи армана сăн кĕнĕ пек пулчĕ. Вăл хавассăн çунатланма, çил вăйлă чухне «тулласа каятăп» тесе ашкăнма та тытăнчĕ. Вĕтĕ, нӳслĕ çăнăх авăртса каякансем халĕ пурте Марье-Мĕтрипе Ахваниçе ырă ятпа асăнаççĕ. Арман мелникĕнче халь иккĕшĕ ылмашăнса тăраççĕ.

— Хамăр вĕрсе çавăрттармастпăр-çке. Ма ахаль лартас ку армана. Колхоза пăртак та пулин пулăштăр, — теççĕ вĕсем.

Паян армана автомашинăпа тырă тиесе пычĕç. Улатти машина çинчен аннă-анманах:

— Эпир çитрĕмĕр! Эльба! — терĕ. Вара кузова шăкăр-шакăр уçрĕ те тем вăрăмăш тăп-тулли миххе çурăмĕ çине хучĕ.

— Мĕн илсе килтĕр, Улатти? — пĕлесшĕн пулчĕ Марье-Мĕтри.

— Чи кирлĕ япала ку. Тĕлĕнмелле чаплă тырă.

— Эппин, ак çакăнтарах ларт.

Улатти миххине лартрĕ те тепĕрне йăтма васкарĕ. Хальхинче тата вăрăмрах михĕ йăтса килчĕ.

— Вăт, ку пырасла! Эльба!

Юлашки миххе илсе кĕрсен Улатти тарне шăлса илчĕ, чикарккă авăрларĕ.

— Пĕлетĕн-и çак михĕсенче мĕнне? — ыйтрĕ Эльба салтакĕ.

— Ыраш пуль унта.

— Мĕнле ыраш тетĕн?

— Ырашла ырашах пуль.

— Ку михĕсене эпир эс каланине астуса илсе килтĕмĕр. Астăватăн-и, бригада пухăвĕнче мĕншĕн ятланăччĕ эс пире?

Çĕнĕ çăкăра малтан пурте пухăнса типтерлĕ çимелле, вара тыр-пул перекетлĕ пулать тенĕччĕ. Çавăнпа çĕнĕ ыраш илсе килтĕм, çĕнĕ çăкăр пĕçерме. Асту, чулне антарарах авăрт. Унсăрăн мана ятлĕç.

— Э-э, ун пирки, эппин. Кăмăллă япала ку. Авăртас пирки ан пăшăрхан. Ун пек çăнăх никам та авăртаймĕ. Ыраш пулин те унран хура çăкăр мар, кулач пиçĕ. Эсĕ, Улатти, ĕлĕк хăвăр килте çĕнĕ çăкăр çинине астăватăн-и?

— Астумасăр. Питĕ астăватăп. Сĕтел хушшинче çемйипех эретленсе лараттăмăр. Атте кĕреке пуканĕ çинчеччĕ, анне — сĕтел пуçĕнче. Сĕтел варринче тутлă шăршлă, сарă питлĕ пысăк çĕнĕ çăкăр выртатчĕ. Пурте пуçтарăнса çитсен атте çăкăр çине çĕçĕпе хĕрес хыватчĕ те касма тытăнатчĕ. Чи малтан каснине «сăмси» тетчĕç. Ăна пирĕн, ачасен, çав тери илес килетчĕ. Атте ăна хăшне те пулин (ялан тенĕ пекех кĕçĕннине) тыттарсан пит ăмсанса пăхаттăмăр. Иккĕмĕш чĕлле «ташши» ят панăччĕ. Унăн ик вĕçĕ те хыттиллĕччĕ. Ку чĕлĕ пирĕншĕн чи лайăххисенчен пĕриччĕ. «Ăна çиекен ташлама лайăх вĕренет», — ăнлантаратчĕ анне. Вĕсем хыççăн ахаль чĕлĕсем пуçланатчĕç. Умри çăкăр чĕллине касса хунă-хуманах никамăн та тĕкĕнме юрамастчĕ. Кам та пулин васкаса чĕпĕтсе çисен ăна лекмеллипех лекетчĕ. Уншăн атте те, анне те шутсăр çилленетчĕç. «Мĕтсĕр* ача пуçларĕ кăçал çăкăра, тырă час пĕтет ĕнтĕ», — тетчĕç. Пурин умне те касса хурсан атте темскер мăкăртатса илетчĕ, анне те пăшăлтатса тем калатчĕ. Вара иккĕшĕ çиме тытăнатчĕç, вĕсем хыççăн эпир те хамăр чĕлĕсене вăш-ваш ярса тытаттăмăр. Çемçеччĕ, кăпăшчĕ çав çăкăр. Пит тутлăччĕ. Çиессе çараллах, яшкасăрах çиеттĕмĕр ăна. Тăвар сапма чарман. Эй-эй, ун чухне! Çĕнĕ çăкăр пуçласси чăн-чăн уявччĕ. Халĕ бригадăра çапла тăвас тетпĕр. Эльба!

— Эсĕ апла çĕн çăкăр çитернине манман-ха?

— Ăçтан манан. Эсĕ чаплă авăрт вара.

— Ăна, паçăрах каларăм, хамăнне хам пĕлеп.

— Пĕл çав. Пĕл.

Çĕнĕ ыраш çăнăхне çав кунах пекарьнăна леçсе пачĕç.

— Икĕ питлĕ ан пултăр, лайăх пĕçерĕр, — михĕсене йăтса кĕнĕ май кунта та сăмах хушмасăр чăтаймарĕ Эльба салтакĕ.

— Мĕн, халиччен икĕ питлĕ çăкăр пĕçернĕ-и эпир? — кӳреннĕ пек пулчĕç пекарьсем.

Сап-сарă питлĕ пысăк çăкăрсене хире вырсарни кун каç енне сулăнсан илсе тухрĕç.

— Ай, пĕр çунтармасăр пĕçернĕ-çке. Мĕн тери хитре! — тĕлĕнчĕ Татюк.

Поварăн паян ларма-тăма та вăхăт çук. Унăн пурне те халичченхинчен лайăхрах, кăмăллăрах тăвас килет. Вăл çĕн купăста яшкине те темиçе хутчен сыпса пăхрĕ. Чейне те çăрарах, пылакрах вĕретме тăрăшрĕ. Чашăк-тирĕкне тепĕр хут пăхса тухрĕ. Пурте типтерлĕ, пурте вырăнта.

Татюк патне Пракка хăй те виç-тăватă хут пырса кайрĕ. «Çавă пур-и?», «Ку çитет-и?» — тет. Юлашкинчен çĕн çăкăра малтан кам çиме пуçласси, ку чаплă кĕрекене кам ертсе пырасси çинчен сăмах хускатрĕç.

— Бригадир хăй ертсе пытăр! — терĕ Микка.

— Ватăрах çын тупмалла, — сăмах хушрĕ Татюк.

— Чăнах, ватти кирлĕ пуль. Эпĕ чăвашсен авалхи йăли-йĕркине пĕлсех каймастăп, — повар сăмахĕпе килĕшрĕ Пракка. — Анчах кама чĕнес?

— Тен, Хритун мучие? — вучах умне лăпчăнса чикарккине тивертрĕ Улатти. — Вăл йĕркеллĕ, ырă çын. Тирпей мĕнне пĕлет...

— Çук, пирĕн атте килĕшмест. Унăн утартан татăлма çук. «Взятка» вăхăчĕ.

— Эппин, Ахваниç мучипе пичине чĕнетпĕр. Вăт кусем ятнех вара! — каллех хуран ывăсне уçрĕ Татюк. — Вĕресе пĕтмест-ши ман яшка...

— Самай çавсене чĕнмелле, — килĕшрĕç пурте.

Каç сĕмлĕхĕ çапсан Хăмăшлăх çырми хĕррине бригада çыннисем йышлă пухăнчĕç. Комбайнерсем те, трактористсем те, тырă сăвăракансем те, шоферсем те... Пурте ем-ешĕл çерем çине типтерлĕн вырнаçса ларчĕç. Кашниех тем кĕтсе кăштах пăшăрханни, хĕпĕртени, хăйне хăй йĕркеллĕрех тытма тăрăшни сисĕнет. Ваттисем те, çамрăккисем те хуллен калаçаççĕ. Хутран-ситрен çăмăллăн шӳт туни илтĕнет.

— Улатти космоса вĕçме хатĕрленет теççĕ. Чăнах-и вăл? — ыйтрĕ Микка.

— Тĕрĕсех пулас, — терĕ Терентей Ваççи. — Районти хаçатра кăларнă тетчĕç ун çинчен.

— Çын сăмаххи те тĕрĕс, те тĕрĕс мар, хальхи каллех ушкăнлă вĕçев пулать тет. Улатти вĕçсе хăпарнă хыççăн пĕр талăкран Хреççие улăхтарса яраççĕ тет, — çаплах йĕкĕлтерĕ Микка.

Çынсем хавассăн кулса ячĕç.

— Улатти, чăнах-и ку? — ыйтрĕ Пракка.

— Улăхтараççĕ пулсан хирĕç мар эп. Тăван çĕршыв ăçта хушать, Улатти çавăнта каять. Улатти нихçан та турткаланса тăмасть, — çирĕппĕн каларĕ Эльба салтакĕ. Вара çынсем енне куçне чеен хĕссе илчĕ те: — Стена хаçатĕнче кăларнă çынсене космоса ямаççĕ тенине илтнĕ эпĕ. Суя мар-ши вăл? — терĕ.

— Суя мар пулмалла, эпĕ те илтнĕ ун çинчен, — Терентей Ваççине çурăмĕнчен кăшт тĕкрĕ Микка.

— Эп те илтсеччĕ, — пĕлтерчĕ лешĕ.

Каçхи апата пухăннă колхозниксем каллех кулма пуçларĕç.

Нар сăрчĕ çине тулли уйăх тухрĕ. Вăл, Хăмăшлăх хĕрринчи колхозниксене лайăхрах курас тенĕ пекех, çӳлерен çӳле хăпарать.

Акă Марье-Мĕтрипе Ахваниç мучи çынсен варрине, тенкел çине, ларчĕç. Вĕсен умĕнчи сĕтел çине çăкăрсем хунă. Çав çăкăрсенчен чун-чĕрене ырă, кăмăллă шăршă килет. Çав шăршă вăл — телейлĕ пурнăç шăрши. Ана тăраниччен сывласа илес, шăршлас килет.

Çĕнĕ çăкăр! Çĕнĕ илем! Çĕнĕ хавхалану! Сĕтел çине тинкеретĕн те, санăн мăнаçлăх шухăш-туйăмĕ çĕкленет. Эсĕ тăрăшнипе пиçсе тухнă çак çăкăр! Сан пек ĕçчен çынсем тăрăшнипе пĕçернĕ ăна! Çав çăкăрта таса çĕр сĕткенĕ, çутă хĕвел шевли, уçă çил вăй-халĕ. Çав çăкăрта тăри юрри, путене тӳлеккĕн авăтни, карăш картлатни. Çав çăкăрта ăшă, лăпкă кунсем, чаш-чаш çумăрсем, лапка-лапка юрсем. Çав çăкăрта колхозниксен хĕрӳлĕхĕ, паттăрлăхĕ, харсăрлăхĕ.

Ахваниç мучи шурă сухалне сăтăркаласа илчĕ те пурин çине те пăхса çаврăнчĕ.

— Веçех килчĕç-и? Кĕтмелли никам та юлман-и? — терĕ вăл.

— Килес пекки килчĕç пуль, — терĕ Микка.

— Апла вăхăта тăсас мар. Малтан кама сăмах паратпăр-ха? Манăн малтан бригадир сăмахне итлесе пăхас килет.

Çак çăкăра камсем тăрăшнипе ӳстернĕ-ха эпир? Вăл пирĕн сĕтел çине ахалех килсе выртман пулас. Айта, Прокопий Егорович, пĕр-ик сăмах кала, — сухалне татах шăлчĕ Ахваниç.

Бригадир уй-хирте ĕçсем «çулăмлансах» пыни çинчен, кăçал ыраша йĕркеллĕ пухса кĕртни çинчен каларĕ. Лайăх, харсăр, ĕçчен çынсен ячĕсене те пĕлтерчĕ.

— Çапах та, — терĕ вăл юлашкинчен, — ăçта ял — унта çерçи теççĕ. Пирĕн хушăра вăйăн-шайăн ĕçлекенсем те пĕтмен-ха. Вĕсене хирĕç пурин те хăватлăн çĕкленмелле. Пысăк, катмар хумсем пек ыткăнса умри пĕтĕм йăх-яхсене, тӳр пилĕксене шăлса ывăтмалла. Халĕ «Эп ĕçе тухатăп-çке», «Нихçан та килте пытанса выртман» тенипех килĕшме кирлĕ мар. Çав çынсем хирте мĕн хăтланнине те сăнасах пымалла. Атту уя тухассине тухаççĕ те, анчах виçĕ пуслăх ĕç туни те сисĕнмест. Пирĕн çакăнта, хир варрине, пысăк юпа çинех хăлаç тăршшĕ сас паллисемпе: «Пахалăх!» — тесе çырса хумалла. Çав юпа çине кашни кунах пăхмалла. Пĕр минутлăха та ун çинчен манмалла мар. Чăннипех те чи малта пыракан бригада ятне çĕнсе илес пулсан сан куçу умĕнче çав тем çӳллĕш юпа курăнса тăтăр. Урăх эпĕ ним те каламастăп. Пирĕн пурнăçра чи асли — çăкăр. Унтан асли нимĕн те çук. Çавăнпа çăкăра чыслама тăрăшăр. Çакна манас марччĕ: арман чулĕ витĕр тухмасăр çăкăр çăвара кĕмест.

Пракка сăмахĕ кашнинех килĕшрĕ. Хĕрсем пĕр-пĕрне хăлхаран тем пăшăлтатрĕç. Ваттисем сумлăн, пĕр хускалмасăр ларчĕç. Улатти Миккана çурăмĕнчен хыттăнах çат! тутарса çапса ячĕ. Терентей Ваççи:

— Аван каларăн! Пултаратăн! — терĕ.

Ахваниç мучипе Марье-Мĕтри çĕнĕ çăкăра чĕллĕн-чĕллĕн касма тытăнчĕç. Татюк яшка валеçрĕ.

Хăмăшлăх çырми енчен лашасем тулхăрни, такам пушă шартлаттарни, хуллен юрă ĕнерни илтĕнет. Тӳпере самолет кĕрлени хăлхана кассăн-кассăн килсе кĕрет. Самолечĕ хăй курăнмасть, хĕрлĕ-симĕс çутăсем çеç сĕмлĕхре тикĕссĕн шуса пыраççĕ.

Апат-çимĕçе хатĕрлесен, кашнин умнех, чăвашсен авалхи йăлипе, икшер тăп-тăп чĕлĕ çăкăр хурсан Марье-Мĕтри ура çине тăчĕ.

— Тăвансем, ял-йышсем, — терĕ вăл хуллен кăна, — пире атте-аннесем ĕлĕк: «Эсĕ çăкăрăн пĕр пĕрчине тăмастăн», — тесе ятлатчĕç. Çапла, нушаллă пурнăç тем те калаттарнă. Кунсăр пуçне çак сăмахра мĕн сисĕнет-ха? Унта çĕр ĕçлекен çын çăкăр тĕпренчĕкне хисеплени сисĕнет. Эпир иртнĕ саманара çăкăра пысăккăн хыпса та курайман. «Пĕчĕккĕн çисен тутă пулăн, пысăккăн хыпсан пырна ларĕ», — тесе вĕрентнĕ пире.

— Çапла ĕнтĕ, çапла, — паçăрхи пекех мăнаççăн, сумлăн ларчĕç ваттисем.

— Тăнла, Микка! — хăй çумĕнчи тракториста çурăмĕнчен тепĕр хут çапрĕ Улатти.

— Ĕлĕк çăкăршăн мĕн чухлĕ куççуль тăкăнман-ши çак хире, — сăмахне малалла тăсрĕ Марье-Мĕтри. — Юрĕ, ун çинчен нумай сăмах ваклас мар. Иртни ирттĕр, ун çине курăк витĕр. Халĕ çăкăр çиесси йăлтах хамăртан килет. Çăкăр хуçи эпир хамăр. Эпир пурте: Улатти те, Лисук та, Татюк та, Терентей Ваççи те...

— Ман ят тухмарĕ-çке, — асăрхамасăр тенĕ пек персе ячĕ Микка.

— Эсĕ асăнма тивĕçлĕ çын мар. Шăйрăклă сухалан, — кулчĕ Улатти.

— Манса хăварнăшăн каçар, — ăшшăн кулчĕ Марье-Мĕтри, унăн куçĕ çамрăк çыннăнни пекех илемлĕн çуталчĕ. — Чăнах каларĕ Пракка, çăкăртан асли ним те тупаймăн. Эппин, айта тăраниччен çиер те выçиччен манар мар. Çĕнĕ çимĕç, кив çăвар, тăвансем. Перекетлĕ пултăр.

Марье-Мĕтри çăкăр чĕллинчен пĕр татăк хуçса илсе тутанчĕ. Ун хыççăн пурте çиме пуçларĕç.

Сулхăн çил кассăн-кассăн вăркăшса килет. Уйăх пĕтĕм уй-хире кĕмĕл тум тумлантарчĕ. Тĕнче юмахри пек асамлăн курăнать. Хăмăшлăх шывĕнче çăлтăрсем ишеççĕ.

Колхозниксем апатланчĕç. Пĕрин хыççăн тепри Татюкпа Марье-Мĕтрие тав турĕç. Улатти Татюк патне чупнă пекех пычĕ те ун аллине хыттăн чăмăртарĕ, силлерĕ.

— Мухтатăп! Эльба! — терĕ вăл, вара кăшт тытăнса тăчĕ те çапла хушса хучĕ: — Эсĕ, мĕн, ху çимерĕн тата?

Татюк вăтаннă пек пулчĕ.

— Пĕçерекенни пăспа тăранать, — терĕ те чашăксене йăтса кайрĕ.

Арçынсем чикарккă чĕркерĕç, тĕрлĕ сăмах-юмах пуçласа ячĕç. Хĕрсем хăйсене уйрăм пухăнса тăчĕç. Ăшшăн кулни, тем шакăлтатни илтĕнет. Нар сăрчĕ çумĕнчи шоссе çулĕ тăрăх çутă йĕрсем туса автомашинăсем иртеççĕ. Çывăхрах трактор кĕрлени илтĕнет.

— Пирĕн атте: «Çакна çи те пĕр çуна вутă кас», — тетчĕ. Айтăр йĕтеме! — терĕ хĕрарăмсенчен пĕри. Вара чылайăшĕ йĕтемелле утрĕ. Каçхине ĕçлеменнисем яла çитме васкарĕç. Марье-Мĕтрипе Ахваниç мучи те çул çине тухрĕç. Уйăх çутинче аслă çул таçта çитиех курăнса выртать. Авă маларах тухнă çынсем Сăкăтпуç юппинчен пăрăнчĕç те ĕнтĕ. Çулăн пĕр енче — тулă пусси, тепĕр енче — кукуруза.

— Чим-ха, Улатти хирĕччĕ мар-и ку тĕлте? — ыйтрĕ Ахваниç.

— Аха, çак айлăмран пуçланать ун хирĕ. Начар мар вĕт. Йĕркеллех...

Çапла, чип-чиперех шăкăлтатса пыратчĕç карчăкпа старик — сасартăк умра темскер йăкăлт-йăкăлт сиккелени курăнчĕ. Çул урлă çĕр мулкачи каçрĕ иккен.

— Çакăн пек тӳлек, уйăхлă каçсене пит кăмăллатăп эп. Тĕнче тунсăх та шухăшлă пек курăнать. Çакăн пек каç мана пирĕн пек ват çынсен каçĕ пек туйăнать. Сана мĕнле, Марье?

— Мана та çаплах. Умăма тахçанхи-тахçанхи килсе курăннă пек туйăнать.

— Мĕн вара?

— Эй, пурне те шухăшласан пуç çаврăнать. Ĕлĕкех пулнă вăл. Ĕлĕкхине темшĕн кăнтăрла мар, каçхине ытларах аса илетĕн. Çак тĕлте ĕлĕк пирĕн ана пурччĕ. Пирĕннипе юнашарах Тинкĕле Хĕлипĕн. Темшĕн çавăн пек ят панăччĕ ăна. Те ялта вĕсем кăна тинкĕле пĕçернĕрен. Паллă мар. Тинкĕлине пĕçеретчĕç вара вĕсем. Кашни çулах картишне виç-тăват шăналăк сарса типĕтетчĕç. Эпир çав тинкĕле тыррине çерçи çиесрен хураллама каяттăмăр.

— Тинкĕлине те ун чухне пуянсем çеç пĕçернĕ çав.

— Çапла пулмасăр. Тинкĕле Хĕлипĕ пĕр çулĕнче таçтан муртан шутласа кăларнă: ялти çынсем нихçан акман тырра акасшăн. Вир вăрлăхĕ тупса килнĕ вăл. Паллă ĕнтĕ, вир акма пули-пулми ана кирлĕ мар. Пирĕн ани, чăнах та ĕнтĕ, тислĕклĕччĕ, лайăхчĕ. Ара, ятакĕ сахал пулнă. Тислĕкне тăккаланă пуль.

— Астăватăп. Сирĕн ана çинче тырă ытти анасем çинчинчен çӳллĕрехчĕ. Шур çумĕпе çӳренĕ чухне юриех, камăн-ши ку тесе, ана паллине кĕрсе пăхрăмăр. «У» паллăччĕ пулас сирĕн.

— Çапла ара, çапла. Аттене Уливанов хушаматпа çырнă та. Вăт хайхи хăшкăлтарчĕ Тинкĕле Хĕлипĕ. Çав лайăх анана тара пама ыйтать. Пирĕн атте нимпе те килĕшмерĕ.

— Ăçтан килĕштĕр-ха? Хăвăрăн ахаль те тырă çитмест.

— Çакăншăн Тинкĕлесем çилленнĕ-мĕн пире. Ана çине е пĕр-ик касă шаларах кĕрсе сухалаççĕ, е йăран урлă каçса выраççĕ. Тепĕр чухне вăрттăн кĕлте йăтни те пулнă вĕсен. Аттене тарăхтарасшăн ĕнтĕ. Вăл: «Юрĕ эппин. Тара парар пуль çавсене. Пурпĕрех канăç пулас çук», — тесе каласса кĕтнĕ. Анчах пирĕн атте ун пек-кун пек часах парăнман. Çĕре хăй аллинчен вĕçертмен. Çĕрĕ шăпах ман ятпа илни пулнă çакă...

— Ăнланатăп. Вара мĕн хăтланчĕç-ха?

— Вĕсен Тавăт ятлă ывăлĕ пурччĕ. Чечче питлĕскер, вăрăмскер. Астăватăн пуль, урама тухсан: «Анаткас ялне çурмаран çуратăп!» — тесе кăшкăратчĕ.

— Питĕ астăватăп. Мана темиçе хутчен те улахран кăларса янă вăл. Тури улаха килсе кĕнĕ-кĕменех: «А нуккă, чăх пăх!» — тетчĕ. Хăйĕнчен пĕчĕккисене алăк урлă тапа-тапа ывăтатчĕ. Кĕнчелеççисене речĕпе «маяк» тăватчĕ. Лампа трубине çапса вататчĕ. Çавăнпа хĕрсем кашни каç виçшер, тăватшар труба илсе пыратчĕç. Ну, тарăхнăччĕ эпир ăна. Пĕррехинче çаксем урампа кравул çухăрнă пек кăшкăрса, юрласа килеççĕ. Аякранах паллă: Тинкĕле. Эпир, ачасем, хайхи улах пӳрчĕн алкумне кĕтĕмĕр те урай хăмисене сӳтсе хутăмăр. Эх, урăм-сурăм ахăрашса çитрĕç. Тĕттĕм алкумне кĕрĕслеттерсе кĕчĕç те пĕрин хыççăн тепри алкум тĕпсакайне ывтăнчĕç. Тинкĕле, купăспа каялла утса пыраканскер, чи малтан тӳплетрĕ. Эй, тем те пулнă.

— Вăт самай çав Тавăт мана йĕрлесе çӳреме тытăнчĕ. Каçхине урама та тухма çук, хуралласа тăрать. Таçтан муртан пĕлнĕ çак. Эпĕ хĕр иккенне пĕлнĕ. Ĕлĕкхи çынна чухлатăн ĕнтĕ. Хиртен тырă вырса питĕ кая юлса таврăннă. Пĕр каçхине пирĕн аннесем маларах кайрĕç. Эпĕ çĕмел туса юлтăм. Хайхи çĕмеле туса та пĕтерейменччĕ, хăйсен ани çинчен ман пата Тавăт пычĕ тăчĕ. Унччен ăçта пытанса ларнă вăл, хам та пĕлместĕп. Ну, хăраса кайрăм путсĕртен. Чĕре тухса тарас пек сикет. Хам, пит-куç тарланă пулин те, шăла шакка-шакка чĕтретĕп. Хайхи Тавăт сăмахĕсене тата-тата хуллен калать: «Эсир патшалăха улталанине пĕлетĕп эп», — тет. «Мĕскер?» — ăнланаймастăп çакна. «Эсир патшалăха та, турра та улталанă», — каллех шăл йĕрет Тавăт. «Вара мĕн?» — ыйтатăп хуллен. «Эсĕ арçын мар, эсĕ хĕр», — тет Тинкĕле. Эп тарăхнипе: «Сана мĕн ĕç!» — тесе хутăм. «Ĕçĕ-мĕнĕ нимех те çук. Эсĕ мана пĕрре юратма ирĕк пар. Вара никама та каламастăп. Юрать-и?» — тесе алăран ярса тытрĕ çак путсĕр. Ах, çавăн чухнехи пек çилленсе нихçан та курман эпĕ. «Суймастăп, питĕ тĕрĕс калатăп. Юрать-и?» — каллех чĕнет Тавăт. Хама хам сисмесĕрех: «Юрать!» — терĕм çакна. «Тĕрĕс, хĕрĕм», — савăнчĕ хайхи Тинкĕле, вара çĕмел çумне кĕлтесем хума пуçларĕ.

— Эх, латсăр этем! — терĕ Ахваниç хăйĕн тарăхăвне пытараймасăр.

Вара Марье-Мĕтри малалла каларĕ:

— Хайхи вырăн майлаштарчĕ те Тинкĕле каллех мана ярса тытрĕ, çĕмел çумнелле туртать. Эпĕ çакна кăмăллăн: «Чим-ха, Тавăт, кунта юрамĕ. Атте килсе тухма пултарать, вăл улăха лаша тытма çеç кайнă. Айта, Тип çырмана кайăпăр. Унта никам та курас çук», — тетĕп. Килĕшрĕ манăн Тинкĕле. Илсе çитертĕм çакна Тип çырма хĕррине. Чăнкă тĕле чарăнса тăтăм. Хăвах пĕлетĕн, Тип çырма мĕнле иккенне. Унтан çын мар, тискер кайăк та ӳксен хăпарас çук. Çапла калаçкаласа тăратпăр çыран хĕрринче. Çавăн чухне кĕтмен çĕртен пĕррех! тĕкрĕм Тинкĕлене! Манăн Тавăт вар тĕпнелле ывтăнчĕ. Вĕт чулсене шăкăрти-шакăрти, шăкăрти-шакăрти! тутарса таçта çитичченех анса кайрĕ. Хам килелле вĕçтере патăм.

— Çав кирлĕ ăна, çĕлен-калтана! Лайăх тăн кĕртнĕ эс ăна, — ахăлтатса кулса ячĕ Ахваниç.

— Чим-ха, кунта ĕç тата пысăкраххи пулнă. Тинкĕлесем çав анана ахаль туртса илме май çуккине курсан калама çук чее те сĕмсĕр шухăш тытнă. Эпĕ хĕр иккенни çинчен унта-кунта кайса систерме хăранă вĕсем. Пирĕн атте пит кăрсака çилĕллĕччĕ. Пĕр урса кайсан вăл Тинкĕлесене веçех çапса аркатма пултарнă. Çавăнпа мана, пĕлетĕн-и, мĕнле намăс тăвасшăн пулнă вĕсем? Çав тери намăс тăвасшăн çуннă.

— Чухлатăп, чухлатăп.

— Ара, чухламасăр. Эпĕ хам та çавăн чухнех чухланă ăна. Тавăт мана йывăр çын тăвасшăн тапаланнă. Ун пек пулсан çитетчĕ ял халăхне ахăрма. Пĕтĕм вулăс çĕмĕрĕлетчĕ ĕнтĕ. Ман ят çĕрне самантрах туртса илетчĕç. Аттене те ялта чиперех уттарса çӳретес çукчĕ.

— Паллах, Марье. Пĕтĕм тĕнче шавлатчĕ.

— Çав усал шухăша пулах Тавăт хăйне Тип çырма шар кăтартнине те хăвăрт манчĕ. Ĕлĕк, такам та пĕлет, çулла яланах выртма каятчĕç: Кăпшара, Хăмăшлăха, Сапрел çырмине, Çичçырмана. Пирĕн ывăл ача çукран выртма е аттен, е манăн каймалла пулатчĕ. Пĕррехинче çапла мана ячĕç. Çичçырман Аслăхай юппине çитрĕмĕр те лашасене тăлласа ятăмăр. Арçынсем (унта ачасем те, каччăсем те, ватăраххисем те пурччĕ) хĕрарăмсене итлеме юраман путсĕр халапсем яма пуçларĕç. Эпир, пĕр-ик хĕр, вĕсенчен аяккарах тарса лартăмăр. Каçĕ ăшăччĕ. Çăлтăрсем. Кĕçĕрхи пекех илемлĕ, уçă. Эпир Ничĕк Наçтаçĕпе лашасене темиçе хут та кайса пăхрăмăр. Аванах çӳреççĕ. Çамрăксем халь «Хоп! хоп! Çурăм май! Çурăм майне çаврар-и?» вăййа пикеннĕ. Ку вăйă мĕнлине астăватни тата?

— Пĕлетпĕр. Хамăр та вылянă-çке. Тăлă пытармалли вăйă вăл. Камрине тупиччен çав тăлăпа çурăм урлă çунтараççĕ кăна. Тепĕр кунне кĕпене хывса пăхаттăмăр та — çурăм кăн-кăвакчĕ.

— Ухмахла вылянă çав. Хальхи пек йĕркеллĕ вăйăсене те пĕлмен. Халь ав, мĕнле калаççĕ-ха ăна, хутбол, вылябол. Тем амакĕ те пур.

— Эсĕ выртмари çинчен тем каласшăнччĕ.

— Чăнах, пăрăнса кайрăм эпĕ. Выртмара, мĕн, каллех çав Тавăт килсе тухрĕ. Эпĕ, ларсан-ларсан, сăхман пĕркеннĕ те шĕшкĕ тĕмĕ çумĕнчех çывăрса кайнă. Хайхи, калама та лайăх мар, темскер кăштăртатнипе вăранса кайрăм. Тăма хăтлантăм. Çук, ĕлкĕреймерĕм. Мана такам аçампа лаштăр! пĕркесе тытрĕ, каллех çĕре ӳкерчĕ. Хăй тӳрех пилĕке хыттăн чăмăртаса илчĕ. Шăртланнă янахĕ ман пите лекрĕ. «Ну, хальхинче хуть вилем — вĕçертместĕп», — пăшăлтатрĕ Тавăт. Манăн сывлăш пӳлĕнсех ларчĕ. Аçампа нăх чĕркенĕрен сывлама та çук. «Мĕскер эсĕ? Йытă! Кай кунтан!» — кăшкăрма тăрăшрăм эпĕ. Анчах Тавăт ман çăвара аллипе хупларĕ. «Ан тапалан. Пурпĕрех манăн эсĕ, манăн», — сӳпĕлтетрĕ путсĕр. Эх, кĕрешсе кайрăмăр çакăнпа хайхи. Пĕр-ик хутчен вĕçерĕнсе те тартăм. Çавах хăваласа тытрĕ. Татах кĕрешме пуçларăмăр. Тул çутăличчен тĕркĕшрĕмĕр çапла. Тул çутăлсан, сӳлтен кайнăскер, тунката çине ларчĕ те, пĕлетĕн-и, чăнласах макăрса ячĕ.

— Ан аташ. Ун пек те пулать-и вара?

— Пулчĕ çав. Куççулĕпех йĕрет. «Эпĕ юрататăп. Çапах та эс мана ним вырăнне те хумастăн. Манăн чĕре мĕнлине пĕлесчĕ сан. Вăл çунать. Пĕр саншăн çеç пĕтетĕп ĕнтĕ, чăнах та пĕтетĕп. Ниушлĕ çынна кăштах та пулин хĕрхенместĕн эсĕ? Чуну пур-и сан, çук-и? Эх, пурнăç! Ма çуралтăм-ши çак тĕнчене! Хам юратнă хĕр çакăн пек мăшкăл кăтартасса шутламан та эпĕ. Халĕ мĕскер ĕнтĕ? Вилмелли кăна юлчĕ», — тет. Чăнах çапла калать.

— Ун йышши сăмах тупать вăл...

— Пăхса тăтăм-тăтăм та çакна — хĕрхенес килсе кайрĕ ăна. Ăçтан пĕлен, тен, чăннипех юратмарĕ-ши ку тетĕп. Тĕнчере ун пекки те пулма пултарать-çке. Çапах та пĕр сăмах та чĕнмерĕм, йĕвене илтĕм те лаша тытма утрăм. Атте иртерех таврăнма хушнăччĕ.

— Эппин, Тавăт çĕрĕк тунката çинчех юлчĕ?

— Ун чухне юлчĕ-ха.

— Мĕн, каллех йĕрлеме чарăнмарĕ-и?

— Каккуй чарăнма. Вăрттăнрах вырăнта тĕл пулсан кашнинчех хăй юррине юрлама пуçларĕ. «Юрататăп» та «юрататăп» тет. «Сансăр пуçне ман пурнăç çук», — тет. Тинкĕлесен пахчи вăйлăччĕ. Унта хӳме çуммипе тăршшĕпех чие çырличчĕ, варринче — улмуççисем. Вăрман пекехчĕ вĕсен пахчи. Пирĕн пек чухăн çынсен ачи-пăчисем, хĕрупраçсем кашни çулах улма-çырла татса паратчĕç вĕсене. Эпĕ те кайкаланă. Выртмара тĕркĕшнĕ çулхине те Тинкĕлесем çырла татма чĕнчĕç. Кайттăм Наçтаçпа татрăмăр ун чухне. Наçтаçăн мĕскер унăн, тĕнчере мĕнпур мĕн çука пакăлтатать вĕçĕ-хĕррисĕр. Кирлĕ япала çинчен каласан айта юрĕччĕ. Пĕр кирлĕ япала çинчен те пуплемест-çке. Каçчен пуçа минретсех çитерчĕ çак сӳпĕлти. Тĕттĕмлене пуçласан çырла ещĕкĕсене йăтма Тавăт тухрĕ. Наçтаçа: «Эсĕ ав пахча вĕçĕнчи пан улмисене кайса пуçтар-ха», — терĕ вăл. Эпĕ куншăн ним те пăшăрханмарăм. Кайтăрах. Тинех пуç кăштах канĕ. Тавăтпа иксĕмĕр ещĕксене витене йăтма тытăнтăмăр. Витинче мĕн кăна çук-ши? Пан улмисем. Ырçасем. Улăм купи. Пысăк валашка. Юрăхсăра тухнă сăпка. Юлашки ещĕке йăтса кĕрсен Тавăт вите алăкне кăптăр-каптăр сăлăп ячĕ. Мĕн хăтланать ку? Ман чун сӳлетсе кайрĕ. Сисетĕп: каллех тахçанхи юрă пуçланать. Тавăт ман пата пычĕ. «Ларса кан», — терĕ вăл ещĕк çине темле пиншак «вилли» хурса. Лартăм. Тавăт ман алла хăй арки çине илсе хучĕ. «Тур калашле виççĕ теççĕ. Эпĕ те санпа виççĕмĕш хут чун-чĕререн калаçма шутлатăп. Малтан ухмахларах калаçнă. Вĕсемшĕн каçар», — терĕ вăл. Эпĕ çаплах ним хускалмасăр хир тăмани пек ларатăп. Тавăт ман çума çывăхарах та çывăхарах тĕршĕнме тăрăшать. Хăйĕн аллисем чĕтреççĕ. Аллисем кăна мар, пĕтĕм ӳт-пĕвĕ чĕтрет унăн. Хăй ăшă сăмахсем калать. Ун хыççăн пилĕкрен, Çичçырмари пекех, пăчăртаса тытрĕ те: «Паян сана хăвăр киле ямастăп. Сан кил малашне çакăнта пулать», — терĕ. «Мĕн, çакăнта, витере, пулать-и ман кил?» — йĕкĕлтерех ыйтрăм эпĕ. «Çук, хамăр патăрта тесси пулчĕ вăл», — тата хытăрах чăмăртарĕ Тавăт. Эпĕ çак самантра вăй-хала хытарса çирĕп туртăнтăм та, ун аллисем, кив катка кăшăлĕсем татăлнă пекех, вĕçерĕнчĕç.

— Сан вăй-халу пулнă çав ун чух...

— Хурламастăп хама, çителĕклех пулнă. Çапла кăшт аяккарах лартăм та çакăнтан ыйтатăп: «Авланас пулсан çапла авланаççĕ-и вара?» — тетĕп. «Мĕнле кирлĕ?» — каллех ман çума пырса тĕршĕнчĕ Тавăт. «Малтан евчĕ ямалла, калаçса татăлмалла. Тутăр илмелле», — юптаратăп хайхи çакăнпа. «Тĕрĕс, — килĕшрĕ ман каччă. — Анчах сан пата ун пек хăтана пыма май çук-çке. Сана арçын ят пани пĕтерет. Ăнланатăп, куншăн эс айăплă мар». «Кам айăплă вара?» — тĕпчетĕп çакăнтан. «Эсир хăвăр та мар, эпир те мар», — хулăн тутине тăскаласа илчĕ Тавăт. Манăн ăш-чик вĕресе кайрĕ. Темшĕн мана хамăрăн çĕр çуккишĕн никам та мар, Тинкĕле таврашĕ айăплă пек туйăнчĕ. Хамăн ăнăçсăр шăпама та çавсенчен килнĕ тесе ĕненнĕ эпĕ.

Тӳсеймерĕм, вăш-ваш сиксе тăтăм та алăк сăлăпне кăпăр-капăр! туртса кăлартăм. Эх, ислетрĕм çавăнпа Тинкĕлене! Хама хам та пĕлместĕп, ăнланаймастăп. Мĕн вăй çитĕшне, ăçтан лекет, çавăнтан çатлаттаратăп. «Эсĕ çук çынсене мăшкăлама-и? Акă сана! Акă! Акă! Ыраш ани çинче намăс кăтартма тăнăшăн та! Çичçырмашăн та. Акă! Акă!»

Тавăт вите урайне кукленсе ларчĕ, ӳкрĕ, тапкалашрĕ. Эпĕ çаплах тустаратăп. Йăлтах урса кайрăм...

— Ха-ха-ха! Çав кирлĕ, тĕсси ăна.

— Çапла пулчĕ ун чухне.

— Кайран Тавăт ăçта çухалчĕ çав?

— Вăл-и? Çăва пĕлет-и ăна. Хусан патне камсем-ха, — шуррисем теççĕ-и вĕсене, чехсем теççĕ-и, — çитсен ялтан тухса тарчĕ пулас. Унтанпа хыпар çук унăн. Сăхă йытă, чухăнсене хирĕç çапăçсах вилчĕ пуль. Хăйсен ултавпа илнĕ ана-çаранне сыхласах. Ай, путсĕрччĕ ĕнтĕ...

Ахваниçпе Марье-Мĕтри çапла шăкăл-шăкăл калаçса уй хапхинчен кĕчĕç. Йăмра çулçисем çилпе кăшт чĕтреннĕ-чĕтренменех уйăх çутипе йăл-йăл çиçсе илеççĕ. Çамрăк çăкасем хашăл-хашăл сывлаççĕ. Пĕр хура йытă хӳме урлă каштăрт! каçса кайрĕ.

  
   XXII сыпăк


   Пракка çак кунсенче пайтах шухăшларĕ. Ăна Лисук яланах хăйĕнчен темскер пытарса çӳренĕ пек, чылай сивĕннĕ, ютшăннă пек туйăнчĕ. Ниушлĕ вăл Праккана нимĕн чухлĕ те юратмасть? Ниушлĕ унăн чун-чĕри çав териех хĕрхенӳсĕр?..

Тулта чашлаттарса çумăр тăкать. Урамра — шыв кӳлленчĕкĕсем. Шапарнă çӳллĕ йăмрасем хуллен кăна чӳхенкелесе илеççĕ. Кĕтӳ ирех янă. Çавăнпа хапхасем çумĕнче сурăхсем, качакасем тĕршĕнсе тăнине куратăн. Авă кӳршĕсен сысни киле кĕресшĕн хапхана нăриклете-нăриклетех тĕкет. Пракка чӳречерен пăхса ларнă май тем çинчен те, тем çинчен те аса илет.

Бригадăри ĕçсем мĕнле пыраççĕ-ха унăн халь? Тӳрех калас пулать, ытлашши хурламалли çук. Çапах та пуçа ватмалли, тарăхмалли яланах килсе тухать. Авă пĕр кун Лисукпа ятлаçнинех илер. Мĕн пирки хĕрсе каймалла пулчĕ-ха Праккан? Ну, хăмăла çӳлерех хăварса вырнă пулсан? Ун пирки йĕркеллĕ, ним çухрашмасăр калама май килнĕ-çке. Каччă апла тумарĕ, çухрашрĕ. Ку ĕнтĕ, чăннипех, хĕре кăшт кӳреннипе, кĕвĕçнипе сиксе тухрĕ.

Айта, Лисук станцăра Кольăпа тĕл пулнă тейĕпĕр. Калаçнă, пĕрле тăнă. Уншăн Праккан çав хĕре кӳренме сăлтав пур-и? Хальлĕхе темле шутласа пăхсан та, çук пулас. Лисук Праккан арăмĕ те мар, сăмах татнă хĕрĕ те мар. Лисук — ирĕклĕ вĕçен кайăк. Вăл кирек хăш еннелле те пăр! анчах вĕçсе кайма пултарать. Çапах та Праккан

темшĕн Лисука урăх каччăсемпе пĕртте калаçтарас килмест. Йĕкĕтĕн ăна хăй çумĕнчен пĕрре те вĕçертес килмест. Праккан яланах, вĕçĕ-хĕррисĕр ун çине пăхса тăрас, унпа калаçас, шӳт тăвас, кулас, савăнас килет; хăйĕн пĕтĕм пурнăç çулне Лисукпа пĕрле алла-аллăн утас килет. Вăл унпа темле йывăрлăх та, хĕн-асап та тӳсме хатĕр. Каччă, Лисук хушсан, таçта чупса çитме те, темле çырма урлă ишсе каçма та, темле йывăр чула кустарса килме те хатĕр. Лисук уншăн пурнăç илемĕ, телейĕ. Лисук — унăн çамрăклăхĕ. Лисук — унăн ĕмĕчĕ, хаваслăхĕ. Лисук унăн пурнăçне, кашни пусăма кашни кун хитрелетет. Лисук ăна малалла васкама чĕнет.

Çумăр çаплах чарăнмасть, çăвать, çăвать. Кантăк тăрăх шултра тумламсем юха-юха анаççĕ. Пракка чӳречерен пăхса ларчĕ-ларчĕ те çӳлĕк çинчен хăйĕн хулăн тетрадьне туртса кăларчĕ. Çак тетраде çырма пуçлани виç-тăватă çул пулать ĕнтĕ. Унта Пракка хăйĕн шухăш-кăмăлне, хуйхи-суйхине — пурне те, пурне те çырса пырать. Ăна вăл «Манăн пурнăçăн вăрттăнлăхĕ» тесе ят панă. Акă Пракка, ним тума аптăранă енне, çав тетраде уçкалама пуçларĕ. Акă унти страницăсем:

«Çыннăн пурнăçĕ метеор пек çуталса сӳнтĕр. Эпĕ лĕпĕр-лĕпĕр çӳрекен, ĕмĕтленмен, çунман çынсене юратмастăп. Эпĕ яланах метеор çинчен аса илетĕп. Метеор, метеор пулмалла пирĕн!»

«Хĕре юраттарас тесен ун хыççăн ытлашши хăвалама кирлĕ мар. Унпа паллашсан майĕпен-майĕпен хăвăн шухăш-кăмăлу çинчен каласа пар. Хĕр сана хирĕçлерех пулсан виç-тăватă каç калаçнă хыççăн тăмăч çухал. Вара тепĕр эрнерен кăна хĕрпе тепĕр хут тĕл пулма юрать. Тунсăхлатăр вăл, сан çинчен лайăхрах шухăшласа пăхтăр».

«Ялта хăвна мĕнле те пулин пысăк вырăна суйласа лартас пулсан сан килти пурнăçа, ĕçе пĕр çын та нимĕн чухлĕ те ан пĕлтĕр. Санăн килти çитменлĕхӳсене пĕлсен çынсемпе ĕçлеме йывăр. Тӳрех çав çитменлĕхсем çинчен калама пуçлаççĕ».

«Нихçан та çынтан уйрăм шукăльленсе ан çӳре. Çынтан уйрăм тăхăнни çынсен чунне тарăхтарать. Эсĕ çынсенчен мĕн чухлĕ те пулин уйрăлса кайнине пĕлтерет».

«Эпĕ ăна чи малтан утă пуçтарнă чухне асăрхаса илтĕм. Унччен çакăн пек хĕр çитĕннине астуман эпĕ. Мĕн амакла пулчĕ-ха ку? Хамăр кӳршĕрех ӳснĕ чечеке те асăрхаман. Вăл ун чухне кĕреплепе утă туратчĕ. Выляса кайрăмăр. Шăм-шакĕ тĕреклĕ. Кăкăрĕсем çирĕп. Темшĕн манăн чи малтанах: «Çакă вăл! Çакă!» — тесе кăшкăрас килчĕ. Эпĕ çакăн хыççăн кашни кунах ăна пăхатăп...»

«Пурнăçра тĕлĕнмелли çук теççĕ те, пулатех иккен. Эпĕ ăна чăннипех юратма пуçларăм. Яланах ун çинчен шухăшлатăп. Ир те, каç та. Икĕ кун çакна сăнатăп: эпĕ урама тухсан Лисук та урама тухать. Мĕнле-ши вара, ман шухăш Лисук патне çитет-ши? Нимĕн те ăнланмастăп».

«Эпĕ паян вăл урампа иртсе кайнине хӳме хушăкĕнчен пăхса юлтăм. Хăмăр кĕпепе, кăвак саппунпа. Хăй вылякаласа, йăлт-ялт сиккелесе утать. Хĕвел çаврăнăш çиет. Пĕр хăма хушăкĕнчен курăнми пулсан чупсах тепĕр тĕле пытăм».

«Ĕнер пирĕн картишне вĕсен йытти кĕчĕ. Пӳртрен çăкăр татăкĕ илсе тухрăм та йытта тытрăм. Ун мăйĕ çумне, мĕн пулать те мĕн килет тесе, пĕчĕк çыру çыхса ятăм. Ун чухне Лисук хăйсен килĕнче пĕчченехчĕ. Илчĕ-ши ман çырăва, илмерĕ-ши? Ай, намăс пулмĕ-ши Лисук умне курăнма? Намăс, намăс! Паян пăхатăп та, йыттин мăйĕнче çыру çук. Тен, салтăнса ӳкнĕ. Эй, ӳкнĕ пулсан ӳкнĕ пултăрах».

«Хирте Улаттипе калаçса кайрăм. Вăл мана сăмах майăн: «Хăмла пек çăмăл япала пулсан пин пăт та йăтăттăм, чула е тимĕре ун чухлĕ йăтаймăн», — терĕ. Хăйне кура тĕлĕнмелле çын вăл! Пурнăçа парăнман этем. Унран вĕренмелли те тупăнать».

«Тăван çĕршыва вăйлатасси мĕн вăл? Ман шутпа, вăл чи малтанах хама вăйлатасси. Пурлăх енчен мар, шухăш-кăмăл енчен, ĕмĕт-сисĕм енчен. Ху тĕнчене мĕншĕн çуралнине ăнланса илесси. Тĕнчене эпир халăха, ял-йыша, юлташсене телей кӳме çуралнă».

«Тĕнче тенĕрен... Мĕнле пуçланнă-ха вăл? Çӳлелле кайсан та, аялалла кайсан та, сылтăмалла кайсан та, сулахаялла кайсан та унăн вĕçĕ çук. Ăçтан килсе тухнă эпир тĕнчене? Ăçтан тухнă çăлтăрсем? Ăçтан çакăн пек ирĕк тавралăх? Çук, ниепле те тавçăрса илме çук. Ăса шăнăçмасть. Илемлĕ, аслă пирĕн тĕнче!»

«Каçпа Улатти патне пырса кĕтĕм. Улатти хĕрĕнкĕрех пулнипе арăмне çапса янă пулас. Çук, эпĕ виличчен те хам арăма çапас çук. Пӳрнепе те тĕкĕнес çук».

«Паян каллех Улатти патне кĕрсе тухмалла пулчĕ.

Урамра, хапха умĕнче, ачи тăрать. «Аçу пур-и?» — тетĕп. «Çукрах», — тет Улатти ачи. «Мĕнле «çукрах»? — тĕлĕнетĕп эпĕ. «Çукрах», — хăйĕннех калать ача. Кĕрсе пăхрăм та — Улатти ӳсĕр выртать. Епле пĕлсе калаçаççĕ ачасем!»

«Кĕçĕр хурама айне тухса вăрахчен шăхăрса-юрласа лартăм. Ман сасса илтсе Лисук тухмĕ-ши терĕм. Çук, тухмарĕ. Вăйлă çывăрса кайнă-ши вăл е кăмăлĕ пулмарĕ-ши, пĕлместĕп».

«Кĕçĕр каллех çĕрĕпех шăхăрса-юрласа лартăм. Пурпĕрех тухмарĕ. Телейсĕр эпĕ! Тĕнчери чи телейсĕр çын!»

«Паян урамра хирĕç пултăмăр. Эпĕ хăй чĕнĕ-ха тесе нимĕн те шарламарăм. Лисук та чĕнмерĕ. Хăюсăрлăх пĕтерет мана. Иртсе кайрăмăр».

«Анаткасси çынни — Венедикт иртнĕ вăрçăра Арапуç Кирлине тĕл пулнă. Тыткăнра. Çĕтĕк-çатăк тумпа. Начарланса çитнĕ. Çавăн чухне Венедикт: «Çара пакка çуралтăм, çара пакках вилетĕп», — терĕ тет. Мĕн тери йывăр сăмах! Пирĕн ӳсĕмре, çук, пирĕн ӳсĕмре кăна мар, нихçан та вăрçă ан пултăр».

«Ниушлĕ çĕр çинчи çынсем çав териех айван! Ниушлĕ вĕсем ку таранччен те вăрçă мĕн иккенне ăнланса илмен. Çĕнĕ вăрçă чĕртме шутлакан путсĕрсене веçех тытса хупмалла, персе пăрахмалла. Намăс ун пек путсĕрсемпе тĕнчере пурăнма! Этемлĕхе намăс!»

«Пирĕн ялта çуралса ӳснĕ çынсенчен чапа тухнисем сахал мар. Виçĕ полковник, икĕ писатель, çичĕ инженер, ултă врач, пĕр художник... Вĕсем Анаткас урамĕнчи çерем çинче выляса ӳснĕ. Пирĕн уй-хир çăкрине çисе вăй илнĕ. Манăн хамăр уй-хире, ялти пĕтĕм ĕçченсене чапа кăларас килет. Ку питĕ йывăр та питĕ хисеплĕ ĕç!»

«Пĕр кунхине комбайн патĕнче ачасем тăраççĕ. Çич-сакăр çулхисем кăна. «СК-3 тени мĕне пĕлтерет вăл?» — ыйтрĕ пĕри. Тепĕр ачи вара, сăмси çемçелнĕ карттусне çамки çинех антарса лартнăскер: «Калас-и? Эп пĕлетĕп», — терĕ. «СК» тени самоходнăй комбайн иккенне пĕлтерет. «3» тесе çырни çак комбайн çеккунтра виçĕ килограмм тырă кăларни çинчен калать». Вăт пыр та калаç хальхи ачасемпе! Лаша кӳлме кăна мар, тракторпа, комбайнпа çӳреме вĕренсе ӳсеççĕ вĕсем!»

«Малтан манăн диалектика саккунĕсене вĕренни питĕ кирлĕ тенине ĕненес килместчĕ. Ахаль çеç каланă пекчĕ.

Халĕ кăшт вĕреннипех ура çине çирĕп тăнă пек туйăнать. Халиччен эпĕ тĕнчери çĕршывсем, этемлĕх мĕнле май килнĕ, çапла ӳссе, аталанса пыраççĕ пуль тенĕ. Кам ăслăрах, çав çын хăй шухăшланă пек йĕрке тума пултарать тесе шутланă. Тĕрĕссипе, этемлĕх аталанăвĕн хăйĕн законĕсем пур иккен. Халĕ эп нимĕн чухлĕ те иккĕленместĕп. Çеçпĕл Мишши каланă пек, хурçă шанчăк манра. Эп телейлĕ! Питĕ телейлĕ!»

«Лисук кĕçĕр К. каччăпа утса пырать. Эпĕ çав тери тарăхрăм. Хăваласа çитсе унăн каччине кăкăрĕнчен ярса тытас тенĕччĕ. Темле чарăнса юлтăм. Эпĕ ун пуçне çапса шăтаратăпах. Хăть хупса хуччăр, кирек мĕн туччăр».

«Çук, эпĕ ытларах хĕрӳленнĕ иккен. Çапма юрамасть. Юрамасть! Строго запрещается».

«Эпĕ ĕлĕкхи çинчен вулама юратмастăп. Мана хальхи çинчен, малашне пуласси çинчен çырни туртать. Ман юратнă писательсем: Борис Полевой, Олесь Гончар, Вилис Лацис, Чингиз Айтматов...»

«Эп юратакан литература геройĕ — Данияр! Паттăр вăл, çулăмлă. Манăн Данияр пек пулас килет!»

«Романри е повеçри ĕçсем хуллен аталанса пынине тӳсме пултараймастăп. Хăвăртлăх кирлĕ мана. Васкатăп! Васкатăп!»

«Эпĕ унсăр пурăнма пултараймастăп. Авланас пулсан — Лисук кăна ман арăм пулма пултарать. Урăх никам та... Вăл манпа пурăнма килĕшмесен виличчен те авланмастăп. Лисук качча кайнă çул хам чӳрече умне пĕр çамрăк хурăн лартăп та ĕмĕр тăршшĕпех çавăн çине пăхса пурăнăп. Хурăн кашлани мана Лисук пăшăлтатса калаçнă пекех илтĕнĕ».

«Кĕçĕр манăн темшĕн йĕрес килет. Ĕçре те аванах. Никам та кӳрентермен. Вăрçман. Пурпĕрех чун хурланать. Мĕскершĕн ку? Пĕлместĕп».

«Ял хуçалăх институтĕнчен вĕренсе тухсан бригадиртах ĕçлетĕп. Урăх нимĕнле ĕçе те, ниçта та каймастăп».

«Пĕр кунхине Лисукпа тавлашрăмăр. Эпĕ темле майпа: «Саншăн эпĕ куç хупмасăр икĕ каç ларма та хатĕр», — тесе хутăм. Лисук çакна илтрĕ те: «Икĕ каç мар, пĕр каçне те пулин лараятăн-ши? Киле çитнĕ-çитменех харлаттарма тытăнатăн эс», — терĕ. Эпĕ хирĕçмерĕм. Çав каçхине те, тепĕр каçхине те юриех чăлăм куç хупмарăм. Тем чухлĕ асаплă пулсан та тӳсрĕм. Принципшăн, юратушăн».

 «Атте вилнĕренпе çирĕм çул çитет ĕнтĕ. Эпĕ ăна вуçех астумастăп. Çапах та каç хаяр тĕлĕк куртăм та: «Атте!» — тесе кăшкăрса вăрантăм. Нихçан та манмастăп сире, атте-анне. Эсир мана кун панă, хĕвел кăтартнă».

«Манăн, вилес пулсан, хаяррăн шарласа юхакан шыв ăшне путасчĕ. Вара мана йĕре-йĕре пытаракан пулмĕ. Хама хĕрхенсе йĕнине тӳсме пултараймастăп».

«Сисетĕп эпĕ: ман арăм лăп та шай ултă ача çуратать: виçĕ ывăл, виçĕ хĕр...»

«Эй, ухмах! Ăçта санăн арăму? Сӳпĕлти! Сӳпĕлти! Сӳпĕлти!»

Çапла, мĕн çинчен кăна çырман-ши ку тетрадь çине. Пракка вĕсене вуланă май тӳсеймерĕ, кула-кула илчĕ. Çак тетрадьре тĕрĕсси те, тĕрĕс марри те пур пуль. Çапах та вĕсем чун-чĕре туйăмĕсем, сисĕмĕсем. Вĕсем Праккашăн тем пекех хаклă, кăмăллă, ырă. Вĕсем Праккан чи çывăх юлташĕсем пекех.

Çумăр халĕ те чарăнмасть. Пӳрт умĕнчи чие йывăççисем чӳхенеççĕ. Çерçисем таçта хуллен чив-чив, чив-чив тăваççĕ. Пӳрте Марье-Мĕтри кăптăртаттарса кĕчĕ. Хăй авсăм такани тытнă. Унти кĕрпене алкум вĕçĕнче авăсса тасатнă иккен.

— Ну, мĕнле, кăнтăрлахи апата пăри пăтти пĕçерер-и? — ыйтрĕ пичи. — Сан кăмăлу мĕнле?

— Мана кирек мĕн пĕçерсен те юрать.

— Сан аçу пăтă юрататчĕ. Пăтă пĕçермен чухне кĕрпетти яшки...

— Пулĕ те, пулĕ те...

— Эсĕ мĕн каллех ӳрĕк-сӳрĕк?

— Чиперех-çке.

— Çук, чиперри сисĕнмест-ха. Çанталăк çумăра кайнăшăн пăшăрханатăн-и? Ытлашши пăшăрханма кирлĕ мар. Ир пуçланă çумăр кăнтăрла тĕлĕнче чарăнаканччĕ. Чим-ха, ăçта хутăм эп çĕççе? Сунтăх çинех хунă пек астăватăп. Ниçта та курăнмасть. Ватăла киле пуç мăкалать пулас. Эй тур-тур, чӳлмеке янă-çке ăна. Тупрăм. Çак Праккана кăшт çилĕ килет манăн...

— Мĕншĕн тата? — кăртах сикрĕ Пракка.

— Пĕлтĕртенпех калатăп. Çаплах хăнк та тумастăн. Темле çын эсĕ?

— Чипер çынах-çке.

— Каккуй чипер унта. Çакăнта вăш-вашрах çӳреме çамрăк хĕрарăм кирлĕ пире.

— Эй, пуçларĕ каллех.

— Чăнах, капла çăрăлăнса пурăнсан ыррине ан кĕт. Шутланă ĕçе çийĕнчех тытăнмалла ăна. Кая юлсан каю шăтать. Ĕнер Лисука татах телеграмма янă теççĕ.

Пракка ура çине вăшт кăна тăчĕ. Хăпăл-хапăл тумланчĕ те картишне тухрĕ. Çумăр çав-çавах тăкать, тăкать. Алкум вĕçĕнчи йăмра çулçисем тăрăх, хуйăрĕ тăрăх шыв юхать. Пĕр шухăшласан çав çумăр нихçан та, нихçан та чарăнассăн туйăнмасть. Яланах, хĕллечченех çуса тăрас пек курăнать. Пракка чун-чĕринче те йывăр, йывăр туйăмсем. Ниушлĕ Лисук чăннипех Коля çинчен шухăшлать? Ниушлĕ вăл ăна юратать?

Пракка шухăшласа тăчĕ-тăчĕ те çумăрне-мĕнне пăхмасăрах урама тухрĕ. Йăмрасем çуммипе, çерем тăрăх, анаталла утрĕ. Ялакки çырми урлă шăва-шăва аран каçрĕ. Атти тĕпне туллиех пылчăк çыпăçрĕ. Вăл ăна чул çине хырса хăварчĕ те магазин умне çитсе тăчĕ. Магазинра пĕр-икĕ çын кăна. Пракка, ним тума аптраса, унталла-кунталла пăхкаларĕ. Çумăрпа лачкам йĕпеннĕрен çан-çурăмĕ чĕтрерĕ унăн. Каччă чĕри çаплах вырăнта мар-ха. Вăл лăпланаймарĕ. Лисук патне телеграмма яни паçăрхи пекех тарăхтарать, хуйхăртать ăна. Пĕрремĕш юрату, пĕрремĕш хĕн-асап, пĕрремĕш вут-çулăм, пĕрремĕш чун-чĕре пушарĕ. Бригадир çынсем тухса кайсан, никам та çук чухне, çур литр эрех туянчĕ те ăна çӳхе пиншакăн шалти кĕсйине чиксе лавккаран хуллен тухса кайрĕ.

Çумăр тăкать, чĕреслетсех çăвать. Вăл чарăнма мар, татах вăйланнă. Пракка каллех сивĕ, шултра çумăр витĕрех малалла сĕнкĕлтетрĕ. Акă вăл почтальон пӳрчĕ тĕлне çитрĕ, чӳречерен шаккарĕ.

— Якăп килте пур-и?

— Çук, — пĕлтерчĕç ăна шалтан. — Почтăран таврăнман-ха.

Праккан, ним тума та çук, малаллах утмалла пулчĕ. Ăçталла каяс-ха? Кам патне кĕрсе чуна йăпатас? Терентей Ваççи патне çитсен мĕнле-ши? Çук, ун арăмĕ çын пынине юратсах каймасть. Сентре Униçĕмĕ килте çук пулас. Ахваниç мучи ватăрах, унпа калаçма йывăр. Тен, Улатти патнех çитсе лармалла мар-ши? Пракка карттусне антарса лартрĕ те Улаттисен килĕ еннелле çул тытрĕ. Акă вăл чус витнĕ кăмăллă пӳрте çитсе кĕчĕ. Улатти малти сак çине тăршшĕпех чашăк лартса тултарнă та çăкăр унать. Кĕпи çаннийĕсене хул тĕп таранах тавăрнă аллипе чустана кăвас чĕресĕнчен кункрана иле-иле хурать те унта çăнăх çинче йăвалантарса чашăксем çине хурать. Маларах унаса хунă чуста сарăлса кайнă, чашăкран халь-халь татăлса анас пек курăнать. Кăмакара вучĕ çунса пĕтнĕпе пĕрех, хĕп-хĕрлĕ кăвар выртать.

Çăкăрне унаса пĕтерсен Улатти кăвар туртма пуçларĕ. Шăнкăр-шăнкăр юрласа аслă килтен кĕçĕн киле туй каять. Кăмака умĕнче тăнипе Улатти пичĕ тарларĕ. Вăл ал шăллипе питне шăлса илчĕ те:

— Пракка, тетĕп. Эй, Пракка! — терĕ.

— Мĕскер? — пуçне ялт çĕклерĕ бригадир.

— Вĕлеретĕн-çке эс мана? Пĕр канăç памастăн.

— Эпĕ канăç памастăп-и сана? Авлан. Вара пурте йĕркеллех пулĕ.

— Ку ĕç арçынна та йывăр. Мĕн эс, хĕрарăма вучах умне тăратсан çăмăлланĕ тетĕн-им?

— Çăкăр пĕçересси çапах та хĕрарăм ĕçĕ пуль. Пирĕн ялта ĕмĕртенпех çăкăра хĕрарăм пĕçернĕ те. Вăл типтерлĕрех...

— Çук, Пракка, чăн-чăн арçын ĕçĕ ку — çăкăр пĕçересси. Кунта, ваçка, куçмалли, тĕпĕртетмелли çителĕклех. Пилĕк çул çапла хам ăшталанатăп ĕнтĕ. Çăкăр епле пĕçермелли çинчен ялти хĕрарăмсем хамран килсе ыйтчăр. Эльба...

— Ан мухтан! Икĕ питлĕ, çуркаланчăк çăкăр çиеттĕнччĕ-ха. Курман-и-мĕн...

— Эпĕ ун пек çăкăр нихçан та пĕçермен. Эпĕ салтак çăкри пĕçеретĕп. Чăн-чăн чаплă çăкăр. Эй, мелке çунма пуçларĕ. Фу!

— Сан сĕрĕм тухрĕ мар-и, Улатти?

— Çу-ук. Тĕтĕм кăна вăл. Вутпуççирен.

— Чăнах, куçа йӳçĕтет.

— Ан пăшăрхан. Часах иртет ак, — Улатти аялти лӳшкене юриех тĕпне çитичченех хупрĕ, спут тимрине хучĕ.

— Ай-ай, пĕтеретĕн!

Эльба салтакĕ вăрттăн кулса илчĕ те çӳлти лӳшкене çурри ытла тайрĕ. Хăй Пракка çине чалăшшăн пăхрĕ.

 «Ну, мĕнле пек? Аван-и?» — тенĕнех çиçсе илчĕç унăн куçĕсем. Бригадирăн сĕрĕм йӳçĕтнипе куççулĕ тухнă. Вăл хĕрелнĕ куçне сăмса тутрипе шăлкаласа илет.

— Чӳречене уçас пуль. Питĕ йӳçĕ! — аптраса çитрĕ Пракка.

— Çук, çук, уçма юрамасть, уçсан çăкăр пичĕ килмест, — Улатти çăкăр хывма пуçларĕ. — Акă пĕри чиперех вырнаçрĕ. Вăт Эльба! Айта иккĕмĕшне илер-ха. Эхе! Кĕреçе çумне çыпăçасшăн. Пăх-ха эс ăна!

— Тӳсме çук, — урайне анса ларчĕ Пракка.

Улатти çăкăрне хывса пĕтерчĕ те çӳлти лӳшкене веçех хупса хучĕ. Пӳрте татах сĕрĕм тухрĕ. Эльба салтакĕ кăвас тĕпне хырса типтерлерĕ те алкумĕнчен пысăк шуç валашка, витресем чанкăртаттарса илсе кĕчĕ. Унтан ачасен хуралнă кĕпе-йĕмне туртса кăларчĕ.

— Мĕн, кĕпе çума тытăнасшăн-и эсĕ? — ыйтрĕ Пракка.

— Ялан хирте пулнипе нумай пухăннă-ха вĕсем. Çумалла пуль.

— Ай, пăчă кунта санăн.

— Ничево. Аптрамасть-çке.

— Мĕнле тӳсетĕн эсĕ. Вăт Эльба салтакĕ!

— Тӳсес пулать.

— Чим-ха, кĕпе çума пуçличчен çакна пушатар эпир, — кĕсйинчен эрехне кăларчĕ Пракка. — Пĕр муклашкине илсе килтĕм эпĕ.

Улатти тĕлĕнсех кайрĕ. Мĕне пĕлтерет-ха ку? Мĕншĕн бригадир хăех эрех чиксе килнĕ? Эльба салтакĕ малтанлăха ним калама та аптрарĕ. Урăх кам та пулин эрехпе килнĕ пулсан Улатти халь тӳсейместчĕ ĕнтĕ, çав çынна хăваласах кăларса яратчĕ. «Мĕн мăшкăлласа çӳретĕн эс!» — тесе кăшкăрса пăрахнă пулĕччĕ ăна. Ун умĕнче акă бригадир. Мĕн сăлтавпа ĕçме шутланă-ха Пракка? Ку таранччен пĕрре те курманччĕ-çке бригадир эрехпе çӳренине. Çук, кунта темскер пулнах пулмалла. Улатти Пракка çине тата тинкеререх пăхрĕ. Темле кичем, ӳрĕк-сӳрĕк ун сăнĕ паян. Пракка хăй çине Улатти сăнаса пăхнине сисрĕ те:

— Мĕн, тĕлĕнетĕн-и-мĕн? Паян эп çуралнă кун-çке. Çавăнпа кăшт юрать пуль, — терĕ.

— Юрать, юрать, — татах темскер сиснĕ пек пулчĕ Улатти. Анчах хăй сĕтел çине апат-çимĕç касса хума та, черккесем илсе килме те васкамарĕ. Валашка çине хуранти вĕри шыва ячĕ. Пӳрте пăс тулчĕ. Халĕ Улаттипе Пракка пĕр-пĕрне те аран кураççĕ.

— Чăнах, капла пурăнма йывăр сана, — тĕтре ăшĕнчен илтĕнчĕ бригадир сасси.

— Йывăр та, тӳсес пулать, — ачасен кĕписене ухма пикенчĕ Эльба салтакĕ. Вăл хĕрарăм пекех çаврăнăçуллă та пĕлсе аппаланать. Унăн шывра хĕп-хĕрлĕ хĕрелнĕ пысăк аллисем шап-шурă кăпăк ăшне путрĕç. Пӳртре кăвак пăс çăралнăçем çăралать. Чӳрече кантăкĕсем пурте шултра тумламсемпе тарларĕç. Праккан текех ларасси те килми пулчĕ кунта. «Мĕн тума килсе кĕтĕм-ха эп çак пӳрте? Çӳремеллеччĕ урамрах йĕпенсе», — шухăшларĕ каччă. Унтан вăл хăй асрăхамасăр тенĕ пекех персе ячĕ:

— Пекарня, прачечнăй кирлĕ пире. Капла текех пурăнма май çук!

— Вăт-вăт! — ун умне супăньлĕ аллипех пырса тăчĕ Улатти. — Эпĕ санран çак сăмахсене илтесшĕнччĕ. Хăçан пулать пирĕн пекарня! Хăçан ĕçе яраççĕ прачечнăй тенине? Пулаççĕ-и вĕсем? Çапла, ман пек, ялти кашни килтех асап кураççĕ-çке. Пекарнине çулла кăшт уçкалаççĕ. Унта кил валли мар, хирте апатланма çеç пĕçеркелеççĕ. Ялан ĕçлекен пекарня кирлĕ! Ачасем валли те...

— Стройматериал çитменнипе чарăнса ларчĕ-ха ку ĕç. Ахаль пулсан...

— Унпа мар. Ак çакăнта çуккипе! — чĕри тĕлне аллипе тытса кăтартрĕ Улатти.

Праккана лайăх мар пек туйăнса кайрĕ. Чăнах та, бригадăра колхозниксен килти пурнăçне çăмăллатас шутпа хальлĕхе никам та чупса, вăркăнса çӳрени çук-ха. Пракка çакна халиччен хăй те правлени ĕçĕ ку, стройбригада ĕçĕ ку тесе шутланă. Малашне капла кĕтсе пурăннипе май килес çук. Праккан ку ĕçе хăйĕн, хăйĕн ярса илмелле. Ку ĕç — пĕтĕм бригада çыннисен ĕçĕ. Мĕнле çакăн çинчен маннă-ха Пракка? Мĕнле ас илмен вăл ун çинчен.

Улатти ача кĕписене пăрса кăмака çумĕнчи кашта çине çакса тухрĕ. Урайне сăтăрса типĕтрĕ. Вара сĕтел пуçне кайса ларчĕ.

— Ну, чашлаттарар-и ку путсĕре? — эрех кĕленчи çине тĕллесе кăтартрĕ бригадир.

— Хăвăн кăмăл, — лăпкăн каларĕ Улатти.

— Мĕн, эсĕ ĕçме шутламастăн-и?

— Çук.

— Мĕншĕн апла?

— Манăн ĕçме юрамасть.

— Пĕр-ик черкке аптăратмĕ-çке.

— Ĕçкĕпе аташасси вăл кирек хăçан та пĕр черккерен пуçланать. Чи хăрушши пĕрремĕш черкке. Çавна ĕçмесĕр тăма хăюлăх çитертĕн пулсан — эсĕ паттăр çын. Ăна ĕçсе ятăн пулсан — пĕтрĕн вара. Ĕлĕк ялта вăрă-хурахсем пурăнсан çав яла хура юпа лартнă. Унта иртен-çӳренсем пĕри те çĕр каçма юлман. Малтанхи черкке пирки те, кашни çынна астуса тăма, вăрăм хура юпа лартмалла. Çав хура юпа пурне те курăнса тăтăр.

— Хăвна ху çирĕп тытсан пĕр черкке пăсмĕ-ха.

— Çук çав, манăн ăна тытма юрамасть. Вăл мана тӳрех хăй аллипе тыткалама пуçлать. Çавăнпа пăрахрăм эп ăна. Куçăмпа та курас килмест. Эльба!

— Манăн темшĕн ăш çунать-ха паян. Ларас-тăрас килмест.

— Тепĕр чух пулать çав ун пекки. Темскер инкек тупăнмарĕ-и?

— Çук.

— Мĕн, калама юраман япала-и?

— Тепĕр чухне калăп. Апла ĕçместĕн?

— Пĕр тумлам та.

— Пултаратăн! — ура çине тăчĕ бригадир. — Мухтатăп сана! Каçар — ĕçмен çынна сĕнсе çӳренĕшĕн. Так, çапла, кĕрсе тухам-ха терĕм. Халĕ правление çитсе килес.

— Лар-ха. Çумăр чарăнман пулас. Мĕн, çумăр витĕрех каяс тетĕн-и?

— Каятăп. Пекарньăпа прачечнăй çинчен халех калаçса пăхас. Çапла, — хыпалансах тухса кайрĕ Пракка.

Улатти ăна ниепле те ăнлансах çитмерĕ. Мĕн шухăшпа килнĕ Пракка? Тен, вăл юриех тĕрĕслеме килмен-ши? Эрех ĕçнипе ĕçменнине пĕлме. Çук, апла пулма пултараймасть. Пракка ун пек вăрттăнлă-мĕнлĕ çын мар. Çапах та Пракка эрех чиксе çӳрени хытă тĕлĕнтерчĕ ăна.

Бригадир хир тăрăх пылчăк ашса кайрĕ. Сивĕ çумăр çӳçентерчĕ, шăнтрĕ ăна. Халĕ Лисука тарăхни те кăшт лăпланнă пек сисĕнчĕ ĕнтĕ. Ун вырăнне пекарня çинчен, прачечнăй çинчен, çĕнĕ ялти çĕнĕ пурнăç çинчен шухăшларĕ бригадир... Ял çыннисене килти вак-тĕвек ĕçсенчен хăтарни вĕсене хирте, фермăра ытларах тăрăшма пулăшать.

Праккан пылчăклă урисем йывăрланнăçем йывăрланчĕç.

Хирте ыраш хăмăлĕ тăлăххăн чĕтренет. Вырса пĕтереймен тулă хирĕ сап-сарă сарăлса выртать. Кăшт аяккарах кукуруза пусси ем-ешĕл хунав вăрман пек курăнать. Сылтăм енче — çĕр улми. Уйра васкамалли, тĕпĕртетмелли пайтах-ха. Капла çумăра кайсан мĕн курăпăр тата? Кашни сехете, кашни минута шута илме тивет.

Колхоз правленине çитсен Праккана тӳрех партком секретарĕ хулран ярса тытрĕ.

— Айта-ха ман пӳлĕме! Сăмах çинех çитрĕн. Ну, мĕнле ĕç-пуçсем? — хăйпе юнашар танкăлтаттарса уттарса сĕтел патнех илсе пычĕ ăна Алексеев. — Паян колхозниксем мĕн тăваççĕ?

— Паян-и? Паян канатпăр. Мунча хутса кĕреççĕ, çăкăр пĕçереççĕ, кĕпе-йĕм çăваççĕ. Унсăрăн ав, ик-виçĕ эрне ĕнтĕ, пĕрре те килте ларса курман. Сывлаччăр кăштах.

— Сывлаччăр эппин...

— Анчах... — тытăнса тăчĕ Пракка.

— Мĕн «анчах»?

— Анчах сывлама çук-ха вĕсен. Хирте ĕçленинчен те хĕсĕкрех вĕсене паян...

— Мĕншĕн?

— Паллă ĕнтĕ ял çыннисен. Килти ĕçĕ мăй таранах. Пекарня, пысăк мунча, прачечнăй кирлĕ пире. Мунчипе прачечнăйне тума çуркуннех тытăнтăмăр. Кăшкарне купаланă, тăрри çаплах çук-ха. Пекарня уçасси, тĕрĕссипе каласан, йывăр ĕç те мар. Ун валли çурчĕ те хатĕр. Сентре Униçĕмĕ хăйĕн пӳртĕнч çăкăр пĕçерме чармасть. Вăхăтлăха унта чип-чипер ĕçлеме пулатчĕ. Председатель çаплах тăсса пырать. Йăлăхтарчĕ пире. Ĕçе тăвас тăк тумалла ăна! Капла мĕскер? Улатти патне кĕтĕм те паçăр... — тарăхсах калаçрĕ Пракка.

— Эхе! Çамрăклăх темерĕн! Тустарма, аркатма килтĕн пулас-ха та пире, — сĕтел хушшине ларчĕ Алексеев. Унăн хăмăр куçĕсем кăмăллăн çуталчĕç. — Юрать, юрать... Хирĕçлеме вуçех пултараймастăп. Тĕрĕс калатăн. Анчах пире тепĕр чухне вăш-вашлăх, пуçарулăх çитсех кайманни пĕтерет. Чăнах та... Вăт, эс пекарня пирки каларăн. Тума май пур тетĕн. Апла тăк мĕн тăхтамалли кунта. Ыйтăва правлени ларăвне лартмалла. Çийĕнчех татса памалла. Эпĕ сана пулăшăп.

— Кунсăр пуçне тата... мĕн... Строительство бригади уксахлать-ха пирĕн. Тĕккелесех тăмалла ун бригадирне. Унсăрăн пуртти мăкалать пулмалла вĕсен...

— Чăнах. Хăйрине çавăрсах тăма тивет. Строительство бригади çинчен парти пухăвĕнче калаçăпăр. Ну, ытти ĕçсем мĕнлерех Анаткасра?

— Паян, паçăрах каларăм, колхозниксем канаççĕ.

— Пурте канаççĕ-и?

— Пурте.

— Капла мĕнле-ши, Пракка шăллăм? Аванах-ши? Çумăра пула пĕтĕм ĕçе шăнкăрт! чарса лартни бригадăри комсомолецсене килĕшет-ши? Сирĕн унта комсомол райкомĕн членĕ те пур! Лисук...

— Пĕр кунлăха канччăр ĕнтĕ.

— Хăш-пĕри кантăр. Çапах та пурĕ канни вырăнсăр. Заводсенче те канмалли кун кочегаркăна сӳнтерсех лартмаççĕ-çке. Пирĕн ма сӳнтерсе лартас?

— Тĕрĕсех пуль.

— «Пуль» çеç мар. Чăннипех çавăн пек кирлĕ. Тата çакна пĕлесшĕн эпĕ: Хисеп хăми çине кĕртме кама-кама сĕнесшĕн эсир? Ман шутпа, халь Владимир Петровича та кĕртме юрать. Тăрăшать-çке. Начар мар. Ун пек çынсемпе çăкăр çиме пулатех...

Пракка юлашки вăхăтра Улатти мĕнле улшăнни çинчен каласа пачĕ.

Алексеевăн кăвак çӳçĕ электричество çутинче (пĕлĕтлĕ пулнипе кăнтăрлах электричество çутнă) юр ларнă пек шуррăн курăнать. Пракка ун çине..'£шшăн пăхрĕ. Ăна çак çын çывăх тăван пек, хурăнташ пек курăнма пуçларĕ. Бригадир унăн çивĕч хăмăр куçне те, пĕркеленчĕк питне те юратса сăнарĕ. Ăна çак çын сăнĕ хăй ашшĕ сăнĕ пекех туйăнчĕ. Чăнах, Пракка хăй ашшĕне, курман пулин те, чисти çакăн пек пулнă тесе шутлать. Ăна ашшĕн сасси те, хусканăвĕсем те — пĕтĕмпех Алексеевăнни пек пулнăн туйăнать. Пракка çак çынна хăй ашшĕне ĕненнĕ пекех ĕненет. Унăн Иван Алексеевича ăшри вăрттăн туйăмсем çинчен те пĕр пытармасăр каласа парас килчĕ. Вăл тӳсеймерĕ. Паян хăй мĕншĕн пăлханнине тĕпĕ-йĕрĕпе каласа пачĕ.

Алексеев чĕререн итлерĕ.

Партком секретарĕн пӳлĕмĕнчен вăл каç пулсан тин тухрĕ. Унăн кăмăлĕ вырăна ларчĕ, чунĕ ăшăнчĕ. Ăна халь кӳлешӳ-кĕвĕçӳ тени темле пĕчĕкçĕ те киревсĕр çӳп-çап пек курăнчĕ. Хир варрине çитсен вăл кĕсйинчи çур литр эрехе кăларчĕ те çухрăм юпи çине печĕ. Тулли кĕленче чĕлтĕрех саланчĕ.

  
   XXIII сыпăк


   Тĕнчере хăвăнтан инçетри яланах илемлĕ, лайăх пек туйăнать. Аякри çĕршыва кирек камăн та çитсе курас килет. Аякри çĕршыв сана хăй патне чĕнет. Уйрăмах çамрăксене халиччен курманни, пĕлменни илĕртет. Вĕсен пурне те çитсе курас, пĕлес килет. Аякри юлташ та лайăхрах пек туйăнать. Лисук та çаплах пулчĕ пулас. Таçта инçетре пурăнакан Кольăпа паллашни ун чун-чĕрине вырăнтан хускатрĕ. Вăл пĕрмаях ун çинчен аса илме, шухăшлама пуçларĕ. Коля таçта аякка, Курил утравĕсем çине, пурăнма килме чĕнни Лисука йăлтах пăтратса ячĕ. Чăнах, мĕн тери тĕлĕнмелле вăл Кунашир утравĕ çинче пурăнасси! Умра вĕçĕ-хĕррисĕр хумханса выртакан Лăпкă океан! Умра сӳнмен Менделеев вулканĕ! Пихта, чăрăш вăрманĕсем. Кăнтăр Курильск. Владивостокран Камчаткăна каякан карапсем.

Коля Лисук патне умлă-хыçлă çыру ярать. Вăл Анаткас хĕрне хытах юратса пăрахни сисĕнет. Ара, юратмасăр! Лисукăн сăн-пичĕ те, пĕвĕ-сийĕ те кăмăллă. Ун çине вĕçĕмсĕр, кунĕн-çĕрĕн пăхса тăрсан та ывăнас çук. Унăн тĕрĕс те хитре хусканăвне курас, уçă, хаваслă сассине итленĕçем итлес килет. Унăн сасси шăнкăртатса юхакан шыв сасси пекех. Каçхине пĕр-пĕр юхан шыв хĕрринче такам та çывăрса курнă ĕнтĕ. Çапла, выртатăн вара çырмари çерем çинче. Сан çумăнта пĕр канмасăр шыв шăнкăртатать. Эсĕ, кăтăш пулсан та, çав кĕвве итлетĕн-итлетĕн. Шухăшупа ху таçта та çитсе перĕнетĕн. Лисук калаçни те чăн-чăн çавăн пекех. Ăна та, пĕр тăнласан, нихçан, нихçан манмасăр пурăнатăн. Лисукăн кăвак куçĕ епле çулăмлă та савăнăçлă тата! Унпа сан çине пĕрре пăхсан эсĕ вара çав йăлтăр куçăн ăшшине, хăватне яланлăхах илсе юлатăн.

Лисук Кольăпа Праккана пĕр-пĕринпе танлаштарса пăхма тăрăшрĕ. Праккана вăл ачаранах пĕлет. Вăл ырă кăмăллă, ĕçчен çамрăк. Пракка тăван ялшăн чунне пама хатĕр. Ку каччă хирте çуралса хиртех ӳснĕ. Унăн сăпкине шухă çил силленĕ. Ăна шарлаттарса çăвакан çумăр çуса тасатнă. Ăна сарă ыраш чуп тунă, ешĕл вăрман пуçĕнчен савнă. Вăл мамăк тӳшек çинче мар, сап-сарă ыраш улăмĕ çинче канма юратарах парать. Вăл тротуар тăрăх мар, нӳрлĕ касă тăрăх утма килĕштерет.

Коля та начар мар. Вăл авиаци училищинчен вĕренсе тухнă. Халĕ çар летчикĕ. Тăван çĕршыв чиккине хураллать. Хăюллă, паттăр каччă.

Лисук тырпула вырса пĕтеричченех комбайнпа ĕçлерĕ. Ун хыççăн тĕрлĕ ĕçе çӳрерĕ. Паян хĕрсем кукуруза силосĕ хывма тухнă. Вĕсем ешĕл кукурузăна пĕр çĕре типтерлесе купалаççĕ. Хăшĕ сенĕкпе хăйсем, хăшĕ кĕреплепе. Микка тракторпа силоса лапчăтса хытарать. Акă вăл хĕрсем умнех кĕрлеттерсе çитрĕ те тракторне васкавлăн çавăрса каялла кайма пуçларĕ.

— Эй, Акким! Хĕрринерех тыт трактора! — кăшкăрчĕ Лисук. Çак хĕр час-часах Микка сăмахри сас паллисене кайран вуланă пек туса Миккана Акким тесе чĕнет.

— Мĕскер? — ăнланаймарĕ тракторист.

— Хĕрринерех тыт тетĕп. Унти пусăрăнмасăр юлать.

— Мĕн, манăн тракторĕ-мĕнĕпех пуçхĕрлĕ сикес-им? Чее эсĕ!

— Эй, хăравçă Акким!

— Кам хăравçи паллă мар-ха унта. Те Акким, те эсĕ.

— Мĕншĕн апла калатăн? Мĕншĕн? — юриех трактор хыççăн утрĕ хĕр.

— Мĕншĕнне хăвах пĕлетĕн пуль.

— Ăçтан пĕлес-ха манăн? Кала!

— Ара, сана ялтан тарать теççĕ те.

— Ăçта? Ăçта тарать теççĕ?

— Мĕн, калаттарас килсен калатăп. Курил утравĕ çине хăçан каятăн эсĕ? Мĕнпе каятăн: поездпа-и, самолетпа-и? Хусантан ТУ-104 самолет çине ларса кай!

Трактор малалла шурĕ, хĕрсем шавлама тытăнчĕç.

— Акă тарма шутланă-и пирĕн Лисук?

— Хирте пилĕкне авасшăн мар ĕнтĕ.

— Летчикпе çавтăнса кăна çӳресшĕн!

— Тутине хĕретет вара, çӳçне кăтралатать. Ха-ха-ха!

— Çӳллĕ кĕлеллĕ пушмакпа чак-чак-чак! тутарса утма шутлать. Çапла-и, Лисук? Илтетĕн-и эс, Лисук?

— Эй, летчик майри, кил-ха кунтарах!

Çамрăксен мĕн вĕсен: шӳт тăвасси, куласси кăна. Лисук çак сăмахсемшĕн нимĕн чухлĕ те кӳренмерĕ. Тĕрĕссипе, вăл ăшра хĕпĕртерĕ кăна. Ху юратакан каччă çинчен пуплени, вăл хăвна юратни çинчен çынсем калани — сар çу пекех савăнтарать çав. Ун пек калаçăва хăлхана тăратсах итлес килет. Вăл чĕрери темле пушă вырăна тултарнă пек туйăнать.

Микка тракторпа каллех çавăрăнса çитрĕ. Халĕ вăл хĕрсем çинеллех хăватлăн кĕрлеттерсе пырать.

— Ай-ай! Таптатса каять-çке ку!

— Пăрăнăр! Пăрăн, Лисук!

Ешĕл кукурузăна майласа тăракансем кула-кула тепĕр еннелле чупрĕç.

Микка тракторне вĕсен тĕлне çитсен сасартăк чарчĕ те васкамасăр, мăнаççăн кабинăран тухрĕ.

— Юлташсем! Силос паттăрĕсем! — терĕ вăл аллисене çӳлелле çĕклесе. — Манăн пĕр самантлăха айн минут кайса килмелли пур. Эпĕ куçа хупса иличченех таврăнатăп. Бригадир-мĕн çитсе тухас пулсан кунтах-ха вăл тейĕр. Мăштах пулăр.

— Ăçта каятăн вара, Акким?

— Ун çинчен каламастăп, — каялла çаврăнса пăхмасăрах утрĕ Микка.

Хĕрсем çаплах ешĕл кукурузăна купаларĕç, кулчĕç, калаçрĕç, пĕр-пĕрне тĕккелесе илчĕç, вылярĕç.

Кунĕ паян уяр, кăмăллă. Тӳпере пĕр пĕлĕт татки те çук. Вăл кăмăллăн хăймаланса, кăшт тĕтреленсе тăрать. Сывлăш сăрт çинчи пек уçă. Туранă кукурузăна автомашинăсемпе турттарсах тăраççĕ. Пĕр машина килет те, тепри вĕçтерсе çитет. Çул çинче вĕсем конвейер çинчи пекех шăваççĕ, пĕрре те татăлса тăмаççĕ.

Лисук пăнчă-пăнчă шурăллă кăвак кĕпе, тĕрлĕ тутăр çыхнă. Çамки çине сарă çӳç пайăркисем шуса аннă. Васкаса тĕрмĕшнипе пичĕ кĕренленнĕ. Мăкăнь çеçки пекех курăнать.

— Ма килмерĕ-ха Микка? Мĕн туса çӳрет вăл? — ыйтрĕ Лисук. — Çĕр çăтмарĕ пуль те ăна?

— Килĕ-ха. Ма васкатăн? Васкакан вакка сикнĕ теççĕ.

— Ара, пăхăр-ха, мĕн чухлĕ кукуруза купаланчĕ. Ун тăрринчен Тĕрлемес те курăнать пуль.

— Улăхса пăх-ха, Лисук, Микка хăй курăнмасть-и? Лисук кукуруза купи çине, чи çӳллĕ тĕле, хăпарчĕ.

— Хĕрсем! Хĕрсем, килĕр-ха.

— Мĕн амакĕ тата?

— Килĕр-ха, хăпарăр. Акким пĕлĕте сăрлать.

— Ан аташ.

— Ха-ха-ха...

Хĕрсем пĕр-пĕринчен тыта-тыта, пĕр-пĕрне туртса антара-антара Лисук патне хăпарса тăчĕç.

— Ăçта вăл?

— Авă пушар хуралçипе табак мăкăрлантарса ларать. Айта тăпкалантарса килетпĕр ăна, — шуххăн чĕнчĕ Лисук.

Юлташĕсем унпа килĕшрĕç.

— Айтăр! Айтăр!

— Айтăр каятпăр.

Акă хĕрсем вăрттăн йăпшăнса ферма витисем хыçĕнчен тухрĕç те Миккана пурте харăс ярса тытрĕç. Хăшĕ уринчен, хăшĕ аллинчен, хăшĕ пуçĕнчен. Вара ăна силос хывакан тĕле йăтсах кайрĕç. Микка малтан тапкалашрĕ, туртăнчĕ. Кайран йăмра турачĕсене, вите тăррине, кăвак пĕлĕте кăмăллăн пăхса аллинчи сӳнсех çитмен пирусне пĕр-икĕ хутчен ĕмсе те илчĕ.

— Аван-çке капла пурнăç! Малашне эсир мана килтенех пырса йăтăр. Тавтапуç сире, — терĕ вăл.

Хĕрсем ăна туранă кукуруза патне илсе çитерчĕç те суллама пуçларĕç.

— Пĕрре, иккĕ, виççĕ. Тек ун пек табак туртса вăхăт ирттеретĕн-и, ирттерместĕн-и?

— Ун пек табак туртса ирттерместĕп. Лайăхрах пирус илсе туртатăп.

— Э-э, эсĕ çаплах парăнмастăн-и? Пĕрре, иккĕ, виççĕ. Тек туртатăн-и апла?

— Çук, урăхла туртатăп. Сăмсаран кăларса.

— Каллех-и эс! — тарăхрĕç хĕрсем, ун хыççăн Миккана татах суллама тапратрĕç. — Пĕрре, иккĕ, виççĕ, тăваттă... Малашне табак туртса ĕçе чарса тăмастăп тесе кала. Калатăн-и? Айтăр хытăрах суллар.

— Калатăп.

— Ну, кала.

— Табак туртса ĕçе чармастăп.

— Эппин, килĕшĕпĕр. Çапах та хальхишĕн каçармастпăр сана. Пĕрре, иккĕ, виççĕ, тăваттă, пиллĕк! — хĕрсем Миккана кукуруза купи çине ывăтса ячĕç.

— Ай-ай! — ешĕл турам купи ăшĕнчен аран упаленсе тухрĕ Микка. — Сире-и? Пĕрерĕн-пĕрерĕн тытса пурне те шĕкĕлчетĕп. Чи малтан Лисука. Асту, эпĕ Пракка мар. Сана Пракка иртĕнтерсе янă иккен...

Вăл часах тракторне тапратса ячĕ, кукуруза çийĕн каллех каллĕ-маллĕ кĕрлеттерсе çӳреме пуçăнчĕ. Çапла пĕр-ик сехет аванах тăрăшрĕ Микка. Пĕр калаçмасăр ĕçлерĕ вăл. Хĕрсем çине темле хаяррăн пăхса пычĕ. Унăн тракторĕ те хуçин кăмăл-туйăмне пĕлнĕ пекех тарăхса шавларĕ. Анчах тем вăхăтра Микка трактора чарнă та каллех тăмăч çухалнă. Хальхинче хĕрсем силос купи тăррине те, трактор çине те улăхса пăхрĕç. Шеремет çынни ниçта та çук.

— Чип-чипер ĕçленĕ чухнех çĕтрĕ. Хурах! — кула-кулах кăшкăрса ячĕ хĕрсенчен пĕри.

— Çавна тупмаççĕ-и? Тупатпăр. Капан çине ӳкнĕ йĕп мар-çке вăл, — вите çумне тăратнă пусма тăрăх алпа тытмасăр тенĕ пекех чупса хăпарчĕ Лисук. Вăл вите тăррине улăхса кайрĕ. Нумаях та тăмарĕ, аллине çĕр улми хирĕ еннелле тăсса кăтартрĕ те анчĕ.

— Паранкă йăранĕнче, Христос пек, аллине сарса выртать. Айтăр часрах, — терĕ Лисук.

Хĕрсем паçăрхи пекех шăппăн утса çитрĕç те Миккана йăпăр-япăр ярса тытрĕç.

— Ну, тинех лекрĕн! Халь пулас пекки пулать, ял куласси çеç юлать, — шавларĕç хĕрсем, вара вĕсем тракториста сĕтĕрсе, тăпкалантарса илсе кайрĕç.

— Эх, ыйхă чăпти! Ăçтан вĕреннĕ эс çапла кахалланма? — ыйтрĕ Лисук.

— Вилсен те ĕç виçĕ кунлăх юлать, ĕлкĕрĕп-ха, — мăкăртатрĕ Микка.

— Э-э, эсĕ апла-и! — Силос купи тăррине çӳле илсе хăпарчĕç ăна. Унтан хыттăн сулла-сулла аялалла вăркăнтарчĕç.

— Ай-ай! Ку паçăрхинчен те хытăрах лекрĕ. Айвансем эсир. Ялти чаплă механизатора хисеплеме пĕлместĕр, — тапаланса трактор патне улăхрĕ Микка.

— Хисеплетпĕр-çке, Акким. Темле раджана çĕклесе çӳренĕ пекех йăтса килтĕмĕр. Ха-ха-ха! — кулчĕ Лисук.

— Ан кул, ан кул, — тракторне чĕртме хатĕрленчĕ Микка. — Çак Лисукпа ĕçленĕ чухне пĕр канăç та çук. Яланах давай, давай. Аптратсах çитеретĕн. Ун пек тĕпĕртетни мĕне пĕлтерет-ха вăл?

Трактор хаяррăн кĕрлесе кайрĕ, Микка ăна татах кукуруза купи çинче, çӳлте, каллĕ-маллĕ çӳретме тытăнчĕ. Мотор кĕрлени Лисук чун-чĕринче хавхалану, тапса тăран чăрсăрлăх çуратать. Çав кĕрлевре пурнăç янăраса, илĕртсе тăни сисĕнет ăна. Çав кĕрлевре çамрăклăх савăнăçĕ, телейĕ пур. Çавăнпа Лисук машинăсен шавне, çынсем ун шавĕнче кăшкăрса калаçнине тепĕр чухне кирлипе ятлаçса илнине те килĕштерет. Килте никам та çук чухне яланах тем çитмен пек туйăнать ăна. Лисук чун-чĕрине пурнăç шавĕ кирлĕ. Унăн хăлхинче яланах аслă пурнăçăн хăватлă кĕвви янăраса тăтăр.

Микка Лисук тĕлне çитрĕ те мотор шавне çĕнтерес тесе хыттăн кăшкăрчĕ:

— Мĕншĕн часрах каймастăн эсĕ, Лисук, ялтан?! Сансăр пĕрре канлĕ çӳрейресчĕ манăн. Вольнăй казак пек.

— Çук, Акким, эпĕ сана чылай асаплантарăп-ха. Часах каймăп. Сăвăс пек тăрăнăп сан çумна.

— Апла пĕтрĕм! — аллине сулчĕ тракторист. — Санпа ĕçлеме каласан атте-аннепе сыв пуллашсах тухас пуль.

Силос хывакансем патне кăнтăрла çитсен пуш урапа калтăртаттарса Пракка çитрĕ. Вăл куçлă-куçлă кăвак кĕпе, хура шăлавар, сарă ботинка тăхăннă. Каччă куçĕ кăшт тунсăхлăрах та çивĕччĕн пăхать. Хура кăтра çӳçĕ çилпе вылять. Бригадир пырсан хĕрсем ĕçлеме вăхăтлăха чарăнчĕç. Лисук çеç туранă кукурузăна çаплах сенĕкпе ывăтрĕ.

— Айтăр килĕр-ха пурте кунтарах. Эй, Микка, эсĕ те кил! — кăшкăрчĕ бригадир.

— Вăй-халăм çук-ха манăн. Хĕрсем кӳпкесе пĕтерчĕç, — пырса тăчĕ тракторист.

— Сана кӳпкени сахал-ха. Малашне те кахалланас пулсан пуçхĕрлĕ çакса хуратпăр. Çакна ăнлан, — чи юлашкинчен килчĕ Лисук.

— Итлĕр-ха, туссем, тăвансем! — темле доклад тунă чухнехи пекех сăмах пуçларĕ Пракка. — Тепĕр виç-тăватă кунтан тăм ӳкме пултарать тесе пĕлтерчĕç. Пирĕн кукуруза тăм ӳкиччен веçех тасатасчĕ. Унăн пĕр çулçи те саралса ан ĕлкĕртĕр. Кукуруза çулçи ешĕл пулни, хĕр тени сарă пулни лайăх. Тĕрĕс-и? — ыйтрĕ бригадир.

— Сана сарă хĕрсем килĕшнине чухлатпăр-ха эпир, — ăшшăн кулчĕ Микка. — Эпĕ вара саррине çав тери кураймастăп. Ăна курнă-курман мĕн те пулин илсе перес килет. Эпĕ чикан пек хурисене килĕштеретĕп. Тĕп-тĕрĕс.

— Ун пек хура хĕр ăçтан тупса памалла сана? Пирĕн ялта ун пек тĕм хури çук, — сăмах хушрĕ хĕрсенчен пĕри.

— Пирĕн ялта çукки вăл тĕнчере çуккине пĕлтермест-çке. Эпĕ, тĕрĕссипе каласан, Анаткас хĕрĕсене илес те çук.

— Ил-ха ĕнтĕ, — хулĕнчен ярса тытрĕ ăна чечче питлĕ лутра Çинук. Вара юриех юрласа ячĕ:



	: Пĕлĕм, пĕлĕм, пĕлĕм пек,

	: Пĕлĕм çиес килнĕ пек. 

	: Пĕвĕм пĕчĕк пулин те 

	: Качча каяс килнĕ пек.



— Чим-ха эсĕ качча каяссипе! — алне сулчĕ бригадир. — Пирĕн çак виç-тăватă кун хушшинче качча пама, туй тума вăхăт çук. Пирĕн халь часрах силос хывса пĕтермелле.

— Хывса пĕтермелле пулсан — хывса пĕтерес. Ăшă пулсан — кĕпене хывса ĕçлес, — Çинука тĕккелесе илчĕ Микка.

— Текех табак туртса ларасси, ыйхă туртасси пирки сăмах та ан пултăр, Микка, — кулса пăхрĕ Лисук.

— Юрĕ-çке, пурне те каламаççĕ ăна, — пăрăнарах тăчĕ тракторист.

— Çак виçĕ куна эп ударлă виçĕ кун тесе ят парасшăн. Сирĕн шухăшпа мĕнле? — каллех ыйтрĕ бригадир.

— Ятне кирек мĕнле парăр. Ачи çеç макра ан пултăр, — уççăн каласа хучĕ хĕрсенчен пĕри.

— Тĕрĕс! — килĕшрĕç унпа ытти хĕрсем.

— Эпĕ çапла шутлатăп, — малалла калаçрĕ Пракка. — Малашне икĕ смена тăвăпăр: кăнтăрлахипе каçхи. Кăнтăрлахи сменăн пуçлăхĕ Татюк пулать, каçхи сменăн — Лисук. Хăшĕ паттăртарах ĕçлет, куç курĕ. Эппин, килĕшетĕн-и, Татюк аппа, килĕшетĕн-и, Лисук?

— Килĕшетпĕр, — иккĕшĕ те пĕр харăсах каласа хучĕç Лисукпа Татюк.

Çапла, силос хывакансен шавлă, хĕрӳллĕ кунсем пуçланчĕç. Ферма çумĕнче трактор татти-сыпписĕр кĕрлет, хĕрсем чупкаласа кăна çӳреççĕ. Праккан та канни-мĕнĕ çук. Вăл силос выракан Улатти патне каять те силос хывакансем патне чупса пырать. Çак хĕрӳ пурнăç ăна килĕшет. Çакăн пек хĕрӳлĕхре унăн тунсăхлама, ун пек-кун пек шухăшлама та вăхăт çук.

Лисук çак кунсенче татах çивĕчленчĕ, паттăрланчĕ темелле. Каçхине çĕрĕпех хĕрсен хаваслă юрри илтĕнчĕ. Ах, илемлĕ-çке юрă тăп-тăрă уйăхлă каç. Унра чуна çĕклентерекен хăват, темĕнле асамлăх. Çав юрра итлесен кирек кам та савăнать, тунсăхлать, кулянать. Çав юрра итлесен ху пурăнса ирттернĕ пĕтĕм пурнăç куç умне килет. Унта хавасланмалли те, кулянмалли те пулман мар. Лисук халиччен ытлашши юрласах каймастчĕ. Халĕ вара пĕр юрра юрласа пĕтерет те теприне пуçлать. Уйрăммăнах Лисука «Вĕлле хурчĕ — ылтăн хурт» юрă килĕшет. Акă кĕçĕр те çав юрă тӳлеккĕн янăрать.

Хĕрсемпе пĕрле Пракка та юрлама пуçларĕ. Унăн чун-чĕришĕн те çакă юрă çывăх пек, кăмăллă пек туйăнать.



Ах, шухăшăм, шухăшăм, 

Мĕншĕн эсĕ çавăрнан, çавăрнан? 

Сарă хитре хĕрĕшĕн 

Мĕншĕн ăша çунтаран, çунтаран?



Трактор кĕрлет пулин те — çак юрă каçхи ялта инçете-инçете янăраса каять.

Бригадир кĕçĕр киле вуçех каймарĕ. Вăл хĕрсемпе пĕрлех кукуруза турамĕсене тирпейлет, юрлать, кулать, калаçать. Лисук çине ăшшăн-ăшшăн пăхать. Лисукĕ те куçне унран тартмасть. Унăн чун-чĕринче те юрату çулăмĕ ялкăшни сисĕнет. Вăл Праккана тем каласшăн, анчах сăмахне ниепле те пуçлаймасть. Çитменнине тата, Микка юриех тракторне вĕсем патнелле кĕрлеттерсе пырать те, пурте кулма-шавлама тытăнаççĕ.

Çур çĕр иртсен пĕр-ик сехетре силоса пусăрăнтарса типтерлĕн хупласа хучĕç. Вара кулса, савăнса килелле утрĕç.

Каçĕ сулхăн пулин те çутă, илемлĕ. Çемçе, тӳлек уйăх çутинче хăмăллă уй-хир, инçетри улмурисем, утă капанĕсем курăнаççĕ. Хĕрсем уй хапхинчен кĕчĕç те икшерĕн-виçшерĕн уйрăлса хăйсен урамĕсене, тăкăрлăкĕсене саланчĕç. Тимĕр витнĕ пӳртсен тăррисем çап-çутă çуталса лараççĕ.

Çӳллĕ хурама тĕлĕнче Лисука Пракка хăваласа çитрĕ. — Ăçта çав териех васкатăн эс? — чĕнчĕ каччă.

— Çук-çке, васкамастăп.

— Айта, çак хурама юррине кăштах итлесе тăрар.

— Ай, кичем халь ун айĕнче тăма. Çулçисем тăкăнаççĕ.

— Çулçă тăкăнать те, çуркунне çĕнни тухать.

— Тĕрĕс, çĕнни тухать.

— Сăна-ха, мĕн тери мăнаç хурама, — Лисука аллинчен тытрĕ каччă. Хĕр хăйĕн аллине халичченхи пек туртса илмерĕ. Вăл ун çинчен аса та илмерĕ тейĕн, малтанхи пекех пĕр тикĕссĕн калаçрĕ. Пракка чунĕ савăнчĕ, кăмăлĕ çĕкленчĕ. Бригадир хĕр аллине чăмăртарĕ. Лисук Праккана хирĕçлесе нимĕн те каламарĕ. Вĕсем шăппăн кашлакан хурама çумне таянса тăчĕç. Çакăнта миçе хутчен тĕл пулман-ши вĕсем? Çакăнта вĕсем тавлашнă, мирлешнĕ, тарăхнă, ăшă сăмахсем каланă. Çакăнта... çак хурама çумĕнче юратнă, çуннă Лисукшăн Пракка. Çакăнта, çак хурама çумĕнче, ăшшăн-ăшшăн тинкернĕ Лисук Пракка çине. Çакăнта ӳснĕ, çирĕпленнĕ юрату.

— Çак вырăна эп нихçан та манас çук, — кĕтмен çĕртенех каласа хучĕ Лисук. — Çак вырăн маншăн яланлăхах асра юлĕ. Çак хурамана эпĕ яланах аса илĕп. Унăн кашни туратне, кашни çулçине чĕрере усрăп.

— Эпĕ те, — терĕ Пракка Лисук аллине хытăрах чăмăртаса. Каччă Лисукăн уйăх çутинче тĕлĕнмелле хитрен те кăшт тунсăхлăрах курăнакан куçĕсенчен пăхрĕ. Уншăн вара пĕтĕм тавралăх çăлтăрсемпе, чечексемпе тулнăн туйăнĕ. Пракка халь хăй ăçта тăнине те манчĕ. Халĕ унăн тĕлĕнмелле пысăк савăнăç.

Пракка Лисука хыттăн ыталаса илчĕ те питĕнчен чуптурĕ. Хĕр, кăштах туртăнкаларĕ пулин те, нимех те шарламарĕ. Бригадир шухăш-ĕмĕчĕ çуталнăçем çуталса пычĕ. Лисук кăмăлĕ улшăнни савăнтарчĕ ăна. Ара, халиччен яланах хирĕçле калаçакан хĕр сасартăк улшăнчĕ. Мĕн пулчĕ-ха ăна? Тен, вăл Праккана чун-чĕререн юратса пăрахмарĕ-ши? Тен, вăл малтанах юратнă пуль, анчах ăна систерме çеç хăяйман пуль. Тен, вăл юриех юратмăш пулнă пуль.

— Лисук, пĕр пытармасăрах калатăп: эсĕ ман савăнăçăм, чи илемлĕ савăнăçăм. Эсĕ маншăн уçă çил çинчи шап-шурă çамрăк хурăн. Çутă уйăх. Ăшă хĕвел...

— Ай, тем те калăн эсĕ, — каччă çумнерех тĕршĕнчĕ хĕр.

— Веçех тĕрĕс.

— Мĕн тери кăмăллă каç кĕçĕр, — ассăн сывларĕ хĕр.

— Чăнах, тĕлĕнмелле каç.

— Çак каçа эп нихçан та манас çук.

— Эпĕ те.

Шурăмпуçĕ çуталма тытăнчĕ. Мал енче йăмрасем уççăнрах курăнаççĕ. Çан-çурăма сивĕ çапать, çӳçентерет. Кунĕпех ывăннă шăм-шака кантарма тахçанах вăхăт. Çапах та Праккапа Лисук киле кĕресшĕн мар. Вĕсем калаçаççĕ, калаçаççĕ.

Акă вĕсем иккĕшĕ те çуталакан шурăмпуç еннелле тинкерчĕç. Мĕн тери илĕртӳллĕ шурăмпуç çуталнине пăхса тăма! Ана курсан хăв пурнăçу çуталса, илемленсе пынă пекех туйăнать. Ара, çамрăклăх хăй те шурăмпуçĕ кăна-çке. Çамрăклăх шурăмпуç пек çутă, шурăмпуç пек çӳçенчĕк, шурăмпуç пек илĕртӳллĕ. Çамрăклăхпа шурăмпуçĕ уйрăлми туслă.

Ирхи сулхăн çил вĕрме пуçларĕ.

— Каяр, — терĕ Лисук тунсăхлăн.

Вĕсем тăкăрлăк тĕлне çитиччен юнашарах утса пычĕç. Урам кĕтессинче ал пачĕç те иккĕшĕ те ик еннелле кайма пуçларĕç. Лисук виç-тăватă утăм тусанах тăп чарăнса тăчĕ, каялла çавăрăнса пăхрĕ. Вара:

— Тăхта-ха кăшт, — тесе Пракка патне пычĕ. Ăна сасартăк питĕнчен чуптурĕ те килнелле чупсах кайрĕ. Каччă ним ăнланаймасăр тăрса юлчĕ.

  
   XXIV сыпăк


   Больницăран тухсан Çемен тракторпа ĕçлеймерĕ. Операци хыççăн унта-кунта хурал ларкаласа çеç ирттерчĕ. Çавăнпа çĕнĕ пысăк пӳрт лартма укçа хатĕрлесе çитереймерĕ. Çапах та ăна пӳрт кирлех. Киввин урати усăнса анчĕ, чӳрече айĕсенчи пĕренесем çĕрсе пĕтнĕ. Çемен вара, ним тума аптранипе, вăхăтлăха мунча пек пĕчĕк пӳрт лартма шутларĕ. Айта, унта ик-виç çул пурăнкалĕ те кайран пысăк пӳрт тума та вăй-хăват çитерĕ.

— Улатти кум, — терĕ Çемен урампа иртсе пыракан Эльба салтакне. — Пĕр самантлăха кĕрсе тух-ха. Ман санпа сăмах пур.

«Мĕнле сăмах-ши вăл?» — хӳме çумне пычĕ Улатти. Вĕсем хӳме урлă пĕр-пĕрне ал пачĕç, чикарккă авăрларĕç.

— Ну, кукуруза пухса кĕртрĕн пуль?

— Чин-чином...

— Халĕ мĕн тăватăн?

— Никĕс хыватăп. Çитес çулхи тыр-пул никĕсне. Урăхла каласан, кĕрхи çĕртме тăватăп.

— Эппин, апла...

— Çаплалла. Эсĕ мĕн каласшăнччĕ?

— Эпĕ-и? Нимех те мар, — шăрпăк чĕртрĕ Çемен. — Тивертетĕн-и эс? Кунтарах пĕшкĕн. Юпа çумнерех... Аллуна пĕçертмерĕ-и?

— Çук. Ай, хăватлă та ку табак. Вăт Эльба!

— Итле-ха, Улатти, эпĕ пӳрт пекки пуракаласа лартасшăн. Пулăшма килеймĕн-ши теттĕм те. Май çук ĕнтĕ санăн. Юрĕ, аптрамăпăр-ха. Кивви пĕтрĕ манăн. Унта çывăрма та сехĕрленекен пултăм. Ишĕлсе анĕ те шăши çурине лапчăтнă пек пусарса хурĕ.

— Мĕскер эсĕ? Эпĕ каçхи сменăра ĕçлетĕп-çке, кăнтăрла ахалех ямпашланса çӳретĕп. Паян та ав килте ларас килменрен урам кумма тухрăм. Чим-ха, киле кайса килем эпĕ. Халех пурама тытăнатпăр.

— Чăнах-и?

— Чăнах! Эльба! — Улатти сарă çулçăллă урам тăрăх тăвалла васкаса утса кайрĕ. Часах вăл каялла çавăрăнса та çитрĕ. Аллинче унăн пуртă, сава, пăчкă. Кĕсйинче çыра.

— Эпĕ çитрĕм! Эльба салтакĕ пĕр шухăшланă ĕçе çийĕнчех тытăнать. Ял-йыш калани маншăн приказ, — терĕ вăл.

Улатти тăла пиншакне хывса пăрахрĕ те, вĕсем Çеменпе иккĕшĕ никĕслĕх палăртнă туратлă пĕренене чутлама тытăнчĕç.

— Кăранташ пек тӳп-тӳрĕ туса хурăпăр, — терĕ Улатти пысăк турат тĕлĕнчен хулăн турпас уйăрса.

Çемен те унран юласшăн мар, çапах та вăл, сывлăхĕ çирĕпех мар пирки, ытлашши мекĕрленме хăрать. Асăрханса, тӳлеккĕнрех тăрмашать. Улаттишĕн пулсан ĕç мĕн чухлĕ йывăртарах, çавăн чухлĕ хаваслăрах. Вăл хĕрсе кайса пурин çинчен те манса ĕçлет. Вăт, вăт. Пĕр турачĕ пĕтрĕ, тасалчĕ. Халĕ ак тепĕрне. Ан кутăнланса вырт. Çиччас. Сана та çиччас ярса илетпĕр. Аха, çурăлса тухасшăн-и? Тух ара! Кирек мĕнле татăлса ӳк. Вăт Одер, Эльба. Вăт Сандомирски плацдарм!

Çапла тĕркĕшсе, шӳт тукаласа никĕсне вырнаçтарчĕç

Улаттипе Çемен. Ун хыççăн пĕр-ик йĕрке хума ĕлкĕрнĕччĕ-и, Эльба салтакне çурăмĕнчен такам çат! çапрĕ. Улатти васкавлăн каялла пăхрĕ.

— Эй, Пракка-çке ку. Мĕн хăратса çӳретĕн? Бригадир чăннипех çилленнĕ пек, ним кулмасăр пăхса

тăчĕ-тăчĕ те куç харшийĕсене сиктеркелесе илчĕ.

— Мĕн пулать ку сирĕн? Мунча-и?

— Пӳрт.

— Ытла та пĕчĕккĕ-çке.

— Мĕн тăвас тетĕн. Çитĕ-ха. Эпир виççĕн кăна, — сăмах хушрĕ Çемен.

— Кам хушнă сире кунпа аппаланма? — хыттăн ыйтрĕ Пракка.

— Никам та хушман. Хамăрах.

— Вăт хăвăр талайпа çеç пурăнма юрамасть çав. Çак пурана халех сӳтсе тăкăр. Куç умĕнчен тăмăч çухалтăр вăл.

— Мĕншĕн апла? — çаврака пичĕ çинчи тарне шăлса илчĕ Лутра Çемен. — Лартăр ĕнтĕ...

— Эсир, мĕн, мана, иккĕмĕш бригадăна, пĕтĕм колхоза мăшкăллас тетĕр-и? Çук, мăшкăллама памастпăр.

— Чим-ха, Эльба япали! Эпĕ ĕçрен юлса ăстана тухман-çке, Пракка. Манăн каçхи смена...

— Кирек мĕнле смена пултăр. Анчах Анаткас ялĕ варринче текех мунча пек пӳртсем лартма ан шутлăр. Ун пек ял илемне яма никама та ирĕк памастпăр. Лартас килсен — ларт йĕркеллĕ, пур енчен те саккунлă пӳрт. Ирĕк, çутă пултăр вăл. Ун ăшĕнче, пĕр юрласа ярсан, пичке ăшĕнчи пек янăратăр. Ĕçкĕ-çикĕре çĕре персе аниччен ташламалăх ирĕк пултăр. Алăкĕсем юрласа, кулса уçăлччăр. Вунă ача çуратсан та вĕсене тĕпĕртетме, куçма, ашкăнма анкартинчи пек ирĕк пултăр.

— Вăт, ырă сăмахушăн тавтапуç сана, — алă тытрĕ ăна Улатти. — Ăслă бригадир эсĕ!

— Çаплине çапла та, пысăк пӳрт лартма акă çак çӳхерех-çке манăн, — аллипе кĕсйине çапса кăтартрĕ Çемен.

— Хальлĕхе çӳхе пулсан — пулăшăпăр. Ниушлĕ пирĕн бригада çыннисем, пирĕн колхоз сана ним вырăнне те шутламасть? Ыранах правление пыр. Эпĕ те çитетĕп унта. Колхозран сан валли пĕренесем илĕпĕр. Укçа пирки те калаçăпăр. Юрать-и, Çемен пичче? Мĕн шухăшласа тăратăн эсĕ?

— Эс каланă пек пулсан тем пекехчĕ...

— Пулать. Çĕр улми кăларса пĕтерсен сана шăкăр-шакăр кăна пӳрт лартса паратпăр. Нимĕн те ан хуйхăр. Арăмна кала: йăнкăртатса сан пуçа ан çавăртăр вăл. Ху вара пĕрене таврашĕ йăтма ан васка. Сывлăху вăйланса çиттĕр. Пурăн лăпкăн. Вăрмана кайса уçăлса çӳре. Пулă тыткала. Эпĕ сан пата пулă шӳрпи çиме кĕрĕп. Асту, тытса хур вара партассене! Кăртăшне те илсе килме ан ӳркен...

Бригадир урăх калаçса тăмарĕ, хирелле утрĕ. Икĕ платник пĕр-пĕрин çине пăхса илчĕç.

— Илтрĕн-и, Çемен? — терĕ Улатти ларса.

— Тем, ытла лайăхланнă-çке пирĕн Пракка, — хуллен каласа хучĕ кил хуçи.

— Лисук тухса кайнă хыççăн кăштах мĕн пулмалла, — çамкине картлантарса илчĕ Улатти.

— Мĕнле «мĕн»?

— Ну, пăртак асат хуçрĕ курăнать.

— Чăнах, пăрахса кайнă-и Лисук?

— Шăхăрнă вăл.

— Ăçта теççĕ-ха.

— Хусанта самолет çине ларнă та тӳрех Владивостока. Эльба!

— Тĕлĕнмелле хальхи хĕр упраçпа.

— Улшăнчĕ самана. Халĕ Инçет Хĕвел тухăçĕ те анкарти хыçĕнче кăна. Çĕпĕрĕ те укăлчарах. Ют çĕршывĕ те ют çĕршыв мар. Вьетнама та, Кубăна та вăшт анчах кайса килеççĕ. Ав пĕлтĕр пирĕн председатель Чехословакие çитсе килчĕ. Пĕр шутласан, хамăн та вăрçăра пулнă вырăнсене тепĕр хут тĕрĕслесе тухас килет. Мĕнле унта? Йĕркеллех-и пурнăç? Эпир ирĕке кăларнă çынсене кам та пулин кӳрентермест-и? Хам тупăпа тăнă траншейăсене, путăк-шăтăк вырăнсене шыраса тупас. Çав вырăнсенче ларса канас, юлташсене аса илес. Эх-хе-хе! Пурăннă-çке пурнăçне. Курас пеккине курнă. Вăт Эльба!

Тепĕр кунне Çемен колхоз правленине кайрĕ. Унта вĕсем Праккапа иккĕшĕ те пĕр вăхăталлах çитсе кĕчĕç. Бригадир хиртен урăх çулпа пынăран кăна килнĕ чухне вĕсем пĕр-пĕрне курман. Правленире Пракка шухăшĕпе килĕшрĕç. Семен Трофимова пӳрт лартма пулăшас терĕç.

Ун хыççăн ик эрне иртрĕ-и, иртмерĕ-и — Çеменсен тĕлĕнче урамра çĕнĕ пысăк пура пураса та лартрĕç. Çĕр улми кăларса пĕтерсен бригадăри çынсем пӳрт улăхтарма нимене пуçтарăнчĕç. Кунта Пракка та, Татюк та, Микка та, Хритун мучи те пур. Никĕсне вырнаçтарма пуçласан хашка-хашка Хреççи чупса çитрĕ.

— Чимĕр-ха, ара, — терĕ вăл. — Никĕс çине укçа хурса хăварар. Çак пӳртре пурăнакан çын укçаран нихçан та татăлса ан тăтăр.

Инке арăм саппун кĕсйинчен вак укçасем кăларчĕ те вĕсене никĕс пĕрени çине хучĕ.

— Айтăр мăкне сарма пуçлар ĕнтĕ. Ара, — унталла-кунталла пăхкаласа илчĕ Хреççи, вара пĕрене хушшине пĕчĕк хĕрес хĕстерчĕ...

— Пуçланчĕ! Эльба! — кăшкăрса ячĕ Улатти. — Эсĕ, Хреççи тăхлачă, мăка шывпа нӳрлентерсе пар. Унсăрăн татăлса анать. Хоп! çине хоп! Паян айтăр-ха пĕрре чăм шыва ӳкиччен мекĕрленсе пăхар. Вара ниме сăри тутлă пулĕ. Тытăр-ха пĕренене леш пуçĕнчен...

Хĕрарăмсем мăк хурса, майлаштарса тăчĕç, арçынсем пĕренесене вырнаçтара-вырнаçтара пычĕç.

— Пĕлетĕн-и, паян чи телейли кам? — ыйтрĕ Микка.

— Чи телейли кам пултăр. Кил хуçи ĕнтĕ, Çемен пичче.

— Çук, урăххи.

— Пракка-и?

— Патне те пымасть.

— Кам вара? Ху кала.

— Чи телейли паян Улатти, — хыттăн пĕлтерчĕ Микка. — Пăхăр-ха, хăш тĕлте тăрать вăл. Лăп та шай Хреççипе Татюк хушшинче. — Сылтăм аллипе Татюка сава-сава илет, сулахаййипе Хреççие чĕпĕтет.

— Чăнах та, — шӳтлесе кулчĕç çынсем. — Чăнах! Тимĕ ĕнтĕ. Хреççин чĕпĕтмелĕх ӳт-тир пур-ха. Улатти кăна мар, бригадипех чĕпĕтсен те аптăрас çук.

— Микка! Тыт пĕрене леш пуçĕнчен! — чĕнчĕ Пракка.

— Çӳлерех, çӳлерех! — хавхалатрĕ Улатти. — Оп-па! Вырнаçрĕ.

— Кăштах тĕкмелле-ха.

— Çук. Питĕ чаплă!

Хритун мучи, хăйĕн пĕренесене çĕклеме вăй-хал çитсех каймасть пулин те, кашнинех пулăшма васкать, ăс парать, вĕрентет. «Кăна çапларах тусан лайăх», «Кăна вара кăшт леререх илсе пымалла», «Лешне вĕренпе улăхтарăр», — тесе тăрать. Акă вăл Çемен умне пычĕ те:

—Хăнкăла ан ĕрчетĕр тесе мăк çине дуст сапса пымаллаччĕ. Ах, маннă эпир, — терĕ.

— Камăн пур-ши дуст, — терĕ.

— Манăн пурччĕ, илсе килем, — сĕнчĕ Улатти пусма çинчен анса.

— Илсе кил-ха тархасшăн.

Улатти дуст илсе килме чупрĕ. Вăл кайсан Хреççи тӳрех Татюк çумне хăр-хар çыпçăнма тытăнчĕ.

— Мĕн тума килнĕ-ха çак таçти-аякри çын. Сирĕн кӳршĕсем ку енчи çынсем патне нихçан та нимене çӳремен. Ара... — терĕ вăл.

— Çавна та пĕлместĕн-и эс, Хреççи. Татюк кунта Улаттие курма килнĕ-çке. Эй, тăн-пуç... — юриех вăрçтарасшăн пулчĕ ăна Микка.

— Ара, тĕрĕсех çав. Улаттие йĕрлесе çӳрет вăл. Эпĕ пĕтнĕ çынна ура çине тăратрăм та, халĕ ав туртса илесшĕн. Эпĕ Улаттишĕн тăрăшнă чухлĕ никам та тăрăшман. Ун ачисене ăшă, лайăх пултăр тесе куç хупман эпĕ. Улатти мана нихçан та пăрахман, пăрахас та çук. Ара...

— Пăрахмасан мĕн палкаса тăмалла. Лăпкăн кăна пурăнас пулать.

— Ара, мĕнле пуçлăх майри вара эс? Калама та юрамасть иккен. Шĕшлĕ Васси тавлашрĕ-тавлашрĕ те хăех персе анчĕ. Икĕ çул вырăнпа выртать. Кирле Урукĕ шăл хăйрарĕ-хăйрарĕ, кайран, хăвăрах куратăр, хăй ывăлĕ хăйне хĕне пуçларĕ...

— Эсĕ, мĕн, çынсем начар пурăннишĕн савăнатăн-и? — çилĕллĕн ыйтрĕ Татюк.

— Савăнатăп! Хама çиллентернĕ çынсем нуша курнăшăн ма савăнас мар! Ара!

— Тĕрĕссипе çиллентернĕ пулсан?

— Мана çак тарана çитсе никам та тĕрĕссипе кӳрентерсе курман. Сана-и? Сана-и, луччĕ. Улатти еннелле çавăрăнса пăхнă ан пул. Пуçри çӳçне пĕр чĕптĕм те хăвармастăп. Çăлса илсе вучаха пăрахса çунтаратăп. Ара...

— Сан куçупа пăхмастăп-çке эп. Акă халĕ те ăна сăнаса тăратăп. Авă кĕтесрен пăрăнчĕ вăл.

— Эй, Хреççи аппа, санпа мĕн тутăр Улатти. Татюк пек чипер хĕрарăмсем пур чухне мĕншĕн çулăхатăн ун çумне, — татах «вут çине краççын сапрĕ» Микка.

— Эпĕ-и? — пĕр вырăнта тапăртатса илчĕ Хреççи. — Эпĕ Татюкран начар-им? Ара, сăнăм-питĕм çук-и, пĕвĕм-сийĕм тĕрексĕр-и?

— Çапах та Татюк хитререх.

— Пултăр ара. Хитре пулсан хитре пултăр, çапах та ăна Улатти илес çук. Çакăнта, пĕтĕм ял-йыш умĕнче калатăп: Улатти манăн, манăн. Татюк унăн кача пӳрнине те тытса курас çук. Епле пăхать-ха вăл ун еннелле! Ара! У-ух! Вăрăм ура!

Хреççи Татюк патнелле танкăлтатса утма пуçланăччĕ, ун çулне Хритун мучи пӳлчĕ.

— Чарăн! Яла култарас тетĕн-и эс!

Хреççи хăй умĕнчи шурă çӳçлĕ, шур сухаллă мучи çине темле, ăнланаймасăр пăхрĕ. Мучин куçĕсем çилĕллĕ, пичĕ кăштах хĕрелнĕ. Мăйĕнчи юн тымарĕсем кăлт-кăлт сикеççĕ... Ялти ятлă-сумлă, ырă мучие хирĕçлесе Хреççи пĕр сăмах та калаймарĕ. Тăчĕ-тăчĕ те малтанхи тĕлех çитсе вырнаçрĕ.

— Ара, хăй чуна канăç памасть те, — терĕ вăл хуллен. Пӳрт улăхтаракансем кулса ячĕç. Микка пĕрене çине, çӳле, хăпарса тăчĕ те Улаттие васкатрĕ.

— Часрах, Эльба салтакĕ! Мир салтакĕ! Сансăр кунта кĕç-кĕç вăрçă тухатчĕ. Кариб тинĕсĕнчи кризисран та вăйлăрах!

Улатти дуст хутаçне йăтса çитерчĕ те Çемен умне пăрахрĕ. Каллех ĕç хĕрсе кайрĕ. Пĕрене хыççăн пĕрене хураççĕ. Пӳрт васкасах çĕкленет. Пракка кĕпине хывса пăрахрĕ, майкăпа кăна çӳрет. Унăн мăйĕ çине те, çурăмĕ çине те мăк çыпçăннă.

Йăмра çинче çерçисем татти-сыпписĕр чĕвĕлтетеççĕ, турат çинчен турат çине сикеççĕ. Çерçисем пек пуçтах та шавлă кайăк урăх тупма та йывăр. Пĕринчен пĕри хытăрах шавлаççĕ. Акă вĕсем ушкăнĕпех пăтрашăнса вĕçсе хӳме çине сырăнчĕç. Хăшĕсем çĕре анчĕç. Хритун мучи вĕсен сасне тăнларĕ те:

— Питĕ вăхăтлă пулчĕ-ха пӳрт улăхтарасси. Авă çерçисем епле туй тăваççĕ. Ыранах çумăр çăвас хыпар пур. Унччен пӳрте тăрласах лартасчĕ, — терĕ.

— Тăрлатпăр, Хритун пичче, — çирĕппĕн каларĕ Улатти. — Тăрлатпăрах. Тăрлаймасан хамăра çӳçрен тытса тăрлĕç. Хамăртан кулĕç. Айтăр-ха малалла васкар. Висла патне, Одер патне, Эльба патне çитиччен! Берлин урамне çитиччен!

Тĕттĕмленнĕ тĕле пӳрт кăшкарне туса лартрĕç, тӳпе хăми сарма, траппил лартма улăхрĕç. Улаттипе Пракка каштасене йăтса пыма васкарĕç.

— Хреççи, пулăш çавсене, — систерчĕ Хритун мучи. Инке арăм пиншакĕ çинченех çыхнă саппунне силлекелесе илчĕ.

— Ара, манран пулать-и çак каскасене йăтасси! Тур пулăштăрах...

Сĕм çĕрле пулсан çеç ниме çыннисем ĕç пĕтерчĕç. Арçынсем табак туртма пĕрене çине пухăнса ларчĕç.

— Хреççи тăхлачă, айта пирĕнпе табак туртса яр, — чĕнчĕ Микка.

— Ара, мăшкăллать-и çак. Табак туртнине хăçан курнă эс мана? Ара...

— Туртаттăнччĕ-çке. Çĕмел хыçĕнче мăкăрлантарса тăнине курнă эп сана. Пăр-р, пăр-р вĕçтерет çав тĕтĕме!

— Ара, тен, пулнă та пуль. Ун чухне шăл сурнăран, ним тума аптраса туртнă ĕнтĕ.

— Вăт, тоттă çав. Табак туртакан, эрех ĕçекен хĕрарăма коммунизма кĕртмеççĕ тенине илтнĕ эпĕ. Чăнах-ши вăл, Пракка?

— Чăнах та пулма пултарать.

— Эппин, Хреççи, сан Улатти çинчен шухăшлама та кирлĕ мар. Улаттипе Татюк иккĕшĕ юрласах коммунизм хапхинчен кĕрсе каяççĕ. Эс кĕме пуçласан çав хапха автоматически шалтăрт! тăвайса хупăнать. Тем чухлĕ шаккасан та уçмĕç.

— Тĕрĕс, — чĕлĕмне тивертрĕ Хритун. — Унччен пĕтĕм çылăха çуса тасатас пулать. Татюк кантăкне те тек пырса çĕмĕрме юрамасть. Улатти ачисене те чиркĕве ертсе каймалла мар. Колхозра тăрăслаттарса ĕçлемелле.

— Ара, халĕ те ахалех ларман-ха ăна. Коммуна текеннине кĕртес мар тесен ан кĕртчĕр вара. Хăйсен кăмăлĕ. Сире, турра ĕненмен антихристсене, вилсен рай пахчине кĕртмĕç. Ара...

— Вилсен пурте тăпра пулатпăр. Райне çĕр çинче тумалла та, — пӳлчĕ Хритун.

— Ӳчĕ тăпра пулсан та — чунĕ юлать пуль çав. Авă Ала Энтюкĕ вилсен ун пумилккине тума пухăнтăмăр. Тур умĕнче хĕрĕх çурта çунать. Пурте шăп ларатпăр. Калаçас пулсан та хăлхаран пăшăлтатса кăна пуплетпĕр. Çак вăхăтра, пурте илтрĕмĕр, хапха кăри-ик! туса уçăлчĕ те алкум патнелле такам юра хыттăн кăчăрт-кăчăрт тутарса утрĕ. Алкум алăкне чанклаттарса уçса хупрĕ. Анчах темшĕн çав çын пӳрте кĕмест те кĕмест. Уçăп Михалипе Терентей Ваççи алкумне тухса шырарĕç. Никам та пулман унта. Картишне аннă хайхисем — тин ӳкекен юр çинче никам ури йĕрри те курăнман. Мĕн сасси илтĕнчĕ тетĕр эсир çавăн чух пире? Ара, эсир ĕненместĕр-ха. Кирек мĕн калăр мана, çавăн чухне Ала Энтюкĕ хăй çитнĕ килне. Ара...

— Тем те шухăшласа кăларатăн эс, Хреççи. Сан пуçунта, чăнах та, арпа çеç пулас çук, — пиншакне пĕркенчĕ Микка. — Сулхăн çапа пуçларĕ-çке.

— Ара, çаксемпе шалт аптратăп вара эп. Ниме те ĕненесшĕн мар. Ара, пĕрре çеç илтмен эп ун пек шăв-шава. Пĕчĕккĕ чухне эп мунчана аттепе каяттăм. Ун чухне пирĕн мунча Микулай пиччесен пахчипе Çтенкка пиччесен пахчи кĕтессинчеччĕ. Ватă çăка çумĕнче. Çав çăка хăвăлĕнче тăмана пурăнать тетчĕç. Хам та курнă эп ăна. Кăнтăрла, пĕрре, çăка турачĕ çинче пĕр хускалмасăр ларать. Патакпа, тăпра муклашкипе перетпĕр — пурпĕрех хăрамасть.

— Кĕскенрех пупле эс! Мĕн тума кирлĕ сан тăману, — терĕ Улатти.

— Ара, кĕскенрех те калама пулать. Каçпа мунча кĕме кайрăмăр хайхи: атте, эпĕ, пичче. Мунча алкумне кĕрсе салтăнма пуçларăмăр. Шалта, мунчара, такам çатлаттарсах çапăнать. Вăхăт-вăхăтпа шапăр-шапăр! тутарса пуç тăрăх шыв ярать. Атте салтăннă май калаçать: «Микулай пичче пирĕнтен маларах çитнĕ иккен. Питĕ аван пулчĕ-ха ку. Милĕксене çемçетме ĕлкĕрнĕ», — терĕ. Хайхи мунчана кĕретпĕр, унта тип-типĕ, милĕксене те çемçетмен, вĕсем сивĕ шыв каткинчех. Эпир, пиччепе иксĕмĕр, тĕлĕнсех кайрăмăр. Аттен пăлханни-мĕнĕ сисĕнмерĕ. Вăл: «Ун пекки пулкалать çав. Виллисем мунча кĕме килнĕ ĕнтĕ. Пурин валли те ăшши çитет. Кĕччĕрех», — терĕ.

— Эй, тем те курнă пуль эс, тем те илтнĕ пуль. Анчах пĕри те виçĕ пуса тăмаççĕ. Хăравçа хăйĕн хăти те хăяматăн курăннă. — Сиксе тăчĕ Улатти. — Эпĕ фронтра чухне ăçта кăна выртса çывăрман-ши? Пĕррехинче сĕм вăрман варринче ячейка чаватăп. Хăйăрлă çĕр. Çăмăл чавăнать. Хайхи чылай алтсан кĕреçе те чула, те темскере лексе шăкăр-шакăр турĕ. Асса кăларатăп. Çын алли шăмми. Хăй саралса кайнă. Ун хыççăн пуç шăмми те, пĕçĕ шăмми те — пĕтĕм шăмăсем тухрĕç. Эпĕ шăтăка татах алтса тĕпне чăрăш лăсси пăрахрăм та, ывăннăскер, выртса çывăртăм. Нимĕнле тĕлĕк те курман. Аванах çĕр каçнă. Вăт çапла, Хреççи! Эльба! Одер! Висла! Манăн, Пракка, вĕренес килет, пĕлес килет. Чăнах тĕнче çинчен шухăшласан пуç çаврăнса каять манăн. Епле пулма пултарнă-ха çакăн пек тĕлĕнтермĕш тĕнче! Ăна никам та туман теççĕ. Хĕлле темле шкул, кружок уçмалла мар-и пирĕн?

— Ара, ватă пуçпах шкула каясшăн-и çак Улатти. Яла ан култар-ха, — Эльба салтакне тĕксе илчĕ Хреççи.

— Эпĕ ватă-и? Çук, Улатти ватă мар-ха. Вăрçăра çĕнтернине тăван хирте çĕнтерместĕп-и? Çĕнтеретĕпех!

Пракка хăй бригадинчи çынсем калаçнине кăмăлласа итлерĕ. Вĕсенче нĕсĕклĕх, шанманлăх çук. Вĕсем пурте кĕрешӳри çынсем. Вĕсем пурте пĕр пысăк чăмăр. Çапах та Хреççи калаçни шухăша ячĕ ăна. Тен, чăнахах та, тĕнче çинчен, çут çанталăк пуçланни çинчен калаçусем ытларах ирттерме кирлĕ пуль. Çынсен пуçĕнчи тĕшмĕшлĕхе тасатса кăларасси ансат мар. Бригадăри çынсен ĕçри хастарлăхĕшĕн кĕрешнипе пĕрлех çутă ăс-тăншăн кĕрешни те калама çук кирлĕ. Вĕсем, иккĕшĕ, пĕр-пĕринпе йĕкĕреш. Вĕсене пĕр-пĕринчен уйăрма çук. Пирĕн çынсен çĕнĕлле ĕçлеме кăна мар, çĕнĕлле пурăнма, шухăшлама, ĕмĕтленме, ăнланма вĕренмелле. Çакăн çинчен Пракка халиччен те шухăшланă. Халĕ вара çав шухăш-тĕллев ун пуçне тата çирĕпреххĕн кĕрсе вырнаçрĕ.

— Мĕн туса ларатăр эсир? Айтăр апата! — чĕнчĕ Çемен. Нимене килнĕ çынсем, çăвăнса, Çеменсен кивĕ пӳртне кĕчĕç. Сĕтел çинче пăтă пăсланса ларать. Савăл пек пысăк каснă çăкăр чĕллисем. Сăра витри. Стакансем. Черккесем.

— Иртĕр, иртĕр маларах, — чĕнчĕ Çемен арăмĕ.

— Хăна килсен аш пиçет, аш пиçмесен пит пиçет теççĕ. Пирĕн хуçасем çакна лайăх пĕлеççĕ курăнать. Ашне хатĕрлесех хунă, — терĕ Пракка, вара сĕтел хушшине кĕчĕ. Ун çумне, пĕр енне, — Улатти, тепĕр енне Татюк вырнаçрĕç. Хреççи — Нанил кинемейпе юнашар. Хритун мучи кĕреке пуканĕ çине ларчĕ, сĕтел хуçи пулчĕ. Пурте ларса, лăпланса çитсен мучи кĕленчене ярса тытрĕ.

— Апат умĕн начар улпут та пĕрер черкке ĕçнĕ теççĕ, — терĕ вăл шӳтлесе.

Пĕрер черкке ĕçсен кĕрекене чун кĕнĕ пекех пулчĕ. Халиччен калаçманнисем те калаçкалама тапратрĕç. Унтан пурте çиме пикенчĕç.

— Мана йĕтес шăмми лекнĕ. Кам йĕтес уйăрас тет? — ыйтрĕ Улатти. — Пракка, манпа йĕтес уйăрма килĕшетĕн-и?

— Уйăр, уйăр, Пракка, — шавласа кайрĕç хĕрарăмсем.

— Пĕри кĕпе тăхăнтарттăр, тепри четвĕрт эрех ларттăр! — кăшкăрса ячĕ Микка.

— Çук, апла мар, костюм илсе патăр.

— Килĕш, Пракка.

— Бригадир ятне ан яр. Сана «сенĕк тĕпĕ» лекетех.

— Ма килĕшес мар, килĕшетĕп, — ăшшăн кулчĕ Пракка. — Анчах услови текенни урăхларах пултăр. «Сенĕк тĕпĕ» лексен «Эрех сиенĕ çинчен» лекци туса памалла, тепри лексен Михаил Шолоховăн «Лăпкă Дон» романне пĕтĕмĕшпех вуласа тухса ун çинчен колхозниксене каласа памалла. Юрать-и, Улатти? Юрать пулсан туртар.

— Ай-ай! Эльба! Ку маншăн йывăртарах вара, — çамкине картлантарчĕ лешĕ.

— Килĕш, Улатти! Эрех сиенĕ çинчен пĕлместĕн-им эсĕ? Эсĕ ăна профессортан, академикран чаплăрах чухлатăн. Сан лекцине итлеме эпĕ те чупсах пырăп, — хавхалатрĕ Çемен.

— Ара, халиччен урăхларах уйăраканччĕ те ăна...

— Мĕскер урăхли! Ĕлĕкхине манар ĕнтĕ. Çĕнни çĕнтерсех пытăр, — ӳсĕркелесе илчĕ Хритун мучи. — Айта хăвăртрах. Унсăрăн апат çиме чăрмантаратăр. Манăн апат çиес килет.

— Пĕтнĕ пуç пĕтнех. Туртар! — килĕшрĕ Эльба салтакĕ. Вĕсем йĕтес уйăрчĕç. Улаттие «сенĕк тĕпĕ», Праккана «хăрах юппи» лекрĕ. Пурте алă çупса ячĕç.

— Аха! Пулчĕ эппин!

— Питĕ лайăх.

— Ну, профессор Улатти, лекци хăçан ирттеретĕн?

— Лекци пуличчен куçлăх илес пулать.

— Ахаль куçлăх мар, пенсне текеннине.

Улатти кăштах хĕрелчĕ пулин те хăй пăлханнине палăртмарĕ. Тĕрĕссипе, мĕн пăшăрханмалли пур-ха? Вăл хăйне аншарли сиен тунине, ийе чăмланă пек чăмланине веçех каласа парĕ.

Ларсан-ларсан Эльба салтакĕ питне пĕркелентерсе илчĕ те кĕтмен çĕртенех Праккаран:

— Эсĕ çĕр макăрнине илтнĕ-и? — тесе ыйтрĕ.

— Эпĕ-и? Эпĕ... — шухăша кайрĕ бригадир, — çук, илтмен.

— Ниушлĕ? — чăннипех тĕлĕнчĕ Эльба салтакĕ.

— Илтмен. Суймастăп.

— Начар! — çирĕппĕн каласа хучĕ Улатти. — Эпĕ вара икĕ хутчен куртăм, илтрĕм. Пĕррехинче хамăр хиртех. Астăватăн-и, эс бригадира кĕриччен пĕр çул малтан Çичçырма хыçне çурхи тулă акрĕç. Тем шуйттанла акнă ăна, пĕлместĕп. Иçмасса, хур кĕтĕвĕ ямалăх та ӳсмерĕ. Çав пусăра çăвĕпех пиçен, хурхух, йыт пырши, çтаппан пуçĕ, анра çарăк хуçаланчĕç. Çавăнта тăпра хăйне пăхасса, хăй çинче мĕн те пулин ырă çимĕç ӳстерсе илессе кĕркуннеччен кĕтнĕ ĕнтĕ. Яланах, çĕрĕн-кунĕн. Çапах та унти пусă енне никам та çаврăнса пăхман. Ара, мăшкăл-çке вăл. Ытти пусăсенче тыр-пул ӳсет, комбайн çӳрет, юрлани илтĕнет. Кунта çăва çинчи пек шăп. Çавăн чухне кĕркунне çак пусса çитсе тухрăм эп. Хайхи итлетĕп: тăпра уласах макăрать. Çав тери хурлăхлăн, пĕр вĕçĕмсĕр макăрать. Ача-пăча йĕнĕ пек мар, çитĕннĕ çын, ватă çын йĕнĕ пек макăрать. Эпĕ малтан çакна çил улани пулĕ тесеттĕм. Чăнах, ун чухне кĕрхи çил вĕретчĕ. Çук, çил улани çеç пулман вăл. Чăннипех уй-хир, тăпра макăрчĕ ун чухне. Эпĕ тăпра муклашкисене, курăк çулçисене пăхрăм. Вĕсем çинче куççуль тумламĕсем, çутă тумламсем. Çил вĕрнĕ майăн çав тумламсем ӳкеççĕ, шăва-шăва анаççĕ. Тӳсеймерĕм, хамăн та чун хурланчĕ. Киле çав тери хуйхăрса таврăнтăм. Çĕрĕпех ыйхă килмерĕ.

— Сисĕм вăйлă-ха сан, Улатти! Вăйлă! — çурăмĕнчен лăпкаса илчĕ ăна бригадир. — Иккĕмĕшне ăçта илтрĕн вара?

— Ăна-и? Ăна фронтра илтрĕм. Хĕрĕх пĕрремĕш çул, кĕркунне, Ленинград çумĕнче землянкăра выртатпăр. Нимĕçсем пирĕн çине тупăпа пеме тапратрĕç. Йывăр снарядсемпе. Пĕр снарячĕ пирĕн землянка çумнех ӳкрĕ. Çав вăхăтра çĕр чăн-чăн ӳсĕр çын пекех тайкаланса, силленсе илчĕ. Пирĕн землянка, тинĕсри пекех, калле-малле чӳхенчĕ. Вăт, япала! Вăт, Эльба! Кайран, тĕттĕмленсен, окопа тухрăмăр. Эпĕ çӳлерех çĕкленсе çĕр çине выртрăм. Сасартăк ман хăлхана такам йынăшни, уласа йĕни илтĕнчĕ. Унталла-кунталла пăхкалатăп — ман çывăхра ун пек йĕрекен никам та çук. Финн заливĕ енчен кăна сивĕ, хурлăхлă çил вĕрет. Каллех итлетĕп. Каллех уласа йĕни тĕп-тĕрĕс илтĕнет. Тинех ăнланса илтĕм: аманнă, çуннă çĕр йĕрет иккен. Шăппăн та çав тери хурланса йĕрет...

Çакна каланă май Улатти чунĕ çемçелчĕ пулас. Вăл юлашкинчен ерипенрех те ерипенрех калаçрĕ. Унăн пырне темскер тăвăнчĕ, хупласа хучĕ. Улатти куçĕ те мăч-мăч хупăнкаласа илчĕ. Эльба салтакĕ хăйне çирĕпрех тытма чăнларĕ, кăмăлĕ хуçăлнине кăтартасшăн пулмарĕ. Анчах... анчах ун куçĕнчен сасартăк çап-çутă тумлам йăр-р шуса анчĕ. Пракка ун çине пăхмарĕ. Хăй тепĕр енчи Татюка кăт! тĕкрĕ те:

— Ну, мĕнле пурнăçсем? Эсĕ, тем, хитреленсех, çуталсах пынă пек туйăнать, — терĕ.

Татюк вăтанчĕ курăнать. Тӳрех пĕр сăмах та калаймарĕ. Тутăрне тӳрлеткелем пекки турĕ, саппун кĕсйинчи шап-шурă тутăрне кăларса тутине шăлса илчĕ. Унтан:

— Ан тăрăхла-ха, Пракка. Ватăлса кайнăран калатăн пуль, — терĕ.

Хреççи чылаях хĕрнĕ. Вăл тăнк-танк пускаласа е кăмака çумне пырса ларать, е тĕпеле иртет. Улаттипе Татюк пĕр-пĕрне ăшшăн пăхкаласа илни ăна хытах вĕчĕрхентерет. Инке арăм пичĕ хăмач тутăр пек хĕрелнĕ.

— Эрех ĕçсен питне хĕрлĕ тухакан çынна телейлĕ теççĕ. Эсĕ, Хреççи, калама çук телейлĕ çын пулмалла. Сан питрен халь-халь юн пĕрхĕнсе тухас пек, — Хреççие хăй кĕсйинчи пĕчĕк тĕкĕре кăларса тыттарчĕ Микка. — На, пăхса ил ху çине...

— Ара, «на» теме йытă мар-çке эп, сан пек çынах, — кӳренчĕ Хреççи.

— Апла тăк, Хреççи тăхлачă, тархасшăн, илсе пăх-ха çак тĕкĕре.

Пурте шӳт тăваççĕ, кулаççĕ. Хреççи кăна темле кичемреххĕн çӳрет. Еçре те йышран уйрăм вăл, кунта та йышпа варлă мар.

Çур çĕр çитнĕ тĕле ниме çыннисем алран алла çавтăнса, юрла-юрла килĕсене саланчĕç. Хреççи пĕчченех танкăлтатрĕ.

  
   XXV сыпăк


   Пурнăçра çапла-çке вăл тепĕр чухне: пĕр ăнмасан вĕçĕ-хĕррисĕр ăнмасть. Хреççин те çаплах пулчĕ. Вăл Улаттие çаврас тесе мĕн кăна хăтланмарĕ-ши?! Малтан сăра-эрех ĕçтерчĕ, килне пырса йăпăлтатрĕ. Халĕ Улатти ĕçкĕ-çикĕрен пăрăнсан мĕн-мĕн шутласа кăлармарĕ-ши тата?! Татюк пĕттĕр тесе Çычçырмари çĕмĕрт йывăççине авса çыхрĕ. Çук, Татюка çак япала ним чухлĕ те сиен кӳмерĕ. Татюк халĕ те çĕр çине тăн-тăн пусса, чип-чипер çӳрет. Ун хыççăн Хреççи йĕкĕр шапа тупрĕ те вĕсене вăрманти упа кăтки тĕмески çине кайса пăрахрĕ. Леш мĕскĕнсене кăткăсем веçех çисе ярсан шапан «çекĕл шăммине» илсе килчĕ. Çав шăмăпа Улаттие, хăй сисмен чухне, темиçе хутчен те çаклатса туртса пăхрĕ. Анчах çекĕл те пулăшмарĕ. Тарăхса çитнипе Хреççи Татюка вăрттăн кĕтесре сыхласа тăрса çӳçĕнчен ярса тытма та шутларĕ. Çапах та чарăнса тăчĕ. Ара, Татюк вăйĕ сахал пулас çук. Вăл Хреççие хăй лучăркаса ӳкерме те хăраса тăмĕ. Ним тума аптăранипе Хреççи халь кашни вырсарни кун чиркĕве кайса кĕл турĕ, çурта çутсах тур амăшĕнчен пулăшу ыйтрĕ. Хăй хуйхи-суйхи çинчен Хреççи чиркӳри манашкăна та каласа пачĕ. Лешĕ ун сăмахне сăхсăха-сăхсăхах итлерĕ. Юлашкинчен манашкă:

— Çылăха кĕнĕ ĕнтĕ эс турă умĕнче. Çавăнпа кĕл туни час çитмест санăн, — терĕ.

— Часрах çиттĕр тесен мĕн тумалла-ши? Ара...

— Мĕн тетĕн-и? Санăн таса чиркĕве пулăшса пĕр-пĕр ĕç тумалла. Итле-ха, эсĕ Анаткасран вĕт. Апла пулсан кил кунтарах... — манашка Хреççие çынсем çук урампа уттарчĕ.

Вĕсем нумайччен пăшăлтатса калаçрĕç.

Тепĕр ик кунтан Хреççи хăйсен ялĕнчи лавкка умне пысăк пĕлтерӳ çыпăçтарса хунине курчĕ. Унта «Паян клубра «Турăпа шуйттан пур-и, çук-и?» темăпа лекци пулать. Лекцие Çӳлтикасри вăтам шкул учителĕ Иван Суслейкин вуласа парать. Пурте пыма васкăр. Каçхине 9 сехетре пуçланать», — тенĕ. Хреççи ун пек-кун пек пĕлтерӳсене вулама юратмасть пулин те кăна тулли витрисене лартсах вуларĕ.

— Ку лекцие, Хреççи, санăн пымаллах ĕнтĕ. Унсăрăн килне пырса тракторпах клуба илсе каятăп, — терĕ ăна лавккаран тухнă Микка.

— Ара, вăхăт пулсан питĕ çӳремелле те. Вăхăчĕ темле çав. Арçынсăр çыннăн таçта та çитмелле. Пĕр канăç та çук. Ара, — килнелле утрĕ Хреççи.

Каçхине клуба халăх йышлă пухăнчĕ. Кунта сухаллă мучисем те, яш-кĕрĕм те, вĕтти-шакки те çителĕклех. Пурин те çак лекцие итлесе пăхас килет. Акă Иван Никифорович Суслейкин та килсе кĕчĕ. Вăл хĕрĕхсене çитнĕ, лутра та чылаях мăнтăрланнă çын. Унăн тăрăхларах пичĕ темшĕн, те талккăшпех шăтакан сухалне яланах тап-таса хырса тăнăран, кăвакрах курăнать. Ку учителе Анаткас çыннисем аван пĕлеççĕ. Вăл Çӳлтикасра çуралса ӳснĕ. Унăн ашшĕ вăрçăччен пĕр-ик çул чиркӳ старостинче те тăнă тетчĕç. Ывăлĕ ашшĕ çулĕпе кайман иккен. Суслейкин халь тĕшмĕшлĕхе хирĕç хăй кĕрешет.

Иван Никифорович лекцие пĕлсе те кăмăллăн ирттерчĕ. Унта çăвар карсах итлемелли те, кулмалли те, чиркӳ çыннисене тарăхмалли те — пурте пулчĕ. Малтан пынă çынсем пĕри те çĕлĕкĕсене хĕстере-хĕстере тухса шăвăнни-мĕнĕ сисĕнмерĕ, кашниех вĕçне çитиччен итлерĕ. Ара, ялта мĕнле кăна хыпар çӳремест-ши тĕрлĕ усал-тĕсел çинчен. Çынсем тем амакĕ те каласа параççĕ. Уйрăмах улаха-мĕне тухсан, хурал таврашне кайсан, ăçта та пулин çĕр выртма юлсан ун пек сăмах-юмахсăр нихçан та иртмест темелле. Çавăнпа лекторпа калаçса пăхмалли, унран ыйтса пĕлмелли пайтах. Улатти те, Нанил кинемей те, Татюк та, Микка та, Ахваниç мучи те киле кайма васкамасăр ыйту хыççăн ыйту пачĕç. Хреççи кăна, тем чухлĕ чĕнсен те, лекцие пымарĕ.

Çур çĕр çитет ĕнтĕ. Клубра çавах çутă пур-ха. Никамăн та сăмах-халап вĕçне тухмасăр киле таврăнас килмест. Юлашкинчен Иван Никифорович умри хучĕсене портфеле чикрĕ, плащне, шлепкине тăхăнчĕ.

— Ну, кĕçĕр хăвăр яла çитейместĕн пуль. Çывăрма хам пата илсе каяс тетĕп, — пырса тăчĕ ун умне Пракка.

— Çук, çук, — терĕ Суслейкин, — килех çитетĕп. Манăн ыран ирех занятисем пур.

— Асту, Иван Никифорович, çăва çумĕнченех иртсе каймалла санăн. Сыхлан! — кулчĕ Микка.

— Нимĕн хăрамалли те çук. Эй, тата... — алне сулчĕ лектор.

Иван Никифорович çынсемпе пĕрле алăк патнелле утрĕ. Ял хĕррине çитичченех вĕсем Праккапа пычĕç. Вара алă пачĕç те уйрăлчĕç. Халĕ Суслейкин хир тăрăх васкать. Кăнтăрла çумăр йăскасах тăнăран çул пылчăклă, лапраллă. Хăш-пĕр тĕлте çутă кӳлленчĕксем тĕл пулаççĕ. Çĕр самаях тĕттĕм. Тӳпере хура пĕлĕтсем шăваççĕ. Вĕсен хушшинчен кас-кас кăна чĕтренчĕк çăлтăрсем курăнкалаççĕ. Чылай сивĕ çил тапхăр-тапхăр хытах ашкăнса илет, плащ аркисене силлет, шлепкене вĕçтерсе ярасшăн кăрт-карт туртать. Çавăнпа Иван Никифорович хăрах аллипе шлепкине тытнă. Тепĕр аллинче — пысăк портфель.

Суслейкин лекци ăнăçлă иртнĕшĕн савăнчĕ. Чăнах, çынсем йышлă пухăнчĕç, ыйтусем нумай пачĕç. Халăха хавхалатса яма Иван Никифорович пултарать иккен. Ара, лекцире епле çыпăçуллă тĕслĕхсем кала-кала пачĕ вăл.

Анаткас сăрт хыçне пытанчĕ ĕнтĕ. Çӳлтикаса çитиччен виç-тăват çухрăм пылчăк ашмалла-ха. Халĕ хирте никам та çук. Иван Никифорович пĕччен пырать. Кĕтмен çĕртенех унăн чунĕ темшĕн кичемленчĕ. Ăна çил шăхăрни те, курăк тунисем çатăлтатни те çӳçентере-çӳçентере илме тытăнчĕç. Вăл унталла-кунталла çаврăнкаласа пăхрĕ. Мĕншĕн салхуллă çакăн пек чух пĕччен пыма? Çакна Суслейкин малтан ăнлансах та çитмерĕ. Пуçĕнче ун шухăшсем чупрĕç, арпашăнчĕç, çавăрăнчĕç, пĕр самантлăха та канăç памарĕç. Акă вăл тахçан пулса иртнĕ ним мар япалана аса илчĕ.

Пĕррехинче вăл çулла тăп-тăр кăнтăрлах алкумне пиншак пăрахрĕ те канма выртрĕ. Выртсан-выртсан çывăрсах кайрĕ. Нумай çывăрнă-и, сахал-и — ас тумасть, Иван Никифорович такам хăйне хыттăн: «Иваан!» — тесе чĕннипе вăранчĕ. Ялт сиксе тăрса картишне те, пахчана та, урама та пăхрĕ. Никам та çук. Çакăн çинчен вăл амăшне каласа панăччĕ. Амăшĕ ăна: «Ун пек чухне «Пушă мар-ха эп, тăвар виçетĕп» темелле», — терĕ. Кам кăшкăрса вăратнă-ха çавăн чухне ăна? Тен, кӳршĕ çыннисенчен хăшĕ те пулин шӳт туман-ши? Тен, тĕлĕкре чĕнни кăна çавăн пек пăтраштарнă? Ахăртнех, тĕлĕкре пулас. Кайран, вăраннă чухнех, тĕлĕкне манса кайнă ĕнтĕ. Ун пекки пулать-çке. Чипер курнă тĕлĕкех ним ас туми манатăн.

Иван Никифорович хăй ачалăхне тĕшмĕшле çынсем хушшинче ирттернĕ. Çакă унăн ăс-тăнĕнче темĕнле пĕчĕк йĕр те пулин хăварнах.

Хура пĕлĕтсем татах шăваççĕ, шăваççĕ. Каçхи илемсĕр, тискер çил вĕрет, уласа килет. Суслейкин кун пек тĕксĕм, тунсăх каçсенче нумаях çӳремен. Хăрах алли чăлахран фронта каяйман вăл. Çавна пулах колхозра та унта-кунта каймалли, çул çӳремелли ĕçех хутшăнман. Вĕренсе тухнă та учитель пулса тăнă. Пурнăçра вăл йывăр пăшăрханусем тӳссех курман. Ашшĕ-амăшĕ те сывă-ха унăн, ачисем те чипер ӳсеççĕ. Ку тарана çитсе Иван Никифорович хăй килĕнчен пĕр виле те ăсатса курман. Пурăннă вăл тикĕс, лăпкă.

Умра вăрман хуралнă пек курăнчĕ. Ку вăл — Анаткас çăви. Суслейкин тем чухлĕ хăйне çирĕп тытас тесен те ун çан-çурăмĕ сăрлатса илчĕ. Темшĕн кичем çав çăва тĕлĕнчен каçхине пĕр-пĕччен иртсе кайма. Унта хурăнсем, йăмрасем хурлăхлăн карлаççĕ.

Суслейкин çăва хапхи тĕлне çитсе пыратчĕ ĕнтĕ, сасартăк унăн куçне çăва çинчен темле шап-шурă тум тăхăннă икĕ çын утса тухни курăнчĕ. Иван Никифорович тăпах чарăнчĕ, мĕн амакĕ ку? Ниушлĕ усал-тĕсел? Шурă çынсем ун еннеллех утаççĕ. Суслейкин чĕри хыттăн тапма пуçларĕ. Тăнлавĕсем ыратса кайрĕç. Вăл каялла кайма та шутланăччĕ, çапах та вырăнтан хускалмарĕ. Камсем-ха кусем? Мĕн шутпа çӳреççĕ? Çук, тарма юрамасть, юрамасть. Хăрама юрамасть. Иван Никифорович хыттăн кăшкăрчĕ:

— Камсем эсир?

Шурă çынсем нимĕн те чĕнмерĕç. Вĕсем çаплах Суслейкин патнеллех пыраççĕ. Тен, вăрă-хурахсем мар-ши? Ун пек çынсем пулсан шурă тумтир тăхăнас çук.

— Мĕншĕн чĕнместĕр! Мĕн кирлĕ сире!

Лешсем çав-çавах шыв сыпнă пек шăпăрт. Çав шурă çынсем халь Иван Никифоровичран çирĕм-çирĕм пилĕк утăмра чарăнчĕç. Пĕр хускалмасăр тăраççĕ. Çапла виç-тăватă минут та иртрĕ пуль. Суслейкин ним тума та аптрарĕ. Юлашкинчен вăл малаллах утма шутларĕ. Мĕскер хăрамалла çаксенчен? Мĕн тăвайраççĕ вĕсем мана? Акă вăл вырăнтан хускалчĕ. Иван Никифорович хăйсем еннелле пынине курсан шурă çынсем каялла чакрĕç, вара каллех çăва хапхи еннелле утрĕç. Хапха умĕнче темле статуя пек тăрса юлчĕç вĕсем.

«Мĕн япала-ха ку? — Çӳлтикаса васканă май шухăшларĕ лектор. — Мĕн шутпа, мĕн тĕллевпе çӳреççĕ çак вăхăтра ун пек çынсем? Тем тесен те ырă тĕллевпех çӳремеççĕ вĕсем. Чим-ха, мана хăратма юриех тухман-ши? Çук, каплах хăварма юрамасть ку путсĕрсене! Палламаллах, пĕлмеллех çав çынсене!»

Суслейкин Çӳлтикаса чупнă пекех çитсе кĕчĕ. Тӳрех лаша витине вĕçтерчĕ. Вара пĕр лашине тытса утланчĕ те каллех çăва еннелле сиккипе чуптарчĕ.

Халĕ Суслейкиншăн тĕттĕм каç та тĕттĕм мар, пылчăклă çул та пылчăклă мар. Вăл лашине вăй çитĕшне хăваларĕ. Лешĕ малалла çилленсе, хаярланса ыткăнать. Ана çинчен тĕк ана çинчен, шыв урлă тăк шыв урлă — сиктерет кăна. Хура пĕлĕтсем сирĕлеççĕ те каллех капланса килеççĕ, сирĕлеççĕ те каллех йăтăнса тухаççĕ. Ентĕркенĕ çăлтăрсем тата хытăрах чĕтреççĕ.

Иван Никифорович çăва çине лашине чуптарсах кĕрсе кайрĕ. Унталла пăхкаларĕ, кунталла. Йĕри-тавра çаврăнчĕ. Йывăç тĕмĕсем хушшинче те никам та çук. Мĕнле-ха капла? Тен, хăранипе çеç темскер курăнмарĕ-ши? Аçтан пĕлен, ун пек те пулма пултарать. Çак вăхăтра пĕлĕтсем сирĕлчĕç, тавралăх чылаях çуталчĕ. Лектор хапха патĕнчи пылчăклă çул çине тинкерчĕ те, чăнах та, ура йĕрĕсем курчĕ. Çĕнĕ йĕрсем вĕт кусем. Суслейкин лашине каллех хирелле хăваларĕ. Акă Анаткас патнелле ыткăнса пырать вăл. Хăйра çырми айлăмне ансан аванах асăрхарĕ: малта, тӳпемрех вырăнта, икĕ хуранчăк мĕкĕлтетет. Чим-ха, çаксем мар-ши хайхи шурă çынсем? Çаксем çӳремеççĕ-и сехрене хăпартса?

Иван Никифорович лашине тата хытăрах хăваларĕ. Шухă лаша çырма урлă пĕр самантрах каçрĕ те тăвалла тапса сикрĕ. Лаша ури сассине илтсен малти çынсем хирелле пăрăнчĕç, сĕмлĕхе тарса пытанма пăхрĕç. Юланутçă вĕсене пĕр самантрах хăваласа çитрĕ.

— Камсем эсир? Мĕн туса çӳретĕр? , Пичĕсене пысăк тутăрсемпе лайăх хупăрласа çыхнă хĕрарăмсем нимĕн те чĕнмерĕç.

— Ăçта каятăр эсир? — каллех ыйтрĕ Суслейкин. Хĕрарăмсем çавах пĕр сасă та кăлармарĕç. Иван Никифорович вĕсен çулне лашипе пӳлчĕ те малта пыракан тăрнаккай хĕрарăма алăри чăпăрккапа çурăмĕнчен яра пачĕ.

— Чĕнетĕн-и эс, чĕнместĕн-и?

— Ан çап, ан çап! Чĕнетĕп, — çухăрса ячĕ çав хĕрарăм. Суслейкин лайăхрах тинкерсе пăхрĕ те хыçалта пыраканни Хреççи иккенне палласа илчĕ. Ак тамаша! Темле хал кайнă пек, пуç çаврăннă пек туйăнса кайрĕ ăна.

— Хреççи! Эсĕ-çке ку! — тĕлĕнчĕ Суслейкин.

— Эпĕ, ара. Çӳлтикасран таврăнатпăр та, хыçран лашапа чуптарса килни илтĕнчĕ. Çĕрле çул çинче тем те пулма пултарать. Пăрăнтăмăр вара. Çынни тата ют çынах та мар. Халĕ чун кĕрсех кайрĕ. Аха...

— Çӳлтикасран мĕншĕн çур çĕр тĕлĕнче таврăнмалла пулчĕ-ха? Кала тĕрĕсне?!

— Ара, тĕрĕснех калатăп ĕнтĕ. Нумайрах калаçса лартăмăр. Ара, çĕр нумай пулнине те сисмен. Пĕччен çӳреме хăранăран Мариçе чĕнсе тухрăм. Ăсатма.

— Ытла инçене ăсатать-çке.

— Пĕр тухрĕ те, утрăмăр. Ара...

— Ку Мариçе пĕлетĕп-ха эп. Чиркӳсем тăрăх çӳрекене...

— Турăран хăра ун пек калама, — хĕрес хывса илчĕ Мариç.

— Те турă çынни эсир, те шуйттан чури. Нимĕн те пĕлместĕп. Айтăр-ха туртăрсене каялла çавăрăр. Ну, хăвăртрах. Ман сирĕнпе лăпăртатса тăма вăхăт çук.

— Ăçта илсе каяс тетĕн эс пире? Пире, хĕрарăмсене, хăратса çӳреме кам ирĕк панă сире? Акă эп сана! Халех хурах кăшкăратăп, — хирĕçрĕ Мариç.

— Татах тăратăн-и эс? Ут Çӳлтикаса! Утăр! Унсăрăн эп сире! Часрах!

Мариçпе Хреççин ирĕксĕрех Çӳлтикас еннелле утмалла пулчĕ. Суслейкин вĕсене хуралласа пычĕ.

Хура пĕлĕтсем йăлтах тасалса çитрĕç темелле. Тӳпере халь çăлтăрсем, çăлтăрсем. Уй-хир çуталнăçем çуталчĕ. Халĕ çывăхри улмурисем, телефон юписем уççăнах курăнаççĕ.

«Çăва шуйттанĕсем» çинчен тепĕр куннех пĕтĕм ял-йыш пĕлчĕ: шавларĕç, кулчĕç, тарăхрĕç. Часах пурте паллă пулчĕ: Хреççипе Мариç юриех Иван Никифоровича сехĕрлентерме шутланă иккен. Турра хирĕçле лекцисем вулакан çынна мăшкăлласшăн, унăн чыс-хисепне халăх умĕнче вараласшăн пулнă.

Хреççи хăй тĕллĕн, паллах, кун пек ĕçпе çыхланас çукчĕ. Ăна Мариç хĕтĕртнĕ. Ара, Улаттие çавăрасшăн тем тума та хатĕр пулни илсе тухрĕ-çке ăна çак каçхине. Мариç хăйне «пĕр ĕç» тума пулăшсан Улаттие çавăрса паратăп тенĕччĕ ăна. Анчах Улаттие çавăрни мар, татах сивĕтни пулчĕ.

Каçхи истори хыççăн Хреççи урама тухса курăнма та вăтанчĕ, пĕрмаях килĕнче ларчĕ. Ун пуçĕнче тĕрлĕ шухăш çаврăнчĕ. Мĕн тумалла-ши ĕнтĕ? Ăçта кайса кĕмелле? Хреççи пуçне çак вăхăтра усал шухăш та сахалах пырса кĕмерĕ. Вăл тем те шутласа пăхрĕ. Тен, пĕр-пĕр меллĕрех вăхăтра, ачисем килте çук чухне, Улатти пӳрчĕ çумне ăвă кăмпи тивертсе пăрахмалла мар-ши? Вара Улатти ирĕксĕрех Хреççи патне пурăнма куçĕ. Урăх çын патне пурпĕрех каяс çук. Татюкăн хулара вĕренекен ывăлĕ пур. Вăл таврăнма пултарать. Тем чул шухăшласан та Хреççи çакăн пек хаяр ĕç тума хăюлăх çитереймерĕ. Тен, хăюлăхĕ те çитетчĕ пуль унăн. Çапах та пĕлес-мĕн пулсан хăйне мĕн лекессе чухларĕ вăл. Каярахпа Хреççи Татюка ухмах курăкĕн вăррине çитерме шутласа хучĕ. Çав вăрра хатĕрлерĕ те вăл. Майлă вăхăт тупăнасса çеç кĕтрĕ. Анчах кăна та кайран Улатти сисесрен шикленчĕ. Вăл сиссен пĕтрĕ пуç вара! Хреççин ыррипе хăтăласси çинчен асăнма та кирлĕ мар.

Çапла пурăнсан-пурăнсан Хреççи Вăтакас ялĕнче пĕр питех те чапа тухнă, ăста юмăç пурăнни çинчен илтрĕ. Хайхи кăпăр-капăр пуçтарăнчĕ те ун патне тухса кайрĕ. Вăтакас Анаткасран вун пĕр çухрăмра. Çулĕ йывăр. Тĕллĕн-тĕллĕн кĕрт хӳсе кайнă. Хреççи çапах та малаллах лĕпĕстетрĕ. Ара, малашнехи пурнăç мĕнле пулассине пĕлни пит аван-çке. Тен, ăçтан пĕлетĕн, унăн шăпи ытла илемсĕр те мар. Тен, унăн Улаттипе пĕрлех ĕмĕр ирттерме тивет.

Вăтакас ялне Хреççи кăнтăрла иртсен çитсе кĕчĕ. Пĕринчен ыйтрĕ, тепринчен, анчах юмăç старик ăçта пурăнни çинчен никам та пĕлмест. «Мĕнле-ха капла? — шухăшларĕ Хреççи. — Таврари пĕтĕм ялсенче мухтаса тăракан юмăçа хăйсен ялĕнче никам та пĕлмест. Тен, суйса ямарĕç-ши мана? Тен, Вăтакас вырăнне Виçĕкас ялĕнче темерĕç-ши?» Хреççи татах ик-виçĕ çынна чарса пăхрĕ, вĕсем те: «Çук, çук, илтмен ун пек юмăç пурри çинчен», — терĕç. Пĕр мучи тата чарăнмасăрах иртсе кайрĕ. «Эпир хамăр ялта юмăç таврашне усрамастпăр», — тесе хăварчĕ. Ним тума аптранипе шкул ачисемпе те калаçса пăхрĕ вăл. Лешсем пĕр-пĕрне пăхса кулчĕç те хăйсен çулĕпе вĕçтерчĕç.

Таçти урама та, таçти тăкăрлăка та кĕрсе тухрĕ Хреççи. Çапах ним усси те пулмарĕ. Юмăç çинчен пĕри те тĕшмĕртмеççĕ. Йăлăхсах, тарăхсах çитрĕ Хреççи. Юлашкинчен пĕр лăпăс-лапăс тумланнă хĕрарăма тĕл пулчĕ. Вăл пилĕксĕр кивĕ кĕрĕк тăхăннă. Пуçĕнче саплăклă хăмăр тутăр. Ăна йĕркеллĕ çыхма та ӳркеннĕ пулас, вăл халь-халь каяллах сĕвĕнсе анассăн туйăнать. Çак çын тинех Хреççие юмăç ăçта пурăннине каласа пачĕ.

— Çак урампа ниçта пăрăнмасăр тӳп-тӳр кай. Ял хĕррине çитеспе сылтăмалла пăрăн. Çавăнта çырма хĕрринче пĕр-пĕччен пĕчĕк пӳрт ларать. Çав пӳртре пурăнать ĕнтĕ Пахилкке юмăç, — терĕ вăл.

Хреççи пуçран çапнă пекех анаталла талкăшрĕ.

Пахилкке пӳрчĕ çырма хĕрринчех. Çыран ишĕлсе пыра-пыра ун патнех çитнĕ. Тепĕр çултан çак пӳрт хăй те шăкăрти-макăрти ишĕлсе таçта çитичченех кусса, ывтăнса каяс пек туйăнать. Çурт патĕнче пĕр йывăç та çук. Картине те тытман. Хреççи тĕлĕнсе унталла-кунталла тинкерчĕ. Иçмасса, пӳрт çумĕнче пĕр пуленке вутти те курăнмасть-çке мăнтарăн çыннин. Мăнтăркка арăм алкум алăкне хуралнă кантраран туртса уçрĕ те хуллен кăптăртаттарса кĕрсе кайрĕ. Пӳрт алăкне ула йыт тирĕпе ашăкланă.

— Кĕме юрать-ши? — ыйтрĕ Хреççи.

— Аха! Аха! — илтĕнчĕ шалтан сасă.

Ывăннă арăм тинех лутра, пĕчĕк пӳрте кĕрсе тăчĕ. Пӳртре хуппипе пĕçернĕ паранкă, сухан, кĕрĕк шăрши сисĕнет. Пăчă, кăштах сĕрĕмлĕ. Тĕпелте хĕрлĕ çӳçлĕ, хĕрлĕ сухаллă, хĕсĕк куçлă мучи тăрать. Хăй кивĕ, çĕтĕк-çурăк пиншак тăхăннă.

— Иртĕр, иртĕр тĕпелерех. Ларăр, — тарават чĕнчĕ вăл. Хреççи пысăк тутăрне салтса хучĕ те малалла иртсе ларчĕ. Пахилкке çивĕч те вăш-ваш çын иккен. Вăл çак мăнтăркка хĕрарăм çине питех те сăнаса пăхрĕ, ăшшăн кулам пекки турĕ. Хреççие хуллен-хуллен калаçтарма пуçларĕ. Пахилкке сасси чылаях уçă, янăравлă. Мучи кашни сăмаха асăрханса калать.

— Мĕн çинчен пăхса парас-ха сана? — ыйтрĕ Пахилкке.

— Ара, пĕтĕм пурнăç çинчен пăхтарасшăн эп сана, — терĕ Хреççи.

— Кăмăлу пулсан пурне те пăхăпăр, — çаплах тӳлеккĕн, ăшшăн калаçрĕ мучи. — Эсир аякран килнĕ çын. Сирĕншĕн хам пултарнă таран тăрăшăп. Эпĕ хуйхă-суйхăллă çынсене хĕрхенетĕп. Çынна ĕç мар, хуйхă пĕтерет.

— Ара, çавăнпа килтĕм-çке. Тăрă шывпа çусан кĕпе шуралать, ырă çынпа калаçсан хуйхă сӳрĕлет теççĕ.

— Çапла, çапла, — картне илсе салаткалама тытăнчĕ мучи. — Курайманăн куç шăтнă, тӳсейменĕн тӳш шăтнă. Лайăх çын çилли катан пир типиччен çаврăнать. Час çилленекен çын час ватăлать. Тĕмпĕр-тĕмпĕр пирĕн ĕмĕр, тĕмпĕр-тĕмпĕр, пурте пĕлĕр, тĕмпĕр-тĕмпĕр, тĕмпĕр-тĕмпĕр...

Хреççи хăй çумĕнчи мучи темле ăнланмалла мар сăмахсем каласа карт вылятнине тĕлĕнсе пăхрĕ. Пахилкке çапла чылайччен аппаланса ларчĕ. Хăй Хреççи çине кăмăллăн тинкерчĕ, тинкерчĕ. Унтан каллех:

— Тĕмпĕр-тĕмпĕр, тĕмпĕр-тĕмпĕр, — терĕ те карчĕсене сунтăха хучĕ. — Паян вылясшăн мар картсем. Ыран ирхине пăхăп. Кĕçĕрлĕхе кунтах çывăрма пултаратăн. Кансĕрлекен çук.

Хреççи сумкинчи апат-çимĕçе, пĕр литр эрехе кăларчĕ. Кĕçĕр кăштах ĕçтерсен те юрĕ-ха кăна, ыранччен урăлĕ терĕ вăл. Вĕсем шăкăлтатса калаçса нумайччен ларчĕç. Çапла-çке вăл, ĕçкĕ-çикĕ пуçласа ярасси кăна, пĕр пуçласан вăл сана хăех малалла сĕтĕрсе каять. Кусен те çапларах килсе тухрĕ пулмалла. Вĕсем пуплешнĕ май кĕленчери эрехе тĕппипех пушатрĕç, чылаях хĕрĕнкĕленчĕç. Хреççи кутник çине çывăрма выртрĕ. Пахилкке — кăмака çумне. Ывăнса килнĕ арăм часах йывăр ыйхăпа харлаттарса çывăрса кайрĕ.

Ирпе Хреççи çăвар ăш-чикĕ типнипе, питне темле çеп-çемçе япала лекнипе вăранса кайрĕ. Хыпашласа пăхрĕ те, хайхи сар сухаллă старик ун çумĕнче вырта парать. Сухал пĕрчисем Хреççи çăварнех кĕнĕ. Тĕлĕннĕ хĕрарăм ним чĕнме те, хускалма та аптрарĕ. Çири тумтирĕ вырăнтах-ши тесе тĕрĕслесе пăхрĕ те Хреççи хăй ним туйми çывăрнăшăн чăтма çук кӳренчĕ. Пахилкке ним те туймасть-ха, харлаттарать. Хреççи пуçне тепĕр еннелле çавăрса хучĕ те тек чĕптĕм ыйхă та курмарĕ.

«Юрать-ха кунта килнине никам та пĕлмест. Хамăр ялта пулнă пулсан пĕтеттĕм», — шухăшларĕ вăл.

Ирхине Пахилкке мучи Хреççие юмăç пăхрĕ. «Сан пурнăçу малалла йĕркеллех, тикĕсех пырĕ, — терĕ. — Санăн кунта икĕ карт тухать, пĕри — сарă арçын, тепри — хура.

Вĕсенчен пĕри, малтанхи, санран аяккарах тăнă пек туйăнать. Тăтăр ĕнтĕ, кăмăл пĕрре сивĕнсен кăмака çинче ăшăтаймăн. Уншăн çилленме те, тарăхма та кирлĕ мар. Çилĕ килнипе, усал шухăшпа ун пек-кун пек тума та ан тăрăш. Сулахай аллу сулса ярсан сылтăм аллупа тытса чар. Эпĕ сана çав сарă çынна çавăрса пама та пултаратăп. Анчах çак чашăк тĕпне тепĕр вун тенкĕлĕх укçа хурас пулать...»

Юмăç чиперех калаçрĕ, çав тери ăшшăн ăсатса ячĕ пулин те, Хреççи килне кичеммĕн утрĕ. Çук, темскер килĕшмерĕ ăна.

— Эй, ватсупнă! Çав та пулин лăпкă çывăрмасть-çке, — терĕ Хреççи ас тумасăр тенĕ пекех.

Силос хывса пĕтернĕ чухнехи çăлтăрлă каçа Пракка ниепле те манаймасть. Çав каç Лисук унпа мĕн тери кăмăллă калаçрĕ. Çав каç пĕтĕм тĕнче, çăлтăрсем те, йăмрасем те, юхан шыв та савăнăçлăн юрлатчĕç. Çав каç чун-чĕре те юрлатчĕ. Эй, мĕншĕн çав териех асра юлмалла пулчĕ-ши çав каç! Мĕншĕн çавăн пекех чуна хускатса тухса кайрĕ-ши Лисук! Тĕлĕнмелле! Хăй каясси çинчен Праккана пĕр сăмах та, пĕр сăмах та каламарĕ-çке вăл. Ним пулман пекех кулчĕ, вылярĕ. Тепĕр ирхинех вара çак хĕр хăй тăван ялĕнчен инçене, инçене, Кунашир утравĕ çине, тухса кайнă. Никама систермесĕр, никама ал памасăр, никама ал сулмасăр.

«Мĕншĕн çиллентерсе хăвармарĕ-ши мана Лисук? Çиллентернĕ пулсан çăмăлрахчĕ пуль. Халĕ ав чĕре çунать, çунать», — шухăшларĕ каччă.

Анчах темле йывăр пулин те Пракка пуçа усса çӳреме, мĕскĕнленме шутламарĕ. Унăн чун-чĕринче темле шухă, чăрсăр кăмăл çĕкленчĕ. Вăл юриех савăнăçлă пулма, паттăр çӳреме, пурне те, пурне те чăтма, çĕнтерме тупа турĕ. Аслă хир варринче, таса уйра тупа турĕ вăл. Тăван яла, тăван тавралăха чысласа, юратса тупа турĕ. Пракка уй-хиршĕн, тыр-пулшăн, ылтăн пучахшăн, хирти янăравлă юрăшăн, тулăх кĕркуннешĕн ĕмĕрлĕхех тăрăшма сăмах пачĕ. Нимле йывăрлăха та, темле тунсăха та парăнма юрамасть, юрамасть, юрамасть. Унăн Лисука хăйĕн пысăк, пысăк юратăвне хăватлăн, чаплăн кăтартса памалла. Унăн Лисук умĕнче çав юрату мĕн тери çутă, янăравлă, илемлĕ пулнине çирĕплетес пулать. Ĕçпе, кĕрешӳпе, ăс-тăнпа, пурнăçпа çирĕплетмелле ăна! Пракка Анаткас хирĕнче халиччен ниçта та пулман, тĕнчипе пулман тыр-пул ӳстерсе кăтартатех. Анаткас хирне вăл чăннипех илемлетĕ, çĕнетĕ. Çак хире вара таçти-таçти ялсенчен те килсе курĕç. Пурте тĕлĕнĕç, савăнĕç. Ырă хыпар сарăлĕ. Лисук та килсе курĕ. Вăл аслă хир тăрăх утса çӳрĕ. Сасартăк ун куçĕнчен çутă, юрату пек çутă тумламсем шуса анĕç. Упăшки, Коля, ăна ӳкĕтлĕ: «Ан йĕр, Лисук, чунна хытар», — тейĕ. Лисук çавах чарăнмĕ. Вăл тата хытăрах йĕме пуçлĕ, Пракка çине ăшшăн тинкерĕ. Ун чухне янкăр уçă, ирĕк тӳпере хаваслă кĕмĕл пĕлĕтсем шăвĕç. Тинĕсри парăслă пĕчĕк кимĕсем пек çăмăллăн иртĕç вĕсем...

Паян Пракка ирех ялти пĕрлешӳллĕ мунчана курма анчĕ. Ăна туса пĕтерчĕç ĕнтĕ. Çак мунча Ялакки çăлĕ çывăхĕнче, çырма хĕрринче ларать. Ун çумĕнчех ватă йăмрасем, хурăнсем, тирексем. Вĕсем çаралнă турачĕсене хуллен хуската-хуската тунсăхлăн карлаççĕ. Бригадир мунчан сухăр шăрши саракан шурă алăкне шан! тутарса уçрĕ те шала кĕрсе кайрĕ. Унта тап-таса, çап-çутă. Тенкелсем çинче вĕр çĕнĕ шайккасем купаласа хунă. Çак шайккасене мунча валли юриех Хритун мучи туса хатĕрленĕ. Алтăрсене хăй йăмрине кассах Улатти чавнă. Миçе тĕрлĕ алтăр çук-ши кунта? Пысăкки те, пĕчĕкреххи те, питĕ пĕчĕкки те. Пракка пĕр алтăрне илсе çавăркаласа пăхма пуçланăччĕ кăна — мунчана Нанил кĕрсе тăчĕ.

— Ай-ай, эсĕ килнĕ-çке. Эпĕ епле асăрхаман сана, — алă пачĕ Лисук амăшĕ. — Аван çӳретĕн-и?

— Аптрамасть, — кĕскен каларĕ бригадир.

— Мĕнле, мунча килĕшет-и?

— Килĕшет.

— Урайĕсене çуса тухрăм, типтерлерĕм. Пурте пулса çитнĕ пек туйăнать мана. Чиперех пек.

— Тĕрĕс.

Праккан çак хĕрарăмпа нумай-нумай, тем çинчен те калаçас килет. Унран ыйтса пĕлмелли, тĕпчемелли пайтах. Çапах та хальлĕхе Пракка унпа нумай калаçма вăй-хал çитереймест-ха. Темшĕн питĕ йывăр ăна çак типшĕмрех те çӳллĕ, кăмăллă хĕрарăмпа калаçма. Бригадир аллинчи алтăра çаплах çавăркаларĕ-çавăркаларĕ те:

— Нанил аппа, пурте йĕркеллĕ пулсан айтăр паян мунча хутатпăр. Айтăр паян мунча кунĕ пултăр... — терĕ.

— Юрать ĕнтĕ. Юрамасăр... — килĕшрĕ Нанил.

— Хăв пĕчченех хутăн-и е кама та пулин пулăшма ярас-и?

— Ара, хамах хутатăп.

— Килĕшрĕмĕр эппин. Çапах та вуттине хам çурса, вакласа хăварам. Ăçта сан пуртă?

Кăнтăрла иртнĕ тĕле мунча пулчĕ. Анаткас çыннисем çĕн мунчана çăвăнма утрĕç. Акă Улатти те ачисене ертсе çитрĕ. Акă ыттисем те... Хăшĕ мунчан малти пӳлĕмĕнче хывăнаççĕ, хăшĕ шалта çапăнма пуçланă та ĕнтĕ. Ачасем çухрашни, кулни, йĕни илтĕнет. Мунчи аслă пулнипе ерипен калаçни те таçта çити янăраса, кĕрлесе каять. Ял çыннисем халиччен пĕр-пĕрне пурте тумтирпе çӳренине çеç курнă темелле. Халĕ çаппа-çарамаслансан хăйсен кӳрши-аршине те палласа илеймеççĕ, пĕр-пĕрне кăн-н пăхкаласа тăраççĕ. Терентей Ваççи шăллĕ — Çеруш та тахçанах хывăннă. Çапах та çăвăнма кĕме хăяймасть, хывнă кĕпине арки çине хунă та хускалмасăр ларать. Якраç Иллин çурăмĕнче шатра пур иккен, вăл çавна ял çыннисем курасран хăрать, çынсем сахалланасса кĕтсе паçăртанпах хывăнмасть. Мунчан пĕр кĕтессинче пĕр ушкăн вăйпитти çынсем çăвăнаççĕ. Вĕсем кашни çĕнĕрен пырса кĕрекен çын çине пăхсах ахăл-ахăл кулаççĕ. Халиччен кун пек нумаййăн мунча кĕрсе курман çынсене пурте кулăшла, тĕлĕнмелле пек туйăнать. Ара, хăш-пĕрин кăкăрĕ, алли-ури хуп-хура çăмлă, хăш-пĕрин пĕвĕ вăрăм, ури кĕске. Вĕсем йĕпе урай тăрăх хуллен çат-çат тутарса пыраççĕ. Акă Улатти те ачисене кĕшĕлтеттерсе кĕчĕ. Унăн çурăмĕ çинче сылтăм енчен пуçласа сулахай енне çитичченех хĕрлĕ-кăвак путăк тăсăлать. Пĕççинче те çĕвĕсем, путăк-шăтăксем. Хулĕнче те тарпа симĕсленнĕ вырăнсем. Çак çĕвĕсене, путăк-шăтăксене Улатти хăшне Орел патĕнче, хăшне Днепр хĕрринче, хăшне Одер урлă каçнă чух, хăшне Эльба çыранĕнче, хăшне Берлин урамĕнче туяннă. Улатти пĕвĕ-сийĕ хăй вăрçă çинчен çырнă хумхануллă кĕнеке пек курăнса тăрать. Улатти — чĕрĕ палăк пекех. Вăл кĕрсен хайхи кĕтесре кулкаласа çăвăнса ларакан çынсем шăпăрт пулчĕç.

Улатти хыççăн Пракка та шайкка илсе шыв юхтарма пычĕ. Пракка пĕвĕ яштака та çирĕп. Унăн сарлака кăкăрĕ çирĕп чул пек мăкăрăлса тăрать. Хулĕсем чăп-чăмăр та пысăк шăнăрлă.

— Ну, çĕнĕ мунча тутлă-и? — ыйтрĕ Пракка Улаттирен.

— Шерпет пекех, давай, ачасемпе татăлтăм эп, сан çурăмна та сăтăрса ярас мар-и?

— Хам та аптрамăп-ха.

— Эй, Эльба! Ун пек юрать-и? Айта тенкел çине тăсăлса вырт. Эпир салтакра чухне ăна! Вăт пĕр-пĕрин çурăмне сăтăраттăмăр! Пăчăр-пăчăр юн тухакан пулатчĕ.

— Мана аплах ан сăтăр ĕнтĕ.

— Хăрама кирлĕ мар. Улатти мĕн тумаллине хăех пĕлет. Ах, пĕррехинче çакăн пек мунча кĕретпĕр. Германире. Одер хĕрринче. Унччен пĕр-ик уйăх кĕменччĕ. Ӳт-тир катрашкаланса çитнĕччĕ. Каçхине качăр-качăр хыçса, тапкалашса, йăлт-ялт сиксе çеç выртатпăр. Вăт пуçларăмăр хайхи çăвăнма! Икĕ украинец пурччĕ ман. Уйрăлми юлташсем. Иккĕшĕ те кĕреш юман пек хăватлă. Цыбульăпа Николенко. Пĕри сержант, тепри старшина. Малтан мунчалапа пĕр-пĕрне силлерĕмĕр. Вăт çапла!

— Ой-ой! — кăшкăрчĕ Пракка. — Пĕтеретĕн. Ерипенрех! Ой-ой! Мĕскер эс!

—- Ничего! Тӳсес пулать. Çавăн чухне вара çапла хыртăмăр-хыртăмăр та пĕр-пĕрин çурăмне унтан массаж тума тапратрăмăр. Николенко массаж тума калама çук маçтăрччĕ. Çурăм çинчи ӳте шăмă çумĕнчен туртсах, уйăрсах илет! Курасчĕ сан, вăт япала! Çавăн пек туртса-туртса пырать те алă тӳрчĕпе хайăрма, хĕсме, шаккама тытăнать. Çурăм хăвăлланнă каска пек тон-тон-тон! туса тăрать. Çав массажа тунă чухне макăрса, кăшкăрса, тапкалашса выртатăн. Çапах та тутарас килет. Калама çук канлĕ. Шăмшак уçăлсах каять. Çут тĕнчере ун пек ырлăх нихçан та курман эпĕ.

— Ой-ой! Эсĕ, мĕн, мана та массаж тăватăн-им?

— Тумасăр. Обязательнă тăватăп...

— Вилетĕп! Хурах! Ой!

— Тĕк вырт. Пурте йĕркеллех. Эльба! Одер! Висла!

—Улатти! Шуйттан мăйраки! Мĕн, мăшкăллатăн-и эс?

— Тӳсес пулать. Тӳсмелле. Ку мĕскер-ха. Вăт çав Николенкăпа Цыбуля кайран, алă вăйĕ пĕтсе çитсен, çурăм çине хăпарса тăратчĕç, унта уткаласа çӳретчĕç. Вăт вăл япалаччĕ. Ну, сан çурăму çине улăхса тăрас мар-и?

— Ой, çук, çук, — васкасах тăрса ларчĕ Пракка. — Ну, çурăн та эс мана. Çуралнăранпа та кун пек çăвăнса курманччĕ. Ой, хал кайрĕ. Ой...

Микка мунчана, тем шутпа, полевой сумкине те илсе кĕнĕ. Вăл лапка çывăхнерех вырнаçнă та пĕчченех шăпăртаттарса çăвăнать. Кăшт вăхăт иртсен Микка ун-кун пăхкаласа илчĕ те сумкинчен чĕрĕк кĕленчипе эрех туртса кăларчĕ. Ăна çавăркаласа тăчĕ те çынсем хăй патнелле пынине курсан каллех йăпăрт пытарса хучĕ. Çакна Пракка аванах сисрĕ. Вара, ним курман-илтмен пекех, Микка патне утрĕ:

— Санăн çăмарта супăнĕпе çăвăнас килет-и? Акă кур. Çак супăне йăлтах кайăк кăвакал çăмартинчен тунă, — терĕ, Миккана хăйĕн çутă сарă супăнне кăтартрĕ. — Çакăнпа çăвăнсан пуçа нихçан та кирĕк тухмасть.

— Ниушлĕ? — тĕлĕнчĕ лешĕ. — Пар-ха çăвăнса пăхам.

— Çук, памастăп. Кирлĕ пулсан давай хам çуса ярам.

— Рад старатцă! Çу эппин...

Пракка ăна çума пуçларĕ. Çурĕ, çурĕ. Микка пуçне шап-шурă кăпăкпа витрĕ. Пуçне çеç мар, питне те кăпăкпа хупларĕ. Халĕ Микка куçне хупланă та пĕр хускалмасăр ларать. Çак вăхăтра Пракка сумкăран эрехе туртса кăларчĕ те Улаттие тыттарчĕ, ун хыççăн алтăрпа шыв ăса-ăса Миккана пуç тăрăх яма васкарĕ. Миккан куçĕ уçăлса çитсен Пракка каллех Эльба салтакĕ çумне кайса ларчĕ.

Мунчана пăс тулчĕ, пăчă, çынсем пăс ăшĕнче юмахри пек, тĕлĕкри пек курăнаççĕ. Микка аллине, паçăрхи пекех, сумка ăшне чикрĕ. Анчах темле сасартăк чĕтренсе илчĕ, хыпаланса ӳкрĕ. Сумкине темиçе хутчен те ухтарчĕ. Çынсем вăл мĕншĕн пăшăрханнине сисрĕç пулин те шарламарĕç, ним пĕлмен пекех ларчĕç. Микка тенкел айне те, чӳрече çине те пăхрĕ, тăрса уткаласа çӳрерĕ. Хайхи пĕчĕк кĕленче çук та çук. Халĕ Миккан çăвăнас шухăш пĕтрĕ тейĕн. Кăмăлĕ хуçăлчĕ. Вăл умри тазне хыттăн тĕксе ячĕ. Пысăк таз шăнкăр-шанкăр туса çĕре персе анчĕ. Тинех ун юлташĕсем кулмасăр чăтаймарĕç. Пурте хыттăн ахăлтатрĕç. Микка хĕрелсе кайрĕ.

— Мунчана эрехпе килмеççĕ. Çавăнпа пытартăмăр, — терĕ Пракка.

— Пилĕк ыратать-ха, тарлас тесе чиксе килтĕм эп ăна, — тӳрре тухма тăрăшрĕ тракторист.

Хаваслă, кăмăллă иккен ушкăнпа мунча кĕме.

Улатти ывăлĕсене тумлантарма илсе тухрĕ. Ачисем пĕр-пĕринпе тĕрткелешсе хăйсен кĕпи-йĕмне, чăлхисене суйларĕç. Ванюкĕ кĕпе аçлăкне çиеле туса тăхăннă. Ăна курсан Петĕрпе Витюк кулса ячĕç. Ачи-пăчине киле ăсатсан Эльба салтакĕ хăй те васкамасăр пуçтарăнчĕ.

Улаттипе Пракка килелле хуллен улăхрĕç. Мунча кĕрсе тухнă хыççăн ерипен, юлташпа лăпкăн калаçса утса пырасси — киленӳллĕ, хаваслă. Тавралăх тĕттĕмленме тин пуçланă-ха. Пас тытнă йăмрасем тӳлеккĕн, ним чĕнмесĕр лараççĕ. Вăрман енче, çӳлтех те мар, çĕнĕ уйăх курăнать. Ура айĕнчи юр шавлăн нăтăртатать. Чăх-чĕп ферми енче хĕрсем пĕр-пĕрне кăшкăрса чĕнни, кулкалани илтĕнет. Çерçисем чив-чив туса çĕр каçма хӳтĕ вырăн тупма васкаççĕ. Ахваниç йытти хапха умĕнче хăй хӳрине тытмалла вылять. Мунчана ял çыннисем йышлă пынишĕн, мунчи тутлă пулнăшăн Улатти те, Пракка та кăмăллă. Пракка асăрханса сăмах хускатрĕ.

— Ну, мĕнле, хăраххăн пурнăç йăлăхтарса çитермерĕ-и сана? — ыйтрĕ бригадир.

— Пурăнкалатăп.

— Мĕн, ĕмĕр тăршшĕпех çапла пурăнас тетĕн-и?

— Темле пулать ĕнтĕ.

— Мĕнле апла? Хăвăн пурнăçна хăв та пĕлместĕн-и?

— Ăçтан пĕлен. Пурĕ манран çеç килмест-çке çав.

— Кам пирки калатăн эс кăна? Татюк çинчен-и?

— Çавăн çинчен, — пытарма шутламарĕ Улатти. — Темшĕн унпа калаçма ниепле те хăюлăх çитерейместĕп. Çамрăк чухнехи пек, чĕлхе çĕтет. Тăратăп вара тăм-тăмакка пек. Пĕлместĕп, мĕн пулĕ-ши малалла? Вăт Эльба! Одер! Висла!

— Апла эсĕ ăна килĕштеретĕн?..

— Малтанхи арăма аса илтерет вăл. Кăмăлĕ те... Калаçкаласа пăх-ха эс унпа. Мĕн шутлать вăл ман çинчен?

Улатти çак сăмахсене темле хумханса, чун-чĕререн каларĕ. Мунчара тарлани типсе çитнĕччĕ пулин те Эльба салтакĕн пичĕ çине каллех тар тумламĕсем тухрĕç.

Пысăк хурама тĕлне çитсен Улатти пĕр еннелле, Пракка тепĕр урамалла кĕрсе кайрĕç.

Кăштах юр вĕçкелеме тапратрĕ. Пуç тăрринче шурă лĕпĕшсем çавăрăнса çӳреме пуçларĕç.

Тепĕр кунне çил хускалчĕ. Вăйланнăçем вăйланса пычĕ. Йывăçсем çинчи юра пĕтĕмпех силлерĕ, тăкрĕ. Сарăрах хăмăр пĕлĕтсене хăвала-хăвала вăрман леш еннех илсе кайрĕ. Аял та хĕрлĕ хĕвел тавралăха йĕс тĕслĕ çутăпа эрешлерĕ.

Пракка ирех трактор юсакансем патне мастерскойне кайнăччĕ. Унтан нарядсене шутлас-ха тесе киле таврăннă чухне пăхать: фельдшер пӳрчĕ тĕлĕнче пĕр ушкăн çын кĕпĕрленсе тăнă. Кунта ватăраххисем те, çамрăксем те пур.

— Мĕн туса тăратăр? — чĕнчĕ Пракка.

— Тăратпăр-ха... — хуллен каларĕç лешсем.

— Темскер пулман пулĕ те?

— Çук. Ним те пулман.

— Ма пухăнтăр вара?

— Ахалех.

Пракка хăйне çынсем тем пĕлтересшĕн пулманнине часах тавçăрса илчĕ. Чăнах, мĕн амакĕ тума пухăннă-ха вĕсем? Ниушлĕ пурте фельдшер патне мĕн те пулин ыратнипе килнĕ? Çук, пулма пултараймасть. Бригадир хуллен фельдшер пӳрчĕ еннелле пăрăнчĕ. Акă алкум вĕçне çитрĕ. Эй, тамаша! Алкумĕнче те табак туртса, шавласа тăракансем пур. Пракка вĕсене сывлăх сунчĕ те пӳрте кĕчĕ. Пӳртре халăх лăк тулли.

— Мĕн тума килнĕ эсир? — татах ыйтрĕ бригадир.

— Килтĕмĕр-ха, — терĕ Уçăп Сантăрĕ.

— Укол-мĕн тума пухнă-и сире?

— Хамăр килнĕ-ха эпир.

— Нимĕн те ăнланаймастăп.

— Ăнланмалли ним те çук кунта. Вак-тĕвекпе çеç эпир, — бригадир çумнерех пырса тăчĕ Сантăр. — Чухлатăн пуль ĕнтĕ, пĕрлешӳллĕ мунча уçрĕç-çке. Вăт çав мунчана типтерлĕрех, йĕркеллĕрех пыни килĕшет. Ав пĕрин, — хăлхаран пăшăлтатрĕ вăл, — Çемен арăмĕн, кăштах тимре пур. Унпа епле пырăн-ха мунчана? Лайăх мар. Намăс. Çавăнпа Натали юсанма чупса килнĕ. Хумкка Петĕрĕн çăпанĕ тӳрленсе çитмен. Автан Мишшин шĕвĕр тăрăллă икĕ шатра пур тет. Ыттисем те çавăнпа. Пурин те ял-йыш умĕнче тасарах, аванрах пулас килет. Эпĕ ак пӳсĕр пирки килтĕм. Кăтартса пăхас тетĕп. Касмалла пулсан кастарма яччăр. Унсăрăн пӳсĕрлĕ хырăмпа ял-йыш умĕнче çара пакка курăнма аплах мар.

— Юсанни аван ĕнтĕ. Çапла, çапла, — килĕшрĕ Пракка.

— Юсанасчĕ-ха.

Бригадир хуллен каялла çаврăнчĕ те шăппăн кулса урама тухрĕ. Унăн чунĕ савăнчĕ. Ара, пĕрлешӳллĕ мунча туни ял çыннисене мĕн тери хускатнă, хăйсем çинчен йĕркеллĕрех аса илме, шухăшласа пăхма хистенĕ. Праккан сасăпах кулас, хĕпĕртес килчĕ. Çапах та çынсем умĕнче ăна-кăна систермерĕ вăл. Аслă урампа çиле хирĕç малалла талпăнчĕ. Анчах Праккан тĕлĕнмелли, савăнмалли кунта çеç пулман иккен. Магазин умне çитрĕ, унта та тулли çын. Яш-кĕрĕмĕ, ватти-вĕтти — веçех. Магазинăн кантăк алăкĕ пĕр уçăлать те пĕр хупăнать. Кулаççĕ, шӳт тăваççĕ. Акă магазинран Микка çĕмĕрттерсе тухрĕ. Аллинче ун — чылай хулăн çыхă.

— Мĕн туянтăн, Микка? — ыйтрĕ унран бригадир.

— Кунта хĕрсем умĕнче ан шарла-ха, — куçне хĕскелесе илчĕ Микка.

— Хĕрсем кĕрсе кайрĕç-çке.

— Кĕчĕç-и вĕсем? Э-э, апла пулсан юрать. Кунта, пĕлетĕн-и, — çыххине силлекелерĕ Микка, — кунта аялтан тăхăнмалли икĕ мăшăр кĕпе-йĕм. Мунчана кайма кирлĕ-çке. Халĕ унсăр юрамасть.

— Халиччен юранă-и вара?

— Халиччен килте никам та курман.

— Ытти çынсем мĕн туянаççĕ?

— Пурте ман пекех. Тĕрлĕ япала. Хăшне çĕнĕ йышши тура кирлĕ. Хăшне расческа. Хăшне ал шăлли. Хăшне супăнь, одеколон, духи. Ман пек кĕпе-йĕм туянакансем те пайтах. Хреççи аялтан тăхăнма пурçăн кĕпе илчĕ. Хам куртăм. Пасар вăйлă паян. Продавец чупкаласа кăна çӳрет. Вăт мунча. Ха-ха-ха! — кулчĕ Микка.

Килне çитсен Пракка нарядсене шутлама кĕрсе ларчĕ. Унăн умĕнче пысăк список. Унта бригадăри çынсен камăн кăна ячĕ çуккă-ши?! Çав çынсен кашниннех хăйне уйрăм чун-чĕри, шухăш-кăмăлĕ, вĕсене Праккан пурне те лайăх пĕлмелле, ăнланса çитмелле. Анчах çынна ăнланса, вĕренсе çитесси çăмăл мар. Мĕншĕн тесен çын вăл пĕр-пĕр станок е машина мар. Çын вăл куллен-кун аталанать, вăй-хал илет, ӳсет, ăс-тăн пухать, кăмăлне улăштарать. Тĕрлĕ çын тĕрлĕ май улшăнать. Лайăх еннелле улшăнасси те, хăш-пĕр чухне начар еннелле улшăнасси те пулать. Çапах та пурнăç, пĕтĕмĕшпе илсен, яланах лайăх еннелле ыткăнать, пĕр канмасăр ыткăнать. Кивĕ шухăшсем, йăласем, кивĕ сăнсем куллен-кун хавшаççĕ, çӳхелеççĕ, манăçа тухаççĕ, тасалса пыраççĕ. Пурнăç çумăрĕ вĕсене çуса тасатать, пурнăç хĕвелĕ ĕнтсе çунтарать, пурнăç çилĕ аякка-аякка вĕçтерсе каять.

Пракка списокра «Харитонова Елизавета» тесе çырнă тĕле çитрĕ. Мĕн тумалла ĕнтĕ халь ку ятпа? Ăна хуратса хурас пулать. Çапах та темшĕн Праккан çав ята туртса хурас килмест. Чун-чĕри çӳçеннĕ пек туйăнать.

«Лисук, манми Лисук, пăрахрăн иккен эс мана. Юратмарăн. Ирĕке, вĕçĕмсĕр ирĕке вĕçес килчĕ санăн. Сана сенкер инçет, сенкер романтика илĕртрĕ», — шухăшларĕ вăл.

Тĕпелте Марье-Мĕтри чăлха çыхса ларать. Урайĕнче ун çăмхине ула кушак кустарса, ашкăнса çӳрет. Пӳртре шăп. Калама çук шăплăх тăнă чухне чун-чĕрене калама çук йывăр. Пракка пурпĕрех çырать, шутлать, анаслать, ӳсĕркелесе илет. Марье-Мĕтри те пурпĕрех чăлха çыхать, пански йĕпписене вылятать те вылятать. Пичи Праккан хуйхи-суйхине ăнланать кăна мар, вăл хăй те кулянать, вĕçсĕр пăшăрханать.

«Мĕнле пулчĕ-ха ку? Мĕншĕн тухса тарчĕ Лисук? Мĕн килĕшмерĕ ăна? Пракка сăнран та начар мар, ĕçре те правур, ăсĕ-пуçĕ те пур. Ытти хăш-пĕр çынсен ачи пек ӳсĕр çапкаланса çӳрени те, ятлаçни те, усал сăмах калани те пулман унăн. Ялти яшă йĕпхĕртет, ют ялти яшă юратать теççĕ. Çавăн пек пулса тухрĕ-ши? Мĕн калăн ĕнтĕ. Хальхи хĕрсем эпир чухнехи пек вăтанса, йăпшăнса пурăнмаççĕ. Вĕсемшĕн тĕнче ирĕк», — шухăшлама чарăнмарĕ Марье-Мĕтри.

Нарядсене шутласа пĕтерсен Пракка учебниксем туртса кăларчĕ. Мĕн чухлĕ ун вуламалли, хатĕрленмелли! Ку таранччен вăл институтран ярса паракан заданисене пурне те вăхăтра туса ĕлкĕрсе пынăччĕ. Малашне те намăс курма юрамасть. Тем чухлĕ йывăр пулсан та аслă шкултан вĕренсе тухмаллах.

— Пракка, кăмакаран шаркку кăларса парас мар-и? — хуллен ыйтрĕ Марье-Мĕтри.

— Халь мар-ха, — пуçне те çĕклемерĕ бригадир.

— Апата вăхăтра çиме вĕренмелле те ăна. Эх, ача-пăча, — мăкăртатрĕ пичи.

Пӳртре каллех шăп пулчĕ. Лисук кайнăранпа çак шăплăх пĕрмаях тунсăхлă, йывăр.

  
   XXVII сыпăк


   Хритун мучи утар пӳртĕнчи вĕллесене резина трубкăпа итлесе пĕтерчĕ. Пур вĕллесенчи хуртсем те пĕр тикĕссĕн вăйсăр сасă параççĕ. Типĕ çулçă пек кăштăртатни те, уйрăм хуртсем сăрăлтатни те илтĕнмерĕ. Ку вăл, паллах, лайăх. Типĕ çулçă пек кăштăртатсан, пĕлсех тăр, хуртсем выçă. Уйрăм хуртсем сăрăлтатни ама çуккине систерет. Пĕр сасă та илтĕнмесен — йыш пĕтнĕ вара. Хритун утарта ĕçлеме пуçланăранпа хĕлле хурт йышĕ пĕтсе ларни пулманпа пĕрех. Маларахри çулсенче кăна пĕр-ик вĕлле вăйсăр тухнăччĕ. Унтанпа чип-чиперех. Çапах та ку утарçăн пурнăçĕ тип-тикĕссĕн, лăпкăн шуса пынине пĕлтермест. Хритун мучин пурнăçĕ, хăй сăмахĕпе каласан, йĕп çинчи пекех. Хĕлле те, çулла та, çуркунне те, кĕркунне те — кирек хăçан та канăç çук унăн. Вăл яланах: «Мĕнле-ши, пурте чиперех-ши, йĕркеллех-ши?» — тесе шухăшлать. Яланах ăна пĕр-пĕр кĕтмен инкек килсе тухассăн туйăнать. Пĕрмаях темскер туса çитермен пек, темскер сахалрах, начартарах пек туйăнать ăна. Паян та мучи çавăн пек шухăш-кăмăл аптратнипех утар пӳртĕнчи вĕллесене тепĕр хут тĕрĕслерĕ. Çав канăçсăрлăха пулах Хритун яланах утарта пурăнать. Малтан, çич-сакăр çул каярах, кунта хуралçă пурччĕ. Çав сакăр вунă çулхи Левук асатте вилнĕ хыççăн Хритун кунта урăх хуралçă илсе килме шутламарĕ.

— Арăмпа иксĕмĕр хуртне те пăхăпăр, хуралне те тăрăпăр, — терĕ вăл правленире.

Хритун сăмахĕпе килĕшрĕç. Çапла вара ку утарта халь виçĕ çын вырăнне икĕ çын çеç. Апла пулин те ĕçсем начарланма мар, вăйлансах пыраççĕ.

Хритун мучи хурт-хăмăр пăхма ăнсăртран, кĕтмен çĕртен тытăннă. Пĕр çулĕнче вăл киле валли хăрăкрах юман каскасем туяннă. Вĕсене вăрмантан турттарса килнĕ. Пĕр каскин хăвăлĕнче, — ак тамаша! — пыл хурчĕсем пурăннă иккен. Вĕсем вилмен те. Хритун çав пыл хурчĕсене пухса вĕллене ярать. Çакăнтан вĕсем хурт усрама пуçлаççĕ. Ку ĕç тахçанах пулнă. Ун чухне Хритун вăтăра тин çитнĕ. Çав пĕр пуç хуртран кайран вĕсен çирĕм пуçа çитнĕ. Хритун ылтăн çунатсене чăннипех те хытă кăмăлласа çитет, хăйĕн пĕтĕм пурнăçне вĕсемпе çыхăнтарать. Хурт-хăмăр ĕрчетесси — тахçанах ĕнтĕ Хритун мучин пĕтĕм пурнăç тĕллевĕ, савăнăçĕ, хуйхи-суйхи. Çав пĕр-пĕрне хисеплекен, харсăр, туслă, паттăр, мухтавлă хуртсене мучи хăй ачисене юратнă пекех юратать.

— Пурте йĕркеллĕ, — мăкăртатрĕ мучи утар пӳрчĕн алăкне питĕрнĕ май. Кăшт тăхтасан вăл сăнчăрти çăмламас Макар Макарович патне пычĕ. Лешĕ тӳрех çӳлелле сикрĕ те малти урисене утарçă кăкăрĕ çине хучĕ, ăслă хăмăр куçĕпе мучие тинкерчĕ. Хăй хӳрине суллать, çапкалать.

— Мĕн тумалла-ха? Мĕн кирлĕ, Макар Макарович? Йытă тем калас пекех ачашшăн çукаланать, сăмсипе

Хритун мучие питĕнчен чуптуса илесшĕн тата çӳлерех сикме хăтланать.

— Ан хăтлан! Ун пек юрамасть! — пӳрнипе юнать ăна мучи.

Макар Макарович — ик уран тăрса ывăннипе-ши? — мучирен самантлăха уйрăлать, унталла-кунталла пăхкаласа илет, вара каллех ялт сикет те малти урисене, паçăрхи пекех, Хритун кăкăрĕ çине хурать.

— Ах, шельмă! Ну, йăпăлчăк та эсĕ! Айта кай, кай лерелле. Мĕншĕн каймастăн-ха? Пĕччен çӳресе ывăнтăн-и?

Юлашки вăхăтра мучи кашни кунах хăй çăмламас йыттипе çапла чылайччен калаçать. Пĕчĕк ачапа пакăлтатнă пекех пакăлтатать. Ыйтса пĕлем пекки, темскер ăнлантарам пекки, ятлам пекки тăвать. Йытти вăл калаçнине яланах ним шарламасăр, лăпкăн итлет. Лисук ялтан таçта инçене тухса кайни Хритун мучин кăмăлне чылаях хуçрĕ. Ăна хăй пурнăçĕнче, килте темскер çитмен пек туйăнакан пулчĕ. Çавăнпах-и, тен, халĕ вăл яла та час-часах таврăнмасть. Мĕн курмалли пур унта ман, киле çитсен кам çине пăхса савăнмалла тет пулас. Кунсăр пуçне килте ăна пурте, пурте хăй хĕрĕ çинчен аса илтереççĕ.

— Çитĕ ĕнтĕ, çитĕ! — пуçĕнчен саврĕ вăл йыттине. Çак вăхăтра Макар Макарович хăвăрттăн мучи çумĕнчен хăпрĕ те пĕтĕм вăйпа тепĕр еннелле ыткăнчĕ, хавассăн вĕрсе ячĕ.

— Э-э, карчăк çитрĕ иккен, — алкум умнелле утрĕ Хритун.

Акă вĕсем çăматă çумĕнчи юра шăпăрпа шăлчĕç те пӳрте кĕчĕç. Нанил тутăрпа çыхса пӳремеч, икĕ кукăль илсе килнĕ.

— Ялта пурнăçсем чиперех-и? — ыйтрĕ Хритун.

— Чиперех-ха.

— Вилекен те, çуралакан та çук-и?

— Уçăп Иванĕн арăмĕ йĕкĕр ача туса панă терĕç. Иккĕшĕ те ывăл пулмалла. Чим-ха, э-э, калама астуман эп сана. Ну, мĕнле мунча кĕрсе савăнтăмăр эпир. Вĕри, ирĕк.

— Çапăнмалли лапка пекки пур-и унта?

— Пур. Картлашки çӳлех хăпарать. Хăш картлашки çине ларма кăмăл пур, çавăнта хăпарса лар. Чи çӳлти картлашка çине пĕри те хăпараймарăмăр. Сывлама та çук унта...

— Эппин, чаплă?

— Питĕ чаплă.

Нанил пӳремечне, кукăлĕсене кăмака умĕнче ăшăтрĕ те сĕтел çине каса-каса хучĕ.

— Çи-ха, старик.

— Çиес-ши вара? — сĕтел хушшине вырнаçрĕ мучи.

— Мунчине хамах хутса патăм, — пĕлтерчĕ Нанил. — Хĕллехи вăхăтра аппаланса пăхам-ха. Килте ларсан çавах кун иртмест. Утарта иккĕн ĕçлемелли хальлĕхе курăнмасть. Çапла-и, старик?

— Çапла пулмасăр.

Мучи кантăр вăрри пӳремечне çинĕ май арăмĕ çине пăха-пăха илет. Урăх мĕнле те пулин хыпар пĕлтермест-ши тет пулас. Нанил малти тенкел çинче ним хускалмасăр тенĕ пекех ларать. Хăй хĕрлĕ кĕпепе, кăвак саппунпа.

— Пĕччен çини лайăх мар капла. Кил, эсĕ те çырткаласа пăх, Нанил.

— Маншăн ан кулян-ха эсĕ. Эпĕ тутă.

Хритун татах арăмĕ çине тинкерет, татах мĕн те пулин каласса кĕтет. Çапла ларсан-ларсан мучи тӳсеймерĕ:

— Мĕнле унта, Лисукран хыпар çук-и? — терĕ.

— Ай-ай! Хам мĕн каласа пама килнине те манса кайнă-çке. Эй, тăн-пуç. Темскер, япалана манма пуçларăм çак. Чиксех килтĕм-ха эп ăна. Кунтахчĕ вăл, — хĕвĕнчен хыпалансах конверт туртса кăларчĕ Нанил. — Акă ĕнер каçпа пырса пачĕç.

Мучи çиме пăрахсах çырăва ярса тытрĕ, вулама пуçларĕ. Хритун алли чĕтренипе хучĕ чăкăр-чăкăр, чăкăр-чăкăр туса сикет, силленет. Çумĕнчи арăмĕ, шăннă чухнехи пекех, аллисене кăкăр умне хĕреслетсе тытрĕ. Упăшкин сăнĕ улшăнса пынине Нанил аванах сисрĕ. Хритун хурланчĕ те, савăнчĕ те.

— Çырăвне пит аван çыраççĕ-ха вĕсем, — калаçрĕ мучи. — Халь апла Кăнтăр Курильскра пурăнаççĕ. Хули хитре тет иккен. Çĕнĕ çуртсем нумай лартнă тет. Малтан яппунсем хуçаланнă унта. Хĕрĕх пиллĕкмĕш çулта çеç илчĕç ăна пирĕн. Ай-ай инçетре пурăнаççĕ çав...

— Утравне мухтаççĕ-ха хăйсем.

— Мухтаççĕ. Çав тери илемлĕ ешĕл утрав теççĕ. Унăн тăвĕсем те, айлăмĕсем те пĕтĕмĕшпех вăрманпа витĕннĕ имĕш. Пихта, чăрăш, лиственница ӳсет, вырăнĕ-вырăнĕпе çулçăллă вăрмансем те пур тесе пĕлтереççĕ. Лисук хăй хула çумĕнчи совхозра ĕçлет.

— Анчах, каттăршнăй, çанталăкĕ путсĕр тет çав. Кунне вунă хут та улшăнать тет.

— Мĕн тăвас тетĕн, океан хĕрри.

— Тата, Хритун, вулкан текенни тухмасан юрĕччĕ те.

— Менделеев вулканĕпе Головник вулканĕ сӳнмен тет-ха.

— Мĕн тума каймалла пулнă-ши çавăнта ухмахăн. Эй туру.

— Тимĕ ĕнтĕ... Хăйĕн кăмăлĕ.

— Çапах та хамăр ача-пăча вĕт-ха вăл пирĕн. Ялта каччă çук пек тухса тарчĕ. Уншăн çунаканни кунта та пайтахчĕ-çке. Пракка тесен Пракка та паян кунчченех ӳрĕк-сӳрĕк çӳрет. Начарланса кайнă. Хам та хĕрхентĕм. Чим-ха, сăнӳкерчĕкне куртăн-и эс? Канвертра сăнӳкерчĕкĕ те пурччĕ.

— Лекмерĕ-çке алла.

— Пур, пур.

Мучи сăнӳкерчĕкне туртса кăларчĕ. Унта Лисукпа упăшки лараççĕ. Хăйсем иккĕшĕ те ăшшăн кулаççĕ. Ним те хирĕçлеймĕн, телейлĕ мăшăр!

Хритун мучи алăри сăнӳкерчĕкĕ çине нумайччен тинкерсе ларчĕ. Вара çырăва каллех конверт ăшне пуçтарса чикрĕ.

— Ашшĕ, мĕнле-ши пирĕн? Çĕн хăтапа тăхлачăна чĕнсе кăштах хăна тумалла мар-ши? — сăмах хушрĕ Нанил.

— Чĕнсе пăхмалла пуль.

— Апла салат туса сăра юхтарасчĕ манăн.

— Ун пек вăрăма каймасть-и? Салатне хальлĕхе камран та пулин кивçен ил.

— Çук, ĕлкĕретпĕр. Малтан хăйсем чĕнеççĕ-ха вĕсем пире. Хатĕрленсе çитнĕ тет. Паян-и, ыран-и — йыхравçă персе çитмелле. Кирле Микули саккуна пĕлекен çын. Малтан камăн хăна тумаллине чухлать.

— Микула хăй йĕркеллĕ те. Кĕрӳ теплерех пулĕ ĕнтĕ.

— Улмуççинчен улми инçене ӳкекен марччĕ те.

— Эс каланă пек пултăрах. Ай-ай, çав Праккана кăмăллаттăм та эпĕ. Ĕç тухмарĕ.

— Пăхман хĕвеле епле пăхтарăн, Хритун... Çи-ха эсĕ кукăле. Ашăлла çи.

Кантăк умĕнчи çĕмĕрт çине чакак килсе ларчĕ. Чак! чак! туса çухрашни пӳрте аванах илтĕнет. Хритун мучи çак кайăка ытла та юратмасть. Халĕ каллех ун çинчен тарăхса шухăшларĕ вăл. Тĕнчере чакак пек «ним шухăшсăр», айван кайăк урăх пур-ши, çук-ши? Нихçан та ăслă çӳремест вăл. Йывăç çине ларсан та урлă-пирлĕ сиккелет, тем пăхать, тем шырать. Вĕçнĕ чухне те ытти кайăксем пек ĕретлĕ вĕçмест, темле пысăк, çӳллĕ хум çинче сулкаланса, ывтăнса пынă пек ана-ана улăхать, чӳхенет. Тăраткаланчăк тĕклĕ çерçи те ун пек ухмахла çӳремест-çке. Никам та тăн кĕртекен çук пулмалла çав хура çуната.

Чакакĕ çавах пӳрт умĕнчен каймарĕ, чак! чак! та чак! тутарчĕ.

— Кăш-ш! Шуйттан кайăкĕ! Çак тăрпалтайăн чĕптĕм ăс та çук пуль. Кăш! — çухăрчĕ мучи.

Çав вăхăтра чӳречерен лайăхрах тинкерчĕ те Хритун телефон çулĕ тăрăх пĕр лав чуптарса килнине курчĕ. Ăçта каять-ши ку лав? Кам-ши? Ку еннелле Пуянкассине е Элпуçне кăна çӳреççĕ-çке. Çав ялсене камăн каймалли килсе тухнă-ши? Çичçырма тĕлне çитсен лаша майĕпен пыракан пулчĕ. Шалашка çуна çинче хăяккăн выртакан çын тăрса ларчĕ, аçам çухине антарчĕ. Унтан лавне сасартăк Çичçырма катинелле пăрчĕ.

— Пĕри килчĕ пулмалла, — алăк патĕнчи пиншакĕ патне утрĕ утарçă.

— Ăçта килчĕ?

— Лявкка юппине пĕр лав кĕчĕ-ха. Тем кала та, ырăпа çӳрекен çын мар вăл. Эп ăна!

— Кĕрт тăрăх епле ишсе çитетĕн эс унта? Çăматту ăшне кунчинчен юр кĕрет.

— Пурпĕрех çитес пулать.

Хритун сарă кĕрĕк пиншакне, мулкач тирĕнчен çĕлетнĕ çăмăл та ăшă çĕлĕкне тăхăнчĕ. Вара васкасах тухса кайрĕ.

Тӳпене талккишпех шупка хăмăр пĕлĕт, юр тĕслĕрех пĕлĕт карса илнĕ. Вăл тĕнчене пусса, тăвăрлатса тăнă пек курăнать. Çав пĕлĕт çĕр çинчи юрпа пĕрлешсех кайнă тейĕн. Пĕтĕм тавралăха сивĕ, нӳрлĕ юр, пĕлĕт, пăс хупăрласа илнĕ пек туйăнать. Сывлăш та юрлă, пăрлă çурхи шыв манерлех, кăкăра шăнтать, çан-çурăма çӳçентерет.

Мучи ката тăрăх шĕшкĕ, йĕлме, çĕмĕрт, ăвăс турачĕсене сире-сире пычĕ. Хĕллехи ĕшнен тунсăхлă шăплăхĕнче тăхрансем сас пани, йывăç çине ларнă юр лăстăртатса персе анни илтĕнет. Çырма хĕррипе мулкач сиккелесе çӳренĕ. Чăтлăхрах тĕлте шăши юс йĕрĕсем пур.

Лявкка юппине çитсен мучи çуна йĕрне часах шыраса тупрĕ. Вăл çырма хĕррипе пырать-пырать те ăвăслăха кĕрсе каять. Хритун çуна йĕрĕ тăрăх чăтлăхалла çул тытрĕ. Лявкка юппинче чи çӳллĕ те яштака ăвăссем. Вĕсем çуллахи тӳлек каçсенче çав тери кăмăллăн, чун-чĕрене пырса тивмелле шĕпĕлтетеççĕ. Вĕсен шавне утарçă кĕç-вĕç макăрса ярас пек пăлханса итлетчĕ. Уйăхлă таса каçсенче Хритун юриех çакăнта, ăвăслăха, килсе тăратчĕ. Нумайччен-нумайччен тăратчĕ вăл. Çулçăсем çатăлтататчĕç, çатăлтататчĕç. Вĕсем тахçан çамрăк чухнехи юлташсене, телейлĕ каçсене аса илтеретчĕç. Вĕсем тĕнче илемĕ çинчен, пурнăç хаваслăхĕ çинчен каласа паратчĕç. Вĕсем аслă уй-хирпе, ешĕл курăкпа, çутă çăлтăрпа пуплетчĕç.

Хритун ăвăслăха шаларан шала кĕчĕ, пĕшкĕне-пĕшкĕне пăхрĕ, итлерĕ.

«Ну, ку путсĕр этеме ăс паратăп-ха. Пăх-ха эсĕ ăна, мĕн хăтланать вăл, мĕн шухăш тытнă. Вăрмана касса тустарасси ансат вăл, ӳстерме йывăр. Вăт ăçта çити кĕнĕ-ха, шеремет. Тытас çук, курас çук терĕ пуль. Эх, пĕтмен этемĕ!» — мăкăртатрĕ мучи.

Инçех те мар качлаттарса касни илтĕнчĕ. Мучи чун-чĕри сӳлетсе кайрĕ. Йывăçăн мар, хăйĕн ӳт-пĕвĕ ыратнă пек туйăнчĕ.

— Кам унта? Мĕн касатăн эс! Чарăн! — çухăрса ячĕ Хритун. Унăн сасси ĕшне тăрăх хаяррăн янăраса кайрĕ те таçта, аслă вăрман хĕррине, çитсе илтĕнчĕ. Мучи чупнă çĕрте чупса, утнă çĕрте утса ăвăслăх варринчи çӳрен лаша патне çитсе тухрĕ. Унтан инçех те мар пĕр сарлашка, тĕреклĕ çын хĕрсех ăвăс кутне пуртăпа касать.

— Чарăн, эсрел çăпати! — тепĕр хут кăшкăрчĕ мучи.

Леш, аçамне хывса юр çине пăрахнă çын, çаплах качлаттарать. Уншăн пулсан кăшкăрни те, хуралçă килсе тухни те ним те мар тейĕн. Турпассем ывтăнаççĕ кăна. Вĕтĕреххисем юр çийĕн кусса çырма тĕпнеллех анаççĕ.

— Мĕн, хăлхасăр-и эс?

— Хăлхаллах-çке, — ярт тăсăлса тăчĕ Улатти.

— Кам хушнă сана кун пек иртĕхсе çӳреме? Намăс мар-и сана? Халех лашуна çавăр та тасал ĕшнерен...

— Ма васкас. Тасалăп-ха, — Улатти татах касма тытăнчĕ.

— Эс мĕскер? Каланине те итлеместĕн-и?

— Ан чăрмантар, Хритун пичче. Касам-ха.

— Шуйттан этемĕ! Иçмасса, чи вăрăм, чи яштака ăвăса касать-çке.

— Мана чи яштаки кирлĕ.

— Сана тем те кирлĕ пуль. Тухса кай часрах.

— Юрĕ, юрĕ. Ытлашши ан тулаш, мучи. Эп çакна çеç, — çаплах ахлата-ахлата касрĕ Эльба салтакĕ.

Турпассем аяккалла пуля пек, снаряд ванчăкĕ пек ыткăнаççĕ. Çӳллĕ ăвăс чĕтренет, силленет. Вăл мучие пулăшма чĕннĕ пекех, тилмĕрнĕ пекех сисĕнет. Хритун ним тума та аптрарĕ, çамки çине тар тумламĕсем тухрĕç, ури чĕтрерĕ.

— Чарăнатăн-и эс, чарăнмастăн-и? Мĕн, ахаль калаççĕ тетĕн-и? Ытла та путсĕр çын-çке эс. Ял ухмахĕ!

— Аплах ан вăрç-ха, Хритун пичче. Пĕр ăвăсне каснипе тĕнче пĕтмĕ. Кунта епле йăвă ӳснĕ вĕсем.

— Шухăшласа пăх-ха, арпа пуç. Кашни пĕрер касма пуçласан мĕн пулса тухать? Ĕшнерен кăрлăк матти те юлмĕ. Тьфу! Сан пек путсĕр çын курман эп тĕнчере!

Мучи калама çук тарăхрĕ пулин те кун пек ахаль çеç кăшкăрашса тăнипе Улаттие ним те тума çуккине ăнланчĕ. Вара Эльба салтакĕпе юриех йăвашрах калаçма пуçларĕ.

— Айта хăтланах эппин, — терĕ вăл. — Сана этем ывăл-хĕрĕ тăна кĕртес çук.

Ун хыççăн мучи темле чеен пăхса уткаласа çӳрерĕ-çӳрерĕ те Улатти патне çывăхах пырса:

— Табак пур-и сан? Турттар-ха, — терĕ.

— Улаттин пурте пур, — пурттине пăрахрĕ Эльба салтакĕ. Вара тĕрĕллĕ енчĕк туртса кăларчĕ: — Туртса ярар-ха эппин...

Чикарккă авăрласа тивертнĕччĕ кăна — Хритун мучи

Улаттин вăрăм авăрлă пурттине ярса тытрĕ те хаяррăн кăшкăрса ячĕ:

— Халĕ çывăха та ан кил ман пата! Хирĕçсе-туса тăратăн пулсан хамăнне хам пĕлĕп. Айта çак самантрах тухса кай ĕшнерен! Халех кай. Халех!

Эльба салтакĕ шанк хытса тăчĕ, ним калама та аптрарĕ.

— Кай теççĕ сана! Ха, тупăннă эсремет! Хăрамастăп тетĕн пуль. Вĕрентĕпĕр сана! — мучи чăннипех хаярланса çитрĕ. — Халех каймасан çунуна, сӳсмен пăявне веçех касса ваклатăп.

Улатти вăйăран вăкăр тухасса сисрĕ пулас, ăшшăн кулса ячĕ.

— Ан вăрç-ха. Итле...

— Итлеместĕп. Ан та калаç, ан та калаç.

— Эпĕ правлени хушнипе килнĕ кунта.

— Ан суй. Пурпĕрех ĕненес çук сана.

— Чăннипе калатăп. Акă хучĕ, — Улатти шăлавар кĕсйинчен пĕр лӳчĕркенчĕк хут татки туртса кăларчĕ. — Ме, вула.

— Çывăха ан кил! Ан кил. Куратăн-и, алра мĕн, — пурттине çĕклерĕ Хритун.

Улаттин ирĕксĕрех чарăнса тăма лекрĕ. «Мĕн пулса тухать-ха капла? Вăт тупрăм хама валли инкек», — шухăшларĕ Эльба салтакĕ.

— Ку ăвăса телевизор антенни тума касатăп эпĕ. Бригадир ячĕ мана. Пĕлессӳ килсен калам: телевизорне ху патна, утара, лартаççĕ.

— Ай-ай-ай! Эсĕ хăвна çеç чее тетĕн пуль. А нуккă халех тасал. Унсăрăн! Ут тетĕп! Ут! Ут!

— Ĕненмесен ав çуна çине пăх эппин. Телевизор аппарачĕ те унтах. Чĕркесе хунă ăна. Улăм айĕнче. Айта кăтартам, — Улатти çуна патнелле яртлаттарчĕ.

Мучи çуна çинче, чăнахах та, темле пысăк коробка пуррине курчĕ. Ăçтан пĕлен? Тен, кирлĕ ĕçпех çӳрет пуль Улатти. Ĕненме сăлтавĕ те пур, Эльба салтакĕ халиччен нихçан та кун пек сăтăр туса, кӳрентерсе çӳремен. Хритун кăмăлĕ кăштах çемçелчĕ, çапах та вăл Улатти пурттине хăй аллинчех çирĕппĕн тытса тăма шутларĕ.

Малалла тем хăтланатчĕç вĕсем — пĕлме йывăр. Анчах çак самантра тăвайккинчен Алексеевпа Пракка йĕлтĕрпе чашкăртса анчĕç.

— Ну, хатĕр-и сан, Улатти?! — кăшкăрчĕ Пракка.

— Нимĕн те хатĕр мар, Эльба!

Çакăн хыççăн тин Хритун мучи ĕненчĕ, вĕсем тăваттăн хăвăртах çав яштака ăвăса касрĕç те турачĕсене иртсе çуна çине тиерĕç.

— Кăçал тăрăшрăн эс, Хритун пичче, пыл нумай илтĕн, — терĕ Алексеев.

— Аптрамаллах пулмарĕ-ха.

— Çавăнпа телевизор лартса парас тетпĕр.

Ĕшнери йывăçсем темле çултан аташнă шухă çил çапăнса кĕнипе кăшт чĕтренсе, пăшăлтатса илчĕç. Пĕр уйăп хурлăхлăн шимп-шимп тăвать. Юр ăшĕнчен кăшт анчах пуçне кăларса ларакан упа сарри халĕ те симĕссĕн курăнать-ха.

Çав кун, чăнахах та, утар пӳртне телевизор лартса пачĕç. Хритуншăн ку тĕлĕнмелле савăнăç пулчĕ. Нанил хăнасене çăка вăрри чейĕ ĕçтерчĕ, типĕтнĕ кăмпа шаритлесе пачĕ.

— Ĕнтĕ ман старикĕн хут кайрĕ, — терĕ вăл хĕпĕртесе.

— Пурнăç урапинчен ӳксе ан юлтăр. Тĕнчере мĕн пулса иртнине веçех пĕлсе тăтăр. Итлетĕр, куртăр. Хитре майрасене пăхса савăнтăр.

— Апла ухмаха ерсе каймасан юрĕ-ха ку.

— Шанатăн-и ăна? — кулчĕ Алексеев. — Пирĕн колхозри утарçăсем пит шанчăклах мар вĕсем. Авă Нӳшкасси патĕнчи утарта Муçей мĕн хăтланчĕ. Çимĕк кунĕ çакăн патне арăмĕ пĕлĕмсем, кукăльсем пĕçерсе каять. Эрехпе сăрине те илме манмасть. Ара, хăй упăшки-çке. Хайхи çитет утара тĕттĕм пуласпа. Йытти Муçей арăмне палланă. Ним те вĕрмен. Кĕрсе тăрать Укахье пӳрте. Унта Муçейпе Нӳшкасси Ульхи «тав сана» та «тав сана» тесе сăра ĕçсе лара параççĕ тет. Ульхана Муçей арăмĕ аран хăваласа кăларса янă. Лешĕ пӳртрен тухсан та чӳречерен пырса пăхать тет.

— Сивĕ çăл утарĕнчи Палюк та епле шар курчĕ, — сăмах хушрĕ Улатти. — Унăн ĕнине çавăтса кайрĕ-çке леш майра.

— Мĕнле пулнă çав Палюкăн? — тĕпчерĕ Нанил. — Те илтмен эпĕ ун çинчен, те илтсе маннă...

— Мĕнле пултăр ĕнтĕ, — кашăкне хучĕ Алексеев. — Вăрçă вăхăтĕнче темле эвакуированнăй майра тупса янă вăл. Малтан чиперех пурăннă. Майри сăнран чаплăччĕ. Яштака пӳллĕ, кăн-кăвак куçлă. Палюкран нумай çамрăкчĕ вăл. Паллах ĕнтĕ, вăхăтлăха, тем нушта килсе тухнăран çеç паллашнă вăл Палюкпа. Кайран, шеремет, Палюк ĕнине çавăтнă та тухса юхнă.

— Ара, халĕ кама юратас тесен юратма ирĕк ĕнтĕ, — терĕ Нанил. — Ĕлĕкхи пек ашшĕ-амăш илсе пани курăнмасть. Хĕр вăрлас йăла çук. Çапах та, шутласа пăхăр-ха, чипер пурăнман çынсем, тем, ӳссе-нумайланса пынă пекех туйăнаççĕ вĕсем.

— Çук аплах мар-çке.

— Мĕн аплах марри унта. Ĕлĕк качча кайсан венчет тунă та унталла-кунталла никам та пăркаланман. Хальхи çыннăн нимрен те шикленес, хăрас йăла çук. Хăш-пĕр хĕрарăмсем çын упăшкине туртса илме те хатĕр. Арçыннисем те аптрасах тăмаççĕ. Хăй юлташĕн арăмнех уйăрттарни те пур. Акă Армуш Мишши Тихăн Петтинчен чăр çилампах арăмне туртса илчĕ-çке.

— Ун пекки пулкалать вăл. Миките Тимукĕ те, — калаçăва хутшăнчĕ Хритун.

— Чăнах, çемье çирĕплĕхĕ хавшарĕ халь, — хăйĕннех печĕ Нанил.

Алексеев ăшшăн кулчĕ те çирĕппĕн:

— Тĕрĕс мар, — терĕ. — Ĕлĕкхи çемье çирĕплĕхĕ турăран, упăшкаран, намăсран хăранинче пулнă. Çавăнпа çеç чăмăртанса, çыхланкаласа тăнă ун чухнехи çемье. Вăл халь-халь сирпĕнсе каяс снаряд пекех, тапса тухас сăра пички пекех тăнă. Ачасем çуралсан çав пĕчĕк мăнкăлтăксем кăна пичке кăшăлне çирĕплетнĕ. Халĕ, тен, чăнахах та, уйрăлакансем ытларах та пуль. Çапах та вăл ун пек кичем шухăш патне илсе пымалли сăлтав мар. Халь никам та упăшки е арăмĕ пусмăрне, мăшкăлне тӳссе пурăнасшăн мар. Май çук тăк, чун туртмасть тĕк — пăрахать те каять. Хальхи çемье вăл — чăн-чăн килĕштерсе пурăнакан çемье.

— Эй, — алне сулчĕ Нанил, — темле юратса мăшăрланнисем те кайран пĕтĕм яла ура çине тăратаççĕ.

— Чăннипе юратсан апла пулмасть, — хирĕçлерĕ Алексеев.

— Акă аякка кайма кирлĕ мар. Улаттиех илер. Вăл Елянпа пурăннă чухнех Хреççипе çӳрет тетчĕç, — калаçăва малаллах тăсасшăн пулчĕ Нанил.

— Тĕрĕс, Нанил аппа, — килĕшрĕ унпа Улатти. — Пулнă ман ун пек çылăх. Анчах çав çылăхшăн паян кун та тарăхса çӳретĕп. Чĕрене халĕ те темскер хĕсет, пăчăртать. Хама хам çак таранчченех ятласа пурăнатăп: «Мĕн хăтлантăн эс, Улатти салтак? Мĕн хăтлантăн, шуйттан чĕппи!» — тетĕп. Елян умĕнче намăса кĕтĕм çав. Ах, каçартăрах ĕнтĕ, тăпри çăмăл пултăр.

— Манăн çапах та, Алексеев юлташ, татах калас килет, — тӳсеймерĕ Нанил.

— Эй, çак карчăкпа! Ватăла киле ăсран тайăлчĕ-и ку, — мăкăртатрĕ Хритун.

— Чиперех пуплет-ха вăл, — пӳлчĕ ăна Алексеев.

— Шухăшла-ха, мĕншĕн туйсем çинчен мантăмăр эпир?

— Çук-çке, манман-çке, Нанил аппа.

— Çапах та йĕркеллĕ туй тунине курман-ха эп ку яхăнта. Туя кайсан хăшĕсем ĕçме кăна васкаççĕ. Лӳксе тултараççĕ те — пулчĕ вĕсен.

— Унта колхоз председателĕ те, Алексеев юлташ та пырса кĕмеççĕ. Туй пуласса пĕлсен таçта мур шăтăкнех тарса пытанаççĕ. Çамрăксене ăс пама пымалла сирĕн. Ма пымастăр-ха эсир? Эрех ĕçсе çӳрет тесе каласран хăратăр-и? — ыйтрĕ Хритун.

— Чăнах, çаплах пулать пуль, — кулчĕ партбюро секретарĕ. — Малашне ас тăвăпăр. Акă Пракка авлансан ура хуçсах ташлатăп. Кала, хăçан авланатăн эс, Пракух? Ватта юлсан типпе юлать теççĕ. Сыхлан.

— Эй, маншăн ан кулян-ха эс, — алне сулчĕ бригадир.

— Мĕнле «ан кулян»? Саншăн пăшăрханмасан — камшăн пăшăрханас ман. Ну, хăçан туй пулать санăн?

Пракка тăчĕ те тумланма пуçларĕ.

— Каяр!

Тепĕр виç-тăватă минутран хăнасем çуна çине ларчĕç те ялалла вĕçтерчĕç.

Алексеев шап-шурă юр хупланă анлă уй-хире пăхкаласа пынă май утар пӳртĕнчи калаçу çинчен шухăшларĕ. Тĕлĕнмелле! Мĕн çинчен кăна сăмах вакламашкăн тивмест-ши ял çине тухсан? Мĕнле кăна сăмах-юмах пуçланса каймасть! Тĕрĕс ĕнтĕ, ялти çамрăксенчен хăш-пĕрисем пурнăç çине, çемье çине, юрату çине кăшт çăмăлраххăн пăхни те сисĕнет. Ялан план çинчен, тыр-пул çинчен, аш-какай, сĕт-çу çинчен шухăшланипе, вĕсене нумайрах тăвасшăн çуннипе тепĕр чухне ун пек-кун пек çуталсах тăман ыйтусем çинчен манни те пулкалать. Ара, пĕр-пĕр Мирун е Сантăр арăмĕнчен уйрăлнăшăн халиччен колхоз председателĕпе партком секретарьне никам та «мунча кĕртсе», «вĕлтренпе çапса» курман-ха. Анчах çав «мунча» тени кăш-каш кирлех те пулмалла. Малта пыракан бригада е колхоз ятне илес тесен колхозниксен çемйине те çирĕплетсе, вăйлатса, паттăрлатса пымалла. Тĕлĕнмелле! Ку таранччен туйран, менелник ĕçки-çикинчен мĕншĕн пăрăнса çӳренĕ-ха Алексеев? Анчах туйра çамрăксене ăшă сăмах калани, вĕсене саламлани, вĕсемпе пĕрле савăнни мĕн тери ырă та пархатарлă! Çав ăшă сăмах ĕмĕрлĕхех асра юлать.

Телефон юписем пĕрин хыççăн тепри тăра-тăра юлаççĕ. Вĕсем патĕнчен иртсе кайнă чухне юпа у-у! тесе улани пĕр самантлăха кăна илтĕнет. Вара каллех шăп. Партком секретарĕ Улаттие çурăмĕнчен çапрĕ.

— Мĕнле, пурăнатпăр-и пурнăçа?

— Тĕнче пĕтмест! — çирĕппĕн каласа хучĕ Улатти.

  
   XXVIII сыпăк


   Татюк пӳрчĕ Ялакки çырми хĕрринчех. Пӳрт умĕнче тем çӳллĕш икĕ шур йăмра лараççĕ. Вĕсен турачĕсем ярăмланса аннă. Çулла Татюк пӳрчĕ ем-ешĕл туратсем хушшинчен кăшт çеç курăнать. Шурă чӳрече хашакĕсем çуталса палăраççĕ. Татюксен пахчи çырманах анать. Унта тем тĕрлĕ йывăç та пур. Улмуççи те, çĕмĕрт те, хĕрлĕ хăва та, çӳçе те, палан та, хурлăхан та. Çуркунне никам пахчине шăпчăк иленмесен те Татюксен пахчине иленетех. Çăл кутне ирхине ирех лаша шăварма аннă чухне яланах ун юррине илтетĕн. Татюкăн шыв юнашарах. Хапхаран тухса чул сарса тунă картлашка тăрăх çатлаттарса чупса анатăн та — умра шарлатса юхакан çăл.

Татюк упăшки — Кирук вăрăм та хуп-хура кăтра çӳçлĕ çынччĕ, купăс калама ăстаччĕ. Каччă чухне хапха умне, çăка каска çине, тухса ларатчĕ те купăсне тăсса яратчĕ. Мĕнле кăна кĕвĕ калама пĕлместчĕ-ши Кирук?! Унăн хăш-пĕр кĕввине итлесен утса пынă чухнех чăштăк-чăштăк шутарса ташласа ярас килетчĕ, тепĕрне итлесен тип-тикĕнтен урама янăратса юрлас кăмăл пырса тăвăнатчĕ, виççĕмĕшне итлесен курăк çине выртса йăваланса макăрас патне çитеттĕн. Чĕрене хускатма пĕлетчĕ Кирук. Темшĕн, те ытла та лайăх купăсçă пулнăшăн, те ырă, çепĕç кăмăлĕшĕн Кирука хăйĕнчен вунă çул çамрăк хĕр юратма пултарнă. Татюкпа вĕсем çак хапха патĕнчи каска çинче, йăмра айĕнче ларнă.

Татюк хăй упăшкипе пурăннă пурнăç çинчен сăмах хускатсан: «Куçа пĕр хупса илнĕ пек çеç иртрĕ çав вăхăт, сиссе те юлаймарăм», — тет. Чăнах, выляса, кулса тенĕ пек çеç иртнĕ çав çамрăк чухнехи кунсем. Вĕсем халь Татюкшăн тĕлĕкри пек кăна. Тĕрĕссипе, те пулнă вĕсем, те пулман, Кирук, те хăй аслăрах пулнăран, Татюка пĕчĕк ачана çĕклесе çӳренĕ пек çӳреме те хатĕрччĕ. Татюкĕ те ун чухне тин çеçке çурнă чечек пек хитреччĕ, пĕчĕкçĕ те вăр-варччĕ, пукане пек типтерлĕччĕ. Татюк качча тухсан та пионерсемпе пĕрле пучах пуçтарма кайнă, çум çумланă, никам çук чухне вăрттăн шак чулла та вылянă. Кирук колхозри чи йывăр ĕçсене çӳренĕ, вăрман турттарнă, путвал тума чул кăларнă, хăма çурнă, минераллă им-çамсен ултшар пăтлă миххисене йăтнă. Анчах Кирукпа Татюк пĕрле нумай пурăнайман. Икĕ çултанах вăрçă тухнă. Кирука вăрçă тухсан чи малтанхи кунах салтака илнĕ, тӳрех фронта илсе кайнă. Çартан вилни çинчен пĕлтерсе янă хут та чи малтан унăн килнĕ.

Упăшкишĕн мĕн чухлĕ йĕмен-ши, кулянман-ши Татюк! Çапах та вăл Кирук ашшĕпе амăшне пăрахса кайман. Вĕсене мĕн çĕре кĕричченех йĕркеллĕ пăхса пурăннă. Ывăлне сăпайлă, лайăх çын туса ӳстернĕ. Ялта ун пирки путсĕр хыпар çур сăмах та тухман.

Халĕ Ялакки çырми хĕрринчи пӳртре Татюк нумай çулсем хушши пĕчченех пурăнать. Ун патне киле кĕрес шутпа темиçе çын та пырса кайнă ĕнтĕ çак çулсенче. Хăшĕсем хăйсемех кĕрсе ӳкĕтленĕ, теприсем урăх çынсене ярса калаçтарнă. Вĕсен шутĕнче йĕркеллĕ, ырă çынсем те пулман мар. Авă Малтикасри Кантюк Иванĕ пĕр çулталăка яхăн ун хыççăн чупрĕ. Тем те хăтланса пăхрĕ. Татюкăн вутă çук чухне кĕтмен çĕртенех пĕр автомашина юман вутти килсе тăкрĕ. Анчах Татюк Ивана пурпĕрех кăмăлламарĕ, вуттине те хутмарĕ. Халĕ те çав вутă хапха умĕнче купаланса тăрать. Çĕрме пуçланă ĕнтĕ. Апла пулин те Татюк тĕкĕнмест ăна, Иванĕ те каялла тиесе каймасть.

Хĕрарăм чун-чĕри питĕ тĕлĕнмелле чун-чĕре çав. Вăл пурне те хăвăрт сисет, туять. Вăл пурне те хăвăрт тавçăрса илет. Вăл хăвăрт тивме, ялкăшса çунма пултарать. Анчах чылай хĕрарăм хăйсен шухăш-кăмăлĕ çинчен, чун-чĕре хусканăвĕ çинчен арçынсене пĕлтерме васкамасть. Тепĕр чухне вĕсем ун çинчен нихăçан та, нихăçан та каламаççĕ. Çавăн çинчен арçынсене хăйсене пĕлме хушаççĕ. Пĕл, ăнлан, васка, тăрăш, ан вĕçерт! Татюк та хăйне Улатти юратнине ăнланать, Эльба салтакне вăл хăй те килĕштермест теме çук. Ун çинчен час-часах, юлашки вăхăтра уйрăмах час-часах аса илет. Çапах та ун çинчен никама та каламасть, никампа та сăмах хускатмасть. «Юрататех пулсан хăех чунне уçса парĕ-ха», — тесе шухăшлать вăл.

Кăçалхи кĕркунне Татюк пӳртне пекарня турĕç. Ку акă мĕнле килсе тухрĕ. Пĕррехинче авăн çапнă чухне Çинук кинеми ĕçе кая юлса тухрĕ. «Çăкăр пĕçермелле пулчĕ, çавăнпа каярах юлтăм», — терĕ вăл. Çакăн пек сăлтавпа халиччен те хире каярах тухнисем е вуçех тухманнисем те пулнă. Ку таранчен ăна çынсем пит астусах та, ун çинчен шухăшласах та кайман. Ара, камăн-ха килĕнче ун пек-кун пек чăрмавсем тупăнмаççĕ?! Паян пĕрин, ыран теприн. Çавăнпа Çинук кунта нимĕнле сăмах-юмах пуласса та аса илмен. Анчах йĕтемри çынсем ку хутĕнче сасартăк ятлаçма тапратнă. «Сана пула ик сехет хушши ахалех тăтăмăр», — тенĕ вĕсем, чăнахах та, çын çитменнипе ĕçе пуçăнма май килмен иккен. Пракка та тулашнă: «Çăкăра çĕрле хывмалла ăна!» — кăшкăрса пăрахнă вăл. Çакна илтсен Çинук тарăхса кайнă: «Кăнтăрла та кунĕпе ĕçле, каçхине те ĕçле, мĕнле апла? Чĕптĕм ыйхă курмасăр епле пурăнан?» — хытах каласа хунă вăл. «Эсĕ тахçан та çапла, сăлтав тупатăн», — вăрçнă ăна бригадир. «Эсĕ ача-ха, ним те пĕлместĕн», — сасартăк каласа хунă Çинук. Пракка çак сăмахсене илтсен татах хĕрсе кайнă, хытă çĕмĕрĕлме, шавлама пуçланă. Çак вăхăтра йĕтем çинчи хĕрарăмсем кĕтмен çĕртенех тепĕр майлă çавăрăннă. Вĕсем Çинука мар, Праккана хăйне тустарма тытăннă.

«Пирĕн колхозра хĕрарăмсене вăрçма, хăртма çеç пĕлеççĕ».

«Хĕрарăмăн уйра та канăç çук, килте те». «Йĕркеллĕрех ялсенче тахçанах пекарня уçнă». «Эй, пирĕн ăна-кăна пĕлеççĕ-и?»

 «Çăкри те пĕр эрне хушшинче чул пек хытса ларать».

« Армана кайса, кăвас хурса — пушанма та çук».

«Пекарня çăкри — çемçе çăкăр пире те шăл çеммиччĕ те».

Çакăн хыççăн Пракка шăпăрт пулчĕ. Чылайччен темле шухăша кайнă пек çӳрерĕ. Кĕçех вара, йĕтемри шăв-шав хыççăн виç-тăватă эрне иртсен, бригадир урамра Татюка курчĕ. «Ан васка-ха, пĕр-ик сăмах калаçмалли пур ман», — терĕ вăл. Татюк чарăнса тăчĕ. «Эсĕ пĕр кун йĕтем çинче ятлаçнине манман-и-ха?» — ыйтрĕ вăл. «Эй, хамăр хушăра ун пек шавласа илесси пулать-çке вăл», — терĕ хĕрарăм. «Пулассине пулать те, темскер ыйхă çĕтрĕ-ха ман ун хыççăн». — «Мĕскер çавăншăн пăшăрханмалли...» — «Пур çав». — «Халиччен çăкăрне-мĕнне килтех пĕçернĕ, малашне те пĕçерĕпĕр». — «Çук, апла мар. Тĕрĕс каларĕç çынсем». — «Эсĕ çавăнпа çеç-и? Эп уттарам-ха». — «Чим-ха, чим. Эпĕ, вăт, таçта та çитсе çапăнтăм. Сентре Униçĕмĕпе калаçса пăхрăм — май килмерĕ...» — «Мĕн пирки?» — «Хăй хирĕç мар. Анчах пӳрчĕ пĕчĕккĕ, ытла та кивĕ». — «Мĕн тума кирлĕ вара сана пӳрт?» — «Ун хыççăн Хреççи патне кайрăм. Вăл çывăха та ямасть. Ялта урăх пĕччен пурăнакан çын никам та çук. Ирĕксĕрех санпа калаçса пăхма тивет. Вăхăтлăха хăвăн патăнта пекарня тума килĕшмĕн-ши?»

Çакă Татюкшăн кĕтмен ыйту пулчĕ. Вăл ун çинчен шухăшласа пăхма та, тавçăрса илме те ĕлкĕреймерĕ. Хăй астуман çĕртенех: «Ма, килĕшме пулать те пуль», — тесе хучĕ.

Çапла, сисмесĕр тенĕ пекех персе ячĕ вăл çак сăмаха. Кайран, пĕр персе янă хыççăн, хирĕçлеме лайăх пулмарĕ ăна. Татюк çав кун кунĕпех лăпкăн çӳреймерĕ. Хăйне хăй вăрçрĕ вăл, тарăхрĕ.

«Эх, манăн тăм пуçа! Мĕн тума персе ятăм-ха çав сăмаха? Хам пӳртре лăпкăн, чип-чипер пурăнас чухне мĕншĕн пекарньăпа çăрăшмалла-ха ман? — шухăшларĕ Татюк. — Эй-яй-яй! Ку таранччен те ăс кĕрсе çитмест иккен. Пекарня тусан картиш тулли çын кĕпĕртетме пуçлĕ. Пĕри килĕ, тепри кайĕ. Япала хурсан япала хăй вырăнĕнче выртмĕ. Тупрăм хам валли инкек. Чипер пурăннă чухнех тупăнчĕ. Ыратман пуçа — тимĕр тукмак».

Çапла пĕр кун иртрĕ, икĕ кун. Татюк пĕр канăç та курмарĕ. Хăш-пĕр самантсенче кăна: «Тимĕ ĕнтĕ, вăхăтлăха кăна-çке», — терĕ, хăйне епле те пулин йăпатма, лăплан-

тарма тăрăшрĕ. Каярахпа, те чунĕ хăнăхса çитнипе, Татюк ытлашши шухăшлама пăрахрĕ. Ăш вăркани иртнĕ пек пулчĕ унăн. Тепĕр тесен, мĕн çунса çӳремелли, ӳкĕнмелли пултăр-ха кунта. Ку ĕçре Татюкăн хăйĕн ирĕкĕ, хăйĕн кăмăлĕ. Вăл «юрать» теме те, «юрамасть» теме те пултарать. Чăнах, халех кайса каламалла мар-ши Праккана килĕшместĕп, юрамасть тесе. Çук, Татюкăн пĕрре те ун пек аташса çӳрес килмест. Унăн хăй каланине çирĕп тытас килет. Тĕрĕссипе, мĕн, пит йăнăшах каланă-ши вара Татюк? Вăл кĕнекесем çинче хăйсен çуртне ача ясли тума пани çинчен те, фабрикăсемпе заводсенчи рабочисем, ĕçе лайăхлатас тесе, сахалтарах тӳлекен çĕре куçнине те пĕлет-çке. Вĕсене çаксем çинчен хирте Пракка та, Алексеев та каласа ăнлантарнă. Ял-йыша ырă тунинче мĕн пăсăкки пултăр. Çук чухне çукпа, пур чухне пурте пĕрле теççĕ-çке. Пĕри те пĕри килĕшмесен мĕн пулса тухĕ-ха капла?

Юлашкинчен Татюк чунĕ хăй вырăнне ларса çитрĕ-çитрех. Ялакки хĕрринчи пилĕк чӳречеллĕ пысăк пӳрт кăмакине сӳтсе çĕнĕрен купаларĕç, пысăклатрĕç, çапла вара вăхăтлăха пекарня туса хучĕç. Татюка хăйне аслă пекарь тесе чĕнме пуçларĕç.

Акă Татюкпа Çинук паян ирех çăкăр пĕçерсе кăларчĕç. Тĕпелти сак çине тăршшĕпех сап-сарă питлĕ çаврака çăкăрсем тăратса тухрĕç. Кашни çăкăрăн пичĕ çинех аслă пекарь пӳрнипе кăп пусса путăклатнă, паллă тунă. Татюк малтан та, хăй валли çеç пĕçернĕ чухне те, çавăн пек путăк тăватчĕ. Çăкăрĕсем пĕри те çуркаланса пиçмен. Тĕпĕсенче пĕр кăмрăк татăкĕ те çук.

— Ай-яй, паян çăкăр лайăх пиçрĕ, — юлашки çăкăра тĕпĕнчен аллипе шакка-шакка кайса хучĕ Татюк.

— Çăка вуттипе яланах çапла пиçет вăл, — кункрари çăнăха сăтăра-сăтăра кăвас чĕресне ячĕ Çинук. Вара Татюк еннелле пăхмасăрах хушса хучĕ: — Кăларма вăхăт çитнине ăçтан пĕлетĕн-ха эс? Сехет те чарăнса ларнă вĕт-ха пирĕн.

— Çăкăр кăларма мĕн сехечĕ-мĕнĕ кирлĕ пултăр. Шăрши тухнинченех сисетĕп эп ăна.

Вĕсем чылайччен пĕр-пĕрне ним чĕнмесĕр харпăр хăй ĕçне турĕç. Унтан Çинук йăл кулса ячĕ.

— Мĕн пулчĕ сана? — ыйтрĕ Татюк.

— Мĕн-ха, шăрши тухнинчен сисетĕп тенĕрен пĕчĕк чухнехи аса килчĕ мана. Ĕлĕк çапла аннесем тырă вырма тухса кайрĕç. Эпир, вĕтĕр-шакăрсем, киле юлтăмăр. Анне мана, аслă ачине: «Кăмакана çăкăр хывнă унта. Шăрши сисĕнсенех кăларăр. Асту, ан манăр, шăршласах тăрăр», — тесе хăварчĕ. Эпир ачасемпе пĕрле пӳрте кĕретпĕр те шăршлатпăр, пӳрте кĕретпĕр те шăршлатпăр. Çăкăр шăрши тухни çаплах сисĕнмест. Каçченех шăршларăмăр. Кĕтӳ кĕртес умĕн, айта, мĕн пулса мĕн килет, шăрши сисĕнмест пулин те кăлартăмăр. Тĕттĕм пулнă çĕре аттепе анне таврăнчĕç. Эпĕ аннене хирĕç чупрăм: «Анне! Анне! Çăкăр шăрши тухмарĕ. Эпир ăна каçченех шăршларăмăр», — терĕм. Анне çăкăрсене тытса пăхрĕ те ахлатса ячĕ. «Ай тур-тур, пурне те икĕ питлĕ тунă-çке эсир!» — тарăхрĕ вăл. Вăт çапла пулчĕ ун чухне.

— Хытах лекрĕ-и аннӳрен?

— Эй, кирек мĕнле пулсан та анне аннех вăл. Унăн çилленни те çил пекех вĕçсе иртет. Качча кайсан, çĕн çын чухне, апла-капла пулни лайăх мар вара. Качча илсен пĕр-ик кунтанах мана кулач хума хушрĕç. Хурасса хутăм. Хайхи эп хунă кăвас каçхине йӳçсе хăпарнă та чӳлмекрен пĕтĕмĕшпех çĕре юхса тухнă. Ну, намăс куртăм-çке. Хуняма карчăк, тăпри çăмăл пултăр ĕнтĕ, ирех вăраннă та тăрăс-тăрăс пусса утса çӳрет. «Еçлеме вĕреннĕ кин тупаймарăмăр, ĕçлеме вĕреннĕ кин тупаймарăмăр», — тесе çĕмĕрлет. Сиксе тăтăм эп, çын тĕлĕш те çук хамăн. Çавăн çинчен хуняма карчăк мĕн виличченех калатчĕ, хăйне кăшт кӳрентерсенех çавăнпа хăртатчĕ. Хальхи çĕн кинсем, унтан шутласан, чăннипех райра. Çăкăрĕ пекарньăра пиçет. Мунчине Нанил хутса парать... Часах кĕпи-йĕмне те колхозрах çумалла теççĕ ав. Вара мĕн туса вăхăт ирттерĕç-ши хальхи хĕрсемпе кинсем? Ним те пĕлме çук, кахала вĕренмесен юрать...

— Кино кайса курĕç, кĕнекесем вулĕç, вĕренĕç...

— Эй, кинопа хырăм тăранать-и унпа.

— Çын пек йĕркеллĕ канни те кирлĕ. Ху йĕтем çинче каланине мантăн-им?

— Тĕрĕс! Канмалла çав. Канмасан лайăх ĕçлеме çук...

— Вăт, колхоз пире халь лайăх кантарасшăн, лайăх ĕçлеттересшĕн ĕнтĕ...

Унччен те пулмарĕ — урамра, пӳрт умĕнчех, автомашина хыттăн ту-ут! ту-ут! тутарни илтĕнчĕ. Пекарьсем хыпалансах чӳрече умне пычĕç. Шăннă кантăк витĕр аран курăнать: пекарня валли вутă тиесе килнĕ иккен.

— Хапха уçма тухăр! — кăшкăрчĕç такамсем.

— Ăна хăвăр та уçăр-ха. Ĕлĕк упăшкасем çапла кăшкăратчĕç ăна. Ăçтан та пулин лашапа таврăннине сыхласах тăмаллаччĕ. Вĕсем çитнĕ çĕре хапха уçса хумасан шăмаракан лашасем пек пăхатчĕç, — пиншакне тăхăнчĕ Çинук.

— Ман апла пулман. Хăех уçса кĕретчĕ, вутне пушататчĕ.

— Сан упăшку пекки сайра пулнă вăл.

— Ирхине те, мана вăратас мар тесе, питĕ шăппăн тăратчĕ.

— Ун пек упăшка тупăнсан ăçта вăл! Пурне ун пекки тупăнмасть-çке. Санăн та ак тепре качча тухас-мĕн пулсан ун пекех телей çакланĕ-и?

— Эй, манран текех ăçта качча тухасси пултăр?..

— Ăçтан пĕлен? Тупăнĕ те. Леш кам теççĕ-ха ăна, Эльба салтакĕ теççĕ-и? Санран куç илмест курăнать...

— Пустуй сăмах вăл. Ахаль туртса кăларнă ăна.

— Вут хутмасăр тĕтĕм тухакан марччĕ.

— Эй, калаçан тата!

Урамран каллех вăрăммăн сигнал пани илтĕнчĕ.

— Тухăр! — кăшкăрчĕç каллех. — Мĕн туса тăраççĕ çав майрасем? Ăшă пӳртре ыйха кайрĕç-и?

Татюкпа Çинук пĕр-пĕрне тĕрткелесех пӳртрен тухрĕç, пысăк хапхана уçса ун айне хунă хăмана илчĕç.

— Тăр кăнтăрлах çывăрма выртман пулĕ те эсир? — машинне чакарчĕ шофер.

Автомашина картишне кĕрсе тăрсанах грузчиксем ун çинчи шултра тункатасене çĕрелле тӳнтерме васкарĕç.

— Ай тур-тур! Ку çурăлман тункатасемпе мĕн тумалла пирĕн?! — кăшкăрса ячĕ Татюк. — Эсир мăшкăлласа илсе килнĕ-и кăна? Кам çакăн пек вут парса ячĕ сире? Епле çурмалла кусене?!

Лешсем тункатасене çав-çавах кĕмсĕртеттерчĕç.

— Аптрамасть. Хĕрнĕ кăмакара пурте çунать! — сăмах хушрĕ грузчиксенчен пĕри. Ыттисем те кула-кула пуплешрĕç:

— Çак вутă начар-и? Кун пек вутăпа çăкăр мар, шушкă та пĕçерĕн!

— Эсир вăйлă-ха, чул катрамне те тĕпретме хатĕр.

— Айта тĕкĕр хытăрах!

— Вăй парах!

Вутта машина çинчен пушатса пĕтерчĕç те кĕрлеттерсе тухса кайрĕç. Татюкпа Çинук çаплах ятлаçса юлчĕç.

— Юриех парса янă пуль кун пек вутă.

— Кулас терĕç-ши?

— Мĕн курăпăр ĕнтĕ?

Çапах та пекарьсем нăйкăшса тăмарĕç, вутта типтерлесе пухса хучĕç. Вара пăчкă илсе тухрĕç те пĕр хулăн тункатине татма пуçларĕç. Пăчкă малтан аванах кĕчĕ. Каярахпа хĕсме тытăнчĕ. Татюкпа Çинук ăна аран-аран, чун тухас пек мекĕрленсе кăна шутараççĕ. Ним тума аптранипе иккĕшĕ те çĕре, юр çине, ларчĕç. Урисене тункатана лектерсе туртаççĕ. Капла та çăмăлли-мĕнĕ çук.

— Вилетпĕр вĕт, Татюк, — пăшăлтатрĕ Çинук.

— Вилетпĕр, — кулса ячĕ аслă пекарь.

— Кама та пулин пăчкă шăлне пăртарасчĕ.

— Пăртарса çеç мар, хăйраттармалла та ăна.

— Чим-ха, çав килекенни Улатти мар-и?

Татюк çавăрăнса пăхрĕ те Ялакки хĕррипе пĕр çын пынине курчĕ. Хăй вăл çурăм хыçне тимĕр кустăрмасем, сеялка дискĕсем, темле сăнчăрсем, пралук çыххисем çакса янă. Мастерскойне запчаçсем илсе каять пулас. Татюк çак çын камне кăшт пăхсах палласа илчĕ.

— Çавă-çке, — терĕ вăл.

— Чĕнес мар-и ăна?

— Мĕншĕн? Кирлĕ мар.

— Ара, пăчкă шăлне пăрса патăр.

— Çук, ан чăрмантар.

— Чĕнетĕп. Эй, Улатти! Çул хĕрринчи çăка пӳрте кĕрсе тух-ха! Мĕн, пирĕн çине пăхмасăрах иртсе каятăн?

Эльба салтакĕ тăпах чарăнса тăчĕ. Çĕлĕкне çӳлерех улăхтарчĕ, çамкине пиншак çаннипе шăлса илчĕ.

— Мĕн тăватăр эсир? — ыйтрĕ Улатти.

— Çăпата хуçатпăр, — кулчĕ Çинук.

— Çăпата мар-ха та...

— Куратăн пулсан ма ыйтатăн?

— Чăвашăн йăли çапла, — Татюкпа Çинук умне пырса тăчĕ Улатти. Лешсем çаплах пăчкă туртаççĕ.

Улатти çурăмĕ çинчи машин пайĕсене çĕре пăрахрĕ. Вара хĕрарăмсем çине кулса, шуххăн пăхрĕ те:

— Хырăмри ачăра ӳкеретĕр вĕт капла. Ан хăтланăр, — терĕ.

— Текех ача юлмĕ ĕнтĕ, Улатти, — ура çине çĕкленчĕ Çинук. Унпа пĕрлех Татюк та кĕпи çинчи юра, пăчкă кĕрпине шакка-шакка типтерлĕн çĕкленчĕ.

— Эй-эй, халь хĕрĕхе те çитмен-ха эс, Çинук. Тепĕр ик-виç ача тăвăн-ха, — икĕ пекаре те тĕккелесе, чăмăртакаласа илчĕ Улатти. Унтан пăчка силле-силле кăларчĕ. — Мĕн, хĕсет-и? — Вара ăна куçĕ патне тытса пăхрĕ. — Эй, развочĕ вуçех юлман. Мĕнле тататăр эсир кунпа?

— Çавăнпа чĕнтĕмĕр çав сана.

— Парăр-ха. Пуртă пур-и сирĕн?

— Калун та пур, пуртă та.

— Пар-ха пурттине.

Улатти юман тункати çине ларчĕ, пуртăпа хирсе пăчкă шăлне пăрма пуçларĕ.

— Ай-ай, путсĕр вутă панă сире.

— Начар çав.

Эльба салтакĕ хăй умĕнчи Татюк çине ăшшăн-ăшшăн тинкерет. Аслă пекарь пичĕ хĕп-хĕрлĕ. Вут татса пиçĕхни халĕ те иртсе каймасть-ха унăн. «Пуян çын тутри» текен тутăрĕ хĕрринчен сарă çӳç пайăрки курăнать. Татюк аллисем хĕрлĕ те кӳпшек. Сылтăм аллинчи ятсăр пӳрне çине çĕрĕ тăхăннă. Вăл упăшки парнелесе паниех пулас.

Улатти тĕнчере икĕ çын çине кăна çакăн пек савăнса, çĕкленсе, хурланса, çунса пăхма пултарнă. Вĕсенчен пĕри Елян пулнă, тепри халь — Татюк. Пурнăç нихçан та ватăлмасть иккен. Татюк çине пăхсан Улатти хăйне тахçан çамрăк чухнехи пек туйрĕ. Унăн кăмăлĕ хăватлăн вĕресе çĕкленчĕ. Унăн чун-чĕрине телей, виçесĕр телей, питĕ пысăк телей шарласа кĕчĕ. Çак сăпайлă, лăпкă, ĕçчен, ырă хĕрарăма сăнасан малтан Хреççипе ухмаха ерсе çӳрени, аташни калама çук кичем те илемсĕр пек сисĕнчĕç. Пурнăç вăйă мар иккенне Улатти татах, татах тавçăрса илчĕ. Чăн-чăн пурнăç вăл — таса юрату, хăватлă ĕмĕт-шухăш, хăюллă, харсăр утăм. Чăн-чăн пурнăç вăл — ял-йыш умĕнче çăл шывĕ пек, çуллахи тăп-тăрă уяр кунри сенкер пĕлĕт пек таса чунлă пуласси. Чăн-чăн пурнăç вăл — Тăван çĕр-шывшăн ху пултарнă таран мĕнле те пулин ырă ĕç туни. Анчах «ху пултарнă таран» тенине «юрĕ, çакна тусан та çитĕ» тенĕ пек ăнланмалла мар. «Пултарнă таран» тени вăй-халу çитнĕ таран, ăс-хакăлу çитнĕ таран ĕçлемеллине, кĕрешмеллине пĕлтерет. «Пултарнă таран» тесен ху ял-йышна, ху Тăван çĕршывна хăвăн мĕн пуррине пĕтĕмĕшпех, пĕр турткаланса тăмасăр, кăкăра ярт! йӳле ярса веçех памалла. Чи лайăххине! Чи кирлине!

Улатти çак шухăшсене виçсе, «çавăркаласа» пăхнă май хăйĕнчен хăй тĕлĕнчĕ. Акă мĕнле туйăмсем çуратма пултарать иккен ялта нимĕнпех те палăрса тăман Татюк.

Çинук калаçкаласа тепĕртак тăчĕ те:

— Ахаль вăхăта ирттериччен çăнăх аллас, — тесе пӳртелле утрĕ.

— Ăçта каятăн эс? Ан кĕр! — чĕнчĕ ăна Татюк.

— Эп кĕрем-ха. Эс тăр. Эс çăматăпа!

Çинук кĕрсе кайрĕ. Картишĕнче Татюкпа Улатти иккĕшех юлчĕç. Эльба салтакĕ çаплах пăчкă шăлне пăрчĕ. Татюк вут сыпписенчен уйрăлнă хуйăрсене юр ăшне кĕрсе ан кайччăр тесе иле-иле хучĕ. Пӳрт умĕнчи ватă йăмра турачĕсем вĕсем умнех усăннă. Пĕр турачĕ çине çерçи чĕвĕлтетсе пырса ларчĕ те, Эльба салтакĕн ĕнси çинех юр тăкăнчĕ.

— Ай, сивĕ! — çӳçенчĕ Улатти. Вара тăчĕ те: — Йĕкев пур-и сирĕн? Хăйрасах парам, — терĕ. Татюк часах алкумĕнчи ещĕке кăптăр-каптăр тутарса ухтарчĕ, виç кĕтеслĕ йĕкев илсе тухса ăна Эльба салтакне тыттарчĕ.

— Кивĕрех те ку. Юрĕ. Хамăр та пит çĕнниех мар, — калаçрĕ Улатти, хăй çав вăхăтра Татюкпа сăмах хускатма тăрăшрĕ.

— Ăçта эс, ку яхăнта вуçех курăнмастăн? — ним калама аптраса ыйтрĕ Эльба салтакĕ.

— Ăçта пултăр. Килтех-çке.

— Манăн санпа калаçмалли пурччĕ те, — терĕ Улатти темшĕн тăруках хăюсăрланса.

— Калаçмалли пулсан — халь кала.

— Çук, халĕ калаймастăп.

Улатти каллех каска çине ларчĕ те пăчкă хăйрама ӳпĕнчĕ. Пĕр тикĕссĕн, хăшшин-хăшшин туртрĕ вăл йĕкевне. Аслă пекарь темскер калас-калас тенĕ пек куларах тăчĕ те:

— Эпĕ сана питĕ çилленнĕ, Улатти, — терĕ.

— Мĕскершĕн? — хăйрама сасартăк чарăнчĕ Эльба салтакĕ.

— Çав тери тарăхтартăн эс мана.

Улатти аллинчи пăчкă чăв-чăв туса хыттăн авкаланчĕ. Йăмра çине темиçе çерçи шавлăн çуйхашса ларчĕç те чăннипех тăман кăларчĕç, Эльба салтакĕн çĕлĕкĕ çине те, пиншак çухи çине те, кăкăрĕ çине те шап-шурă юр ӳкрĕ. Пăшăрханнă Улатти тăрса силленчĕ.

— Фу, пĕтрĕм, Эльба! — терĕ вăл. — Кала, мĕншĕн кӳрентĕн эс, Татюк?

— Мĕншĕнне хăвах чухлама тивĕç.

— Чухлаймастăп, Татюк.

— Итле-ха, Праккана мĕн тенĕ эсĕ.

— Э-э... Ним те каламан. Санпа калаçса пăхма çеç.

— Сан хăвăн чĕлхӳ çук-и вара?

— Пур та...

— Вăт çав çеç манăн. Айта хăйра-ха хăвăртрах. Пирĕн вут татмалла.

— Хăйратăп. Мĕн... Эльба! Эсĕ мĕн каларăн Праккана?

— Ним те каламарăм.

— Чăнах-и?

— Мĕн калас-ха ман ăна? Эпĕ калас пулсан ăна... Эпĕ калас пулсан ăна мар, сана калатăп.

— Тĕрĕс, Татюк.

Улатти пăчка питех те чăнласа хăйрарĕ. Кашни шăлнех пӳрне вĕçĕпе тĕрĕслесе хăйрарĕ вăл. Хăй тунă ĕçе Татюк епле те пулин ан тиркетĕрччĕ терĕ ĕнтĕ. Хĕрарăма унăн мĕнпе те пулин ырă тăвас килчĕ. Эльба салтакĕ хăй патĕнчи пысăк, кĕрĕс-мерăс вут каскисем çине тарăхса пăхрĕ. Çак шуйттан армак-чармакĕсене Татюкпа Çинук епле татса çурĕç-ши тесе шухăшларĕ вăл. Унăн çак путсĕр вутта тиесе килнĕ шофера та, грузчиксене те хăтăрса тăкас килчĕ.

Ялакки çырминче ачасем кăшкăрашни, темле уçă саслă йытă хавассăн хамлатни илтĕнет.

Эльба салтакĕ пăчка хăйраса пĕтерчĕ те паçăр йăтса килнĕ кустăрмасене, сеялка дискĕсене, пралук çыххисене çурăмĕ çине хучĕ.

— Эп кайтарам-ха.

— Тавтапуç ĕнтĕ сана.

— Çакăншăн-и? Эй, сăмахламалли те çук. Çапах та ку армак-чармаксене çураймастăр эсир. Каçпа сире пулăшма хам килĕп. Çула май тимĕрç лаççинчен пысăк кувалда, тимĕр савăл илсе анăп.

Улатти патваррăн яра-яра пусса Ялакки çырми хĕррипе утрĕ. Татюк ун еннелле чылайччен пăхса тăчĕ. Улатти ăна кĕнекери улăп паттăр пекех курăнчĕ. Çак çын таçта мура та, кирлĕ пулсан тĕнче хĕррине те утса çитессĕн туйăнчĕ ăна. Çак çын темле йывăрлăха та чăл-пар! салатассăн, çĕмĕрсе тăкассăн туйăнчĕ. Çакăн пек çынсемпе пурнăç çулĕ тăрăх юнашар утма кăмăллă, хаваслă. Вĕсем сана кичемленме, иккĕленме памаççĕ. Вĕсем хăйсен умĕнчи çултан, хăйсем суйласа илнĕ çултан виличчен те пăрăнас çук. Татюк хăйĕн упăшки пулнă Кирука Улаттипе танлаштарса пăхрĕ. Вĕсем иккĕшĕ те хурçă çан-çурăмлă, чул пек кăкăрлă çынсем. Вĕсен иккĕшĕн те аллисем вут тукмакки пек сулмаклă. Вĕсен иккĕшĕн те сăмах-юмахĕ, хусканăвĕ хăватлă та тӳрккес. Чун-чĕри вара, чун-чĕри иккĕшĕн те ăшă, сисĕмлĕ. Иккĕшĕн те ача чун-чĕри.

Татюк çаплах Улатти еннелле тинкерчĕ. Эльба салтакĕ кĕпер урлă каçрĕ ĕнтĕ, Терентей Ваççисен тĕлĕнчи йăмрасем хушшине кĕрсе çухалчĕ. Аслă пекарь мĕн хăтланнине Çинук чӳречерен сăнасах ларнă пулмалла, вăл юриех кантăк рамине шан-шан-шан! шаккарĕ. Татюк тинех ыйхăран вăраннă пек пулчĕ, вара палт çаврăнчĕ те пӳртелле васкарĕ.

— Ай-ай эсир! — кĕтсе илчĕ ăна пӳртре Çинук. Каçхине Улатти каллех вĕсем патне кувалда, темиçе

тимĕр савăл йăтса пычĕ. Туратлă, ампăс-тĕмпĕс вут сыпписене çурма пуçăнчĕ. Арçын тенин вăй-хăват пур çав. Эльба салтакĕ кувалдипе хыттăн ĕхлетсе çапрĕ. Вут сыпписем çурăлас килменрен шăт-шат! тукаласа аран-аран çурăлчĕç. Улатти çурнă майăн хĕрсех, çулăмлансах пычĕ. Унăн халĕ умри хулăн вут сыпписене пурне те халех, халех вакласа тăкас килчĕ. Чунĕ вĕресе кайрĕ. Ăна халĕ тытса чарма та çук тейĕн. Улатти пĕр савăлĕ кĕрсе ларсан, курăнми пулсан тепĕр савăлне чупа-чупа кайса илчĕ. Улатти Татюка та, Çинука та хăй патне çывăха ямарĕ.

— Пăрăнăр! Пăрăнăр! Вут пуленки пырса лексен тем курăн сирĕнпе, — терĕ вăл.

Ĕнтĕ тĕттĕмленчĕ. Таврари япаласем те курăнми пулчĕç. Улатти çавах кувалдипе кĕрĕслеттерме чарăнмасть. Туратлă вут сыпписем çавах çатлатса, тулашса çурăлаççĕ.

— Паянлăха çитĕ, Улатти, — чарма шутларĕ ăна Татюк.

— Çук-ха, çитмест, çитмест.

— Ĕç вăл вилсен те виçĕ кунлăха юлать тет.

— Эпĕ хăвармастăп ăна! Хам виличчен пурне те ĕçлесе пĕтеретĕп. Веçех! Веçех! Эльба! Одер! Висла!

— Ас ту, тĕттĕмре ал-уруна суранлăн...

— Ан хăра. Нимĕн те пулмасть. Улаттие мĕн пултăр ăна! Улатти «тигрсемпе» çапăçнă. Улатти Берлина вăркăнса кĕнĕ...

Эльба салтакне канма, лăпланма Татюк та, Çинук та ӳкĕте кĕртеймерĕç. Улатти вут сыпписене çавах мекĕрленсе çурчĕ, пуленкесене хăй патĕнчен вăр-вăр! ывăтрĕ. Халĕ вăл пиншакне те, çĕлĕкне те хывса пăрахрĕ, мăйĕ çинчи шарфĕ çеç силленсе, вăркăшса тăрать. Тĕттĕмре Улатти сăн-пичĕ курăнмасть. Мĕнпурĕ те умра хура пысăк мĕлке хускални, вылянни кăна палăрать. Çинук пуленкесене шаршан туса купаларĕ-купаларĕ те алне сулчĕ.

— Ачасем эп таврăниччен çывăрса кайĕç те уçса та кĕртмĕç, — терĕ вăл. Вара килне вĕçтерчĕ.

Татюк та ывăнса çитрĕ ĕнтĕ, ыйхи те килет. Паян тăватă сехетрех, тул çутăличчен нумай малтан, тăнă вăл.

— Пăрах, Улатти! — татах каларĕ Татюк.

— Нумай юлмарĕ вĕт. Çурсах пĕтерем-ха.

Эльба салтакĕ пĕр автомашина вутта çурса пĕтерчĕ те ăна васкасах шаршанлама пуçларĕ. Вут пуленкисене ампар çумне чупа-чупах йăтрĕ вăл. Пурне те купаласа, типтерлесе çитерсен Улатти унталла-кунталла пăхкаларĕ: ун таврашĕнче Татюк та, Çинук та çук. Вăл вĕсем кайнине астуса та юлман иккен.

— Татюк! — чĕнчĕ Улатти.

Ун сассине илтсе пӳртрен Татюк тухрĕ.

— Эсĕ, мĕн, веçех çурса пĕтертĕн-и? Ай тур-тур... Иçмасса, шаршанласах хунă-çке. Ывăнса вилетĕн пуль. Айта пӳрте кĕр, апат çитерсе ярам хуть...

Анчах темĕнле чĕнсен те Улатти апат çиме кĕмерĕ. Киле васкамалла-ха, ачасем кĕтеççĕ тесе тухса кайрĕ.

Çакăн хыççăн вут çурма, михĕ йăтма, çăкăр илме Улатти пекарньăна часах-часах килекен пулчĕ. Вĕсем Татюкпа çывăхран та çывăхрах туслашрĕç. Юлашкинчен иккĕшĕ пĕрле пурăнасси ялта кашни çыншăнах аван палăрса çитрĕ.

  
   XXIX сыпăк


   Пракка заочниксен сессине кайсан Марье-Мĕтрипе Ахваниç мучи час-часах пĕрле пулчĕç. Хĕллехи çил-тăманлă каçсенче таса, çутă пӳртре шăкăлтатса ларасси тем пекех кăмăллă. Тулта çил улать, шăхăрать. Чӳречесем пăрланнă. Пӳртре, кăмака хыçĕнче, шăрчăк чĕриклетет. Лăпкăн, тӳлеккĕн. Çакăн пек каçсенче чуна кăшт тунсăхлă та ырă. Çакăн пек каçсенче тахçан ĕлĕк пулса иртнисем аса килеççĕ. Çакăн пек каçсенче ху пурнăçунти хуйхă-суйхă çинчен, савнăç-телей çинчен калаçма аван. Марье-Мĕтрипе Ахваниç мучи те пĕр-пĕрне нумай-нумай хыпар каласа пачĕç.

Кĕçĕр Ахваниç мучи сĕтел çинчи кĕнекесене пăхкаларĕ. Пракка хăйĕн хăш-хăш учебникĕсене, тетрачĕсене унтах хăварнă иккен. Кунта «Почвоведение», «Биохимия» кĕнекесемпе пĕрлех «Молодая гвардия», «Человек», «Нарспи» кĕнекесем те пур. Вĕсем хушшинче тем чухлĕ вак-тĕвек брошюрăсем. Мучи пĕр пĕчĕк кĕнекене илчĕ. Унăн хуплашки çине трактор ӳкерсе хунă. Трактор патĕнче икĕ çын, комбинезон тăхăннăскерсем, ăшталанаççĕ. Пĕри мотор айнех кĕрсе выртнă, тепри «свечасен» коробкине тĕрĕслет. Кĕнекин ячĕ — «Ял хуçалăх машинисем». Ахваниç мучи малтан çав кĕнекен страницисене вĕçне çитичченех уçса тухрĕ, ӳкерчĕкĕсене курчĕ. Унтан, ахальтен тенĕ пек çеç, кăшт вуласа пăхрĕ. Пĕлмелли, кирли нумай иккен кунта.

— Итле-ха, Марье, çакна вуласа тухар.

— Мĕнле кĕнеке вăл?

— Темле-ха, кайран пĕлĕпĕр.

Карчăкпа старик лампа умнерех вырнаçрĕç те кĕнеке вулама пуçларĕç. Кĕнекене ăнланмалла, çăмăл чĕлхепе çырнă пулин те вĕсем пĕлмен, илтмен сăмахсем сике-сике тухаççĕ. Çапах та мĕн калас тенине чухласа илме, тавçăрма пулать.

— Кай, кунпа пуçа çĕмĕрсе ларас мар, — хирĕçлерĕ Марье-Мĕтри.

— Çук, çук. Питĕ кирлĕ ку.

— Санпа мана тем тума пулăшĕ ку?

— Пулăшать, пулăшать.

— Ан лапăртат, — кĕнекене туртса илчĕ Марье-Мĕтри. — Унпа куçна ан пĕтер...

— Чим, чим, — кĕнекене каялла илчĕ Ахваниç мучи. — Пĕлетĕн-и, эпир çак кĕнекене вуласа тухăпăр та мастерскойне кайăпăр. Мĕнле унта тимĕр урхамахсем? Урисене таканланă-и вĕсенне? Сĕлĕ çитерсе чĕртнĕ-и? Витинче тислĕк çăрăлса тăмасть-и?

— Эй, ăна çамрăксем хăйсемех пĕлĕç-ха. Машин таврашне пирĕнтен тĕрĕслесси пулмасть ĕнтĕ ăна. Пирĕншĕн темскер унта? Те апла, те урăхла? Апла тесен — апла эпир, капла тесен — капла...

— Çавăнпа кăшт вуласа пĕлес тетĕп-çке.

— Эй, пирĕн тăн-пуçпа...

— Лар, итле, итле.

Марье-Мĕтрипе Ахваниç мучи çав кĕнекене чăнах та вуласа тухрĕç. Тепĕр пĕр-ик кунран вăрлăх хатĕрлесси, минераллă им-çампа усă курасси çинчен вуларĕç. Çав кунхине Ахваниç мучи кĕнекене хупса хучĕ те куçлăхне хутлатнă май Марье-Мĕтрине:

— Атя-ха паян, Марье, уçăлма кайса килер, — терĕ.

— Ăçта каясшăн вара эсĕ? — ыйтрĕ Марье-Мĕтри.

— Паян таçта та çитĕпĕр. Вăш-ваш, шăкăр-шакăр тăхăн часрах. Эпир обществăллă контроль членĕсем-çке. Пирĕн пурне те пĕлмелле, курмалла.

Марье-Мĕтри хура çăматă, хура кĕрĕк тăхăнчĕ, çӳçеллĕ хулăн тутăр çыхрĕ.

Ахваниç мучи ун çине темĕнле тĕлĕнерех пăхрĕ, çак хăйĕн ĕмĕрне «арçын» пулса ирттернĕ сăпай хĕрарăма, шеллесе, унăн темскер калас килчĕ пулас, анчах шарламарĕ.

Марье-Мĕтрипе Ахваниç мучи урама тухрĕç. Шурă юр куçа йăмăхтарать. Каç анчах тăман чарăннăран улахрах тăкăрлăксенчи çула такăрлатма та ĕлкĕреймен.

— Таçта каяççĕ ĕнтĕ. Ара, — хирĕç пулчĕ вĕсене Хреççи.

— Çамрăксене кăштах вăрçтарас, тарăхтарас тетпĕр-ха, — терĕ Ахваниç.

— Каллех тĕрĕслеме, пăхса çӳреме эппин. Ара, йывăр пуль сире капла çӳресси. Ватлăх кунра лăпкăн пурăннине мĕн çиттĕр. Ара... Ĕçне пирĕнсĕрех тăвĕç ăна.

— Мĕнле апла «пирĕнсĕрех»? — хыттăн каларĕ Марье-Мĕтри. — Пурте «пирĕнсĕрех» тесе аяккалла пăрăнса тăрсан япала пулать-и?

— Ара, ун пек ăс парса çӳренине юратмаççĕ те хальхи çамрăксем. Ара, çавăнпа çеç эп...

— Тӳртен каланине юратманни те тупăнать пуль. Ун пеккисенчен сехĕрленсе лармалла-и? Пĕрре те пĕлсе пуплеместĕн эс, Хреççи.

— Ара, кайăрах, кайăрах. Эп ахаль кăна... Карчăкпа старик çирĕппĕн, мăнаçлăн малалла васкарĕç.

Вĕсем хăйсен ĕçĕ чыслă, хисеплĕ ĕç пулнине пĕлеççĕ. Вĕсем хăйсен хакне, тивĕçне аван чухлаççĕ. Унсăрăн мĕнле пултăр-ха? Ваттисем яланах куç-хăлха вырăнне йышăнма тивĕç. Ваттисем авалтанпах çамрăксене асăрхаса, пăхса, вĕрентсе тăнă. Ваттисем килте лăркаса, мăкăртатса ларни ĕлĕк чухне те чисти усăсăр пулман. Вĕсем хăйсен ывăл-хĕрне, кинне, тăванне ырă тăвас тесе мăкăртатнă. Вĕсем хăйсен ывăл-хĕрне, кинне, тăванне лайăхрах ĕçлеттерессишĕн çуннă. Вĕсем кахал таврашне, ĕçкĕ-çикĕпе аташса, супса çӳрекен çынна, çăмăлттай, пуçтах этемсене нихçан та килĕштермен. Ун пек путсĕрсемшĕн тарăхса, чăнах та, кунĕн-çĕрĕн, татти-сыпписĕр лăрканă, хирĕçнĕ вĕсем. Вĕсене хирĕç халĕ те татти-сыпписĕр мăкăртатаççĕ, малашне те мăкăртатĕç. Кунсăр пуçне хальхи мучисемпе кинемейсем килте кăна мар, пухусенче-канашлусенче те татти-сыпписĕр «тăн кĕртеççĕ». Итлесе кăна лар. Вĕсем çитмен, пĕлмен вырăн, ыйтас килет, чăннипех пур-ши тĕнчере?! Ĕлĕкхи пек, кăмака çинче çеç ял касмаççĕ вĕсем халь. Фермăсене, мастерскойсене çитсе кураççĕ, хире лакăштатса тухаççĕ, комиссисенче лараççĕ, актсем çыраççĕ, кирлĕ пулсан суда та параççĕ. Ĕлĕкхи мучисемпе кинемейсем мĕн вĕсем! Ĕлĕкхи мучисемпе кинемейсене тепĕр чухне урайне тăрăс! тапса илсен те йĕркене кĕртме пулнă. Хальхисене ун пек хăратса пăх-ха эс! Хальхисем вĕсем ĕлĕкхинчен нумай хаяр! Хальхисем вĕсем вуламан хаçат, вуламан кĕнеке хăвармаççĕ. Хальхисем вĕсем хăйсемех председатель, дружина начальникĕ.

Чи малтанах Марье-Мĕтрипе Ахваниç вăрлăх ампарĕсем патне çитсе тăчĕç. Кладовщик вĕсене курсанах çепĕççĕн калаçма пуçларĕ.

— Ой! Килĕрех, килĕрех, ырă çынсем! Салам! Салам! Сире курманни нумай пулать. Мĕнле пурăнатăр? — алă пачĕ вăл вĕсене

— Пирĕн аптрамасть-ха. Санăн мĕнле? — ыйтрĕ Ахваниç мучи.

— Лайăх! Тĕрĕссипех калатăп, лайăх! Праккапа ĕçлеме пулать унпа. Вăл бригадира кĕнĕренпе юрласа кăна пурăнатăп эпĕ. Ампара кĕретĕп те юрра шăрантаратăп.

— Эппин, лайăх тетĕн? — юриех тепĕр хут ыйтрĕ мучи.

— Лай-йăх!

— Вăрлăхсем те лайăх-и?

— Вĕсем те лай-йăх!

— Кĕрсе курма юрать-и?

— Юрамасăр, — кладовщик чупса кайрĕ те пысăк ампар алăкне чăнкăр-чанкăр! тутарса яриех уçса хучĕ. — Ырă сунса кĕтетĕп...

Марье-Мĕтрипе Ахваниç мучи ампарта чылайччен çӳрерĕç. Вĕсем вăрлăх тени мĕн иккенне чухламан çынсем мар. Вăрлăх чăннипе мĕн хак тăнине те питĕ тĕрĕс пĕлеççĕ. Революци пуличчен хăйсен ашшĕ-амăшĕ пуш михĕ йăтса вăрлăх тупма килтен киле çӳренине те манман-ха. Пĕр çулĕнче Ахваниçсен кĕлетĕнчи вăрлăха лăп та шай çур акине тухас умĕн çаратса кайнăччĕ. Кĕлет урай хăмине пысăк пăрапа шăтарса, хулăпа йĕпле-йĕпле юхтарнăччĕ ăна. Çакна пĕлсен Ахваниç ашшĕ тăнсăр пулса кĕмсĕрт! анчах йăваннă. Кĕлетри кире пуканĕ çинех ӳкнĕ вăл. Çавăн хыççăн яланах пуç ыратать тесе аптăранă.

Ампарти тулă вăрлăхĕ, чăнах та, начар мар. Типĕ, таса, шултра.

— Лабораторире тĕрĕслесе пăхнă-и кăна? — тĕпчерĕ мучи.

— Тĕрĕсленĕ.

— Чиперех-и?

— Лай-йăх!

Çавах контролерсем кăлтăк тупрĕç-тупрĕçех. Вĕсене ампарти сывлăш пăчăрах пек туйăнчĕ. Пĕр-ик тĕлтен кăштах юр кĕнине те курчĕç. Çил-тăман тени çапла çав, йĕп кĕрейми шăтăкран та пĕр купа юр кĕртме пултарать, çаксем Марье-Мĕтрипе Ахваниçе чылай кӳрентерчĕç. Вĕсем кун çинчен кладовщика хытах асăрхаттарчĕç.

Марье-Мĕтрипе Ахваниç мучи ытти ампарсене те пăхса тухрĕç. Унтан мастерской еннелле çул тытрĕç. Карчăкпа старик çапла тĕрĕслесе çӳренине ял çыннисем пĕлеççĕ. Авă çавăнпах ĕнтĕ вĕсем иртсе кайнине чӳречесенчен кармаша-кармаша пăхаççĕ, шыв ăсса килекен хĕрарăмсем чарăна-чарăна тăрсах ирттерсе яраççĕ. Такам ачи, лашине чăпăрккапа кастарса, ĕнтсе пыраканскер, Марье-Мĕтрипе Ахваниç мучи курăнсан çуна ăшне лаштăрт ӳпĕнчĕ, пуçне чиксе иртсе кайрĕ. Тепĕр ачи, тислĕк лавĕ çине таса улăм хурсах хăпарса ларнăскер, якăлт! сиксе анчĕ те лашине пулăшас шутпа туртаран туртса пыранçи турĕ. Лавкка умĕнче табак мăкăрлантарса тăракан вăйпитти çынсем те:

«Эй, сыхланăр! Госконтроль килет», — тесе пĕр-пĕрне тĕккелесе илчĕç те ăçта килчĕ унта саланса пĕтрĕç.

Ялакки кĕперĕ урлă каçсан карчăкпа старик хăйсен хыçĕнче темскер йăрт-йăрт-йăрт чупса пынине сиссе шартах сикрĕç. Çаврăнса пăхрĕç те — пĕр ула йытă вĕсем патнех çитсе чарăнчĕ. Ним пăлханмасăр, лăпкăн тăрать. Карчăкпа старик çинчен куç та илмест. Ахваниç мучи хыттăн:

— Ĕç-ç-ç! Пошол! — тесе кăшкăрчĕ. Йытă хыçалалла çаврăнам пекки турĕ, кăштах утрĕ. Марье-Мĕтрипе Ахваниç мучи каллех хускалса кайрĕç. Хуллен шăкăлтатса калаçса пыраççĕ. Таврара шăп. Тăкăрлăкран пăрăннă чухне карчăкпа старик каллех леш йытта асăрхарĕç. Вăл паçăрхи пекех вĕсем хыçĕнчен йăрт-йăрт-йăрт чупать.

— Тен, пирĕнтен иртсе каясшăн пулĕ ку. Айта çул хĕрринерех тăрса пăхар. Унсăрăн кĕрт ăшне путасран хăрать ĕнтĕ, — терĕ Марье-Мĕтри.

Вĕсем кĕрт ăшне пăрăнчĕç. Карчăкпа старик тăрсан ула йытă тăпах чарăнчĕ, иртсе каясси çинчен аса та илмест.

— Эй, путсĕр йытă! — тарăхрĕç карчăкпа старик. Вара çул çине тухрĕç те малалла талпăнчĕç. Йытă та вĕсем хыççăн йăртлаттарчĕ. Хăй пĕр сас-чĕвĕ те памасть. Вĕрмест, харлатмасть. Вăл çапла мастерской умне çитичченех пычĕ.

Марье-Мĕтрипе Ахваниç мучи йытăпах килнине Терентей Ваççи аякранах курчĕ.

— Госконтроль çитрĕ, лайăхрах ĕçлĕр, — терĕ вăл. Трактористсем пурте хăйсен ĕçне тума васкарĕç. Халĕ мастерскойра тимĕр чанклатни, станоксем улани, шăхăрни кăна илтĕнет. Мазутпа вараланнă çынсем болтсене хытараççĕ, трактор деталĕсене çĕтĕк таткипе шăлса тасатаççĕ, çавăркаласа пăхаççĕ. Кирлĕ инструментсене шыраса пĕр-пĕрин патне чупа-чупа кайса килеççĕ. Халĕ кунти çынсем пĕр-пĕринпе калаçма та вăхăт тупаймаççĕ. Пĕри мĕн те пулин ыйтсан — тепри пуçĕпе сулса çеç пĕлтерет.

Акă карчăкпа старик мастерскойне çитсе кĕчĕç. Вĕсем тимĕр таткисем çине, кускăчсем çине такăнса ӳкес мар тесе асăрханса утса пыраççĕ. Мастерскойри трактористсем, слесарьсем вĕсене курман пекех ăшталанаççĕ. Тĕрĕссипе, механизаторсем ахаль чухне те юлхавланса ларман. Вĕсем хăйсен ĕçне нихçан та вăйăн-шайăн тумаççĕ. Хăйсен сăмахĕпе каласан, яланах «на совесть» тăрăшаççĕ кунти çынсем. Çапах та мучипе кинемей умĕнче хăйсене тата паттăртарах, хастарлăрах кăтартни аван-çке. Кирек мĕнле пулсан та ваттисем умĕнче йĕркеллĕрех, типтерлĕрех ĕçлени килĕшет.

— Вăй патăр! — самай хыттăн каларĕ Ахваниç мучи.

— Ой, эсир килнĕ-çке, — çаврăнса пăхрĕç трактористсем. — Салам! Иртĕр тĕпелерех! Иртĕр!

— Тĕпелерех иртĕр те алăк патнерех ларăр тесе çеç каламалла пире, чăрмантарса çӳретпĕр, — трактор çывăхнех пычĕ Марье-Мĕтри.

— Ыррипе чăрмантарни юрать вăл. Эльба!

— Сывлăхсем аван-и, Улатти!

— Çиçсе кăна тăратăп!

— Ху çиçетĕн пуль те, трактору мĕнле?

— Тракторăм та çиçсе тăрать.

— Хăшĕ-ха сан лашу? Таканланă-и ăна?

— Манне тахçанах таканласа кайса хупнă.

— Ку камăн?

— Ку никамăн та мар, нейтральнăй?

— Мĕнле апла? Ун пек трактор та пур-и?

— Пулмасăр. Ку тракторпа фермăри хĕрсем силос, кăшман турттараççĕ, сĕт леçеççĕ, улăм тиесе килеççĕ, патшалăха сысна кайса параççĕ. Унпа такам та ĕçлеме пултарать. Петюк та, Санюк та, Хĕветле те, Ухвине те... Ку трактор дежурнăй лаша вырăнĕнче.

— Унпа тепĕр чухне çырмана та сикеççĕ, — сăмах хушрĕ Терентей Ваççи.

— Кӳршĕ яла, унта-кунта хăнана кайма та юрать вăл. «Беларуç» — çарапуç теççĕ ăна, — шӳтлесе илчĕ тепĕр тракторисчĕ.

— Иртнĕ кĕркунне пылчăкра Хреççи унпа чиркĕве каясшăн пулнă. Хăй тытса пыма пĕлменнипе çеç каяймасăр юлнă, — кулса ячĕ Микка.

— Ха-ха-ха! — кулчĕç çамрăксем те. — Чиркӳ умне тракторпа кĕрлеттерсе çитнĕ пулсан Матви пачăшкă мĕн тунă пулĕччĕ-ши?

— Эй, мĕн тутăр вăл! Уншăн пулсан мĕнпе пыни — хут купăс...

— Ну, пĕтĕмĕшпех хăçан юсаса пĕтерме шутлатăр? Нумаях ямастăр пуль ĕнтĕ? Вăхăчĕ те атă кĕлли çине таптасах пырать, — сухалне сăтăркаласа илчĕ мучи.

— Кун пирки нимĕн те каламастпăр. Ку вăрттăнлăх! — терĕ Улатти.

— Мĕн вăрттăнлăхĕ пултăр-ха унта?

— Çар вăрттăнлăхĕ. Эльба!

— Эй, шӳт тăвать çак Улатти. Йĕркеллĕрех пуплеш-ха, — çаннинчен туртрĕ ăна Марье-Мĕтри.

— Çук, пĕлтерме юрамасть ун çинчен. Ни-ни! Пĕр сăмах та> — юлташĕсене пӳрнипе юнарĕ Терентей Ваççи.

— Ай, пире ĕнер çунтарчĕ те Лаврентий Павлович. Колхоза каялла туртса пыратăр, намăс кăтартатăр тет. Мĕн усси пур сирĕнтен тет. Çак эрнере сирĕн тепĕр тракторне юсаса кăлармалла пулнă тет. Эсир шишкă-муклашкă та юсаман тет, — кулчĕ Улатти.

— Мĕншĕн юсамарăр вара? — тĕлĕнчĕ Ахваниç. — Мĕнле апла? Мĕн сиксе тухрĕ?

— Ним те мар. Ай тустарчĕ председатель. Чăннипех тарăхнă. Вăт Эльба!

— Çилленмесĕр. Ун пек пулсан такам та çилленĕ, — ним каламасăр тӳсеймерĕ Марье-Мĕтри.

Карчăкпа старик кӳренме те хатĕрччĕ. Анчах трактористсем хаваслăн калаçнине курсан темшĕн чун-чĕри лăпланчĕ вĕсен. Кунта çамрăксем шӳт тунине, юриех темскер хăтланнине туйса илчĕç пулас.

— Тем пăтăрмах пекки пур-ха сирĕн, — куçне йăлт-ялт вылятрĕ мучи.

— Мĕскер пăтăрмахĕ! Ним те çук. Лаврентий Павловичпа Алексеев юлташа кăшт тарăхтарасшăн çеç эпир. Пăшăрханса илччĕр. Шухăшлаччăр, чупкалаччăр. Пирĕн пата ытларах килекен пулччăр. Унсăрăн сахалтарах кĕркелесе тухаççĕ-ха.

— Паянах тепĕр хут чупса çитеççĕ-ха вĕсем. Курăн: килеççĕ! — тимĕр таткисене чăнкăр-чанкăр тутарса пĕр вырăнтан тепĕр вырăна куçарчĕ Терентей Ваççи. Ыттисем те кула-кула шавласа илчĕç:

— Ăшне кăшт çунтарар-ха пуçлăхсенне!

— Сводка памалла-çке вĕсен. Ха-ха-ха!

— Районтан хĕсеççĕ курăнать.

Карчăкпа старик каллех аптраса çитрĕç. Мĕн тумалла-ха кусемпе? Мĕнле калаçмалла? Мĕн ыйтса пĕлмелле? Темскер, кун пек хăтланса колхоза чăннипех те намăса ан хăварччăр тата. Вăйă вăйăпа, ĕç ĕçпе пултăр, вĕсем пĕр-пĕрне ура ан хуччăр. Марье-Мĕтри туйипе çилĕллĕн тăк-тăк шаккаса илчĕ.

— Апла ачалла ан хăтланăр. Ăслăрах пулăр, — терĕ вăл.

— Кулакан çыннăн кĕрĕкне çыпçăнать тет, — трактор тавра вăш-ваш утса çавăрăнчĕ Ахваниç.

— Эсир ăнланмарăр-ха пире, — терĕ Улатти. — Эпир тракторсене срокчен сыватса пыратпăр. Авă куратăр-и, тăватă трактора салатса хунă эпир. Вĕсен пурин те пĕр пек пайсемех кивелнĕ. Пĕрин «çу пӳри» пулсан, теприн те «çу пӳри». Пĕрин «вар-хырăмĕ» пулсан, теприн те «вар-хырăмĕ». Çавăнпа пĕр пек пайсене пĕрле туни çăмăлрах. Пĕр пек тимĕр, пĕр пек инструмент, пĕр пек станок кирлĕ. Пĕрне тунă май тепĕрне те туса хуратăн. Çапла эпир ку тракторсене пурне те пĕр харăс, фрончĕпех юсаса пыратпăр. Лаврентий Павловича вара сводка пама тракторсене пĕрерĕн-пĕрерĕн, умлăн-хыçлăн кăларса пыни кирлĕ. Вăл уйрăм плацдармсем тунине юратать. Эпир ак тепĕр вун-вун икĕ кунтан пурне те сплошной кĕрлеттерсе кăларатпăр. Пĕр тăрук! Хăватлă наступление тухнă пек. Ункăна çавăрса илнĕ пек.

Марье-Мĕтрипе Ахваниç сăн-пичĕ тинех çуталчĕ. Вĕсем хаваслăрах юмахлама, кулкалама пуçларĕç.

— Тĕрĕс, ачасем, тĕрĕс.

— Сирĕнпе пурăнма пулать... Терентей Ваççи шыв ĕçме пычĕ:

— Пирĕнпе пурăнма пулать те, запчаçсемсĕр пурăнма йывăр, — терĕ вăл. — Тепĕр чухне çавсемсĕр тинкене кăлараççĕ пирĕнне! Завхоз текеннине кайса «шуровать» тăвăр-ха эсир. Сывлама та ан парăр. Вара эпир сире çĕклесе çӳреме те хатĕр. Çавна тусан чăннипех госконтроль пулатăр вара эсир.

— Сире мĕнле запчаçсем кирлĕ? — ыйтрĕ Ахваниç.

— Пире-и? Пире халь комбайнсем валли кирлĕ. Акă, сăмахран, вариатор чĕнĕсем, подшипниксем, çĕçĕ пӳрнисем...

Ахваниç мучи Терентей Ваççи сăмахне ним чĕнмесĕр, пуçне сулла-сулла итлерĕ. Комбайнер хăй сăмахне пĕтерсен, мучи пĕлĕвĕпе кăшт мухтанас тесе-ши, темшĕн сасартăк çапла каласа хучĕ:

— Пирĕн комбайнсен двигателĕ, мĕн, карбюраторнăй текенни мар вĕт-ха, дизельнăй текенни, — терĕ.

Çакна илтсен механизаторсем пĕр-пĕрин çине йăлт та ялт пăхса илчĕç. Улатти Миккана аякĕнчен кăп чышрĕ. Микка — Ваççана, Ваççа — Çемене... Ун хыççăн мастерскойри йĕкĕтсем Ахваниç мучипе Марье-Мĕтрие юриех машинăсен тĕрлĕ чаçĕсем çинчен калаçтарчĕç. Ак мыскара! Вĕсем мотовило çинчен те, сыхланмалли муфта çинчен те, малалла туртса пыракан кустăрмасен «кĕперĕ» çинчен те, передачăсен коробки çинчен те кăштах чухлаççĕ иккен. Вăт, пăх та кур вĕсене, ватă пулсан та техникăна ăнланаççĕ.

— Вай-вай! — аптрасах çитрĕ Микка.

— Кусем, чăнах та, ахалех тухман. Эльба! — трактор айне майланса выртрĕ Улатти.

— Мĕнле, кăçал та кукуруза патĕнчех тĕркĕшес тетĕн-и, Владимир Петрович? Мĕн шухăшлан? — çаплах Улаттипе калаçасшăн пулчĕ мучи.

— Çавăнтах ĕçлес тетĕп. Мĕнле калас, уй-хир пикине чăннипех юратрăм пулас эп. Унтан уйрăлма йывăр мана...

Марье-Мĕтри савăннипе Улаттие çурăмĕнчен çапкаласа илчĕ, Ахваниç мучи ăшшăн кулчĕ.

— Эй, шеремет Улаттийĕ! Эй, Эльба салтакĕ. Мастерскойри хаваслă шухăш-туйăм, ырă та шухăрах калаçу ваттисене чăннипех савăнтарчĕ. Çакăнти паттăрсемпе калаçни вĕсен чун-чĕрине çамрăклатрĕ, илемлетрĕ. Мучипе кинемей механизаторсене телей сунса мастерскойран тухрĕç. Вĕсене ăсатма Терентей Ваççи те тухрĕ.

— Запчаçсем пирки тустарăр вара, — тепĕр хут аса илтерчĕ вăл.

Карчăкпа старик утма пуçланăччĕ — тăпах чарăнчĕç. Ак тĕлĕнтермĕш! Паçăр хыçалтан йăртлатса килнĕ йытă халĕ те кунтах ларать иккен. Хӳрине çăт-çат çапкаласа çынсем çине куç илмесĕр тинкерсе пăхать.

— Ĕç-ç-ç! Пошол! — аллипе хăлаçланчĕ Ахваниç.

— Тивмест вăл. Хăрама кирлĕ мар, — терĕ Терентей Ваççи.

— Кам амак йытти вăл? Темле ăнланма çукскер... — ыйтрĕ Марье-Мĕтри.

— Тăлăх йытă вăл. Хуçасăрскер. Мĕскĕн чĕр чун, — ăнлантарчĕ комбайнер. Вара йытта, карчăкпа старикрен уйăрса юлас тесе пулас, чылаях пысăк çăкăр татки ывăтса пачĕ. Ула йытă çав татăк патне чупса пычĕ, анчах çиесшĕн пулмарĕ, шăршлакаласа пăхрĕ те каллех тӳрленсе ларчĕ.

— Хырăмĕ тутă шереметĕн. Çимест, — мăкăртатрĕ Терентей Ваççи.

Марье-Мĕтри çав ула йытă çине тинкерчĕ те чылайччен ним чĕнмесĕр, юпа пек хытса тăчĕ. Унăн сăн-пичĕ пĕр кăвакарса, пĕр хĕрелсе кайрĕ. Тути кичеммĕн чĕтренкелесе илчĕ. Вăл урисене хускаткаласшăн пулчĕ. Çук, урисем те ăна итлемерĕç. Марье-Мĕтри улшăнса кайнине Ахваниç мучи те, Терентей Ваççи те сисрĕç.

— Мĕн пулчĕ сана? Темскер ыратмасть пулĕ те... — хуллен сăмах хушрĕ мучи.

Карчăк çаплах чĕнмерĕ. Унăн куçĕ тĕксĕмленчĕ. Ăна халь пĕтĕм тавралăх, пĕтĕм тĕнче улшăнса килнĕ пек туйăнчĕ. Ун умĕнчен халĕ çак мастерской та, шыв башни те, çырма леш енчи çӳллĕ ампарсем те, икĕ хутлă шкул çурчĕ те, хитре фельдшер пункчĕ те — пурте, пурте çухалчĕç. Вара тайлăк-тайлăк кивĕ пӳртсемлĕ, пысăк хуйхăллă, хурлăхлă, ӳксе макăракан Анаткас ялĕ, Тинкĕле пуянĕн шыçмак сăн-сăпачĕ тата хутаç çакнă ыйткалакансем тухса тăчĕç. Вĕсем аллисене тăсса çăкăр ыйтаççĕ.

— Шалкăм çапмарĕ пулĕ те? — пăшăрханса ыйтрĕ Терентей Ваççи.

Марье-Мĕтри хăй ăçта иккенне аса илчĕ. Вăл хăй патĕнчи трактористсене, слесарьсене асăрхарĕ те ерипен:

— Халĕ ав хуçасăр йытă та çăкăр çимест, — терĕ. Тинех пурне те паллă пулчĕ. Вара çынсем кашниех хăйне май шухăшласа ун патĕнчен саланчĕç. Вĕсен шухăшĕ кашниннех çăкăр татăкĕ çинчен пулчĕ. Мĕн тери пысăк вăй, хуйхă-суйхă, телей, мĕн тери асапланупа савнăç çак çăкăр таткинче. Унта çын ĕмĕрĕ, пĕтĕм кун-çулĕ. Унта çутă хĕвел, тĕттĕм каç. Унта тавăру, çапăçу, кĕрешӳ. Çав çăкăр татăкĕшĕн ĕлĕк çынсем хăйсен кун-çулне татнă, ĕмĕр тăршшĕпе мăшкăл тӳснĕ.

— Халĕ çăкăр татăкне йытă та çимерĕ, — тепĕр хут каларĕ Марье-Мĕтри. Унтан татах чĕнмесĕр пычĕ-пычĕ те çапла хушса хучĕ: — Пирĕн çамрăксене çăкăра сума сума татах вĕрентмелле-ха. Нумай вĕрентмелле! Авă Ваççа та кĕсйинчи çăкăра ним уямасăр, тăпра муклашкине ывăтнă пек ывăтрĕ. Вăр-р анчах, çăкăра ун пек ывăтма юрать-и, çук, юрамасть. Çăкăра ун пек ывăтма пирĕн ал чĕтрет. Эпĕ çăкăр чĕллинчен сĕтел çине пĕр тĕпренчĕк ӳксен те ăна илме тăрăшатăп. Çăкăр вăл...

— Тĕрĕс. Тĕрĕс, — Марье-Мĕтри сăмахне çирĕплетрĕ Ахваниç.

Карчăкпа старик аслă урампа тӳрех уттарчĕç. Ула йытă та вĕсенчен юлмарĕ, йăрт-йăрт-йăрт туса чупрĕ.

  
   XXX сыпăк


   Пракка паян ку сессинчи юлашки экзамена тытрĕ. Малтан чылай пăшăрханса çӳрерĕ пулин те ăнăçлах пулчĕ. Профессорсен лекцийĕсене итлени, семинарсенче, тавлашусенче пулни, пĕрле вĕренекен, пĕрле выртса тăракан заочниксемпе çур çĕр иртиччен, кăвак çутăччен калаçса выртни Праккашăн чăннипех те асран кайми шкул пулчĕ. Пуринчен ытла республикăри чаплă бригадирпа — Социализмла Ĕç Геройĕ Николай Семенович Армановпа — пĕр пӳлĕмрех пурăнни, экзаменсене пĕрлех хатĕрленни савăнтарчĕ ăна.

Арманов юлташа урамра, унта-кунта тĕл пулас пулсан никам та ун пек паттăр çын, герой тесе калас çук. Вăл тĕксĕм сăн-питлĕ, лутрарах çын. Унăн сăн-питĕнче ытти çынсенчен çутăраххи, чаплăраххи, илемлĕреххи ним те сисĕнмест. Ун пек çынсене автобусра-мĕнре хисеплесе вырăн паманни те, «маларах шăвăр» тесе тӳрккесрех тĕккелесе илни те пулнă пуль. Ун пек çын хăвна мĕн пирки те пулин асăрхаттарсан ăна хирĕç пĕр-пĕр хаяртарах сăмах çавăрса хума та именсех тăман пулас. Эй, пурнăçра тем те пулать вăл. Урамра утса пыракан нихăш çын çамки çине те «ку — гени», «ку — герой» тесе çырман.

Хулана çитсенех Праккана институт общежитине вырнаçтарчĕç. Малтанхи каç вăл ирех çывăрма выртрĕ. Нумай çывăрнă-ши вăл, сахал-ши, паллă мар, ун хăлхине пӳлĕмре такам уткаласа çӳрени, сĕтеле кăриклеттерсе туртни, алăка уçа-уçа хупни илтĕнчĕ. Хăвăн вилес пекех ыйхă килнĕ чухне çавăн пек сас туса, вăратса çӳрекен çын мĕн тери тарăхтарни такамшăн та паллă ĕнтĕ. Ун пек çынна чăтайми çилленетĕн, вăл шăпланасса кĕтетĕн. Лешĕ вара çав-çавах утать, алăка уçа-уçа хупать, темскер шутарать, çитменнине тата хуллен кăшт юрлакаласа та илет. Санăн ăна, юлашкинчен, сиксе тăрса ним каламасăр питĕнчен чăлт-чалт! çупса ярас килекен пулать. Пракка çаплах тӳссе выртрĕ-ха. Пĕр аяк çинчен тепĕр аяк çине тăтăшах çаврăнкаларĕ, ӳсĕркелесе илчĕ пулин те тӳссе выртрĕ. Хăй вара: «Ну, калатăп-ха кăна, пĕрре хытă шаплаттарса хуратăп», — тесе шухăшларĕ.

Пӳлĕмри палламан çын хайхи хыттăн ĕф-фу! ĕф-фу! тесе таçта шыв пĕрĕхме пуçларĕ. Сивĕ тумламсем Пракка пичĕ çинех пырса сирпĕнчĕç. Ун хыççăн тем япалана кăшăр-кăшăр туртни илтĕнчĕ. Те шăлаварне, те кĕпине утюгпа якатать иккен мур этемĕ. Ахлаткаласа утюгне туртать-туртать те татах ĕф-фу! ĕф-фу! тесе шыв пĕрĕхет. Пĕрмаях пĕрĕхет.

— Ну, тупăнать иккен этем. Куçарать кăна, — хăйне хăй сисмесĕрех персе ячĕ Пракка.

Шыв пĕрĕхекен çын шăпăрт пулчĕ. Пракка тинех тепĕр хут ыйха кайма пуçланăччĕ, сасартăк ун хăлхи çинче темскер йăр-йăр-йăр чупма тапратрĕ. Заочник аллине хăвăрт тăсса çав чупакан тĕле кап тытрĕ — нимĕн те çук. Аллине каялла илнĕччĕ кăна — хăлхи çинче татах йăр-йăр-йăр чупать. Пракка çав тĕле хальхинче тата хăвăртрах тытса пăхрĕ. Çав-çавах нимĕн те лекмерĕ. Темле путсĕр чĕр чун хăлха çинче каллех чупать, чупать. Акă вăл хăлха шăтăкнех кĕрет. Аптраса çитнĕ бригадир ялт анчах сиксе тăчĕ, куçне сăтăркаласа уçрĕ. Ун умĕнче хайхи тĕксĕм питлĕ, лутрарах этем тăра парать. Пукан çине хăйĕн çӳхе пиншакне çакса хунă. Ун çинче Ленин орденĕпе Ылтăн Çăлтăр çуталса тăраççĕ.

— Мĕн, эп куçарнипе вăрантăн-и эс? Каçар, — ăшшăн кулчĕ хайхи çын.

Пракка ун умĕнче апла-капла ӳпкелешме вăтанчĕ. Хуллен кăна:

— Эс шавланипе вăранман эп, хăлха çинче тем амакĕ чупрĕ. Те хăнкăла, те пăрçа. Çавăнпа сиксе тăтăм.

— Ха-ха-ха! — янăравлăн кулса ячĕ герой. — Ха-ха-ха! Эпĕ тĕкпе кăтăкларăм сана. Вăратас терĕм. Манăн икĕ билет. Хампа пĕрле театра илсе каяс тетĕп.

— Пырса çӳрейрĕп-ши эп унта?..

— Мĕн калаçатăн эс? Паян унта «Чапай» опера пулать. Ăна курмасăр юлсан мĕнле-ха? Эпир хулана час-часах килейместпĕр-çке. Май килнĕ чухне тапса сикес. Ăçта сан шăлавару? Э-э, унтах-çке, — тумбочка çинчи Пракка шăлаварне пырса илчĕ хайхи çын, вара ăна та якатма васкарĕ. — Кунта хула. Типтерлĕ çӳрес пулать. Эсĕ авланнă-и?

— Чим-ха, сана чăрмантарни лайăх мар. Хам якататăп...

— Эс уншăн ан пăшăрхан-ха. Авланнă-и, авланман-и — çавна кала.

— Кӳр утюгна...

— Авланнă-и тетĕп?!

Çапла ним кĕтмен çĕртен паллашрĕç Армановпа Пракка. Вĕсем çав каçхине чăнахах та «Чапай» опера кайса курчĕç. Кайран вара пĕр-пĕринчен вуçех уйрăлмарĕç. Экзаменсене хатĕрленнĕ чухне вăхăт сахал пулин те пĕр-пĕринпе калаçмалли, шӳт тумалли самантсем тупрĕç-тупрĕçех. Пĕррехинче, почвоведенипе экзамена хатĕрленнĕ чухне, виçĕ кун чăннипех чĕр тамăк курчĕç Праккапа Арманов. Кĕнеке хыççăн кĕнеке вуланипе иккĕшĕн те пуçĕ арман чулĕ пек йывăрланса кайрĕ. Çывăрнă чухне тӳнк-тӳнк-тӳнк туса выртать, темле чарусăр движок ĕçленĕ пекех туйăнать. Заочник пурнăçĕ кăшт «тӳнтерлерех» иккенне пурте чухлаççĕ ĕнтĕ. Заочник текен çын вăл, ялан тенĕ пекех, экзаменсене малтан тĕплĕн хатĕрленсе килме ĕлкĕреймест. Сессире вара вăкăр пек мекĕрленет, тĕнчере мĕн пуррипе çуккине те манать. Экзамен тытсан кăна, çав кунĕнче хăйне ирĕке кăларса янă пек туять. Праккапа Арманов та экзамен хыççăн хула тăрăх уçăлса çӳрерĕç. Каярахпа общежитие таврăнса, ахаль ларасран тесе, шашкăлла тĕккелерĕç.

— Ну, пĕлтĕр тыр-пул чипер ӳсрĕ-и сирĕн? — ыйтрĕ Арманов. Вĕсем икĕ эрне ытла пĕрле пурăнаççĕ пулин те халиччен пĕр-пĕрин ĕçĕ çинчен тĕпчесе пĕлменччĕ-ха.

— Мухтанмаллах мар, — кĕскен каларĕ Пракка.

— Вăтамран миçе центнер?

— Вун тăваттă.

Пракка хăйне Арманов кăштах та пулин ырласса кĕтрĕ. Ара, пĕлтĕрхи пек çанталăкра ун чухлĕ тĕш тырă пухса кĕртни, кирек мĕн каласан та, ура явса, пуш сăмах тӳнклеттерсе ларнипех пулман. Тĕрĕссипе, Пракка ӳксе çапăничченех чупнă. Çапах та Арманов хавасланни, çутални сисĕнмерĕ-ха. Вăл пӳрнисене шатăрт-шатăрт тутарса илчĕ те:

— Сахалрах çав, — терĕ.

— Районра кайра мар эпир. Виççĕмĕш вырăнта, — хăйне пит начар пекех кăтартас килмерĕ пулас Праккан.

— Пулĕ те, пулĕ те. Тĕнчере тем те пулать...

— Мĕн? — ăнланаймарĕ Пракка.

— Тем те пулĕ тетĕп-çке. Пĕрисем çапла яланах, кашни çулах районта чи мала тухнă тет. Премисем илеççĕ тет, уявсем тăваççĕ тет, пухусенче тухса калаçаççĕ тет. Бригадирсене те, колхоз председательне те Хисеп хăми çине кăларнă тет. Çав хăма çине лекесшĕн бригадирĕсем пĕр-пĕринпе харкашса та кайнă тет. Юлашкинчен çаксем темле майпа кӳршĕ район кăтартăвĕсемпе паллашаççĕ те кĕвенте пек пĕкĕрĕлсе лараççĕ. Кӳршĕ районти чи кайра пыракан колхоз та çав районти чи малта пыракан опытлă-кăтартуллă колхозран нумай тĕш тырă туса илнĕ тет иккен. Вăт пурнăçра çавăн пекки те пулать вăл.

— Кăна ытларах юптартăн пуль эс. «Тетĕн» кĕсри ула теççĕ. Çав ула кĕсре вĕçтерсе çитмерĕ-и сан пата?

— Так, пĕтĕмĕшпе вун тăваттă терĕн эсĕ. Вун тăваттă... — шухăша кайнă пек пулчĕ Арманов, вара сасартăк çапла ыйтрĕ: — Итле-ха, Прокопий Егорович, эсир миçе километртине курма пултаратăр?

— Эпĕ-и? — тĕлĕнсе пăхрĕ Пракка. — Ытти çынсем миçе километр кураççĕ, эпĕ те çавсем пекех. Манăн куç йĕркеллех. Çĕр процентлă.

— Эсĕ апла хăв бригада хирне веçех куратăн.

— Нар сăрчĕ çине хăпарсан веçех куратăп.

— Пур еннелле те-и?

— Тăват еннелле те.

— Тăват еннелле çеç-и?

— Урăх ăçталла пăхас ман?

— Бригадирăн, çĕр ĕçлекенĕн тăват еннелле кăна мар, ултă еннелле пăхмалла. Кăнтăралла та, çурçĕрелле те, хĕвел тухăçнелле те, хĕвел анăçнелле те, çӳлелле те, аялалла та...

— Çӳлелле пăхатпăр-ха ăна, малтан çумăр çăвасса кĕтетпĕр, тыр вырма тухсан — уяртасса, кашни кун сăнаса тăратпăр.

— Çĕрелле кашни кун пăхмастăр-и?

— Мĕн кашни кунах пăхатăн çĕрелле?! Эпир пуçа чиксе çӳреме юратмастпăр. Эпир мăнаçлăн утатпăр. Мĕнле калас, пуçа каçăртарах!

— Шел, шел, — пуçне сулларĕ Арманов. — Ун пек пулнипех ĕç тухать-и вара?

— Пуçа чиксе утсан малтисем, ытти юлташсем мĕн тунине, мĕнле ĕçленине те курма çук. Эпир хамăр сăмса умĕнчине çеç курмалла мар.

— Тĕрĕс. Сăмса умĕнчине çеç курмалла мар. Анчах сăмса айĕнчине те кураймасан?!

— Ăна астуса пыратпăрах ĕнтĕ.

— Çук çав, ас тăваймастпăр. Эпĕ хам та малтан сан пекех шутланă. Тăрăшнă. Йыт ури пек чупнă. Колхоз председательне те канăç кăтартман. Ăна пар, кăна пар. Çав кирлĕ те ку кирлĕ. Хире тислĕкне те тăкман мар. Минераллă им-çамне те çĕр çывăрмасăр турттарса килнĕ. Ăна часрах илсе килес тесе çынсемпе вăрçнă, харкашнă, хăшне-пĕрне штрафланă та. Çав им-çама сеялкăпа та, самолетпа та хире тăкнă. Пĕр çулĕнче çапла кашни гектар çине çуршар тонна известь, çуршар тонна суперфосфат патăмăр. Эй, мекĕрленетпĕр çав. Хамăр чăм шыва ӳкнĕ. Хай пăхатпăр кайран: пирĕн тыр-пул пĕлтĕр мĕнле пулнă, çавăн пекех. Пĕр чĕптĕм те улшăнман. Эй, япала! Мĕн чухлĕ укçа тăккаларăмăр — йăлтах ним усăсăр. Тарăхнипе выртса йĕрес тетĕп — куççуль тухмасть. Çĕр тĕпне анса кайăттăм — çĕр ишĕлмест. Вăт трагеди! Агрономпа пуç çĕмĕрсе çӳрерĕмĕр-çӳрерĕмĕр те тăпрана тĕрĕслеме шутларăмăр. Веçех пĕлес тетпĕр: мĕнле унăн пульс, мĕнле юн пусăмĕ, юн составĕ епле... Хайхи лабораторинче тĕрĕслерĕмĕр. Эй, чĕмере! Пирĕн тăпрана фосфор та, известь те кирлĕ пулман иккен. Эпир чирлĕ çынна юрăхсăр диетăпа тăрантарнă. Пирĕн ăна азотпа кали памалла пулнă-мĕн. Вăт çапла вăл сăмса айĕнчине курманни. Çĕр ĕçлекен çыннăн чăннипех те ултă еннелле тинкермелле. Çĕрелле, тăпра çинелле, пуринчен те хытăрах, куç илмесĕр, ялан, ялан пăхмалла. Пăхмалла çеç мар — курмалла. Курмалла çеç мар — курнипе ĕçре телей тупмалла. Тăпра çине вăйăн-шайăн, ӳркевлĕн кăна пăхмалла мар, хĕр çине, чи хитре хĕр çине пăхнă пекех çĕкленсе, савăнса, хавхаланса, çутă ĕмĕтпе çунса пăхмалла.

Пракка çак сăмахсене, шкул ачи учителе итленĕ пекех, пĕр сас-чĕвĕ тумасăр, пĕр хускалмасăр итлерĕ. Чăнах, мĕн чухлĕ пĕлмелли, ăнланмалли пурнăçра! Пракка хăй ĕçĕнче халиччен çакна тавçăрса илнĕ-и-ха, илмен-и? Çук, тавçăрсах илмен. Вăл тăпрана çиелтен кăна курнă. Çынсене çиелтен пăхса курнă пек курнă вăл ăна. Чирлĕ çынсем шуранки те, сарра кайни те пулма пултараççĕ. Пракка, вĕсене «ку сарă», «ку шурă» тесе хакланă пекех, тăпрана та «кунти — кĕллĕ тăпра», «кунти — хăйăрлă тăпра» тесе кăна хакланă. Кун пек çеç хаклани, паллах, çав чирлĕ çынсене сыватма та, тăпрана лайăхлатма та нумаях пулăшас çук. Çавăнпа тухтăр çынсен мĕнле чирне, вăл тарăна кайнипе-кайманнине, çав чиртен епле сыватмаллине тĕпчесе пĕлнĕ пекех, бригадирăн та тăпрана мĕнле хал парса çĕнетмеллине пĕлмелле. Бригадирăн тухтăр, чаплă тухтăр пулмалла.

Çамрăк заочник пуçне шухăш хыççăн шухăш капланса килчĕ. Унăн аса илмелли, пуç ватмалли чылай иккен. Ара, пĕлтĕр Урлă çырма хирне бригадăри ĕçченсем мĕн тери ачашларĕç, саврĕç. Пĕчĕк ачана çăвартан хыптарнă пек хыптарчĕç ăна. Мĕн тутлине веçех пама тăрăшрĕç. Тислĕкне те турттарчĕç, минераллă им-çамне те хĕрхенсе тăмарĕç. Унти тулă тухăçлăхĕ çапах та ытлашши хăпармарĕ. Кашни гектартан — вун пилĕк центнер кăна. Сахал! Çирĕм, вăтăр центнер илмеллеччĕ. Темскер, кунта яшкана виçесĕр нумай çу хаплаттарни пек пулман-ши? Çук, капла суккăрланса пурăнма юрамасть.

— Чăнах! Йăлтах пĕтертĕн, çапса хуçрăн эс мана, — сиксе тăчĕ Пракка.

— Мĕншĕн? Хăçан?

— Ухмах пулнăшăн, тĕлĕкпе пурăннăшăн.

— Мĕн, сирĕн те ун пек-кун пек пăтăрмах тупăннă-и?

— Тупăннă пуль çав. Тем чухлех тупăннă пуль. Халĕ хама хам çӳçрен ярса тытса хыттăн лăскас килет. Хыттăн, пĕр чарăнмасăр. «А-а-а! лекрĕн-и, Пракка, сан ухмах тăн-пуçна пула мĕн чухлĕ им-çама пĕлмесĕр, тĕлсĕр сапса шар куртăмăр! Мĕн чухлĕ укçа-тенкĕ шывпа юхса кайрĕ! Эсĕ тĕнчере чи путсĕр, чи айван çын! Эсĕ бригадирта ĕçлемелли çын мар. Санăн чул йăтмалла та вутă купаламалла. Эй, Пракка!» — тесе ятлас килет. Тӳрех калатăп, эпир чăн-чăн çĕр ĕçлекенсем мар, шармаккайсем...

— Çапла, Пракка тусăм.

— Ай-ай!

— Пурнăçра хастарлăх çеç мар, лайăх пĕлни те кирлĕ çав. Халĕ тепĕр чухне, пăх-ха, пухусенче шавлатпăр, шавлатпăр, обязательство хыççăн обязательство илетпĕр. Ăçтан илетпĕр-ха ăна? Чылай бригадăсенче ним шухăшламасăр, çав тери хавассăн, юрла-юрла тенĕ пек çырса лартаççĕ ăна. Юрласа çырса лартаççĕ те юрласах манаççĕ. Хăш хирти тăпрана мĕн чухлĕ им-çам парса, сиплесе чăннипех мĕн чухлĕ тыр-пул илессе амак пуçĕ те пĕлмест. Ара, тăпра ăш-чиккине ăнланмасан, тĕпчемесен ăçтан пĕлен ăна! Картограмма кирлĕ. Вăт ăçтан ташлама, сикме тытăнмалла пирĕн. Обязательствăн аэродромĕ — картограмма! Çакна пирĕн астусах тăмалла.

Çав каçхине Праккапа Арманов нумай-нумай сăмах вакларĕç. Вĕсем ăçта кăна çитмерĕç-ши, мĕн çинчен кăна аса илмерĕç-ши? Социализмла Ĕç Геройĕ Арманов тем çинчен те пĕлни, темле кăткăс ыйтăва та хăйне майлă уççăн ăнлантарса пама, чĕре патне çитерме пултарни Праккана тĕлĕнтерчĕ, савăнтарчĕ, Арманов хăй те Пракка пек бригадир кăна-çке. Пракка пекех ялта, хуларан таçта инçетри ялта, пурăнать. Пракка пекех заочник. Мĕнпурĕ те çулпа кăштах аслă ĕнтĕ. Çавă кăна.

— Эпир хамăр колхозра лаборатори пекки турăмăр. Кăмăлу пулсан айта пырса кур пирĕн пата. Пăла шывĕ хĕрринче мулкач йĕрлесе çӳрĕпĕр. Кунсăр пуçне... кунсăр пуçне пĕр чаплă хĕрпе паллаштарăп сана... — Праккана хулпуççинчен çапса илчĕ Арманов. — Ну, тĕлĕнмелле вара хĕрĕ!

— Тĕлĕнмелле-и, тĕлĕнмелле мар-и, хĕрĕ тарам-ха. Пырса курасса — пырса курăп.

— Пĕр пырсан пулчĕ вара...

— Мĕн «пулчĕ»?

— Çав хĕре эс пурпĕрех юратса пăрахатăн.

— Çук, пĕрре юратнă эп, çитет.

— Кама саврăн вара? Хăвăр ялсене-и?

— Савнă çав...

— Ну, апла тăк хăвăн ирĕк. Юратакан хĕрӳ пур пулсан юрат, ытала, чупту.

— Чуп тунисем иртрĕç пуль.

— Ним те ăнланаймастăп эп сана. Чун савнине епле чуп тумасăр пурăнăн. Эпĕ ик ача ашшĕ пулин те арăма хутран-ситрен алкумĕнче-мĕнре чуп туса илетĕп.

— Эпĕ çук...

— Мĕн пирки «çук»?

— Мĕншĕн тесен хĕрĕ çук.

— Мĕнле этем эсĕ? Апла та, капла та калаçатăн. Тахăшĕ тĕрĕс. Чун савни текенни, тĕрĕссипе, пур-и санăн, çук-и?

— Те пур, те çук, хам та пĕлместĕп. Çапах та эп ăна кĕтетĕп, кĕтетĕп...

— Ăçтан кĕтетĕн?

— Курил утравĕсенчен...

— Ха-ха-ха! — кулса ячĕ Арманов. — Тен, Чукоткăран пуль, Шпицберген çинчен пуль...

— Тĕрĕссипе калатăп: Курил утравĕсенчен...

— Мĕн туса çӳрет вăл унта?

— Качча кайнă...

— Ха-ха-ха! Эй, тĕнче! Эй, мыскара! Вара эсĕ качча кайнă тусна кĕтсе пурăнатăн? Ай-яй-яй!

— Кĕтетĕп.

— Нумай кĕтме шутлатăн-и?

— Яланах кĕтетĕп. Ĕмĕрех, — пуçне усрĕ Пракка. — Эпĕ ăна манма пултараймастăп. Вăл манăн пĕрремĕш юрату, чи çутă юрату. Унтан çутă, илемлĕ юрату эп нихçан та, нихçан та тупас çук...

— Пулĕ те, пулĕ те... — тинех Праккан чун-чĕринче мĕн иккенне ăнланса илме пуçларĕ Арманов. Ăна çак каччăпа куларах, шӳтлерех калаçни халĕ сасартăк темле илемсĕр те путсĕр пек туйăнса кайрĕ.

Экзаменсене тытса пĕтерсен Пракка чăнахах та Армановсен колхозне кайрĕ. Пĕр ирхине вĕсем АН-2 самолет çине ларчĕç те тӳпене çĕкленчĕç. Самолет ăшĕнчи ик енчи тенкел çине те çынсем ларнă, шӳт тăваççĕ, кулкалаççĕ. Пĕри — каракуль çухаллă хура пальто тăхăннă, тĕреклĕ, хĕп-хĕрлĕ çын, арăмĕпех, ачипех. Арăмĕ сап-сарă çӳçлĕ, çинçе куç харшиллĕ, илемлĕ. Вăл Праккана хирĕçех ларса пырать. Пуплешнĕ май, хăй сăмахне çирĕплетсе Пракка мĕн те пулин каласса кĕтнĕ пекех, каччă еннелле çивĕччĕн тинкерсе, куçне сăпайлăн хĕскелесе илет. Тепри, фотокорреспондент таврашĕ пулас, малтан тĕлĕрсе, çывăркаласа пычĕ. Каярахпа вăранчĕ те çывăхрах хитре арăм пуррине сиссен фотоаппаратне пăркаларĕ, майлаштарчĕ. Самолет çинчех çав арăма ачипе пĕрле ӳкерсе илчĕ.

Праккапа Арманов иллюминатор витĕр шап-шурă юр хупланă хирсем çине, хура та кăтра юман вăрманĕсем çине, çырма-çатра хĕрринчи ялсем çине, юнашарах ярăнса çӳрекен тĕксĕм пĕлĕт çине тинкерсе пычĕç. Уй-хир, вĕçĕ-хĕррисĕр уй-хир! Ун çине пăхса нихçан та ывăнмастăн. Тинĕс çине, океан çине пăхнă пекех, тăван уй-хир çине ытарайми çĕкленсе, чи ăшă, хавас туйăмпа тинкеретĕн.

— Вăт, пурнăçра çакăн пек çӳллĕ ĕмĕт-шухăшпа пурăнмалла, — терĕ хуллен Арманов.

Самолет вĕçет, вĕçет. Праккана пĕлĕтсем хушшипе хăйĕн савăнăçне, телейне шыраса вĕçнĕ пекех туйăнать. Унăн телейĕ малта, малта. Телейпе савăнăç кирек камăн та яланах малта пулаççĕ. Вĕсем кирек хăçан та малта çутăлса пыраççĕ. Темле йывăр чухне те сан телейӳ малта кăштах та пулин йăлтăртатать. Çынсем яланах, каçхи лĕпĕшсем çутă патнелле туртăннă пек, çав телей, хаваслăх патнелле туртăнаççĕ. Çав умри илем, умри çутă сӳнсен, умри телей сӳнсен çыннăн пурнăçĕ те сӳнет. Эпир яланах ĕмĕтпе, умри телейпе ăшăнса пурăнатпăр. Пирĕн çĕр-шыв çыннисен умĕнче яланах тĕнчери чи пысăк, чи илемлĕ телей ялкăшса, çунса, аякранах кăчăк туртса, илĕртсе тăрать. Ăна кирек хăçан та, кирек ăçта та куратăн. Хĕлле те, çулла та, çуркунне те, кĕркунне те ялкăшса çунать вăл. Çав телей — çутă малашлăх.

Акă самолет аялалла сулăнчĕ. Часах вăрман хĕрринчи аэродрома анса ларчĕ. Аэродромра пĕр-пĕччен пĕчĕк пӳрт кăна. Пассажирсем малтан пурте çав пӳрт патнелле утрĕç, унтан тĕрлĕ çулпа, сукмакпа тĕрлĕ еннелле сапаланса кайрĕç. Праккапа Арманов умри тĕксĕм вăрман хĕрринелле çул тытрĕç. Леш хитре хĕрарăмпа упăшки те вĕсен çулĕпе пычĕç.

— Эсир ăçта çитиччен каятăр? — ыйтрĕ вĕсенчен Арманов.

— «Туслăх» колхоза. Пит инçе утмалла-и унта çитме? — васкасах сăмах хушрĕ каракуль çухаллă арçын.

— Утмалăх пур-ха. Аптрамăпăр. Ушкăнпа çул кĕскелет теççĕ.

— Мĕн, эсир те «Туслăха»-и?

— Çавăнта.

— Хăвăр унтанах мар-и?

— Эпĕ унтанах, юлташăм ак урăх районтан...

— Эй, апла пит аван-ха пире. Çул пĕлекенсем тупăнчĕç.

— Инçетрен килетĕр-и «Туслăха»? — пĕлесшĕн пулчĕ Арманов.

— Ют çĕршывранах, — кулчĕ хайхи арçын. — Мари патшалăхĕнчен. Арăм-çке ман канăç памасть. Айта, айта тет. «Туслăх» колхозри пĕр çамрăка юратса пăрахнă та килсе курасшăн çунать. Ăçта каймасть, ăшне пусартăр тесе тухрăмăр. Çемьепех...

— Мĕнле çамрăка юратнă вара арăму?

— Мĕнле çамрăка тетĕн-и? Паллах, ман пеккине мар ĕнтĕ, манран чаплине. Социализмла Ĕç Геройне юратнă вăл. Арманов бригадира. Хальхи хĕрарăмсемпе тем курас пулĕ-ха. Савнисемпе тĕл пулма самолетпах çӳреме пуçларĕç...

Праккапа Арманов çак сăмахсене илтсен тӳрех нимĕн те шарламарĕç-ха. Халичченхи пекех пĕр тикĕссĕн, лăпкăн утса пычĕç. Сап-сарă çӳçлĕ, йăлтăркка куçлă хĕрарăм хăй упăшки ытларах пакăлтатнине хирĕç ним те чĕнмерĕ. Айта, çул кĕскетме юрĕ-çке, сӳпĕлтеттĕр терĕ пулас. Каракуль çухаллă çын сăмахне малаллах тăсрĕ.

— Ай-ай! Хитре арăмпа пурăнасси кунран-кун, сехетрен сехете йывăрланса пырать. Хам та ĕнтĕ, сутуçăран тухса, арăмпа пĕрле ĕçлеме тĕш тырă фронтне куçас тетĕп. Мĕн, тăрăшсан пултараймастăп-и? Пурпĕр пултаратăп. Вилем каям, хам арăмран яхăнне те юлмастăп. Çитменнине, тĕрĕссипех калам, лавккара тăрса йăлăхса çитрĕм. Ял çыннисенчен вăтанакан пултăм. «Çак кӳсенĕ мĕнле кун иртет-ши кунта?» — тесе калассăнах туйăнать. Унсăр пуçне ман пата, лавккана, ялти тĕрлĕ хăлтăр-халтăр пуçтарăнма пуçларĕ. Пыраççĕ те ир пуçласа каçченех стойка çине таянса тăраççĕ. Хырăмĕ те выçмасть пуль вĕсен. Кунĕпех хĕрарăмсем çинчен тĕрлĕ лăпăр-лапăр сăмах çаптараççĕ. Мĕн кăна илтместĕн-ши унта? Тепĕр чухне эрех ĕçеççĕ те, кăларса яраймасăр тертленетĕп, тинке тухать пуль çав услапсемпе. Кăçал ĕнтĕ таратăп. Хире — тулă пуссине, унта мана çав хăлтăр-халтăр çынсем ниепле те шыраса тупас çук. Хир варрине хӳшĕ тăватпăр. Арăмпа иксĕмĕр те çăвĕпех унта пурăнатпăр. Лагерьте. Вăт манăн план. Çав Арманов юлташăн пĕлтĕр те тулă во всю ивановски ӳснĕ теççĕ. Вĕсен темле лаборатори пур теççĕ-и? Пĕлместĕп, мĕскерлескер вăл. Ну, арăм калать: «Çавăнта çитсе курмаллах», — тет. Ĕлĕк аттесем, асаттесем çитмĕл-сакăр вунă çухрăма темле çветтуйсене кĕлтума çӳренĕ. Халĕ эпир ак Арманов патне килетпĕр...

— Арманов чисти çветтуй пек вăйлах мар пуль-ха. Пирĕн пек çынах пуль, — сăмах хушрĕ Пракка.

— Арманов-и? Мĕн калатăн эсĕ. Арманов çветтуйсенчен начар пулать-и вара. Çветтуй вăл — хăма татки çине сăрланă ӳкерчĕк çеç. Арманов — герой! Вăл...

— Ун пек эс, юлташăм, çав бригадира культ тусах хуратăн вĕт, — пӳлчĕ Арманов.

— Культ тенине çапса аркатнă-ха ăна, — татах калаçрĕ «ют çĕршывран» килнĕ çын. — Ăна тек нихçан та вĕрсе хăпартас çук эпир. Пирĕн колхозра та пурччĕ пĕр пĕчĕкçĕ культ. Шĕпĕн пек çеç, каламалăх та çук. Кĕтмен çĕртенех çав шĕпĕн колхоз председательне çитрĕ тăчĕ. Тĕрĕсех калатăп: çитрĕ те тăчĕ, ниçталла та хускалмасть, председатель тăнăран колхозĕ те чарăнса тăма пуçларĕ. Пирĕн шĕпĕн çухрашать те çухрашать. «Хам колхозра хам хуçа. Сирĕн пурнăçăр ман алăра», — тесе уççăнах калать. Кайран касса ывăтрăмăр та çав шĕпĕне, халь сысна кĕтĕвĕнче йĕркеллех çӳрет. Просто молодец...

Çак вăхăтра вăрманти тепĕр çул тăрăх вĕсен хыçнех трактор çатăртаттарса тухрĕ. Трактор хыçĕнче пысăк çуна. Ун çинче шăнса хытнă юрлă вĕренсемсĕр, темле брезент шăналăксăр пуçне нимĕн те çук. Арманов юлташа тракторист аякранах палларĕ пулас. Çынсем тĕлне çитсен тракторне тăпах чарчĕ.

— Николай Семенович! Лартса каяс-и сире? Килĕр кабинăна! — терĕ вăл.

— Кабинăна ак çаксене лартăпăр, — хăйĕнчен кăшт каярах кĕрт ăшне кĕрсе тăнă пĕчĕк хĕрпе амăшĕ çине тĕллесе кăтартрĕ Арманов. — Эпир, арçынсем, çуна çине. Айтăр вырнаçăр хăвăртрах! Унсăрăн «такси машина» тапранса та кайĕ.

Çапла, самолетран анса юлнă юлташсем тепĕр çур сехетрен «Туслăх» колхоза тракторпа хăватлăн кĕрлеттерсе çитрĕç.

Гараж тĕлĕнче трактор чарăнчĕ. Çуна çинчи çынсем сиксе анчĕç те пĕр-пĕрин çĕлĕкĕсем, пальтовĕсем çинчи юра шаккарĕç. Кабинăран хайхи сап-сарă çӳçлĕ майрапа пĕчĕк хĕрĕ те тухрĕç.

— Ну, тавтапуç ку трактора! Питĕ аван çитрĕмĕр, — арçынсем патне пырса тăчĕ çамрăк арăм. — Халĕ Арманов юлташа мĕнле тупмалла-ши ĕнтĕ? Ун пек чаплă çынсене тупма йывăр пулакан...

— Вăт хăйĕн савнине епле хăвăрт тупасшăн ман арăм. Халех курса ыталаса илесшĕн ăна, — паçăрхи пекех шӳтлерĕ упăшки.

— Ăçталла каймалла пирĕн? — йăлтăркка куçĕсене çивĕччĕн вылятрĕ арăмĕ.

— Хам ертсе каятăп. Мĕнле калас, Арманов текенни те хамах пулатăп, — ăшшăн каларĕ «Туслăх» колхозри чапа тухнă бригадир.

— Ниушлĕ эсир? Каçарăр. Тархасшăн, каçарăр, — алă пачĕ ăна сап-сарă çӳçлĕ, яштака пӳллĕ хĕрарăм. Вăл Арманов çине пуç тӳпинчен пуçласа ура тупанне çитичченех ик-виçĕ хутчен пăхса тухрĕ. Çак хĕрарăм тĕлĕннĕ пек те, кăшт (çав тери сахал!) кăмăлсăрланнă пек те туйăнчĕ. Ара, малтан Праккана курăннă пекех, Арманов пĕвĕ-сийĕ, сăнĕ-пичĕ ытла та «хамăр» пек, герой текен хăватлă сăмахпа нимĕн чухлĕ те çыхăнса тăман пек туйăнчĕ пулмалла ăна. Каракуль çухаллă сутуçă та ним чĕнмесĕр тăчĕ. Малтан кирлĕ-кирлĕ мар сăмахсем сӳпĕлтетни, тем, пăшăрхантарчĕ пулас ăна. Çапах та сутуçă сутуçах çав, çынсемпе кирек мĕнле самантра та лăпкăн, хавассăн калаçма вĕреннĕ. Халĕ те вăл сăмахне часах тупрĕ.

— Чуп тусах илĕр ĕнтĕ пĕр-пĕрне! Мĕн вун çич çулхи хĕрпе каччă пек тăратăр, — терĕ.

Çак сăмах пурин кăмăлне те уçса ячĕ, самантлăха килсе тухнă «йывăрлăх» ăнсăртран вĕрсе иртнĕ вăркăш çил пекех хăвăрт тарса çухалчĕ. Пракка чунĕ те лăштах кайрĕ, уншăн халĕ çав сап-сарă çӳçлĕ хĕрарăм та, унăн упăшки те, хĕрĕ те çывăх тус-тăван пек, тахçанах пĕлекен çынсем пек пулса тăчĕç. Пракка вĕсене килĕштерчĕ, хисеплерĕ. Епле хисеплес килмĕ-ха ун пек çынсене? Вĕсем мухтавлă уй-хир ăстаçипе паллашма, унпа калаçма, унран вĕренме, ăс ыйтма, канашласа пăхма, ăна хăйсен шухăш-кăмăлĕ çинчен, пурнăçĕ çинчен каласа пама килнĕ. Никам чĕнмесĕрех, никам ямасăрах килнĕ. Пракка вара... Пракка мĕнле килчĕ-ха кунта? Вăл малтанах, хăй тĕллĕнех кунта килсе курма аса илнĕ-и? Çук, аса илмен. Ăна Арманов хăй чĕнсе килчĕ. Намăс! Мĕн тери намăс ку Праккашăн! Тĕрĕс каларĕ ăна Арманов. Ултă еннелле пăхасси çинчен те, вун тăватă центнер çинчен те питĕ тĕрĕс каларĕ.

«Манăн пурне те веçех пĕлмелле. Ку колхозран эп, пуçран çапсан та, часах каймастăп», — шухăшларĕ Пракка.

Вĕсем сарлака, тӳп-тӳрĕ урам тăрăх колхоз правленийĕ еннелле утрĕç. Урам икĕ енĕпе те тимĕр витнĕ çĕнĕ пӳртсем, кашни пӳрт умĕнчех пĕчĕк пахча. Çул хĕррипе, тăршшĕпех йăмрасем. Çул хĕррипе, тăршшĕпех электричество, радио юписем, телевизор антеннисем...

  
   XXXI сыпăк


   Улатти ывăлĕсем, Ванюкпа Петĕр, тахçанах йăнкăртатаççĕ. «Атте, физкультура шăлаварĕ илсе пар-ха», «Атте, физкультура шăлаварĕ пулмасан урока кĕртмеççĕ», — теççĕ. Ĕнер ĕçрен килнĕ чухне, çула май, Улатти пĕчĕк мăкшăсен çăварĕ хупăнтăр тесе лавккана кĕчĕ, çав шăлавара туянма шутларĕ. Анчах шăлаварсене сутса пĕтернĕ иккен. Улатти вара хура сатин туянчĕ. Шăлаварĕсене çав каçах Татюк çĕлесе пачĕ. Ирхине ашшĕ ачисене шăлаварсене тăхăнтартса пăхрĕ. Йĕркеллех.

— Ну, аван-и? — ыйтрĕ вăл Ванюкран.

— Аван пуль, — уткаласа кăтартрĕ ачи.

— Нуккă, физкультура тунă чухнехи пек, урусене çĕклесе пăх-ха. Вăт, вăт, пултаратăн. Сана физкультурăпа мĕн лартса панă?

— Мана-и? Халĕ ним те лартман-ха. Шăлаварсăр лартмасть вăл.

— Санăн, Петĕр, мĕнлерех тата?

— Мана «тăваттă» лартрĕ. «Пиллĕк» те лартатчĕ пуль те, школьнăй формăпа пулнăран чакарчĕ. Эпĕ «пиллĕк» илетĕпех... — мăн кăмăллăн каларĕ Петĕр.

— Эй, мухтанчăк! Эс çеç илетĕн пуль «пиллĕк»? Мана та лартса парать ак. Дневника кăтартса кăчăк тăвăп ун чухне! — унран юласшăн пулмарĕ Ванюк.

— Тен, лартса памасан?

— Тен, парсан?

— Тен, памасан?

— Тен, парсан?

Ванюкпа Петĕр кĕçех пĕр-пĕрне тĕккелесе илме пуçлатчĕç, ашшĕ пӳрнипе юнаса ĕлкĕрчĕ. Çав пӳрнене курсан иккĕшĕ те шăпăрт пулчĕç. Вара вырăнĕсене типтерлерĕç те çăвăнма утрĕç. Петĕр, пĕр аллине курка тытнăскер, питне тепĕр аллипе, кушак пекех, пĕчĕккĕн-пĕчĕккĕн сăтăрчĕ. Хăрах ывçине шыв кăшт та лекмест, малтанах тăкăнса пĕтет.

Улатти хăйĕн парка та çирĕп ӳсекен ачисем çине тинкерсе пăхрĕ. Кăмăллă, ырă вĕсем. Çапах та амăшсĕр ӳсни кăштах сисĕнет çав. Мĕн пытармалли пур, вĕсем кирлĕ-кирлĕ маршăнах тавлашса кайма хатĕр. Пĕркун ав Витюк веçех каласа пачĕ. «Атте, атте, — терĕ вăл чупса пырса. — Паян Ванюкпа Петĕр питĕ хытă тӳпелешрĕç. Иккĕшĕ те йĕчĕç. Эпĕ те хăрарăм». Улатти ун чухне ачисене чылаях ятланăччĕ, хытарнăччĕ. Унтанпа пĕр кана сас-хура ним те çукчĕ-ха. Паян тем пулчĕ вĕсене, ашшĕ умĕнчех хирĕçме пăхрĕç. Улатти пăтă çинчи çу куçне пысăклатрĕ:

— Çийĕр, çийĕр. Çиекен путек вилмен тет, — хистерĕ вăл ачисене.

— Эсĕ ху ма çиместĕн, атте? — ыйтрĕ Ванюк.

— Темшĕн ирхине апат анмасть манăн.

— Ма анмасть вара?

— Ахалех.

— Ахаль мар-çке. Кала, атте.

— Эсир хирĕçнĕшĕн, — хăй сисмесĕр тенĕ пекех каласа хучĕ Улатти.

— Апла пулсан эпир тек нихçан та хирĕçместпĕр, — терĕ Ванюк.

— Пĕрре те, пĕрре те тавлашмастпăр, — хушса хучĕ Петĕр.

— Атте, атте, тетĕп, эпĕ ӳссен, пĕлетĕн-и, кам пулас тетĕп? Эпĕ салтак мар, космонавт пулатăп, — пĕлтерчĕ Ванюк.

— Эпĕ те, — унран юласшăн пулмарĕ Петĕр.

— Эпĕ те, — хуллен каларĕ Витюк.

— Юрать-юрать, — савăнчĕ Улатти. — Çийĕр-ха лайăхрах. Апат çинĕ чухне калаçмаççĕ ăна.

Пĕр самантлăха пурте шăп пулчĕç. Картишĕнче качака макăрни илтĕнчĕ. Вăл малтан алкум вĕçĕнче, ун хыççăн чӳрече умне пырса хыттăн макăрма тапратрĕ. Ун сассине илтсе кăмака айĕнчен шап-шурă икĕ путек сиксе тухрĕç те иккĕшĕ те пĕр харăс мекеклетме пуçларĕç. Хăлхана çурас пек янăратаççĕ. Улатти тӳссе лараймарĕ, урине тăрăс! тапрĕ. Пĕчĕк путексем каллех тĕпĕрт-тĕпĕрт туса кăмака айне кĕрсе çухалчĕç. Эльба салтакĕн ĕçе кайиччен качака та сумалла-ха, путекĕсене те тăрантармалла. Килте хĕрарăм çукки пур çĕрте те, пур çĕрте те сисĕнет.

Ачасем каллех шăкăлтатса кайрĕç.

— Эпĕ Марс çине чи малтан çитетĕп, — тутине чаплаттарчĕ Ванюк.

— Эпĕ Венера çине! — терĕ Петĕр.

— Эпĕ... Эпĕ аякка мар, Нар сăрчĕ çине кăна, — каларĕ пĕчĕк Витюк.

— Эпĕ Марс çинче качакасем ĕрчететĕп.

— Эпĕ Венера çинче лашасем усратăп.

— Эпĕ... Эпĕ Нар сăрчĕ çинче — мулкачсем.

— Эпĕ Андриян Николаев пек Индие те каятăп.

— Эпĕ... Эпĕ Андриян Николаев пек космонавт хĕре качча илетĕп...

Ванюк çапла каланине илтсен Улатти ахăлтатсах кулса ячĕ.

— Ну, сирĕнпе! Тем те пуплетĕр пуль эсир. Вăт, Эльба! Одер! Висла!

— Эпĕ... Эпĕ... — хăй калаймасăр юлнăшăн пăшăрханчĕ Витюк. — Анне пулсан тем те тăваттăмччĕ... Анне çук çав...

Улатти сасартăк кулма чарăнчĕ. Кашăкне хучĕ те кăмака умнелле утрĕ. Вара качака сума тухрĕ. Ачисем те апат çисе тăранчĕç. Икĕ ачи шкула кайма васкарĕ.

Нумаях та вăхăт иртмерĕ — Улатти Витюка кӳршĕ çыннисем патне леçсе хăй тракторĕ патне кайрĕ.

Март уйăхĕ. Йывăç турачĕсем хура сăнлăн, уйрăммăнах уççăн курăнса тăраççĕ. Акă çул хĕрринчи хурăнăн мĕн чухлĕ вĕтĕ-вĕтĕ турат... Вĕçнех, чи вĕçнех çитсен çинçе пралук пек, хĕлĕх пек курăнаççĕ вĕсем. Çулла та, кĕркунне те, шартлама хĕлле те çав йывăçăн турачĕсем çапла йышлине курмастăн. Мĕнпурĕ те март уйăхĕнче курăнать вăл, март уйăхĕнче... Çутă кăвак тӳпе айĕнче, çутă кăвак тӳпе çумĕнче. Кулач пичĕ пек хытнă юр куллен çĕкленекен хĕвел çутипе йăлтăртатнă чухне. Улатти йывăçсем март уйăхĕнче кăтра турачĕсене кăнт çĕклесе ларнине сăнама, пăхма килĕштерет. Çав кăтра туратсем çийĕн çивĕч çил юхса иртсен сан умăнта тем çӳллĕш хăмăр хум выляса тăнă евĕр туйăнса каять.

Улатти хурăнсем, йăмрасем, тирексем çине пăхса пынă май хăй пурнăçĕ, савăнăçĕ, хуйхи-суйхи çинчен шухăшларĕ. Эх, йывăçсем! Эх, хĕвел, уçă çил, шурă юр! Сирĕн çине кам кăна тинкермен пуль. Кам кăна сирĕн çине пăхса чун-чĕрине йăпатман пуль. Кам кăна сирĕнпе пăшăлтатса калаçман пуль. Эсир çыннăн ытарайми тусĕ, юлташĕ. Эсир çын юратнă чухне ун юратăвне мухтатăр, çын савăннă чухне унпа пĕрле савăнатăр, çын хурланнă чухне унпа пĕрле хурланатăр. Эсир çынна, вăл пурăннă чухне, ĕмĕр илемĕ çинчен юрласа вăй паратăр. Эсир çынна, вăл вилсен, унăн тăпри умĕнче пăшăлтататăр, хĕрхенсе йĕретĕр.

Улатти шухăшлать, шухăшлать. Унăн паян пурин çинчен те, пурин çинчен те шухăшлас килет.

— Аха, хăех килет, — илтĕнчĕ Улаттие диспетчер сасси.

— Çитрĕм! — çирĕппĕн каларĕ Эльба салтакĕ. — Мĕнле приказ?

— Приказ çапла: станцăна минераллă удобрени тиеме тапса сикес пулать. Халех чĕрт тракторна. Живо-два!

— Есть, диспетчер юлташ! — Улатти тракторĕ патне чупнă пекех кайрĕ.

Нумай та вăхăт иртмерĕ — сарай умĕнче двигатель кĕрлени илтĕнчĕ. Вăл сасса илтсен пӳрт çумĕнче хĕвел ăшшинче табак туртса ларакан çынсем ура çине тăчĕç, туртса пĕтереймен табак тĕпĕсене сура-сура пăрахрĕç. Кусем, хăшĕ-пĕри, минераллă удобрение трактор çуни çине тиеме каякансем иккен. Хăшĕ-пĕри — станцăна харпăр хăй ĕçĕпе çитсе килме тухнисем. Вĕсем хушшинче Сентре Униçĕмĕ те пур. Вăл сăран пиншакпа, сăран карттуспа. Карттусĕ айĕнчен вăрăм сарă çӳç пайăрки усăнса тăрать. Униçĕм хăйĕн малти катăк шăлне ларттарнă иккен. Кулнă чухне халь çăварне пĕр хăрамасăрах уçать. Çак каччă, темле, кĕтмен çĕртен патварланнă. Унăн сасси те хулăнланнă. Униçĕм халь пысăк чан ăшĕнчи пек пум-пум-пум! тутарса калаçать. Халĕ ăна иртнĕ çулсенчи пек кăтăклама, пырса тĕкĕнме нимĕнле хĕр упраç та хăюлăх çитерес çук. Халĕ Униçĕм хăй хĕрсене тӳрех ача купи тума пултарать.

Улатти тракторпа кĕрлеттерсе килнине курсанах Сентре Униçĕмĕ икĕ аллине те çӳлелле çĕклесе, пӳрнисене вылянтарса Эльба салтакне хирĕç чупрĕ.

— Салам уй-хир патшине! Тĕнче пуçлăхне! — кăшкăрчĕ вăл.

— Салам! — кăшкăрчĕ Улатти те. — Ну, мĕнле эс, килмеллипех килтĕн-и? Ямаллипех ячĕç-и?

— Мĕскер тетĕн? Хытăрах кала!

— Килмеллех килтĕн-и тетĕп.

— Татăлсах. Права кĕсьере, хам тĕнчере!

Улатти тракторне чарчĕ те ун хыçне пысăк çуна кăкарма анчĕ.

— Аллуна пар, Улатти пичче. Сана курмасăр вилеттĕм вĕт. Сансăр кичем. Хамăр планета çинче темскер çитмен пек, кĕсьерен темскер питĕ хаклă япала тухса ӳкнĕ пек туйăнать.

— Эпĕ те сансăр тунсăхларăм. Эльба! Висла! Одер!

— Ну, малашне иксĕмĕр ăмăртса ĕçлеме тытăнăпăр... Мĕн çутă малашлăха çитичченех! Ун хапхи патне хамăр тракторсемпе çĕмĕрттерсе çитсе ша-ан! тутаричченех!

— Вăт, тĕрĕс калатăн. Пăхатăп та сан çине хам тăван çине пăхнă пек савăнатăп. Кил, шеремет ачи, чуптуса илер пĕрех хут. Эльба! — Улатти Униçĕме хăйĕн хулăн та шăнăрлă çирĕп аллипе пĕтĕм вăйпа ыталаса илчĕ, çӳлелле çĕклерĕ. Пĕр хутчен, икĕ хутчен, виçĕ хутчен çĕклерĕ. Униçĕмĕн сăран карттусĕ çул çине ӳксе пăлтăр-палтăр кусса кайрĕ, сарă çӳçĕ арпашăнчĕ, куçĕ çине анчĕ. Юлашкинчен Улатти хăйĕн шăртлă янахĕпе, пичĕпе хыттăн пăчăртанчĕ те Униçĕме ик-виçĕ хут чуптурĕ.

— Ай-ай, сухалу чикет! Яр! — кăшкăрчĕ, тапкаланчĕ Униçĕм.

— Аптрамасть. Вилместĕн! — аллинчен вĕçертрĕ ăна Улатти.

Çакна пăхса, курса тăракан çынсем ахăлтатрĕç, çухрашрĕç, алă çупрĕç.

— Вăт икĕ тус тĕл пулчĕ.

— Вăт пысăк Эльбăпа пĕчĕк Эльба!

— Паян пĕлĕт курăнмиччен ĕçмелле сирĕн!

— Чисти курăнми пуличчен мар, така тирĕ тĕслĕ курăнма пуçличчен ĕçсен те çитет...

— Эпĕ хам ĕмĕрте ĕçмеллине тахçанах ĕçсе татнă! Халĕ таса çăл шывĕсĕр пуçне ним те ĕçместĕп, — паттăррăн «çатлаттарчĕ» Улатти.

Пĕр самантранах трактор çунине кăкарчĕç, майлаштарчĕç, ун хыççăн станцăналла тапранса кайрĕç.

— Хăюллăнрах чуптар, Улатти! Пысăк хими! Минерал! — терĕ Униçĕм çуна çине хăпарса ларса.

Пысăк хими! Çакăн çинчен халĕ кашни колхозник, кашни çĕр çынни калаçать, сӳтсе явать, ыйтса пĕлет. Çакăн çинчен халь пурин те тĕплĕрех ăнланас килет. Сентре Униçĕмĕ ун çинчен механизаци училищинче чылай тĕшмĕртсе килнĕ пулас. Çуна çинчи çынсем çавăнпах ĕнтĕ чи малтан хими çинчен, çав япала халĕ яла та уй хапхине яри уçсах пырса кĕни çинчен, малашне Н20-па С04 тенине кăна мар, ун пек нумай-нумай формулăсене пуçра тытма кирли çинчен сăмахларĕç. Чи кайран вара никам çинчен те мар, сăран пиншаклă, сăран карттуслă Сентре Униçĕмĕ çинчен сӳтсе явма тытăнчĕç.

— Ну, Униçĕм, улталарăн эс пире. Чике тăршшĕ лартрăн, — терĕ колхозниксенчен пĕри.

— Ма? Мĕншĕн? — хăранă пекех ыйтрĕ Униçĕм.

— Ара, майра хĕрне качча илсе килеп теттĕн те. Халĕ ав пĕчченех персе çитрĕн...

Çак сăмахсене илтсен ытти çынсем те шавласа кайрĕç.

— Униçĕме майра хĕрĕ юратман тет ăна. Укçине хырса юлас шутпа çеç калаçнă тет. Ну, шăхăртнă тет мур илесшĕ...

— Пĕрре Униçĕме ресторана илсе кĕнĕ тенине эп те илтнĕччĕ. Çав майра хĕрĕ ăна та, кăна та заказ парать тет. Бифштекс. Антрекот. Иванкот. Семенкот. Шницель. Штепсель. Сардельки. Муртелки. Коньяк. Краковяк. Униçĕм çăвара карса çеç ларать тет. Ĕçсе çисен, хăна пулсан хĕрĕ ресторантан вăшт анчах тухса тарнă. Униçĕмрен вара вăтăр икĕ тенкĕ тăпăлтарса юлнă.

— Ой, вăйлă уçнă!

— Пĕтернĕ иккен сана, Униçĕм.

— Пĕрре чуптуса юлтăн-и хăть хĕрне?

— Униçĕм хĕрсене ку таранччен пĕрре те чуптуса курман-çке. Улаттие çеç чуп тунă.

— Айта, пуплешĕр, пуплешĕр, — хирĕç нимĕн те каламарĕ Униçĕм.

— Кӳренетĕн-им? Чăн сăмахăн суййи çук, шур сурăхăн хиври çук теççĕ. Çав хĕр ăна тепрехинче театра илсе кайнă. Вун çичĕ мороженăй илсе çитерчĕ тет ăна Униçĕм. Хăй комеди курнă чухнех макăрса ларать тет укçи пĕтнĕшĕн.

— Çав хĕр Униçĕмĕн ялти çуртне те суттарасшăн пулнă теççĕ. Мĕн ятлăччĕ çав хĕр санăн? Аннушка ятлăччĕ-и? Перрон тăрăх уткаласа çӳренине курнăччĕ эпĕ. Аннушка тутине мăкăртса пыратчĕ...

— Эй, ун пек усăк туталлипе мĕн тумалла.

— Айта мĕн калас килнине пурне те калăр, — сăран карттусне пусарах лартрĕ Униçĕм.

Çамрăк тракторист нимĕн чухлĕ те кӳренмерĕ. Мĕншĕн кӳренес-ха? Çул çинче кулмасăр, шӳт тумасăр вăхăт иртмест. Çапах та çак çынсен сăмах-юмахĕнче кăштах тĕрĕслĕх те пур. Униçĕм училищĕне вĕренме кĕрсен малтанхи çулĕнчех пĕр Аннушка ятлă хĕрпе паллашнăччĕ. Анчах, çук, Униçĕме нимĕн чухлĕ те улталайман Аннушка. Вăл çамрăк тракториста хуларах хăварасшăн пулнă. «Ялти пурнăç пурнăç-и вăл? Кунта çичĕ сехет ĕçле те, ыттине хăвăн ирĕк — ăçта каяс килнĕ, çавăнта кай, никам та чармасть, никам та айăпламасть!» — тенĕ. Çав хĕр Униçĕме тилмĕрнĕ, йăпăлтатнă, выртса макăрнă, киле кĕртесшĕн çуннă. Хваттерĕ пысăк пулнă вĕсен: ваннăй, газ. Апла пулин те Униçĕм тăван уй-хирех туртăннă. Ăна тăван уй-хирех илĕртнĕ. Вăл тăван уй-хиртен уйрăлма пултарайман. Мĕнле калаççĕ-ха, унăн кăвапи ялтах пулнă.

Тепĕр сехетрен трактор им-çам склачĕ умне, чугун çул хĕррине, çитсе чарăнчĕ. Кунта черет те пур иккен. Çавăнпа район центрне курса çӳреме, унта-кунта кĕрсе тухма та вăхăт тупăнчĕ. Çакна пĕлсен çынсем, Мазай мучин мулкачĕсем пекех, тĕрлĕ еннелле тапса сикрĕç. Улатти хăй те магазинсем патнелле сулăнчĕ. Унăн пуçĕнче пĕр шухăш туха пĕлмест. Вăл Татюка хăй ячĕпе парне — пĕр кăмăллă кĕпе илсе парасшăн. Эльба салтакĕ пĕр магазинран тепĕр магазина кĕчĕ. Хăйне çав тери килĕшекен кĕпе çавах тупаймасть. Хăшĕн тĕсĕ кăмăла каймасть, хăшне юратмалла çĕлетмен. Раймагра Улатти çапах та хăйне кирлине тупрĕ-тупрех. Ку вăл — вĕтĕрех куçлă-куçлă, хăмăр кăвак тĕслĕ кĕпе. Çĕлессе те ăна тăп-тăп, типтерлĕ çĕленĕ. Улатти ăна пĕрре пăхсах килĕштерчĕ.

— Аранах алла лекрĕ-ха ку, — пăшăлтатрĕ Улатти, вара кĕпене хаçатпа темиçе хут чĕркесе çыхрĕ.

— Мĕн туянтăн? — ыйтрĕ унтан Униçĕм.

— Нимех те мар, — малалла утрĕ Улатти. Вăл раймагран тухрĕ те хуллен шăхăркаласа чугун çул еннелле пăрăнчĕ.

Тӳпере çаплах пĕр пĕлĕт татки те çук. Хĕвел паçăрхи пекех кăмăллăн кулать, кулать.

Хуралтăсем çумне каçхине шăнса хытнă пăр чĕлхисем çемçелсе, ирĕлсе çĕре чăнкăр-чанкăр! персе анаççĕ. Акă им-çам склачĕ çумĕнчи пăр чĕлхи Улатти çывăхнех персе анчĕ. Унăн ванчăкĕсем таçта çитичченех ывтăнчĕç. Инçех те мар ачасем выляса çӳреççĕ. Вĕсем пăр чĕлхисене штык пек тытнă та пĕр-пĕрне хăвалаççĕ, çухрашаççĕ, вăрçăлла выляççĕ. Эльба салтакĕ вĕсем çине чылайччен пăхса тăчĕ. Улатти хăй те ача чухне çавсем пек вăрçăлла вылянине аса илчĕ.

Пĕр урамран тепĕр урама шавласа чупатчĕç, пахчаран пахчана каçса таратчĕç. «Шуррисемпе хĕрлисемччĕ» ун чухне. Халĕ ав «совет салтакĕсемпе фашистсем». Иртнĕ вăрçăн мĕлки çаплах шуса çӳрет иккен. Çаплах сыхланса юлнă.

— Эх, хăçан пĕтĕ-ши çак вăрçăлла вылясси! — хăй тĕллĕн калаçрĕ Улатти. — Айта, ачасем çеç выляни нимех те мар. Тĕнчере вĕсем кăна мар, пысăккисем те, тăнлă-пуçлă çынсем те вăрçăлла выляма чарăнмаççĕ-ха. Выляççĕ, выляççĕ. Хăçан пĕтĕ-ши ку мыскара? Хăçан чăннипе тăна кĕрсе çитĕç-ши тĕнчери çынсем?..

Унччен те пулмарĕ — Улатти çывăхне каллех тепĕр пăр чĕлхи татăлса ӳкрĕ. Чанкăр-р! туса саланса кайрĕç ун çĕмрĕкĕсем. Ачасем çаплах шавларĕç, чупрĕç, «тăшмансем» çине атакăна çĕкленчĕç. Эльба салтакĕ хăйсем Орел патĕнче «тигрсене», «пантерăсене» çунтара-çунтара янине, çумри юлташĕсем пĕрин хыççăн тепри ӳкнине, пĕтĕм тавралăх çунса, силленсе, арпашăнса, арканса тăнине аса илчĕ. Умри тăшмансемсĕр пуçне нимĕн те, нимĕн те курăнмастчĕ ăна. Хĕвел те, пĕлĕт те, çуртсем те, умри уй-хир те курăнмастчĕç. Çав самантра ун çумĕнчен пурте çухалнăччĕ. Тăван çĕршыв кăна çумраччĕ, юнашарччĕ... Улатти ачасем çине татах пăхрĕ те çав тери шăппăн паçăрхи пекех:

— Выляççĕ, выляççĕ... — терĕ.

Станцăра пăравуссем кăшкăртни илтĕнет, тепловозсем калле-малле çӳреççĕ. Вакунсене шăнкăр-шанкăр тутарса аяккарах илсе каяççĕ, унтан теприсене тĕксе килеççĕ. Пур çĕрте те пурнăç шăвать, утать, хускалать, уçă сассипе калаçать.

Улатти сасартăк хăй еннеллех темле пĕр-пĕччен вакун пĕр сассăр тенĕ пекех хыттăн шуса килнине курчĕ. Мĕнле вакун ку? Чарăнать-и вăл, чарăнмасть-и? Вакун хăй составĕнчен уйрăлсан, ирĕке туйнă пекех, вирлĕрех те вирлĕрех шума тытăнчĕ. Унăн халĕ пĕчченех таçта инçете тарас, çухалас килчĕ пулас. Халĕ ăна, урса, шухăланса кайнăскере, нимĕн те, нимĕн те чарас çук. Вăл чугун çула пӳлсе хунă хăма таткине çăтăр-çатăр сирсе ывăтса юрлă лини тăрăх акăш-макăш ыткăнчĕ. Çак вăхăтра Улатти акă мĕн асăрхарĕ. Çав халиччен поезд çӳремен юрланнă лини варринче пĕр çăмламас çĕлĕклĕ, пысăк çăматăллă ача лăпчăна-лăпчăна ларса мĕн вăй çитĕшне тем кăшкăрать, аллисемпе хăлаçланать. Мăнтарăн, вăййа майăн хăй ăçта тăнине те, таврара мĕн пулса иртнине те сисмест пулас. Вакун килет, килет, çывăхрах, çывăхрах. Çынсем çухрашма пуçларĕç. Ачана часрах пăрăнма хушаççĕ. Вăл çавах нимĕн те ăнланмасть-ха. Хавассăн сиккелет. Кулать. Улатти темле хаяр вăй-халпа тӳрех ача патне вăркăнчĕ. Акă вăл ун патне çитет, çитет. Вакун та çитет, çитет. Тĕнче. Пурнăç. Хĕвел. Арçын лини варринчи пăр çине ӳкнĕ ачана ярса тытрĕ. Ана çĕклесе илчĕ те хыттăн аяккалла тĕксе ячĕ. Çак самантра... Çак самантра те тем çине такăннипе, те ури шунипе Улатти сулăнса кайрĕ. Хыттăн сулăнчĕ. Вăл ӳкес мар тесе тепĕр еннелле хирĕлчĕ. Хирĕлчĕ, çук, ĕлкĕреймерĕ. Эльба салтакĕ лини çине лаш урлă тăсăлса выртрĕ. Хаярланнă вакун çав самантрах ун урлă каçса кайрĕ.

Çынсем пур енчен те чупса пычĕç, çĕлĕкĕсене илчĕç. Темле хĕрарăм шари çухăрса йĕрсе ячĕ.

Тĕнчере вара çав-çавах хĕвел кулчĕ, çав-çавах йывăçсем хăйсен пин-пин турачĕсемпе сенкер пĕлĕт айĕнче тӳлеккĕн ларчĕç. Вĕсем патĕнчен çав-çавах çурхи вичкĕн çил пăшăлтатса иртрĕ. Пăр чĕлхисем вăхăт-вăхăтпа çав-çавах чăнкăр-чăнкăр туса пере-пере анчĕç. Тĕнчере нимĕн те, нимĕн те улшăнмарĕ. Çак станцăри çак йывăр трагеди вĕçĕ-хĕррисĕр аслă тĕнчешĕн пулсан ытла та пĕчĕк япала кăна, пулнă хыççăнах манăçа тухакан япала кăна. Çак трагеди тĕнчешĕн пулсан — хăйăр пĕрчи вĕçсе ӳкнĕ пек çеç. Пулнă çын, кĕрешнĕ, çапăçнă, тăрăшнă — халĕ вăл çук. Тек вăл çак аслă, çутă тĕнчене нихçан та, нихçан та килеймест. Тек вăл çакăнти çынсене нихçан та, нихçан та кураймасть. Ăна нимĕн те, нимĕн те кирлĕ мар.

Улаттие Анаткаса суперфосфат миххисем çине хурса илсе кайрĕç! Хăй çуралнă яла юлашкинчен хăй тракторĕпех таврăнчĕ вăл. Улатти тракторне Сентре Униçĕмĕ тытса пычĕ. Кĕрлерĕ трактор. Кĕмсĕртетрĕ! Аслати пек хăватлăн кĕмсĕртетрĕ! Униçĕм малалла, умри çутă çул çине хăюллăн тинкерчĕ. Çав çул çурхи хĕвел çутинче йăлтăртатса, çиçсе курăнать. Çав çул Униçĕме ахаль çул пек кăна мар, пурнăç çулĕ пек, чăн-чăн хĕрӳ пурнăç çулĕ пек туйăнчĕ. Ун çинче ав малтан Улатти тытса пынă трактор йĕрĕ те пур. Палăрмалла тарăн йĕр. Ун тăрăх Униçĕме трактора тытса пыма çăмăлрах, шанчăклăрах.

Тепĕр кунне те çанталăк уяр тăчĕ. Питĕ уяр. Хирте таçти инçетри, питĕ аякри те курăнать. Улаттие Тене сăрчĕ çинчи çĕнĕ масара арăмĕпе юнашар пытарчĕç. Масар çинче партком секретарĕ Алексеев сăмах каларĕ.

— Улатти чăн-чăн çын, чăн-чăн юлташ пулнă. Унăн телейĕ — ял-йыш телейĕ, çĕршыв телейĕ, тĕнче телейĕ пулнă. Унăн хуйхи-суйхи — ял-йыш хуйхи-суйхи, çĕр-шыв хуйхи-суйхи, тĕнче хуйхи-суйхи пулнă. Улатти чун-чĕри темле асап тӳссен те хытса, пирчесе, чулланса ларман. Унăн чĕри ачаш та ырăччĕ, хĕвел пек ăшăччĕ. Çав вăхăтрах Улатти тивĕçлипе хаярччĕ, шухăччĕ. Унăн кăмăлĕ тӳп-тӳрĕччĕ, çăл шывĕ пек тасаччĕ. Унта, кăвар çинчи пекех, нимĕнле çӳп-çап та çукчĕ. Улатти ял-йышшăн, Тăван çĕршывшăн кĕрешрĕ. Улатти таса юр пек таса чунпа пурăнчĕ. Таса чунпах вилчĕ. Вăл тĕнчене, çынсене юрататчĕ. Темле, ытармалла мар юрататчĕ. Шухăшлама, савăнма, хурланма пĕлетчĕ. Улатти пурнăçĕ, хăй калашле, сплошной атака! Унăн пурнăçĕ — вĕçĕ-хĕррисĕр штурм, наступлени. Эпир ăна шӳт туса, çав вăхăтрах хисеплесе Эльба салтакĕ тесе чĕнеттĕмĕр. Улатти, чăнах та Эльба хĕррине çитнĕ, тăшмансене хирĕç татти-сыпписĕр, урса кайса çапăçнă. Колхозри çитменлĕхсене пĕтерме те Улатти хаяррăн, çилленсе кĕрешрĕ. Канлĕ çывăр, хаклă юлташ, тус-тăван. Канлĕ çывăр Эльба салтакĕ. Эсĕ хӳтĕлесе, эсĕ вилĕмрен çăлса хăварнă ачасем сан ĕçне малалла илсе кайĕç, чи пысăк, чи çутă телей патне çитиччен...

Улатти вил тăпри çине çӳллĕ юман юпа лартрĕç. Ун çине пĕр сăмах кăна çырнă, пысăк сас паллисемпе çырнă. Юпа çинче пĕр сулмаклă, манми сăмах: «Улатти».

Владимир Петрович кĕтмен çĕртен вилни ялти çынсемшĕн пуриншĕн те йывăр, сисĕнмелле çухату пулчĕ. Ялта темскер çитмен пек, кичемленнĕ пек туйăнчĕ. Çак йывăр инкек хыççăн Татюк сахалтарах калаçма пуçларĕ, унăн сăнĕ сисĕнмеллех туртăнчĕ. Çапла пулин те Татюк пĕр куççулĕ те кăтартмарĕ. Улатти вилнине илтсен малтан та, çăва çинче те хăйне çирĕп тытрĕ. Кайран Сентре Униçĕмĕпе калаçнă чухне çĕнĕ хыпар пĕлни Татюка чăтма çук хыттăн пырса çапрĕ. Улатти кĕсйинче, вилнĕ чухне, куçлă-куçлă хитре кĕпе пулнă иккен.

— Эй, мăнтарăн çынни... — хăй тĕллĕн калаçрĕ Татюк.

Сарăмсăр вилнĕ Улатти тăлăх ачисене бригада çыннисем хăйсем пăхса ӳстерме пулчĕç. Çак хыпар Татюка савăнтарчĕ. Çапах та çепĕç чун-чĕреллĕ Татюк кунпах килĕшсе лармарĕ. Вăл Улатти ачисем патне, вĕсен килне пурăнма куçрĕ. Унăн çав ачасене ашшĕ пекех харсăр та паттăр туса çитĕнтерес килчĕ. Çакна тума Татюка пĕр хăй çеç пултарассăн туйăнчĕ. Унсăрăн, ăçтан пĕлен, вĕсем патне каллех Хреççи иленĕ. Ачасене ун аллине парса пăсма юрамасть, юрамасть.

Тĕнчере çаплах кун иртет те çĕр иртет. Тĕнчере çаплах хĕвел тухать те хĕвел анать. Тĕнчере çаплах пурнăç вĕрет, хăватлăн, мухтавлăн сывлать.

  
   XXXII сыпăк


   Хреççин малтан чун-чĕри чиперехчĕ. Çутта сӳнтерсе выртсан вĕçĕ-хĕррисĕр шухăш аптратрĕ ăна. Тем чухлĕ аса илес мар тесен те, тем те, тем те аса килчĕ. Çитменнине тата, пĕри те путлĕ, ырă шухăш мар. Акă куçне хупнă-хупманах ăна çутă, хĕрлĕ, кăвак пăнчăсем курăнма пуçларĕç. Çав пăнчăсем яланах улшăнаççĕ, сарăлаççĕ, çухалаççĕ, тухаççĕ. Акă çав пăнчăсем хушшинчен Елян сăнĕ курăнса кайрĕ. Вăл чирлемен чухнехи пекех хитре, кăмăллă. Хăй Хреççи еннелле темле сиввĕн пăха-пăха илет. Акă вăл Хреççи патнелле утса килет. Килет, килет. Акă халь çутă, кăвак пăнчăсем вуçех сирĕлчĕç. Хреççи умĕнче Елян пичĕ кăна. Аптраса çитнипе хĕрарăм куçне уçрĕ. Пӳртре, кăмака çумне, уйăх çути ӳкнĕ. Таврара пурте йĕркеллех. Хреççи кăшт лăпланнă пек пулчĕ. Ун хыççăн каллех тĕлĕрме пуçларĕ вăл. Ак тамаша! Хальхинче ун патне Улатти яртлаттарса килет. Акă вăл хапхана чĕриклеттерсе уçрĕ. Акă вăл пӳрте кĕчĕ, хăй пĕр сăмах та чĕнмест. Вĕçĕмсĕр каллĕ-маллĕ утать. Вара Хреççие хырăмĕнчен кап! ярса тытрĕ. Хăранипе Хреççи куçне чăл-чалах уçса ячĕ. Эй, япала! Ун çине кушак сиксе хăпарнă иккен. Халĕ чип-чипер мăрлатса ларать.

— Ара, сехрене хăпартрăн эс манне. Ай, мурккă, мурккă. Кил, утиял ăшне кĕртем, — терĕ вăл хуллен. Вара сибирски кушаккине çывăхарах туртса илчĕ.

Пĕччен арăмăн чунĕ çаплах вырăна ларса çитмест-ха. Пӳртре шкап айĕнче темскер чăштăртаттарнă пек, çӳлĕк çинчен темскер персе анса кăлтăр-кăлтăр çаврăнса кайнă пек сисĕнчĕ. Пӳрт пĕрени çат! туса сас панă пек илтĕнчĕ. Кăшт вăхăт иртсен пӳрт тӳпинче такам питĕ шăппăн кăштăртатса çӳрени палăрчĕ. Мачча хăмисем лăштăрт-лăштăрт авăнаççĕ. Унччен те пулмарĕ — унта хыттăн çăтăр-çатăр! тутарчĕç. Вара кушак мяуклатни илтĕнчĕ.

— Хамăн кушак пур çинче тата мĕнле кушак тупăннă-ха унта. Ара, — терĕ Хреççи. Ним тума аптранипе тăрса ларчĕ, лампа çутрĕ.

Кушак мяуклатнăран ăна Пахилкке юмăç калани пуçа килчĕ. Çав Пахилкке малтан ун пек-кун пек чĕлхене ним те пĕлмен иккен. Пĕррехинче, çамрăк чухне, инкĕшĕ патне хăнана кайнă. Ун инкĕшĕ ăна-кăна чухлаканскер пулнă тет. Çĕрле Пахилкке кушаксем мяуклатнипе вăранса кайнă. Инкĕшĕсен пӳрчĕ икĕ пӳлĕмлĕ, пятистеннăй пулнă. Пахилкке малти пӳлĕмре çывăрнă. Кушакĕсем тепĕр пӳлĕмĕнче çухрашнă. Пӳрт тулли кушак тет çав. Асар-писер çухрашаççĕ, тĕпĕртетеççĕ тет. Инкĕшĕ кушаксене çухраштарать-çухраштарать тет те Пахилкке вăранмасть-ши тесе туха-туха пăхать тет. Кравате тăн-н! тăн-н! силлекелесе илет тет. Автансем авăтса ярсан сас-чĕвĕ çухалчĕ тет вара. Инкĕшĕ те çывăрма выртрĕ тет. Пахилкке каланă сăмахсем халĕ Хреççи хăлхинчех янăраса тăраççĕ. Инке арăмăн çан-çурăмĕ тăр-тăр-тăр чĕтрет. Вăл унталла-кунталла шиклĕн пăхса илет.

— Эй, тĕнчере мĕн кăна хăтланакан çын çук-ши? Çав усал кушаккисем пĕр-пĕр çын çине сиксе ӳксен пĕтереççĕ пуль. Эй, турă сыхлатăр. Турă ан пăрахтăр, — сăхсăхрĕ Хреççи.

Анчах хăрамалли çак çеç-и-ха? Пахилкке ăна татах каласа кăтартнăччĕ. Тепрехинче инкĕшĕ ăна çывăрнă çĕртен тăратнă та тумланма хушнă. «Сана пĕр мыскара кăтартам-ха», — тенĕ вăл. Пахилкке кайма шикленнĕ. Лешĕ пурпĕрех хире илсе тухнă. Хире тухсан, кайсан-кайсан тăрса юлма хушнă. «Ним те ан хăра. Эпĕ сана тивтерместĕп», — йăпатса хăварнă ăна. Часах хăй çăва хĕррине çитнĕ те мăкăртатма пуçланă. Хайхи мăкăртатсан-мăкăртатсан çăва çинчен ун патне шап-шурă йытăсем чупса тухма тытăнчĕç тет. Инкĕшĕ тавра кĕтĕвĕпех пухăнчĕç тет. Сикеççĕ, хӳрисене япăлтаттараççĕ тет. Пахилккен чун тухасси çеç юлнă, хăй çаплах пăхса тăнă тет. Вăт мĕнлелле тухатмăшсем пурăннă вĕсен ялĕнче.

Хреççи татах сăхсăхрĕ. «Эй, турă амăшĕ...» — тесе чылайччен пăшăлтатрĕ.

Пуçĕнче шухăшсем çавах пăтранчĕç. Пахилкке ăна татах тĕлĕнмелле хыпар пĕлтернĕччĕ. Вĕсен инкĕшĕ аллăран иртсен сасартăк чирлесе вилнĕ тет. Вилсен çакна типтерлесе кайса пытарнă, пумилккисене те тунă. Пурте йĕркеллех. Çуллахи уйăхлă лăпкă каç хĕр упраçсем, çамрăксем вăййа тухнă тет. Пăхаççĕ: уй хапхинчен Пахилккесен инкĕшĕ кĕре парать тет. Ним пулман пекех утса пырать тет. Çамрăксем килĕсене кĕрсе тарнă, хăйсем мĕн курни çинчен ашшĕ-амăшне каласа панă. Ял çыннисем вара çав хĕрарăмăн вил тăприне чавса виллине хулĕнчен пăтапа çапса лартнă тет. Çакăн хыççăн тинех Пахилккесен инкĕшĕ яла пыма пăрахнă имĕш.

— Ай, мĕн тума кайрăм-ши çав Пахилкке патне?! Пĕрех хут каймалла та пулман.

Ыйхи вĕçнĕ Хреççи тул çутăласпа аран-аран çывăрса кайрĕ.

Тул çутăлсан Хреççи халичченхи пекех кăштăртатса тăрса тумланчĕ, вут хутса ячĕ, вут умне яшка лартрĕ. Каç çĕрĕпех пăшăрханни темле вырăнсăр та, айванла пек сисĕнчĕ ăна. Тĕрĕссипе, мĕншĕн пăшăрханмалла-ха унăн? Çав Пахилкке сӳпĕлтетнĕ сăмахсемшĕн-и? Ун сăмахĕ çĕртен пĕри те тĕрĕс пулас çук. Ăна ĕненме те кирлĕ мар.

Тепĕр каçхине Хреççи: «Кĕçĕр ним çинчен те шухăшламастăп ĕнтĕ», — тесе выртрĕ. Ак тамаша! Куçне хупнă-хупман ун умĕнче хĕрлĕ, çутă пăнчăсем, виç кĕтеслĕхсем кĕшĕлтетме тапратрĕç. Хреççи умне каллех Улатти яртлаттарса килчĕ. Пӳртре алăкăн-тĕпелĕн утса çӳрет, пĕр сăмах та чĕнмест. Куçĕсем темле тискеррĕн çунаççĕ. Акă çав куçсем хытăрах та хытăрах ялкăшаççĕ. Халĕ Улатти хăй курăнмасть — умра ун куçĕсем кăна. Вĕсен çулăмĕ Хреççи çӳçне, тутăрне ĕнтес пекех явăна-явăна тухать. Пĕччен арăм хăранипе кĕç-вĕç çухăрса яратчĕ. Унăн ыйхи таçта мура çухалчĕ.

Хреççи çак юлашки уйăхра, чăнах та, йĕркеллĕ çывăрма пăрахрĕ. Хĕрарăм кашни каçах Улаттипе аташрĕ. Эльба салтакĕ пĕр самантлăха та асран тухмарĕ. Вăл хăй унпа урамра тĕл пулнине, вăрмана кайнине аса илчĕ. Унпа, мĕн каласси пур, таçта та, таçта та пулнă. Хреççи çав юман пек пӳ-силлĕ, кĕрнек арçынна чăннипех юратнă. Улатти ăна темле, юмахри çын пек курăннă. Çав Эльба салтакĕ тепĕр чух вăрçни, тем те пĕр каласа тăкни ăна ним чухлĕ те çиллентермен. Вăл Улаттие çилленме пултарайман, ăна пуриншĕн те, тĕрĕссипе каласан, çапкаласа янăшăн та, каçарать. «Карактерĕ çавăн пек пулнă ĕнтĕ унăн», — тет Хреççи. Çак хĕрарăм «характер» сăмаха пĕрмаях хăйне майлă улăштарса «карактер» тет.

Тĕшмĕше ĕненни, килте хупăнарах пурăнни, ăшри шухăш-туйăмне çынсенчен пытарни, сăмакун сыпкаласа нервисене тыллани хăйсен ĕçнех турĕç пулас. Хреççи пуçĕнче кирлĕ-кирлĕ мар шухăшсем кунран-кун ытларах та ытларах пăтрашăнчĕç, вăл хавшаса, йывăрланса пычĕ.

Пĕр каçхине Хреççи, ун чухне вăл те çывăрсах выртатчĕ, те тĕлĕрсе çеç кайнăччĕ, алкум алăкне такам хуллен шăкăр-шăкăр тутарнине илтрĕ. Кам çӳрет-ха çĕр хута? Тахçан Улатти çавăн пек шăкăртаттарса тăраканччĕ, чăн-чăн Улатти шăкăртаттарниех ку. Хреççи ăшă вырăн çинчен тăрас килменнипе çаплах выртрĕ-ха. Алкум вĕçĕнчи çын кăштах лăпланса тăрать-тăрать те тепĕр хут шаккама тытăнать. Пĕччен арăм хуллен тăчĕ те аялти кĕпе вĕççĕнех алкумне тухрĕ.

— Кам унта? — ыйтрĕ вăл.

— Эпĕ-ха, Хреççи, — илтĕнчĕ сасă.

— Кам эсĕ?

— Паллаймарăн-и? Эй, Хреççи, мана та паллами пултăн иккен. Эй, япала!

— Ятна кала?

— Эй, Хреççи. Шăннă эп. Уç. Каламасăрах паллă-çке. Эльба! Одер! Висла!

Улатти сассине илтсен Хреççи кĕç ăнсăр пулса ӳкетчĕ. Унăн пуçĕ çаврăнса кайрĕ. Вăл алăк питĕрĕнчĕкне хытăрах чăмăртаса тытрĕ. «Ах, лайăхрах питĕресчĕ. Кĕртес марччĕ», — шухăшларĕ вăл.

— Уç-ха. Уç, Хреççи...

— Эй, турă! Турă сыхлатăр мана. Усал-тĕселе ман патăмран тасаттăр...

— Усал-тĕсел мар эпĕ. Пĕлместĕн-им? Эпĕ — Улатти.

— Эй, турă. Улатти тахçанах вилнĕ вăл.

— Çук, вилмен эпĕ, Хреççи. Эпĕ ун чухне ахаль çеç вилнĕ пек пулса выртрăм. Эсĕ чее тилĕ çинчен юмах вуланă-çке. Унта пĕр тилĕ çул çине вилнĕ пек пулса выртать те, ăна пулă сутма каякан мучи хăй çуни çине хурса каять. Лешĕ вара лав çинчи пулла пĕрерĕн пăрахса пырать, кайран анса юлать те пулăсене пухса çиет. Эпĕ те чугун çул çинче юри çав тилĕ пек чееленсе выртрăм. Мана та суперфосфат çине тилле хунă пек хурса кайрĕç. Эпĕ суперфосфат çăнăхне хир тăрăх сапса пыма çеç чеелентĕм. Уç ĕнтĕ. Эльба!

— Кай! Кай! Çынсене хăратса ан çӳре.

— Хреççи, ухмах-и-мĕн эс? Эп сана юрататăп-çке.

— Кай! Тархасшăн, кай!

— Çапла çав хĕрарăмсем! Малтан кăна юрататăп теççĕ. Кайран, кăшт ун пек-кун пек пулсанах, пăрахаççĕ. Пĕлетĕп: юратман эс мана. Ахаль çеç каланă. Ултавçă эсĕ!

— Эй, турăçăм! Хăратăп эпĕ.

— Мĕн хăрамалли! Уç! Эп халичченхи пекех.

— Эсĕ çын мар, эсĕ — усал.

— Питĕ шăнтăм, Хреççи. Кĕртсем! Сивĕ тăпра айĕнче пĕр-пĕччен выртса ывăнтăм. Кичем унта. Эльба!

— Ах! — чĕрине ярса тытрĕ Хреççи, вара пӳрте кĕчĕ. Турăш умне чĕркуçленсе ларчĕ те кĕлтума пуçларĕ.

Çак каçхине чĕптĕм ыйхă та курмарĕ Хреççи. Мĕн япала-ха ку? Ниушлĕ темскер аташтарать мана? Ниушлĕ вĕре çĕлен килме пуçларĕ ман пата? Хреççи хăш-пĕр хĕрарăм патне вĕре çĕлен пырать тенине илтмен мар, пĕчĕк чухнех илтнĕ. Пĕрин упăшки çапла салтака кайнă тет. Ĕлĕкхи çын салтакра хальхи пек ик-виçĕ çул çеç пурăнман, çирĕмшер çул пурăннă. Çав хĕрарăм хăй упăшкине яланах кĕтнĕ, хуйхăрнă. Пĕр каçхине ун патне хайхи сасартăк упăшки пырса кĕрет. Арăмĕ ăна кăмăллăн кĕтсе илет, апат çиме лартать. Апат çинĕ чухне ачин кашăкĕ сĕтел айне ӳкет. Ывăлĕ вара кашăк илме пĕшкĕнет те тем вăрăмăш хӳре курах каять. «Анне, ку пирĕн атте мар пуль? Хӳреллĕ ку», — тесе калать. Çакăн хыççăн вĕре çĕлен ларнă çĕртех тăмăч çухалчĕ тет. Апла, ман пата килни те çавăн пек усал-тĕсел ĕнтĕ. Эй, турă! Мĕнле хăтăлмалла унтан?..

Хреççи чылай вăхăт ĕнтĕ чиркĕве кайман. Вăл хăйне Мариç манашкă муталаса çӳренине халĕ те манаймасть-ха. Çавăн хыççăн ăна чиркӳ çыннисем темле чее çынсем пулнă пек сисĕнме пуçларĕç. Çапах та ку вăл Хреççи чиркĕве маннине пĕлтермест, вăл турра яланах асра тытать. Халĕ вара алкумне темле Улатти килсе шакканă хыççăн Хреççи хăй чиркĕве кайманшăн ӳкĕнчĕ, турра кӳрентертĕм пуль тесе пăшăрханчĕ. Тепĕр кунне вăл кĕлле кайма пуçтарăнса та çитнĕччĕ, картишне тухсан пăхкаларĕ те — шур сурăхĕ çук. Вăл ăна йыхăрчĕ-йыхăрчĕ, лешĕ пурпĕрех сас памарĕ. Çак сурăха шырасах чиркӳрен юлчĕ Хреççи. Тепĕр вырсарни кун татах чăрмав тупăнчĕ.

Тунти кун каçхине Хреççи каллех алкум алăкне такам шакăртаттарнипе вăранчĕ. Мĕн тумалла ĕнтĕ? Хурах кăшкăрмалла-и? Çук, Хреççи малтанах ун пек хăтланма шутламарĕ. Вăл хуллен пуçтарăнчĕ те алкумне тухрĕ. Эй, пурнăç! Эй, тĕнче!

— Кам килнĕ унта? — ыйтрĕ Хреççи.

— Эпĕ-ха. Уç.

— Кам?

— Ара, эпĕ-ха. Эльба!

— Мĕнле Эльба?

— Пĕлмише ан хыв-ха. Улатти ку. Берлин урамĕнче утнă Улатти!

— Тархасшăн, хăратса ан çӳре мана. Мĕнле çын эс? Мĕн кирлĕ сана? .

— Мана нимĕн те кирлĕ мар. Эп санпа çеç калаçасшăн. Сана ыталаса чуп тăвасшăн. Эсĕ манăн савни-çке.

— Ан çӳре тетĕп. Кай! Тасал! Эй, турă!

— Кĕртместĕн пулсан эпĕ хамах кĕретĕп. Эсĕ мана, мĕн, çак алăк витĕр те кĕме пултараймасть тетĕн-и? Тем хулăнăш çĕр витĕр тухрăм та... Эпĕ вăл — Улатти! Эпĕ — Эльба салтакĕ.

— Кирек мĕнле пулсан та ан кĕр, Улатти. Ан кĕр. Кĕрсен хăрасах вилетĕп.

— Хăрама кирлĕ мар. Вилсен пĕрле пулăпăр.

— Эй, турă! Чăнах та Улатти-ши эсĕ?

— Чăннипех. Çавă. Çавă.

— Вилнĕ çыннăн чунĕ çӳрет теççĕ. Улаттин чунĕ çеç пуль эсĕ? Сывлăш çеç пуль.

— Сывлăш çеç мар. Чăннипех çын. Ах, сан пата кĕрсе санпа пĕр ăшшăн калаçса пăхасчĕ манăн. Ах, çынпа калаçса курманни чылай пулать ĕнтĕ. Питĕ калаçас килет.

— Эп санран хăратăп-çке.

— Ним те тумастăп. Ан шиклен. Эльба!

— Вилсен мĕнле унта? Питĕ йывăр-и?

— Йывăр çав. Кĕрсен веçех каласа паратăп. Эпĕ чиркĕве çӳремен çын, мана хытă хĕнеççĕ, Хреççи. Çурăмра тем чухлех кăн-кăвак йĕрсем. Питĕ кулянатăп эп, Хреççи. Манăн санпа пĕрле чиркĕве çӳремелле пулнă. Ухмах пулнă эпĕ. Çӳремен.

Чип-чиперех калаçса тăратчĕç Хреççипе çав тĕлĕнтермĕш «Улатти». Лупас айĕнче автан хыттăн авăтни янăраса кайрĕ. Хреççи автанĕ хыççăн Хритун автанĕ те, Микуç автанĕ те, Якку автанĕ те авăтрĕ, Хреççипе калаçакан çын:

— Эпĕ кайрăм! Ман каймалла, — терĕ те пусма картлашки тăрăх шакăрт-шакăрт! тутарсах анса кайрĕ, таçта çухалчĕ.

Пĕччен арăм: «Эй, турă...» — тесе сăхсăха-сăхсăха пӳртне кĕчĕ. Мĕн тумалла ĕнтĕ унăн? Чăнах, мĕн тумалла? Ниушлĕ тĕнчере усал-тĕсел тени чăннипех пур? Ниушлĕ çын вилсен те ун чунĕ çаплах çӳрет. Ниушлĕ Улатти халĕ те ялтан тасалса çитеймест. Ниушлĕ? Ниушлĕ?

— Ой, Улатти! Улатти! Ара, — кăшкăрсах йĕрсе ячĕ Хреççи. — Улатти! Мĕншĕн хăвăрт вилмелле пулчĕ санăн? Мĕн çитмерĕ сана тĕнчере?

Тепĕр кунне Хреççи Нанил патне каçса ларчĕ. Нанилсен пӳрчĕ ăшă, тин кăна кукăль пĕçерсе кăларнă иккен. Çав кукăльсене шывпа йĕпетсе, саппун витсе хунă. Капла вĕсен çийĕ çемçелет, çиме тутлăрах.

— Мĕн, ниçта та курăнмастăн эс? Санпа тĕл пулса калаçманни чылай пулать, — Хреççи çумнех пырса ларчĕ Нанил.

— Ара, тухса çӳремен те çӳремен.

— Сывлăхсем чиперех-и?

— Пирĕн сывлăха тем каламалла ăна. Пурăнкалатăп. Эсĕ мĕнлерех?.. Ара...

— Эпĕ те пурăнкалатăп. Лисук кайнăранпа, тем кичемрех те...

— Ара, çапла пуль. Çапла пуль. Çыру ярать-и?

— Çырăвне ярать-ха.

— Аванах тет пуль.

— Халь чиперех пурăнаççĕ-ха. Лисук хăй «Дальний» совхозра ĕçлет. Вĕренет... Упăшкин паллă ĕнтĕ...

— Эппин, апла.

— Халĕ кунти çынсемпе паллашса çитрĕм. Пĕр-пĕрин патне хăнана та çӳретпĕр. Тăвансем пекех тесе çырать.

— Ара, çынпа çын паллашать çав. Çын çынсăр пурăнаймасть...

— Анне, кунта та ĕçченсем кирлĕ. Кунта та хамăр çĕр-шыв тесе калать.

— Ара, пит пысăк пуль пирĕн патшалăх. Тĕнче хĕрринчех пурăнать теççĕ те Лисука. Вĕсем патĕнчен иртсен урăх çĕр çук, шыв çеç теççĕ. Мĕнле пурăнма хăрамаççĕ-ши унта. Эпĕ ав килте те сехĕрленетĕп...

— Хăрасси килте те пулать çав...

— Ах, темшĕн чĕре лăпкă мар манăн. Ара...

— Иртсе кайĕ-ха. Кулянма юрамасть ĕнтĕ санăн. Кулянатăн пуль.

— Ара, кулянатăп та...

— Пĕччен пурнăç çапла-çке.

— Мĕн çав, халиччен аплах марччĕ.

— Халĕ мĕн вара?

— Тем, чĕре сикет-ха манăн. Калама та лайăх мар.

— Мĕн, темскер пулман пулĕ те?

— Хам та пĕлместĕп-ха. Ара, калам-ха эппин. Ара, темскер пыма пуçларĕ-ха ман пата...

— Мĕнле апла?

— Вĕре çĕлен пырать пуль тетĕп...

Хреççи Нанила хăй мĕн илтсе-курнине веçех каласа пачĕ. Ун сăмахне Нанил шалт тĕлĕнсе итлерĕ. Час-часах «чăнах-и?», «чăнах-и?» тесе ыйтрĕ. Аптраса çитнипе Хреççи çине тинкеререх те тинкеререх пăхрĕ. «Ку хĕрарăм тăр пĕччен пурăнса тăнран тухман-ши? Пуçĕ кăштах улшăнман-ши унăн?» — тесе шухăшларĕ. Хреççи калаçасса тăнлă-пуçлă çын пекех, йĕркеллĕ калаçать.

— Вăт, çапла манăн... Санпа сăмахласа пăхас тесех килтĕм. Мĕн тумалла-ши, Нанил тăхлачă? — ыйтрĕ Хреççи.

— Ай-ай, хăратсах ятăн-ха эс мана. Улатти пекех чĕнет эппин?

— Чисти çавăн сасси. Кĕртнĕ пулсан тем тăватчĕ вăл мана...

— Ай-ай, эпĕ «çавăн патне вĕре çĕлен пырать тет», «çавăн патне вĕре çĕлен анать тет» тенине илтнĕ-ха. Анчах кун пеккинех, çирĕплетсе каланинех илтмен.

— Ара, турăш умĕнче сăхсăхма хатĕр.

— Кай, Хреççи, нимĕнле усал-тĕсел те пулман пуль унта.

Ялти çамрăксем, кам та пулин, хăратма çеç пынă пуль. Пĕччен пурăнать-ха ку, пĕрре хăратар-ха çакна терĕç пуль...

— Тем амакĕ. Ним те ăнланмастăп. Те кил-çурта çветит тутармалла. Те тухса тармалла...

— Ытлашши ан шухăшла-ха эс, Улатти пирки те ан хуйхăр. Пĕр вилнĕ çынна чĕртес çук. Майĕпен-майĕпен пурте иртсе кайĕ-ха. Тен, ытлашши куляннипе çеç илтĕннĕ пуль. Шутсăр хурлансан, ывăнсан ун пекки пулкалать теççĕ.

— Ах, Улаттийĕ те чипер пурăнас çĕртен вилсе выртрĕ те. Ара, каям-ха килелле. Шур сурăх тухса тарма вĕреннĕ манăн. Малтан вутă купи çине улăхать, унтан — хӳме çине. Вара урама сиксе анать. Ай, çавна. Те пусса татмалла...

Хреççи тухса кайрĕ. Ăна ăсатса кĕнĕ хыççăн Нанил çурăмне ăшăтас тесе кăмака çумне пырса тăчĕ те шухăша кайрĕ: «Мĕн пулнă-ха Хреççие? Ниушлĕ вăл ухмахланма пуçланă? Ниушлĕ вăл хăй курни-илтнинех каларĕ? Тен, вăл аташа пуçланипе çеç пуплешсе лармарĕ-ши? Аташа пуçланă пулсан часрах больницăна ăсатмалла. Унсăрăн чирĕ шалалла кайĕ. Тем кала та, ухмаха ернĕ вăл. Ухмаха ернĕ. Ара, пăсăла пуçлани малтанах сисĕннĕ-çке ун. Татюкран кĕвĕçсе урса çӳрени те, ытти те, ытти те. Ахальтен мунчара Татюкпа тытăçса каять-и вăл? Çук, чипер ăс-пуçлă çын ун пек хăтланмасть. Юмăç патне те чупать тетчĕç ăна. Каçхине çăва çине те ахалех тухса тăман пулас. Улатти вилсен пит хуйхăрнă ĕнтĕ вăл. Вăт вара ярса илнĕ ăна. Малтанах арпашăнма тытăннăскер, хытах улшăнса çитнĕ. Эй-яй!.. Пĕр шутласан хĕрхенес те килмелле мар ăна. Эрехпе айкашрĕ, ямăт пурнăçпа пурăнма юратрĕ. Ял-йыш каланине итлесшĕн пулмарĕ. Халĕ ав ăçта çитсе тухрĕ! Çапах та чĕртме тăрăшмаллах ăна. Çын-çке, кушак çури мар...»

Часах ялта Хреççи патне вĕре çĕлен пыни çинчен хыпар сарăлчĕ. Ун çинчен хĕрарăмсем пур çĕрте те калаçма, шавлама пуçларĕç. Хĕрсем çакна илтсен кулчĕç, суя вăл, ахаль çеç туртса кăларнă ăна тесе пĕри те ĕненесшĕн пулмарĕ. Арăмсем: «Пулма та пултарĕ. Ăçтан пĕлен?» — текелерĕç. Ваттисем хушшинче çакна мĕнле каласа кăтартнă, çавăн пек ĕненсе лартнисем те тупăнчĕç. Вĕсем: «Эпир турра маннă çав», — тесе хайхи тӳрех чиркӳ еннелле лăкăштатма васкарĕç. Хреççи пӳртне вĕре çĕлен иленни çинчен калакан хыпар ӳснĕçем ӳсрĕ. Хăш-пĕр шутниксем ăна илемлетрĕç, пĕр сăмах çумне ик-виç сăмах хушрĕç. «Хреççие çав вĕре çĕлен пĕррехинче мăйăр парса хăварнă тет. Унăн саппун кĕсйинче мăйăр мар, сурăх тислĕкĕ кăна тет». «Хреççи вĕре çĕлентен çие юлнă тет. Мĕн çуралать-ши ĕнтĕ унран? Шуйттанран шуйттанах çуралать пуль». Ку хыпар Анаткасран ытти ялсене те çитрĕ. Çав ялсенче хăш-пĕр карчăксем те чиркĕве утрĕç.

Ак тамаша! Çынсен шăв-шавĕ тĕрĕсех-ши вара? Хреççин пĕвĕ сарăлнăçем сарăлать. Унăн ача юлни аванах палăракан пулчĕ. Çакна Нанил та сисрĕ. Вăл хăйне кисĕп кирлĕ мар пулин те Хреççи патне кисĕп илме кайсан тӳсеймерĕ, мĕнле те пулин тĕпчеме, ыйтса пĕлме шутларĕ. Сăмах майăн:

— Мĕн, мăнтăрлансах пымастăн пулĕ те эс, Хреççи, — тесе ыйтрĕ.

— Ара, çук пуль...

— Тем, сисĕннĕ пек-ха.

— Ара, пĕлтерес теменччĕ те. Сисĕнет апла. Çын куçĕнчен пытарма пулать-и вара. Уй куçлă, вăрман хăлхаллă...

— Ыйтнăшăн ан кӳрен. Эпĕ никама та калас çук. Камран вара ку?..

— Ара, тупăнать вăл. Шыракан тупать теççĕ.

— Хамăр ялсемех-и?

— Те хамăр ял, пĕлместĕп...

— Ан хăра. Эпĕ такам мар-çке. Улаттирен юлман пулĕ те?..

— Çу-ук. Юлашки уйăхсенче Улаттипе хирĕç тăрса та калаçман эпĕ...

— Тен, вăрттăн-хаччăн!

— Çук, çук.

— Эппин, камран, кала-ха?

— Каламастăп.

— Мĕншĕн аплах?

— Калама юрамасть. Çынни каламалли çын мар вăл. Пĕлсен каллех кулма пуçлĕç...

Нанил чунĕ сӳлетсе илчĕ. Чăнах, вĕре çĕленпех аташса пурăнать-ши Хреççи? Тĕнчере чăнах та ун пек япала пур-ши? Мĕншĕн каламасть-ха Хреççи пулас ача ашшĕ ятне? Вăл çамрăк хĕр мар-çке. Пытарса тăма унăн нимĕнле сăлтав та çук пек. «Пĕлсен каллех кулма пуçлĕç» тени мĕне пĕлтерет-ха тата? Тĕлĕнмелле! Питех те тĕлĕнмелле Хреççирен! Унăн тапхăр-тапхăр ăсĕ пăтрашăнать пулас. Чăннипех пăтрашăнать. Унпа йĕркеллĕ калаçма та çук пулмалла. Вăл тĕлĕкри пек çеç пурăнать пулмалла.

Кӳршĕ хĕрарăмĕ кисĕп йăтрĕ те килне кайрĕ. Урамра çурхи шыв шăнкăртатса юхать. Çырма хĕрринчи çеремлĕхре çĕр типнĕ. Унта ачасем çарранах лапталла выляççĕ. Авă пĕри калакпа хыттăн çапрĕ те çăмхи таçта аякка, юрлă шырланах, ӳкрĕ. Пĕр ачи ăна çара урапах чалтлаттарса кĕрсе илчĕ. Çӳллĕ хурама тăрринче кураксем чăштăр-чаштăр тутараççĕ, краклата-краклата калаçаççĕ.

Шкул çурчĕ çинче хĕрлĕ ялав вĕлкĕшет. Клуб умĕнче Хисеп хăми илемленсе тăрать. Унтах тĕрлĕ плакатсем, лозунгсем. Хĕп-хĕрлĕ питлĕ, пысăк сумкăллă хĕр почтальон кирза аттипе шăкăртаттарса хаçат-журнал валеçсе çӳрет. Сумка çумне Валентина Терешкова космонавтăн сăнӳкерчĕкне çыпăçтарса хунă. Мастерской патĕнчен тракторсем кĕрлени, çатăртатни илтĕнет. Пичатнăй патакĕ йăтнă Пракка хиртен килет. Хăй ывăннă курăнать, çĕлĕкне хывса алла тытнă. Сенкер тӳпере виçĕ реактивлă самолет çӳлелле тӳп-тӳрĕ хăпараççĕ. Виççĕшĕн хыçĕнчен те шуралма сарнă тем вăрăмăш катан пир пек йĕр пулса юлать. Çаксене Нанил пурне те курчĕ. Пурнăç вĕрет. Пурнăç пĕр самантлăха та чарăнса тăмасть. Çак пурнăçра ун пек-кун пек лĕпĕр-лепĕр япала çинчен аса илме те вăхăт çук пек туйăнать. Тĕрлĕ пули-пулми сăмах-юмах валли вырăн та тупăнассăн туйăнмасть. Мĕнле ăнланмалла-ха çак пурнăçра тĕшмĕш халапне?

Нанил хăйсен картишне кĕчĕ те ахалех йăтса килнĕ кисĕпе кĕлет умне хучĕ. Унтан тимĕр кĕреçе илчĕ, кӳлленсе тăракан шыва хапха айĕнчен кăларса яма шутларĕ. Кӳлленчĕкре шыва кĕме хатĕрленнĕ çерçисем пăр-р! вĕçсе хӳме çине ларчĕç. Вĕсене вут çумĕнче сыхласа тăнă кушак пуçне çеç каçăрткаласа юлчĕ.

Унччен те пулмарĕ — урамран Хритунăн кĕçĕн хĕрĕпе кӳршĕри Литюк çапăна-çапăна, кула-кула чупса кĕчĕç те хапхана иккĕш те тĕреклесе тăчĕç. Урам енчен такам тĕртрĕ, тапаланчĕ. Вара ĕç тухманнине пĕлчĕ пулас, пăрахса кайрĕ.

— Мĕн куçса çӳретĕр эсир? Хапхана çĕмĕретĕр! — хăтăрчĕ вĕсене Нанил. — Кам унта сирĕн?

Хĕрсем çурăкран пăхрĕç.

— Кам вара вăл?

— Питĕ пĕлес килет-и сан, анне. Пурне те пĕлсен час ватăлать теççĕ. Кӳр кĕреçӳне, хам уçса ярам...

— Çавăн пек ахăлтатса, куçса çӳрекенсене юратмастăп эпĕ. Мĕн, юрпа перет-и вăл сире?

— Униçĕм вăл. Юрпа перет, — пĕлтерчĕ кӳршĕ хĕрĕ.

— Анне, эпĕ Тарккипе пĕрле чăх-чĕп пăхма кĕрес тетĕп. Кĕме юрать-и?

— Мĕн, Тарккин юлташĕ унтан тухать-им?

— Çук, тухмасть. Халĕ виçĕ çын кирлĕ. Инкубатор станцийĕнчен виçĕ пин чĕп илсе килеççĕ.

— Ай, вĕлерсе пĕтерĕн эсĕ вĕсене, Варкки, — кĕреçине пачĕ Нанил.

— Лайăх пăхсан ма вилччĕр вĕсем! Каятăп.

Çак хаваслă, сывă хĕрсемпе шакăлтатни Нанил кăмăлне татах уçса ячĕ. Унăн халь Хреççи сăмах-юмахне, ял-йыш хыпарне вуçех ĕненес килми пулчĕ. Вăл пӳрте кĕчĕ те çулла утарта ĕçлеме тесе хăй валли саппун çĕлеме ларчĕ.

Ялта хăйĕн пĕвĕ-сийĕ çине ытларах та ытларах сăнаса пăхнине Хреççи сисмерĕ теме çук. Вăл çакна кашни кун тенĕ пекех туйрĕ, ăнланчĕ. Ача амăшĕ пулас туйăм ăна савăнтарчĕ те, пăшăрхантарчĕ те. «Мĕнле пулчĕ-ха ку? — тĕлĕнсе шухăшларĕ Хреççи. — Мĕн мурне çыхланса кайрăм эп çав усал Пахилккепе. Çамрăкрах çын пулсан юрĕччĕ. Ватă çын-çке вăл. Эй-яй-яй! Çын пулать-и манран, çын пулать-и? Çитменнине тата, кĕтмен çĕртенех йывăр çын шутне кĕтĕм. Улталарĕ мана Пахилкке. Ара, çавă та пулин улталарĕ-çке. Укçа парса, эрех ĕçтерсе намăс илсе килтĕм ун патĕнчен. Мĕн кулянмалли ĕнтĕ халь. Куляннипе калле çаврас çук. Ачи ăнăçлă ӳстĕрччĕ. Çавăн пирки çеç кĕл тăвас пулать».

Хреççи пурăна киле, тĕрлĕ-мерлĕ шухăша пула, вĕре çĕлен çинчен манмах пуçланăччĕ. Хуйхăрнипе çеç аташтарчĕ пуль, иртсе каять пуль-ха тесе йăпанса çӳрерĕ. Ялти яш-кĕрĕм, шухă ача-пăча юриех хăтланчĕ пуль тесе те шутларĕ вăл. Ара, ăçтан пĕлен, тем те хăтланакан пур-çке тĕнчере.

Анчах лăпланма иртерех пулнă иккен. Пĕр çумăрлă сĕм тĕттĕм каç Хреççи татах ыйхăран сасартăк вăранчĕ. Алкум алăкне халичченхи пекех шăкăр-шăкăр шаккани илтĕнет. Чылайччен шăкăртаттарса тăрать те чарăнать. Унтан тепĕр хут шăкăртаттарма пуçлать. Хреççи турăш умне чĕркуçленсе ларса ик-виçĕ хут сăхсăхрĕ те алкумне тухрĕ.

— Кам çав?!

— Эпĕ-ха ку. Эльба!

— Кай! Кай! Хăратса ан çӳре мана. Хурах кăшкăратăп. Ара...

— Ун пек юрать-и, Хреççи? Эсĕ ман тусăм-çке. Эпĕ йĕпеннĕ, шăннă. Пĕлетĕн-и, ман окопа халь йăлтах шыв тулчĕ. Рая лекеймерĕм. Эльба, Висла, Одер!

Çак вăхăтра алкум вĕçĕнче тĕпĕр-тĕпĕр турĕç, тыткă çинчи витрене шăнкăр-шанкăр тутарса çĕре ӳкерчĕç. Унтан калаçни илтĕнчĕ:

— Э-э! Каллех лекрĕн-и? Акă кам вăл!

— Ха-ха-ха! Вăт шуйттан! Вăт вĕре çĕлен!

— Хреççи тух, тытрăмăр.

— Акă вăл! Паллаш!

Часах картишĕнчи çынсем кăштах шăпланчĕç. Алексеев Хреççие алăка уçтарчĕ. Вара пӳрте такама сĕтĕрсе, танкăлтаттарса кĕчĕç. Хреççи лампа çутрĕ те хăй умĕнче Алексеевпа Сентре Униçĕмĕ тăнине курчĕ.

— Мĕн шавлатăр эсир? Мĕн? Ара, — терĕ Хреççи.

— Авă кур, — аллине кравать пуçĕ еннелле тĕллерĕ Алексеев.

Хреççи унталла тинкерчĕ те Мариç манашкăна асăрхарĕ.

— Вĕре çĕлене тытрăмăр, — кулчĕ Униçĕм. — Арçын сассипе тĕлĕнмелле лайăх калаçать. Улатти пекех.

— Ара, çак хăратса çӳрет-и мана? Ара, çак вĕлерет-и мана? Чип-чипер ухмаха ереттĕм-çке. Эй, турă! Ара.

Хреççи манашкă умне çывăхарах-çывăхарах тăчĕ те ун пичĕ çине сурчĕ:

— Намăссăр! Кĕççе пит...

  
   XXXIII сыпăк


   Çĕр ĕçлекен çыннăн хирти чи ырă тусĕ — тăри — хавассăн юрă шăрантарать. Ун юррине кам кăна итлесе савăнман-ши? Ун юрринче мĕн кăна илтĕнмест-ши? Ун юрринче — уй-хир ĕçченĕн çутă ĕмĕчĕ. Ун юрринче — ылтăн хĕвел айĕнче патваррăн ӳсекен калчасен хускавĕ. Ун юрринче — ӳснĕ тыр-пулăн чуна илĕртекен кашлавĕ. Ун юрринче — кĕрхи туйсен чарăнми шавĕ. Ун юрринче — хитре хĕрсен янăравлă кулли. Ун юрринче — телей. Вĕçĕмсĕр телей.

Тăри юррине нихçан та, нихçан та тӳлеккĕн, пĕр шухăшсăр итлеме çук. Ăна итлесен савăнатăн, аса илетĕн, кĕтетĕн, шыратăн.

Çав юрăра пирĕн ачалăх, пирĕн çамрăклăх. Çав юрра эпир пĕчĕк чухнех прасна тăрăх çарран утса, хир варринче уйранпа çăкăр çисе тăнланă. Çав юрра эпир тарланă лашана сава-сава, трактор плугĕн тимрине калакпа хыра-хыра, трактор радиаторне шыв яра-яра итленĕ.

Праккашăн пулсан тĕнчере тăрирен чаплă кайăк çук та. Тăри юрри уншăн чи илемлĕ кĕвĕ. Халĕ те бригадир çак кĕвве чарăна-чарăна итлесе утрĕ. Авă пĕр юрăçи тин кăна вĕçсе çĕкленнĕччĕ, тепри çуначĕсене çăмăллăн вылята-вылята хăпарма та пуçларĕ. Праккан хăйĕн те халь çӳлех, çӳлех вĕçсе хăпарас килчĕ. Унтан пĕтĕм уй-хире, пĕтĕм вăрмансене, сăртсене, юхан шывсене курас килчĕ. Кунти çĕршыва кăна мар, таçти аякри çĕршывсене те курас килчĕ. Тинĕссем таран. Тайгасем таран. Океансем таран. Кунашир утравĕ таран. Лисук таран.

«Мĕнле-ши, Лисук итлет-ши халь тăрисен юррине? Пур-ши вĕсем унта, çук-ши? — шухăшларĕ каччă. — Тăрисем пулмасан мĕнле кайăксем вĕçеççĕ-ши унти тӳпере? Мĕнле кайăк юрри савăнтарать-ши ăна? Эх, ăнланнă-ши, сиснĕ-ши Лисук тăри юрринче çакăн чухлĕ илем çиçсе тăнине?»

Бригадир Хăмăшлăх çырми патне çитрĕ. Çакăнта, лăп та шай çак вырăнта, пĕлтĕр Терентей Ваççипе Лисук ыраш вырчĕç. Çакăнта, шăп та шай çак вырăнта, ăшшăн-ăшшăн кулса иртетчĕ Лисук.

Леререх, Хăмăшлăх çырми леш енче, трактор кĕрлени янăраса кайрĕ. Ун хыççăн тракторĕ хăй те курăнчĕ. Пракка тăракан еннеллех килет. Ку участокра Сентре Униçĕмĕн сухаламалла. Униçĕм халь Улатти тракторĕпе çĕмĕрттерсе çӳрет. Вăл Улатти пекех хастар, хĕрӳллĕ пулма тăрăшать. Вăл Улатти пекех вăйлă тыр-пул ӳстерсе пĕтĕм яла, пĕтĕм района, тĕнчене тĕлĕнтерме шутлать. Вăл тыр-пул тухăçне çултан-çул «картлашка тăрăх» ӳстерсе пырасшăн. Акă трактор темле танк пек чĕтретсе çитрĕ.

— Йĕркеллех-и? — кăшкăрчĕ бригадир.

— Çакăн пек, — кабинăран аллине тăсса пас пӳрнине кăтартрĕ Униçĕм.

— Эппин, кĕрлеттер!

Трактор малалла шатăртаттарса кайрĕ. Ун хыççăн тем анлăш сухаланă йăрăм выртса юлчĕ. Тин касăлнă çутă хура тăпра çинче хĕвел çиçет. Бригадир çав тăпрана ывăçласа илчĕ те тĕпретсе пăхрĕ. Унтан нӳрлĕрех те çĕр çыннине çеç сисĕнекен хаваслă ырă шăршă килет.

Сентре Униçĕмĕ йĕркеллех çавăрттарса кайнине курсан Пракка ытти трактористсем патне çул тытрĕ. Унăн пурне те пĕлсе, пăхса тăрас килет. Унăн трактористсене татах, татах васкатас килет. Ара, çурхи кун çулталăк тăрантарать теççĕ-çке. Халĕ пĕр сехет те, пĕр минут та ахаль ларма юрамасть. Халĕ кашни çеккунт хаклă. Çурхи вăхăта ылтăнпа виçеççĕ. Пĕлтĕр ав иртерех акнă тырăсем кĕретех патвар çитĕнчĕç, хăвăрт ураланчĕç. Вĕсене çум курăксен арăш-пирĕш çарĕ тăлласа лартаймарĕ. Каярах акнă вăрлăхсем вара çумăр пулманнипе вăрахчен тăпра айĕнче тусанпа, типĕпе антăраса «вилес патнех» çитрĕç. «Ах, пĕр тумлам та пулин нӳр парăр-ха», — тесе тилмĕрчĕç.

Миккапа Терентей Ваççи урпа акаççĕ. Вĕсем Праккана кăшкăра-кăшкăра, çĕлĕкĕсене сулла-сулла чĕнчĕç. «Ну, кусем мĕн те пулин лĕпĕртетнĕ ĕнтĕ. Çав Миккан яланах çынтан уйрăм, яланах аптратмалли тупăнать», — тарăхса шухăшларĕ бригадир. Вăл чупнă çĕрте чупса, утнă çĕрте утса Микка агрегачĕ патне пычĕ.

— Мĕн пулнă? Мĕн арçури пек çухăратăр? — çилленнĕ пек ыйтрĕ Пракка.

— Ваççан чаракĕ пĕтрĕ. Пĕрмай çырма пуçне чупать, — кулчĕ Микка.

— Мĕн, эсĕ мана çавăнпа чĕнтĕн-и?

— Çавăншăн. Вилет-çке этем...

— Тупнă калаçмалли...

— Тархасшăн, пăрçа яшкине лайăхрах вĕреттĕр-ха Хреççи. Кала. Унсăрăн пурне те анратса ӳкерет вăл пире... Ма хушнă-ха эсир çавна яшка пĕçерме?!

— Аптрамасть, — кулчĕ Пракка. — Хальхинче вутти сахалрах пулнă унăн. Эп хам айăплă. Малашне чиперех çитерĕ. Хреççие манăн урăх ĕçе яма юрамасть. Вăл, как-никак, йывăр çын. Каламалли урăх ним те çук-и сирĕн?

— Пирĕн-и? Нимĕн те çук — вăрлăх та çук.

— Пур-çке вăрлăх.

— Ку вăл чăп-чап тума та çитмест. Эпир ăна кăнтăрлаччен пĕтеретпĕр.

— Унччен автомашина тепĕр рейс тăвать.

— Шан-ха вĕсене! Шаннă йăвара кайăк пулман теççĕ. Ĕнер те пĕр сехет ахаль лартăмăр.

— Мĕнле апла?

— Кăнтăрла иртсен тем шуйттан туса тăчĕç вĕсем. Кĕтрĕмĕр, кĕтрĕмĕр...

— Эп пĕлмен-ха ун çинчен.

— Тем пĕлетĕр эсир, тем пăхса çӳретĕр.

— Апла калатăп-ха вĕсене!

— Вĕсене каламалла çеç мар, чышкă-муклашкă памалла! Кладовщикне те, шоферне те... Ну, кăштах сана та юрать. Кăшт, вирлех мар...

— Тавтапуç тӳрĕ сăмахушăн.

— Пире тав туни мар, вăрлăх кирлĕ. Эй, Ваççа, кайрăмăр. Асту, вăрлăх пирки ан ман, Пракка!

Агрегат хускалса кайрĕ. Малалла тикĕссĕн, мăнаççăн шурĕ. Уй-хире тинкерсе пăхсан пур енче те тракторсем шуни, автомашинăсем калле-малле чупни, хӳшĕсем умĕнче симĕс тĕтĕм мăкăрланни, çынсем уткаласа çӳрени курăнать. Уй-хирте пур енче те хĕрӳлĕх, паттăрлăх сисĕнсе тăрать. Кунта халĕ хăйсене çав хĕрӳлĕх, паттăрлăх пырса хавхалатман, хускатман çын вуçех çук. Уй-хирте халĕ çурхи çĕкленӳллĕ пысăк юхăм. Çав юхăм вăл — шыв юхăмĕ те мар, çил юхăмĕ те мар. Çав юхăм куçа курăнман илемлĕ юхăм. Вăл çынсен чун-чĕрисем витĕр юхать. Вăл аякках-аякках сарăлса кайнă. Çав юхăм хăйĕн хумĕсемпе Праккана та, Миккана та, Терентей Ваççине те, Сентре Униçĕмне те пырса çапнă. Çав юхăм Хреççи патне те çитнĕ. Çав юхăм Алексеев чун-чĕрине кĕрлесе çапăннă. Çав юхăм лекнĕ çын çак çурхи савнăç, телей кунĕсенче ниепле те пĕр-пĕччен пăчăхса ларма, çынсенчен пăрăнса çӳреме, халăх кĕрешĕвĕнчен пытанма пултараймасть.

Бригадир пур агрегатсене те астуса, тишкерсе пĕтерчĕ те шоссе çулĕ еннелле утрĕ. Вăрлăх пирки яла кайса çил-тăман кăларма тиветех тесе шухăшларĕ вăл. Унăн чунĕ тарăхрĕ. Ара, автомашина халĕ те çук-çке, уй хапхинчен тухни те курăнмасть. Вăт этемсем!

Бригадир утнă май хуллен шăхăркаласа илчĕ. Пракка юрă кĕввисене шăхăрма ачаранпах юратать. Вăл шăхăрнă сасса ялта пĕлмен çын та çук пуль тейĕн. Каччă çĕрле правленирен таврăннă чухне те, клубран тухсан та яланах шăхăрса çӳретчĕ. Çав сасса илтсе Лисук хапха умĕнче кăштах та пулин кĕтсе тăтăр тетчĕ вăл. Лисукĕ, чăнах та, кĕтсе тăратчĕ вара. Лисук кайнăранпа Пракка шăхăрсах курман. Шăхăрнă пулсан та килте, пахчара е лупас айĕнче кăна шăхăркаланă. Халĕ те Праккан пит янăратсах шăхăрас килмест.

— Хам çапла шăхăркаласа çӳренĕренех Лисукран шăхăрса юлтăм пуль, — хăйне хăй сисмесĕрех йăл кулса илчĕ каччă.

Вăл паттăррăн, сулмаклăн утса пычĕ-пычĕ те чăн-чăн çамрăк çын пек хĕрӳлĕхĕпе, шухăшлăхĕпе аллине çӳлелле çĕклерĕ. Чăмăрне сулкаласа, вылятса илчĕ.

— Çу-ук, Праккана пурпĕрех пĕтерес çук! Пракка пурне те тӳсет! — тесе хыттăнах каларĕ, çул çинчи чула вăйлăн тапса ячĕ. Çул хĕрринчи çухрăм юпине сăран сумкăпа ахальтенех çат! тутарса çапса хăварчĕ. Çӳлте пĕр тикĕссĕн вĕçсе çаврăнакан хурчкана: — Эй, мĕн туса çӳретĕн эс? Мĕн пирки çаврăнатăн? Эй, кукăр сăмса! — тесе кăшкăрчĕ.

Çапла аппаланса пынăран Пракка сисмен те, ăна хирĕç автомашина вĕçтерсе киле парать. Бригадир ку кам машинине аякранах палласа илчĕ. Вăл çул çинчен пăрăнма шутламарĕ, ик аллине те çӳлелле çĕклерĕ:

— Чарăр! Чарăр, путсĕрсем! Машина ерипенрех пыма пуçларĕ.

— Вĕлеретĕп эп сире! Чарăр-ха! — кăшкăрчĕ вăл. Машина маларах иртрĕ те чарăнчĕ. Бригадир ун патне чупса пычĕ.

— Шуйттан эсир! Сăтăрçăсем!

— Ан шавла-ха эс, — лăпкăн каларĕ шофер.

— Парăп эп сире «ан шавла»! Мĕн мăраланса çӳретĕр эсир? Мĕн шуйттанĕ унта? Тракторсем сире пула ахаль лараççĕ!

— Мĕн калатăн эс? — кабинăран тухрĕ Алексеев. Партком секретарĕ те шоферпа пĕрле хире ларса тухнă иккен. Бригадир ăна малтан асăрхаман та.

— Эй, эсир те кунта-çке? Салам! — хăй хĕрӳленнĕшĕн кăшт именсе алне пачĕ Пракка.

— Салам! Тракторсем лараççĕ тетĕн... Апла мар-çке. Пурте ĕçлеççĕ. Эпĕ пăхсах килтĕм, — калаçрĕ Алексеев.

— Халь ĕçлеççĕ-ха. Ĕнер пĕри ларнă.

— Санăн та ун пекки пулнă-и?

— Пĕр сехете яхăн...

— Ну-у! Эпир кладовщика çын хушса патăмăр-ха. Калаçрăм эп унпа. Текех кӳрентермĕ.

— Тем пекехчĕ, — лăштах пулчĕ Пракка.

— Урăх ун пек-кун пек çук-и?

— Çукрах.

— Мĕнле «çукрах»?

— Хальлĕхе сисĕнмест-ха.

— Юрĕ. Удобренисемпе мĕнле сан?

— Чиперех.

— Картограмма тăрăх сапатăр-и?

— Çавăн тăрăх.

— Айта лар кузов çине. Кайăпăр.

— Ăçта? Эпĕ яла çитсе килес тенĕччĕ.

— Унта кайран та ĕлкĕрĕн. Эпĕ сире хĕрлĕ ялав парас тетĕп. Правленипе партком çапла йышăнчĕç.

Апат вăхăтĕнче хир варринче иккĕмĕш бригадăри паттăрсен вун-вун ик минутлăх митинг пулса иртрĕ. Çур акин малтанхи кунĕсен итогĕ кăмăллă, бригада колхозри ытти бригадăсенчен чи малти. Алексеев хĕрӳллĕ сăмах каларĕ:

— «Çăкăр» сăмах вăл тĕнчере чи хаклă сăмах. Çăкăршăн пирĕн аттесем, асаттесем чи таса, чи вĕри куççульне юхтарнă. Çăкăр пулманнипе ачасем вилнĕ. Çăкăр ыйтнăшăн асаттесене персе пăрахнă. Революци ялавĕ çине чи малтанах «Çăкăр» тесе çырнă. Çав ялавпа çынсем кĕрешĕве çĕкленнĕ. Çăкăр вăл — Октябрь революци тивлечĕ. Çăкăр тăвакан çынсем яланах мухтавлă. Эпир çăкăр нумайрах тăвассишĕн кĕрешетпĕр. Ăна çисе пирĕн ачасем тĕреклĕрех ӳсчĕр тетпĕр. Пирĕн сĕтел тулăх пултăр.

Çавăншăн тата ударлăрах кĕрешер! Çак хĕрлĕ ялав пире яланах хăй çулăмĕпе ăшăтса, хăват парса пырĕ!

Алексеев пичĕ çинчи тар тумламĕсене шăлса илчĕ те куçса çӳрекен ялава иккĕмĕш бригада бригадирне Прокопий Егоровича тыттарчĕ. Пракка ăна çирĕппĕн чăмăртарĕ.

— Эпир ăна хамăр алăрах тытса тăма сăмах паратпăр, — терĕ бригадир. — Ана çирĕп тытса тăрас тесен мĕн тумалла-ха? Ăна çирĕп тытса тăрас тесен пирĕн ака-сухара трактор рульне çирĕпрех тытмалла, уй-хир çыннин, çăкăр тăвакан çыннăн чыслă ятне çӳлте тытмалла...

— Тытса пыратпăр! — пĕр харăссăн каларĕç колхозниксем, вара пурте кĕпĕр! çĕкленчĕç те хăйсен тракторĕсем, сеялкисем, машинисем патне васкарĕç.

Пракка çав кунхине каç енне сулăничченех хирте çӳрерĕ. Хĕрлĕ ялав пани уншăн чăннипех те уяв пек пулчĕ. Тăван çĕршывшăн, тăван колхозшăн, тăван ял-йышшăн тăрăшса хĕрлĕ ялав илни мĕн тери савăнăç, телей вăл. Праккан халĕ çав ялава çӳле-çӳле йăтса пурне те, пурне те кăтартас килет. Вăл вĕлкĕшнине пурте курччăр. Вăл вĕлкĕшнине Лисук та курса савăнтăр, тĕлĕнтĕр.

Яла таврăннă чухне Пракка Çичçырма витĕр кайрĕ. Ĕшнери çĕмĕртсем ешернĕ. Вĕсен кĕренрех çамрăк çулçисем тӳлек çилпе хуллен силлене-силлене илеççĕ. Çеçки çурăлман-ха. Симĕс яраписем чылаях ӳснĕ. Хурăнсем те вĕтĕ çулçăсем кăларнă, çав çулçăсем, тĕнчене, сар хĕвеле пĕрремĕш хут курнăран ĕнтĕ, калама çук хаваслă, ларма-тăма пĕлмен хĕр ача пекех чӳхенеççĕ. Туйрасем кăна, ытлашши васкамасан та юрĕ-ха, ĕлкĕрĕпĕр тенĕ пек, хуп-хура, хĕллехи пекех лараççĕ. Вĕсен ав пĕлтĕрхи çулçисем те веçех тăкăнса пĕтмен. Пĕр-ик сарă çулçă тин тухнă чăх чĕпписем пек тĕршĕнсе, чĕтренкелесе лараççĕ. Йывăçсем айĕнче — пур тĕлте те çеçпĕлсем, йӳç паранкă чечекĕсем, юр шыв чечекĕсем.

Бригадир Аслăхай сукмакĕ тăрăх пычĕ-пычĕ те утар патнех çитсе чарăнчĕ. Çамрăк çăкасем хушшинчен хĕрлĕ, кăвак вĕллесем курăнса кайрăç. Пĕр вĕлли патĕнче Хритунпа арăмĕ тăрмашаççĕ. Мучи рамăсене çĕклекелесе пăхать. Нанил тĕтĕркĕчпе тĕтĕм мăкăрлантарать. Çак мучипе кинемей Праккана темшĕн питĕ çывăх çын пек, тăван пек туйăнаççĕ. Вĕсене Пракка хăй ашшĕ-амăшĕ вырăннех хисеплет. Каччă чарăнса кăштах тăчĕ те утар уçланкине тухрĕ. Хăй йăвинче чип-чипер выртакан йытă такам килнине сисрĕ, сăнчăрне чăнкăртаттарса чупрĕ, тĕнче пĕтме пуçланă пекех хаяррăн вĕрме тапратрĕ. Хритунпа арăмĕ çаврăнса пăхрĕç те Праккана асăрхарĕç. Мучи йыттине юнарĕ:

— Йăччи сана! Мĕн çухратăн? Хамăр çын-çке. Йытти çаплах хаярланчĕ, вĕрчĕ.

— Йăччи! — татах юнарĕ мучи. — Айван! Хамăр çынсене те палламастăн.

Вĕллене пăхса пĕтерсен мучипе арăмĕ йытта хăй йăвине хупса питĕрсе хучĕç. Лешĕ шалта пĕр-ик хутчен хăм-хам! турĕ те шăпланчĕ.

— Мĕн, час-часах курăнмастăн эс? Килтех пулнă пуль те, — алă пачĕ Хритун.

— Килтех. Ăçта каяс ман.

— Халь хиртен килетĕн пуль. Ай, çанталăкĕ аван тăрать-ха паян. Хуртсем вĕçсе хăшкăлчĕç. Паянхи пек хастар пĕрре те вĕçменччĕ.

— Эппин, маттур вĕçеççĕ.

— Ан та кала. Колхозра пурте çав хуртсем пек тăрăшсан тем тĕрлех пулĕччĕ. Кахалланса лараканни пĕри те çук-çке вĕсем. Эй, курасчĕ, пĕлесчĕ санăн вĕсем мĕн-мĕн хăтланнине! Пĕр-пĕр вырăнта пыллă чечексем нумаййине курсан пĕр-пĕрне пĕлтереççĕ. Этем чунĕ вĕсен! Чăннипех этем чунĕ! Ман шутпа, бригадăри çынсен те пĕр вĕллери пыл хурчĕ пек пулмалла. Пĕр харкашмасăр, сăпайлă, ырă пурăнмалла. Пыл хурчĕсем пек харсăр, ăслă, йĕркеллĕ ĕçлемелле. Харам пырсене хирĕç пыл хурчĕсем пек кĕрешмелле. Вĕсен йĕрки çирĕп. Çав йĕркене нихăшĕ те пăсмасть. Ун пек пăсас шухăш та çук вĕсен. Пыл хурчĕсем пек йĕркелесе çитер-ха эс бригадăна. Пирĕн пыл хурчĕсенчен вĕренмелли нумай, нумай. Этем çав тери ăслă, çапах унăн та, мĕнле калас, çак ылтăн çунатсенчен опыт туянни пăсăк мар. Çапла-и, Пракка? Э-э, мĕншĕн чĕнместĕн эсĕ?

Мучи каланине Пракка çĕкленсе итлерĕ. Ырă, лайăх сăмахсем калать мучи. Кăшт ытларах çаптарать пулин те ун сăмахĕнче тĕрĕслĕх.

— Вăт çапла, ывăлăм, хурт-хăмăр тени.

— Аванах хĕл каçрĕç-и вĕсем?

— Аван. Шăшисем те тустарман, чирлесе те пĕтмен. Вĕллесене тасатнă чухне пыллă рамăсем чылай тупăнчĕç.

Çав чечек тусанĕллĕ пылтан кăш-каш сăра тăвас тетĕп-ха. Ял-йышсем çур аки пĕтернĕ ятпа тутанса пăхчăр. Унччен хăватланса ларать-ха вăл. Мĕнле? Тума юрать пек-и?

— Аптрамасть пуль.

— Тепĕр чухне Лаврентий Павлович та кĕркелесе тухаканччĕ кунта. Ун валли те кăштах хăварăпăр. Ха-ха-ха! — кулчĕ мучи.

— Хритун! Мĕн туса тăратăн-ха çак эс? Хăнана пӳрте илсе кĕр, — чӳречерен чĕнчĕ Нанил.

— Айта, ывăлăм, кĕрсех тух эппин.

— Вăхăт нумая кайĕ. Ай-ай...

— Ничево! Телевизор курăпăр.

— Аванах ĕçлет-и?

— Пĕртте чарăнман-ха.

Пӳрте кĕрсен Нанил Праккана апат лартрĕ. Хритун мучин ун пек-кун пек япала сисĕнсех каймасть пулин те кинемей çак çамрăк çынна хăй ывăлне пăхнă пек ăшшăн йышăнни палăрать.

Апат çырткаласан (яшка тавраш пĕçерменнипе сивĕ, типĕ апат çеç лартнăччĕ бригадира) Пракка сĕтел хушшинчен тухрĕ те Хритунпа арăмне тав туса алă пачĕ. Нанил кинемее алă панă чухне темле майпа, ăнсăртран тенĕ пек çеç, стена çумĕнчи рама ăшне кĕртсе лартнă сăнӳкерчĕксем çине пăхрĕ. Унта Лисук карточки те пур иккен. Çĕнĕ карточка! Лисук хăй упăшкипе — летчиксен тумне тăхăннă таса, илемлĕ çынпа — юнашар ларать. Каччă çакна курчĕ те пĕтĕм ӳт-пĕвĕпе чĕтренсе илчĕ, хĕрелсе кайрĕ. Ним тума аптранă енне:

— Лайăх сăнӳкерчĕксем пур, — терĕ вăл хуллен.

— Пулмалла-ха унта. Çĕнĕ сăнӳкерчĕксем те пулмалла. Курма пултаратăн.

— Куратăп...

— Лисук упăшки ĕнтĕ вăл...

— Паллатăп. Кăмăллă çын...

— Пит кăмăллăскер...

Пракка текех калаçса тăма пултараймарĕ. Вăл алăк патнелле утрĕ. Тухса кайнă чух:

— Чипер юлăр. Эп васкатăп-ха. Правление çитсе килесчĕ, — тесе хăварчĕ.

Каччă чунĕ ыратмаллипех ыратрĕ. Çапах та вăл ытлашши пăлханмарĕ. Ĕшне хĕррипе утрĕ. Тавралăха каç сăнĕ çапнă. Çырмари шыв шăнкăр-шăнкăр юхать. Çывăхрах, çамрăк хунавсем патĕнче, шăпчăк каçса кайсах юрлать. Çуркуннехи лăпкă каçа, йывăçсене, çĕкленекен çутă уйăха, тĕнчене мухтать. Тĕнчере пархатарлă, ырă ĕмĕт-шухăшпа пурăнакан çынсене телей сунать.

Пракка çырма урлă чупса каçрĕ те шоссе çулĕ çине тухрĕ. Халĕ унăн яла тӳп-тӳрех çак çулпа каймалла. Йĕри-тавра тăван хир, асаттесем, аттесем сухаланă хир, асаннесем, аннесем тырă вырнă хир. Çак хирти кашни пусăма Пракка пĕлет, астăвать. Çак хирти кашни путăк-шăтăк, тĕмеске уншăн паллă. Çак хирти кашни шырлан унăн куçĕ умĕнче. Часах унăн Путакан кĕперĕ урлă каçмалла. Çав тĕлте тахçан авал пысăк шурлăх пулнă. Таçтан, Эльпуç, Нӳшкасси енчен килекен туй çав шурлăха путнă: малтан çĕн кĕрӳ лавĕ, ун хыççăн ыттисем. Çынсем каланă тăрăх, арăм пулас хĕр хăех çавăнта путса вилме шутланă имĕш. Лавне шурлăха хăваланă. Хăй юратман çыннăн арăмĕ пулас килмен унăн. Вăт епле пуçланса кайнă Путакан çырми.

Путакан! Хальхи пурнăç çак сăмахпа килĕшсе тăмасть çав. Халĕ путмаççĕ, вĕçеççĕ те каяççĕ. Телей ытамне, юрату патне! Çакă вăл лайăх! Питĕ лайăх. Çакна ырласа Праккан хăйĕн те урра! кăшкăрса ярас килет. Анчах Лисук кайни çав-çавах ыраттарать-ха унăн чунне. Хăçан тӳрленĕ-ши çав суран? Веçех тӳрленсе çитме пултарĕ-ши вăл, пултармĕ-ши?

— Лисукăн хăй юратăвĕ патне вĕçме, тĕрĕс, право пур. Манăн вара... Манăн... — терĕ каччă.

Уйăх çӳлерех те çӳлерех хăпарать. Тавралăх кĕмĕлленчĕ. Çак кĕмĕл сĕмлĕхре тракторсен илĕртекен, шухăша яракан, таçта чĕнекен çутисем кăна пĕр тикĕссĕн шăваççĕ. Нар сăрчĕ хĕррипе, Хăмăшлăх çырми пуçĕпе шăваççĕ. Хăйра çырми хĕррипе иртеççĕ. Таçта лашапа шакăртти чуптарни, пĕр-пĕрне кăшкăрса чĕнни илтĕнет.

Çамрăк бригадир Путакан кĕперĕ урлă каçрĕ. Яла çитиччен унăн тата Пураллă çăл çырми урлă, Эртемен, Туттамăш, Лаша масар çырмисем урлă каçмалла. Пурнăçра вара... пурнăçра миçе çырма урлă каçмалла-ши Праккан?! Ĕмĕр тăршшĕ вĕрен тăршшĕ мар. Утмалли, кĕрешмелли, савăнмалли, тарăхмалли, çĕнтермелли, тӳсмелли, кулянмалли пайтах-ха умра.

Пракка пĕр-пĕччен утса пынă май тем çинчен те, тем çинчен те шухăшларĕ. Эртемене çитсен çак çырма пуçĕнче тахçан темиçе кӳлĕ çуталса выртнине аса илчĕ. Çав кӳлĕсенче малтан çап-çутă пулăсем йăлт та йăлт сикетчĕç. Кайран вĕсенче кантăр хутма, ун хыççăн курăс хутма пуçларĕç. Кӳлĕсем шăршланчĕç, вĕсенче пулăсем вилсе пĕтрĕç. Халĕ кӳллисем те юшкăнпа тулса ларнă. Вĕсене çур аки туса пĕтерсенех тасатса тарăнлатас пулать. Тасатмаллах. Шырлансене, çырма-çатрасене ăшăхлатас, пĕтерес пулать. Лисук пуçарнине асрах тытмалла, нихçан та манма юрамасть, чун-чĕререн кăларса ӳкермелле мар. Вăл тăван уй-хир сăн-питне, хĕр сăн-питне тытнă пекех, чипер тытмалла тетчĕ. Хĕрсем шĕпĕн тухсан та ăна часрах пĕтерме, шатра тухсан часрах юсама васкаççĕ. Хĕрсен пичĕ яланах тикĕс, çутă, илемлĕ. Уй-хир сăн-питне те шырлансем, çырма-çатрасем çуркаласа ан пĕтерччĕр. Уй-хир яланах ылтăн тыр-пулпа мăнаççăн хумханса лартăр. Чи илемлĕ, чи хитре хĕр пек, Лисук пек курăнтăр.

Пракка Лисука çаплах манмасть, манмасть. Ана яланах кĕтме шутлать. Каччă хĕре пĕр çул, икĕ çул, вунă çул, çирĕм çул кĕтме шутлать. Пракка ăна юратать, юратать. Çав малтанхи юратуран илемли уншăн ним те çук. Малтанхи юрату вăл çурхи таса хĕвел, çурхи чи малтанхи юр шывĕ, çурхи чи малтанхи чечек, çурхи чи таса сенкер пĕлĕт, çурхи чи янăравлă, хăватлă шăпчăк юрри. Пракка иккĕмĕш бригадăна Армановăн чапа тухнă бригади пек çап-çутă маяк тăватех. Тăватех! Çав маяк çутине курса Лисук та тĕлĕнтĕр, унăн çутинче савăнтăр, ăшăнтăр. Унăн çутине пĕтĕм çын кăмăлласа пăхтăр.

Пракка анлă çул тăрăх утрĕ. Уйăх тата çӳлерех хăпарчĕ. Çăлтăрсем тата йышлăрах тухрĕç. Кĕмĕл сĕмлĕхре анлă хир мăнаççăн сарăлса выртать. Каччă хуллен юрлама пуçларĕ:



Вĕлле хурчĕ — ылтăн хурт,

Вĕлле хурчĕ — ылтăн хурт, ылтăн хурт!

Мĕншĕн эсĕ нăрлатан,

Мĕншĕн эсĕ нăрлатан, нăрлатан?



Пракка утать, утать... Вăл çак çул тăрăх çеç мар, пурнăç çулĕ тăрăх та çапла пĕр чарăнмасăр утать.

  